
	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1968 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Октябрийн социалист их хувьсгалын 50 жилийн ойд зориулав.

APBAH ДӨРӨВДҮГЭЭР БҮЛЭГ

	Цас ороод хоёр хонож байв. Нартай, цэлмэг, хүйтэн өдөр байлаа.

	Малинин сумангаас отряд руугаа буцаж явав. Цас орж дун цагаан болсон ил газраар эхлээд бөхийн гүйж явснаа харилцах шуудуунд орж, дараа нь нурж унасан тоосгон заводын намхан балгас руу шуудхан шурган оров. Энэ балгасан дотор отряд нь бүгж байлаа. Хэдийгээр хүйтэн байсан ч гэсэн нар хэц толгойн ээвэр газар чихтэй үстэй малгай нэвтлэн ээж байв.

	Малинин амьсгаагаа дарахын тулд зогсон, гэдрэг эргэж харав.

	Ард Москва хавийн ердийн нэг байгалийн байдал цэлийн харагдана. Тэртээ тэнгэрийн хаяанд зурвасхан ой харагдан, түүнээс нааш төгөл модод хар толботсон намхан толгод үргэлжилнэ. Энүүхэнтэй машин тракторын станцын шатсан эдлэн газар дөрвөлжин харлана. Тэнд батальоны штаб байлаа. Түүнээс цааш тосгоны байшингуудын дээвэр харагдана. Тэнд хорооны штаб байрлажээ. Цасан дээр шинэхэн гарсан зөрөг, окоп, харилцах шуудуу болгон ив илхэн зурайна. Тэднийг яаж ч өнгөлөн далдаллаа гээд энэхүү бяцхан товцгийн орой дээрээс тов тод харагдах ажээ. Цас бүгдийг илчилж байв.

	Коммунист батальоны байлдагчид 31 дүгээр буудлагын дивизэд хүч сэлбэн ирсэн тэр өдөр Малининд цол олгож, сумангийн улс төрийн удирдагчаар илгээжээ. Есөн өдөр тулалдсаны дараа эдүгээ энэ тушаалтайгаа яваа нь энэ билээ.

	Цус асгаруулсан тулалдаан зогсоо зайгүй үргэлжилсээр байв. Малинины хамт ирсэн хүч сэлбэлтээс хойш дивизийг бас дахин сэлбэжээ. Үнэндээ энэ удаад их ядмагхан сэлбэсэн тул дараа дараачийнхдаа хуримтлуулан хэмнээд, гүйцэд өгөөгүй нарийлсан нь мэдрэгдэж байлаа.

	Германчууд урьдын адил амжилт олсоор байсан агаад өнөөдөр дивиз Малинины анх очсон зурвасаас хорин километр зүүн тийш болж Москвагаас баруун тийш харсан чигээр тулалдав.

	Энэ хугацаанд дивиз эзэлж байсан галын шугамаасаа гурван ч удаа ухрав. Хоёр удаа бүслэгдэхээс зайлсхийн, зэргэлдээ хөршүүдтэйгээ фронт цэгцлэн, гурав дахь удаагаа нэг хороо нь бараг тэр чигээрээ устгагдан, үлдсэн хоёр хороо дайсны түрэлтийг барьж чадалгүй ухарч билээ. Тэгээд маргааш өдрийнх нь өглөө буюу ар тал руу алс ухран, галын бэлтгэл шугам дээр очсон хойноо л сая германчуудыг тогтоож өөрсдийнхөө гал, гүн ар талаас галласан хүч бөөгнөрүүлсэн цохилт хоёроор хамсран дайсныг өөрсдийнхөн өмнөх газар хэвтүүлж авчээ. Эдүгээ урд захаар нь Малинины явж буй галын энэ шугам дээр дивиз баттай суурьшиж өмнөх гурван хоног ширүүн дайралтын дор өнгөрсөн ч гэсэн ахиад ер ухраагүй байгаа билээ.

	Дивизийн хэсэг дээрх байдал ийм байсан бол Москвагийн дэргэдэх бүх фронтын хэмжээгээр бүхэлд нь аваад үзвэл давшиж байгаагийнх нь ч, хориглож байгаагийнх нь ч хүч хариугүй дуусах нь үү дээ гэмээр санагдавч аль алиных нь хүч шавхагдаа ч үгүй, шавхагдах ч үгүй, тийм нэгэн асар их сунжирсан хориглон хамгаалах тулалдаан болсон байлаа. Германы тал хүч давуутай байсан ч гэсэн өдөр ирэх тутам эзэлсэн километр газар бүрийнхээ төлөв улам улам их хохирол үзсээр байлаа. Тэглээ ч гэсэн тулалдаан германы тал хүч давуутайгаар ач тач үзэлцэн үргэлжилсээр л байв.

	Малинин тэр өдрүүдэд Москвагийн дэргэд тулалдаж байсан олон хүний л адил тийм зүйлийг мэдэрч байлаа. Германы танкны хошууран дайрах нь, зун Вязьма, Брянскийн дэргэдэх эхний өдрүүдэд сэт дайрч байсан шигээ тэгж тосыг хутгаар зүсэх адил манай фронт руу орж ирчхээд байдгаа нэгэнт больсон байлаа. Эдүгээ хүмүүс ямар ч аймшигтай хүчээр, яаж ч дараад, уг чинээндээ бараг туллаа ч гэсэн ахиад тэнийх чадвараа биедээ хадгалсаар буй пүршний адил тийм өөр нэгэн мэдрэхүйг өөрсдөдөө агуулан авчээ. Тэр өдрүүдэд германчуудад нэг зурвасаас нөгөө рүү, Москва руу улам улам аажим алгуур, аймшигтай шахагдан ойртсоор байсан хүмүүс ахин тэнийж, дэлсэн цохих энэхүү дотоод чадварыг бие махбодын хувьд ч санаа сэтгэлийн хувьд ч мэдэрч байлаа.

	Тэд өөрсдийнхөө хамаг хүчийг хөвчлөн зангидаад, ардаа Москва байгаа гэдгийг мэдэж байлаа. Үүнийг тэдэнд тайлбарлахын хэрэггүй байлаа. Гэтэл бас Москвагаа алдахгүйн тулд бүх улс орон тэдний ард хүчээ хөвчлөн байгаа гэдгийг хамгийн эгзэгтэй мөчид фронт дээр ирж буй сэлбэг хүчин, өдөр ирэх тутам улам бүр мэдэгдэхүйц олширч ирсээр буй их буу болон бэлэг, захидлаас авхуулан сонины дуу хоолой хүртэлх бусад олон олон шинж тэмдгээр мэдэгдэж байлаа.

	Москва дайсны гарт орж болох тийм эгзэг байсан бол тэр эгзэг аль хэдийн ард хоцорчээ. Москвагийн дэргэдэх ялна гэж хараахан бодоогүй байсан боловч ялагдах боломжид итгэхээ нэгэнт өнгөрсөн байлаа. Газар зүйгээр аваад үзвэл герман илүүтэй байгаа юм шиг санагдаж байв. Юу гэвэл тэд хэд хэдэн засмалаар Москвад зуугаас дотогш километр тулж иржээ. Германы танкнууд фронтыг сэт татан ганц хоёрхон хоногийн дотор энэ зайг туулан Москвагийн дэргэд хүрчхэж болох байсан дайны эхний үеийн тооцоо эдүгээ хүчин төгөлдөр байхаа нэгэнт больсон байлаа. Танкнууд фронт сэтэлж болохоос гадна үүгээр түүгээр сэтэлсээр байсан хэр нь гурав, тав, долоо дахь километр дээр нь яаж ийгээд зогсоосоор л байлаа. Урьдын тэр аймшигтай тооцоогүйгээр ганцхан газар зүй сэтгэл унагааж чадахаа нэгэнт өнгөрсөн байлаа.

	Өнөөдөр түр амсхийснийг ашиглан хээрийн шуудангийн холбоон дээрээс захидал авчирсан байлаа. Малинин авгайгаасаа захидал авав. Өөртэй нь хорин гурван жил аж төрөхдөө санаа бодлоо илчлэхийн хувьд өөрийнх нь хоёр дахь сэтгэхүй болсон авгай нь: Цаг үргэлж чамайгаа санаж байна, өвлийн хувцас ингэсхийгээд өгөх болов уу? Үгүй болов уу гэж чамд сэтгэл зовох юм. Хүмүүс удахгүй түрүүчийн хүйт тачигнана гэлцэх юм гэхчлэн тун биеэ баримхай бичсэн байв. Түүнээс гадна хоёр зүйлийн сонин бичжээ.

	Эхнийх нь хүүтэй нь холбоотой байв. «Таны хүү, есдүгээр ангийн сурагч Малинин Виктор Москваг хамгаалахаар явлаа гэсэн зурвас үлдээгээд ор сураггүй алга болчихлоо, эрж сураад одоо болтол баригдаагүй байна» гэж Казанийн тийш нүүсэн сургуулийнх нь захирал мэдээлсэн байв.

	«Адасгыг яаж барих вэ дээ!» хэмээн хүүгээ Малинин энхрийлэн бодов.

	Ээж нь хүүгийнхээ тухай гүн их уй гашуу болон бичсэн байсан боловч Малинины сэтгэл эхлээд огтхон ч үймэрсэнгүй «Одоо яая гэх вэ, арван долоо хүрч яваа эр хүн шүү дээ» хэмээн зориг гарган бодсоноо дараа нь өчигдөр оройн явдал болон ганцхан өдөр нэг сумангаас алагдсан долоон хүнийг оршуулсан ах дүүсийн ил булшийг санав. Тэгж санангуут, хүүгийнхээ үйл явдлын төлөө бахархах сэтгэл нь хуучин хэвээр байсан ч гэсэн үймрээд явчхав.

	Хоёр дахь сонин авгайтай нь холбоотой байв. Өөрийнх нь зааварлагчаар ажиллаж буй районы орон сууцны хэлтэс ажилдаа дахин орсон, тэгээд өөрийг нь эрхлэгч болгосон, яагаад вэ гэвэл түүний дарга, Малинины таних Кукушкин дур мэдэн оргон зугтсаныхаа дараа Горькийгоос буцаагдаад ажлаас халагдаж, намаас хөөгдөн мэргэжлийн ажил хийх эрхий нь хасаж фронтод байлдагчаар явуулсан гэж бичжээ. Энэ мэдээ Малининыг баярлуулав. Москвад Кукушкин шиг тийм амьтдын чихийг нь мушгиж буй явдал эцсийн эцэст юм бүхэн журам горимоороо болоод Москвагаа алдахгүйгээр барахгүй, Москва хүртэл ч ухрахгүй, тэр байтугай эндээсээ ч ухрахгүй гэдэг итгэлийг нь лавшруулж өглөө.

	Өөрийнх нь мэдэхээс их гарын зальхай этгээд болох Кукушкины тухай Малинин бодохдоо залилж байгаад мултарчихна л даа. Фронт руу шургуулчихад, тэртэй тэргүй бөглөө шиг бүлт үсрээд, ар тал руу хаа нэг тийшээ бөмбөрчих этгээд хэмээн хорсон боджээ.

	Малинин амьсгаагаа даран амарснаа отрядынхаа байсан тэр хэц дээр гарч очив. Өчигдөр тулалдааны явцаас болоод өдөр нь ч шөнө нь ч тэнд ирж амжаагүй учир өөрийгөө гэмгүй мөртөө гэмтэй шиг бодож явав. Малинин байлдагч тус бүртэйгээ өдөрт дор хаяхад нэг удаа уулзахыг хэвшил болгосон байлаа. Суманд тэд нь тийм ч олон үлдээгүй билээ. Тэгээд амьдрал гэдэг чинь өчигдөр барааг нь хараагүй бол өнөөдөр бүрмөсөн харахаас өнгөрч ч мэднэ. Отряд өчигдөр дахин хохирол хүлээж, өглөөний мэдээгээр, отрядын дарга түрүүч Сиротыг оролцуулаад ердөө арван нэгхэн байлдагч үлдсэн байлаа. Ганцхан өдрийн дотор өглөө нь дайны эхнээс тулалдаж байсан, орой нь түүний оронд сургуулиас шууд ирүүлсэн ийм хоёр дэслэгчийг алснаас хойш энэхүү Сирота отрядыг бүтэн долоо хоног командалж байгаа билээ.

	Тоосгон заводын балгас ч гэж чухамдаа балгас биш, тэнд нураад ч байх юм байсангүй, заводыг дөнгөж барьж эхэлж байснаа дутуу чигээр нь хаячихсан байв. Барилгын суурь, пийшингийнх нь довжоог тавин, ханануудыг нь өрж эхэлсэн боловч тал цонхноос дээш гаргалгүй, янз бүрийн өндөрт хүргээд хаяжээ. Мөн энд яльгүй зайтай, ирээдүйн, заводын уурын зуухны яндангийн суурь тавьсан байв. Дугараг том лужир хүхээг газраас дээш метр хэртэй өрөөд зогссоны дээр газар доогуур явах утааны хоолойнуудад зориулан доош нь гүнзгийлэн ухсан учир пулемётын зоолтуур болгон аятайхан зохицуулах л үлджээ.

	Гурван хоногийн урьд галын энэ байрыг эзлэх үед Малинин өөрөө хуучин пулемётчины хувьд энэ янданг шилдэг сайн ашиглахыг зөвлөж билээ. Тэгээд уржигдар түүнд Синцов өөрийнхөө хүнд пулемёттой байрласан байхыг харав. Синцов бүр тулалдааны эхнээс Малинины суманд хуваарилагдсан билээ. Тэгэхдээ зарим талаар санаандгүй тохиолдлоор, яагаад гэвэл ерөөс өөр хороо батальонд хуваарилагдаж болох байлаа. Зарим талаар Малинины хүслээр, юу гэвэл батальонд ирсэн хойноо Синцовын тухай Малинин үг цухуйлгасан учир сэлбэг хүчин хуваарилан оногдуулахдаа өөрийнх нь суманд оруулсан байлаа.

	Удалгүй магадлагдсан ёсоор Синцов их юм үзсэн хашир хүн байснаас гадна зэр зэвсэг сайн эзэмшиж чаддаг байв. Ширүүн том тулалдааны үе хэзээ ямагт гардагчлан цэргийн хүний шат ахих дэвшил удаан хүлээдэггүй билээ.

	Синцов өглөө нь сум зөөж байснаа, орой нь «максим»-ын ард хоёр дахь номероор хэвтэж байв. Харин маргааш өдөр нь алагдсан нэгдүгээр номероо орлосон байв. Дөрвөн хоногийн урьд, түрүүчийн галын шугамаас ухран энэ шинэ шугам дээр ирэхэд Синцов өөрийнхөө хоёр номерын хамтаар бүр харанхуй болон болтол галаараа халхлан сумангийнхаа ухрах бололцоог хангаж өгсөн билээ. Сумангийн дарга дэслэгч Ионовын бодлоор Синцов үүнд ихээхэн тэвчээр хатуужил, эрэлхэг зориг гаргажээ.

	Ингэсний учир нэгдүгээр номерыг «Эрэлхэг зориг» медальд нэр дэвшүүлэх хэрэгтэй гэж хүртэл дэслэгч Ионов хэлжээ. Гэвч Малинин Синцовын өнгөрсөн явдлуудыг бодоод яарч тэвдэхээс түдгэлзжээ. Малинины хатуу сэтгэл. Синцовын төлөө хүлээх хувийн хариуцлага хоёр нь иймэрхүү юман дээр яарч тэвдүүлсэнгүй. Тэгээд улс төрийн ээлжит мэдээлэлдээ пулемётчины үйл ажиллагааны тухай өгүүлээд, Синцовыг бүтэн нэр усаар нь тэмдэглэн магтсан боловч сайшаалын үнэмлэх өгье гэсэн саналын хариуд юу ч дуугаралгүй өнгөрчээ. Сумангийн дарга ч өөр ажил төрлөөр оролдоод зав чөлөөгүй байсан учир Синцовын тухай өөрөө мартчихжээ. Малинин одоо Синцовтой уулзахаар санагдсан боловч пулемётын үүр лүү очсонгүй. Харин эхлээд түрүүч Сиротагийн байгаа заводын балгас өөд явав.

	Түрүүч Сирота бусад бүх хүний адилаар аюул ослоос ангижирчихсан хүн биш байсан ч гэсэн Малинины бодол санаанд албан үүргийн хувьд онцгой юм гүйцэтгээгүй хүн байлаа. Бусад бүх хүний адилаар алагдчихаж ч болох байсан, үүгээр бүх юм, үүний дотор албан үүрэг нь дуусаж болох байсан боловч энэ албан үүргээ гүйцэтгэх хатуу журманд нь үхлийн тухай бодол ерөөс нөлөөлж чадахгүй байлаа.

	Сирота сумангийнхаа улс төрийн удирдагчийг алсаас хараад хөвөнтэй цамцан дээгүүр бүсэлсэн суран бүсээ засан, цамцаа толийтол доош татсанаа, үстэй чихтэй малгайн дээрх таван хошуугаа дух голлож байна уу, үгүй юу гэдгийг шалган, дөнгөж сая тосолсон цоо шинэхэн ППШ1 автоматаа мөрөвчлөв.

	ППШ-ээ мөрөвчилчхөөд, тоосгон хананы нүхээр гаран, улс төрийн удирдагчийнхаа өөдөөс гүйв. Малинин Сиротагийн бүхий л ёсоор нь хатуу гүйцэтгэсэн мэндчилгээний хариуд гараа эхлээд чихтэй малгайдаа тулган ёсолсноо дараа нь түрүүч рүү сунгав.

	— За ямар шүү аж төрж байна, Сирота? хэмээн чийрэг лужир гараараа Сиротагийн мөн тийм чийрэг, лужир гарыг атгав.

	— Хоол унд л доголдож байна хэмээн Сирота шуудхан гомдол гаргав.

	Сирота цэргийн албан хааж ирсэн өөрийнхөө туршлагаар дарга нартаа хэзээ гомдол тоочиж болох, хэзээ болохгүйг сайн мэддэг байсан учир болох үед нь бол хэзээ ямагт тоочиж амждаг хүн байлаа.

	— Яагаад тэр бил ээ? хэмээн Малинин юун тухай ярьж буйг нь мэдэж байсан хэр нь ухаараагүй хүний царай гарган асуув.

	— Өнөө өглөө үүрээр халуун савтай очсон чинь жижиг саванд аваачихаар жаахан өгсөн байна, нөхөр улс төрийн удирдагч аа... гэв.

	— Өгөх л ёстой хэмжээгээр нь байгаа хүнд нь өгөө биз. Тэнд гомдоод байх юу байгаа юм? гэж Малинин хэлэв.

	— Би гомдоогүй байна аа хэмээн чухамдаа л үүнд сэтгэл дундуур байсан ч гэсэн Сирота хэлэв. Сирота хохирлоо хэлэлгүйгээр өчигдрийн нормоор хоол хүнсээ авах гэж өнөөдөр бодсон байжээ.

	— Өөр юу дутагдалтай байна? гэж Малинин асуув.

	Та өөрөө мэдэж байгаа шүү дээ. Авчраагүй юмыг одоо яах вэ дээ? хэмээн мөрөө хавчвал «байхгүй юманд шүүх байхгүй» гэсэн бодол нүүрэн дээр нь бичээстэй байв.

	— Тамхины тухай хэлээ юу? гэвэл

	— Өөр юун тухай ярих билээ, нөхөр улс төрийн удирдагч аа! Байлдааны хоол хүнс хэвийн, гомдол гаргах юм алга.

	Малинин инээмсэглэн, хээрийнхээ цүнхийг нээснээ дөрвөн боодол махор гаргаж ирэв.

	— Май, тарааж өг. Өнөөдөр яг Москвагийн шеф байгууллагаас бэлэг авсан юм. Тэгээд нааш гарангаа махор аваад гарлаа. Тэнд бас янжуур байна билээ. Тэр бүхнийг дараа орой та нарт хүргүүлнэ... гэв.

	Сирота Малинины гараас махоры нь авснаа, баярласандаа бүр санаа алдав. Нүүрийнх нь өнгөнөөс аль хэдийнээс тамхи татаагүй буй нь харагдаж байв.

	— Тат, тат хэмээн Сиротагийн царайг ажигласнаа хэлээд, — Би ч гэсэн татъя хэмээн дөнгөж задалсан махор гарган, Сиротад, бас өөртөө цаасан дээр гоожуулан тамхи орооцгоов.

	— Дотогшоо орвол дээргүй ээ. Бид тэнд нэг хананд нь мод зоон майхан цуваараа бүрхүүл татсан гэж Сирота хэлэв.

	— За яах вэ дээ, энд салхинд жаахан сууя. Тэнгэр нүгэлтэй сайхан байна гэж Малинин хэлэв.

	— Тэгвэл би одоохон, нөхөр улс төрийн удирдагч аа! Таныг зөвшөөрвөл би махораа байлдагчдад тараагаад орхиё гэв

	— Тэг тэг... 

	Сирота нүхээр орон, алга болсноо, хэн нэг хүнийг дуудав:

	Бодвол махораа тарааж өгөхийг тушаав бололтой, тэгснээ Малинин дээр буцаад ирэв.

	Сирота армид цэрэг татлагын хуучин хуулиар арван естэйдөө биш, хорин хоёртойдоо татагджээ. Эдүгээ хорин наймтай боловч байнгын сэтгэлийн бодолд дарагдаж явдгаасаа болоод өөрийнхөө наснаас арай ах юм шиг санагддаг байлаа. Харин одоо тамхи ороож байх үес нүүрэн дээр нь инээмсэглэл тодорно.

	— Юундаа баярла аа вэ? гэж Малинин асуув.

	— Тэнгэр сайхан байна, нөхөр улс төрийн удирдагчаа гэснээ Сирота гарынхаа алгаар овжин халхлан тамхиа асааж, — Хүйтэн бүүр тачигнаасай билээ гэв.

	— Тэгсний хэрэг юу бил ээ? Тэсгэм хүйтэнд талд хэцүү шүү гэвэл

	— Харин би яг тэгж л бодсондоо тэр л дээ. Бидэнд хүнд нь хүнд, гэтэл германчуудад бүр ч хүнд болно хэмээн Сирота энэ овыг германчуудад хийх түүний эрхэн дор юм шиг тавлан инээмсэглээд, — Миний отрядад химийн дөрөвдүгээр ангийн нэг оюутан байдаг юм, тэр германы нисэх онгоцнуудын тос нь хүйтнийг даадаггүй хөлдчихдөг гэж ярьж байна. Та хар даа гээд Сирота тэнгэр өөд дохиж хоёр дахь өдөр ёстой нэг өвөл болж байна, тэгээд фрицүүд хоёр дахь өдрөө улам цөөн нисэж байна. Хэрэв үүнээс ч тэсгэм хүйтэн болбол танкны тос ч хөлдчих юм биш биз? гэлээ.

	— Чи танкнаас айсны хэрэггүй

	— Би айгаагүй байна. Бид хоёрыг нь ч шатаачихсан... 

	— Хоёр гэдэг ч юу ч биш л дээ гэвэл

	Нэг отряд тэр шүү дээ! хэмээн Сирота гоморхонгуй эсэргүүцэв.

	— Та тооцоолоод үз л дээ, хэрэв ганцхан буудлагын отрядыг л аваад үзвэл отряд бүр хоёр гэхэд сумангийн хэмжээгээр зургаа батальоны хэмжээгээр арван найм болно гэсэн үг. Хорооны хэмжээгээр гэвэл тавин дөрөв хэмээн хуруугаа даран тоочсоор

	— Дивизийн хэмжээгээр гэвэл зуун жаран хоёр, арван дивиз гэвэл нэг мянга зургаан зуу болно... Тэгээд бодох юм бол Москвагийн дэргэд германчууд танкгүй болно. Хэрэв л цөмөөр тэгж чадвал! Тэгэхэд отряд бүхэн хоёр хоёр танк шатаасан уу даа, үгүй юу? Манай батальоныг ч аваад үзсэн дээ. Манайхаас өөр хоёр танк шатаасан тийм отрядыг би л лав мэдэхгүй юм байна! хэмээн өөрийгөө магтан дуусгав.

	— Тэгэхээр бүх фронтын хэмжээгээр тооцож үзээ юм шив дээ хэмээн Малинин инээмсэглээд, — Чи өөрийнхөө хийхийг хийж, шатаавал зохих хоёр танкаа шатаачихсан болохоор жаргалаа эдэлж болох, одоо бусдынх нь ээлж болоод байгаа юм биз дээ? гэв.

	— Яагаад тэр бил ээ? Би тэгж бодож сураагүй. Би зүгээр үнэнийг л хэлсэн юм. Отрядад хоёр танк гэдэг бага хэрэг.

	— Би бага гэж хэлээгүй байна. Харин тос царцана гэдэгт нь битгий найд л гэж хэлж байна. Хүйтэн янгинаж, германчуудын танк онгоцны тос нь царцаад, их буу нь буудахаа больж, автомат нь гацаад тэднийг зам дээрээс шүүрдэж овоолох нь л үлдэх хэрэг болох нь шив дээ! Ийм бодол буруу, ийм юмаар сэтгэлээ тайтгаруулсны хэрэггүй гэлээ.

	— Бидэнд өөрсдийгөө тайвшруулах хэрэг юу байх бил ээ? хэмээн хэлэхдээ Сирота «сул зогсож» байхдаа хэлэх үгээ олж цөхдөггүй бэлэн зэлэн үгтэй хүн билээ. Сирота гараа дэлгэснээ нар өөд хараад, — Энэ сайхан байдаг ч худал хэмээн нүдээ нарнаас жартайлган, — Ганцхан өдөр гэхэд л энэ тэнгэр чинь хуйсганаад явчихна гэв.

	— За тэр ч яах вэ, танай галын байраар явж үзье гээд Малинин босож тамхиныхаа ишийг чулуудан, дээр нь гишгэснээ онгорхой нүхээр түрүүлж оров.

	Түр амсхийсэн үед хэзээ ямагт инээдэг зангаараа Малинин арван мөчийн дараа гэхэд цэргүүдийн дунд орчихсон яриа хөөрөө дэлгэж суув. Түүнийг тойрон зургаан хүн сууж, бусад нь үүний дотор бас Синцов галынхаа байран дээр байсан ч гэсэн Малининд эд цөөдөхгүй, сэтгэл дүүрэн, хангамжтай байлаа.

	Тэгээд Малинин ороосон тамхиа бухимдангуй сорон сорон зогсож буй туранхай залуу цэрэгт хандан, — Михнецов чи химич хүн» би бол биш, чи тэгэхээр юу эс андах вэ, германчуудын шатахуун хүйтнийг даадаггүй, танкных нь шатахуун царцчихдаг гэж чи ярьсан байна. Бас чинийхээр бол их бууных нь систем гацаж, автомат нь асахаа болих нь ээ гэв. Энэ сэдэв Малинины сэтгэлийг их зовоож байсан учир уг яриаг эцсийн эцэст өөрийнхөөрөө эргүүлж зөв гэж үзсэнээрээ болгохын тулд улам цаашилж, — Тийм ч тийм байж болох л юм.Чи химич хүн, чи өөрөө мэдэх хэрэг, харин би хувьдаа л гэхэд үүнд чинь найдахгүй байна. Чи яах вэ найддагаараа л найд, би л тэгэхгүй. Харин чамд хэлэхэд, германы техник хүйтэнд гацна гэдэгтээ чи найд, би огтхон ч найдахгүй. Би ганцхан Михнецов чамд л найдна. Ямар ч цаг агаартай үед гар чинь салгалахгүй байж, винтов, гранат, ер нь л гарт чинь орсон бүхэн гацахгүй байг. Хэрэв гар чинь салганахгүй байх юм бол германчуудын хамаг техник нь гучин градусын хүйтэнд цагийн адил зогсолгүй ажиллаж байна уу, ялгаагүй тэд Москва хүрч чадахгүй харин чиний гар салганаад зүрх чинь гацчих юм бол германчууд ямар ч нөхцөл байдалд, техниктэй ч, үгүй ч хүйтэнд ч, дулаанд ч ялгаагүй Москва орчихно. Юу гэж бодно вэ дээ тэгээд химич ээ? гэлээ.

	Михнецов хараажаар,мангуу залуу биш тул улс төрийн удирдагч яриагаа хааш нь эргүүлж буйг тэр дороо ойлгов. Гэхдээ Москва руу давшиж буй германчуудад азгүй муухай арван найман тамын муу ёр шүглээсэй гэж чин зүрхнээсээ хүссэндээ манай хүйтэн, германчуудын техникийн тухай шинэ шинэ санаа тоочиж гарав.

	— За яах вэ, тэдэнд муу ёр шүглээсэй гэсэндээ тийм байя гэж бодъё хэмээн түүний сэтгэлийг нь түгшээсэн нигүүлсэнгүй дуу нь номхорсныг мэдрээд Малинин найрсгаар хэлж, — Гэхдээ түүнд гол нь биш, харин чамаас л голлоно. Тэдний тос нь хэрхэн царцахаас биш, чи ямархуу байхаас л болно гэдгийг ойлгоо биз дээ? хэмээн Малинин нэгэн зүйлийг няхуур хэлсээр байв

	— Тэгэлгүй яах вэ, энэ ойлгомжтой, улс төрийн удирдагч, аа, мэдээж хэрэг хэмээн хэд хэдэн хүн зэрэг дуугарав.

	— Сирота, өнөөдөр чинь юу билээ, пүрэв гариг бил үү хэмээн хэсэгхэн дуугүй байсан дараагаа Малинин хэлэв.

	— Пүрэв гариг

	— Хагас сайнд хорооны намын товчооны хурал болно гэдгийг анхаарч байгаарай. Тэнд чиний асуудал байгаа шүү, чамайг намд элсүүлнэ.

	— Асуултаас л айж байна. Би асуулт тавиагүй байхад цөмийг нь л мэдэж байдаг юм. Тэгээд асуулт тавихтай зэрэг л цөмийг нь мартчихдаг юм. Хяслантай юм шиг гээч! Бүр дандаан тэгнэ шүү.

	— Өглөөнөөс авхуулаад л дүрэм, «товч суралцах» хоёр уншаад байна билээ, бэлдэж байгаа хэмээн ахимаг насны нэг байлдагч эцэг ёсоор өгүүлэв. Энэ нь нөгөө коммунист батальоны хуаранд очихын өмнө нөхөд нь мань хүн загасанд явахаар дахиад бэлдчихжээ гэж дооглоод байсан тэр Трофимов байлаа. Одоо хөвөнтэй өмд цамц, чихтэй үстэй малгай өмсөн, хөвөнтэй цамц дээгүүр шинель өмссөн нь ёстой эр цэргийн хүн шиг харагдах агаад гагцхүү буурал хялгасан сахал нь л насыг нь илчлэх ажээ. Трофимов сэлбэг хүчин хуваахад Синцовтой хамт нэг суманд оржээ. Тэгээд учирсан бүх хохирлын дараа отрядад үлдсэн цорын ганц коммунист нь байв.

	«Хэрэв л Синцовыг эс оролцуулбал» хэмээн Малинин санаснаа, үгүй Синцовыг тооцож болохгүй, ямар нөхцөлд батлахаа алдсан нь нотлогдоогүй хүнийг байлдаанд гавьяа байгууллаа ч гэсэн намд цагаатган авахгүй байж болно гэж бодов.

	— Трофимов чи бэлдэхэд нь Сиротад тусал. Хэдийгээр чи байлдагч, Сирота отрядын дарга ч гэсэн ахмад коммунистын хувьд энэ асуудлаар ахмад нь чи гэж Малинин хэлэв.

	— Над тусалж байгаа. Над ганцхан дүрэм л байсан. «Товч суралцах» түүнийх хэмээн Сирота тосож дуугарав.

	— Москвагаас авч гарсан юм уу? гээл Малинин Трофимов өөд харав.

	Трофимов толгой дохисноо

	— Хүүхдүүд цөмөөр л Москвагийн тухай надаас шалгаах юм. Москва маань ямар шүү байна, тэнд сандарч тэвдсэн гэж ярилцах юм үнэн үү... юу болсны нь яриач гэлцэх юм. Би тэгэхээр нь эдэнд хэрэв тийм юм байсан ч бай, ой ухаанаас мань аль хэдийн мартагдчихжээ. Одоо харин миний ой тойнд Лермонтовын «Ард минь Москва байгаа биш үү, хүүхэд минь! Москвагийнхаа дэргэд үхье л...» гэсэн үг л байна. Бүр аль дивангарын энэ зууны эхэнд, харчуулын сургуульд байхдаа цээжилсэн хэр нь одоо болтол мартаагүй юм! гэж хэлэв.

	— яах вэ, Москвагийн сониныг сонирхож байгаа бол хамгийн сүүлчийнхийг нь ярьж болох л байна, Авгайгаас сая захидал авлаа... гэж Малинин хэллээ.

	Тэгээд фронт руу оргосон хүүгийнхээ тухай, районы орон сууцны хэлтэст авгайнхаа ажилдаа эргэж орсон тухай, Кукушкин гэгчийг мэргэжлийн ажил хийх эрхий нь хасан дайнд явуулсан тухай ярив.

	Байлдагчид сэтгэл өрөвдөн сонсоцгоов. Харин Кукушкиныг явуулсан гэдэг бүгдийн сэтгэлд таалагдав. Тэгэх л хэрэгтэй, чөтгөрийг гэлцэж байв.

	— Тэгэхээр Москвад журам горим хэвийн маягаар тогтоогдож л байгаа нь тэр дээ хэмээн Трофимов инээмсэглэн, — Энэ сайн хэргээ. Харин хүүгийнхээ оргосон тухайд чи уурласан, уурлаагүй ч өнгөрсөн хэргээ, Алексей Денисыч. Их дүрсгүй хүүхэд байсан юм даа, тэр л чигээрээ байгаа юм байна даа? Би өөрөө Москвагийнх, Коровийвалд суудаг юм болохоор зүггүйг нь мэднэ л дээ гэв.

	— Давгүй ээ хэмээн энэ үгэнд жаахан юм санасан Малинин дуугараад, — Би ч түүний насан дээр зэгсэн дэггүй байсан юм гэв.

	— Бөмбөгдөлтийн дараа Москвагийн байдал ер нь ямархуу байна даа? Би өөрөө Москвагийх Коровий валд суудаг юм хэмээн энэ хүртэл эрүүгээ тулан юу ч дуугаралгүй суусан цонхигор залуу байлдагч гэнэт асуув.

	— Коровий вал чинь бүрэн бүтээн. Трофимов ч та нарт арав хорь л дахин яриа биз дээ. Та нар түүний үгэнд итгэгтүн. Төлөв томоотой уудаггүй, хэдий загасчин ч гэсэн худал ярьдаггүй хүн гэж Малинин хэлэв.

	Цөм тачигнатал хөхрөлдөв.

	— Москва нээрэн тэгж бага эвдэрсэн үү, сонинд бичиж байгаа шигээр... хэмээн Коровий валд суудаг залуу цөхрөлгүй бас дахин асууж, — Шөнө болгон л толгой дээгүүр дүнгэнээд л өнгөрөх юм, дүнгэнээд л байх юм... гэлээ.

	— Нисэх нь нисэж л байна, хүрэхгүй л байхгүй юу. Сум болгон л чам руу хүрч ирдэггүй биз дээ? Москва тэр шиг л байхгүй юу. Энд байгаа чамд тэнд бөмбөгдөөд л сүйд майд болоод байх шиг санагдаж байхгүй юу. Би ийшээ фронт ирж явахдаа өвдөг чичирч явсан. Гэтэл хүрээд ирсэн хойно гайгүй л юм шиг байх юм байна шүү дээ.

	— Нээрэн л таны өвдөг чичирч байсан байх даа, нөхөр улс төрийн удирдагч! хэмээн Сирота үнэмшээгүйгээ эелдгээр хэлэв.

	Малинин түүн рүү доогтой хяламхийв.

	— Үнэндээ нээрэн чичирч байсан! Чи намайг бурхан багшийн заяасан айх сэтгэлээ алдсан хүн гэж бодоо юу? Яалаа гэж, айлгүй яах вэ! гэснээ толгой дээгүүрхнээ сум шүнгэнэн өнгөрөхөд доош бөхийх зуураа бас: — Харахгүй юу, сумаар тангараг тавьж байхыг... хэмээн тоглоом хийх зүрхтэй хэвээрээ л байв.

	Хоёр?, гурван хүн инээсэн боловч бусдынх нь царай төв болов. Юу гэвэл сум хариугүй ойрхон тэсэрсэн учир юуны тоглохтой билээ. Хоёр дахь мөн ийм оноц шалгасан сум урдхан талд нь тэсрэв. Цөм гүйлдэн бутарч, хананы халхавч дор орцгоов. Тэгтэл германы их буунууд улангассан адил тоосгон завод буй товцгийг тужид нь зогсоо зайгүй буудаж гарав. Эхүүн утаа үнэртлээ.

	— Өчигдөр бид тэдний дайралтыг няцааж байхад муусайн новшнууд галлаад л байсан! Өчигдөр бүр толгой өндийлгөхгүй болтол балбасан. Өнөөдөр бүр ч ширүүн байх шив... Шулуухан биднээс эхэлж байна шүү хэмээн Сирота Малинины чихэнд хашхирав.

	Өчигдөр германчууд нээрэн оноцоо шалгаж галласан юм уу, эсхүл өнөөдөр тэдэнд аз таарсан юм уу гэдгийг хэн ч, хэзээ ч бодох зав сэхээ байсангүй. Хэдэн арван сум хачин ойрхон эргэн тойрон тэсрэн, түүний хүнд доргионд газар нааш цаашаа хэдэнтээ доргив. Тэгснээ нэг сум барьж дуусаагүй барилга дотор яг тусав.

	Малинин үүний өмнө гадна тэсэрсэн сумны хэлтэрхийнээс халхлан ханан дор хэвтсэн бүх хүмүүсийн адилаар аймшиг, нүжигнээн, амьсгаа бүгчимдэх, доргихыг зэрэг зэрэг мэдэрч байлаа. Тэгтэл түүнийг суманд онги татуулсан хөлдүү шороо, нурсан хана хоёр дарчхав.

	Амьсгаа бүтэн, хамаг хүчээ шавхсаар Малинин дарж унасан тоосго шopoo хоёр дороос арайхийн сугарч гарав. Малинин ийнхүү нурж унахын урд талд гараараа толгойгоо халхлан, хоёр гар нь дээрээ байсан тулдаа ийнхүү бүтэн гарав.

	Гараа сугалж шалбарч цус болсон нүүрээ нэг тэмтэрч үзсэнээ өндийж босоход нь саад болсон бүхнийг ум хумгүй хаман шидэлж эцэст мэдээ алдсан ч гэсэн амьд голтой чулуун авснаасаа арайхийн сугараад гуйвж дайвсаар хөл дээрээ босов.

	Эргэн тойрон бүх юм зүйл дууссан байв. Хүнд сум хавийн газрын сантиметр бүрийг хуу эргүүлэн хаяжээ. Эргүүлж урвуулан хаясан газар, барилгын суурь чулуунуудтай хутгалдан хувцасны тасархай, хүний биеийн тасар тастагдсан хэсэг, өвдөгнөөсөө дээхнүүр таслагдсан хэн нэгнийх нь гуталтай хөл цасан дээгүүр хөглөрөн, цус бараан толбо болон цацагдсан байлаа.

	Малинин аль ч учраа ололгүй хэд алхсанаа, давхийн цочиж зогсов. Хөл дор нь ямар нэг юм шажигнахад доош харвал Трофимовын хүрээг нь утсаар ороосон, танил нүдний шил байлаа.

	Малинин өөрийнхөө дарагдсан, тэр булан руу эргэн хараад чухамдаа дарагдсаны ачаар л амьд гарснаа ойлгов. Гадна ёроолдоо туссан сумны доргилтоос тоосго нурж унасан агаад, харин дотор туссан тэр сум яльгүй сүүлд, дарж унасан тоосгоны хэлтэрхийгээс Малинины халхалж амжсан үед тэсэрсэн байжээ.

	— Хөөе, хүн байна уу, хүн байна уу? хэмээн Малинин сүүлчийн агшинд өөртэйгөө хэн байсныг санаж хашхичив.

	Сирота, бас нөгөө химич Михнецов байсан, хаа байна. Тэд! Балгасны энэ талд хүний хүүр ч, тэр ч байтугай сум шууд туссан үед хүний биеэс үлддэг хэсэг бусаг тасархай ч алга байв.

	«Тэсрэлтийн долгионд шидэгдчихсэн юм болов уу?» гэж бодтол энэ агшинд тоосгонд дарагдсан байшингийн булан дороос ёолох чимээ сонстов. Тэгмэгц хумс хуруугаа хугачин сандран тэвдэн байж тоосгонуудыг нь хаман шидэлж эцэст тоосгонууд дороос амьд мэнд, тэр байтугай босох санаатай хөдөлж цөхөж буй, нүүрнийх нь хэсэг туждаа улаан нялга, цус болчихсон хэвтэж буй Сиротаг тоосгон дороос татаж гарав. Сирота амаараа биш, хоолойгоороо гэх юм уу, амьд хэвлийгээрээ ёолж буй мэт санагдсан нь сэглэгдэж зэмдэглэгдсэн амаар нь гарч байлаа.

	Малинин хэсэгхэн цас атган авч, цусанд нэвчээн байж, Сиротагийн хүн харахын эцэсгүй аймшигтай болсон нүүрийг нь үрэв. Тэгснээ дараа нь хээрийн цүнхнээсээ хувийнхаа боодлыг гарган Сиротагийн толгойг өвдөг дээрээ өндийлгөн тавиад боов. Түүний амьсгалах учиртайг эхэндээ мартаад толгойг нь бин битүү боож орхитол Сирота амьсгаа бүтэн шуухитнав. Тиймээс дахин задалж боох хэрэг гарав. Боож задалсаар байтал цус болж гүйцсэн марлиараа түрүүчийн нүүрийг ороож гүйцээд, хана руу чирч аваачаад, аманд нь цус орж ирэн хахаж цацаад байхааргүйгээр толгойг нь өндөрлөж хана түшүүлэн хэвтүүлснээ Сиротаг сугалж авсан тоосгон дороос бас дахиад хүний хөл цухуйж байхыг сая харав.

	Энд бүр цагийн урд ирэхдээ Малинин химич Михнецов хуучин ч гэсэн эсгийгээр хоёр давхар улласан сайн эсгий гутал өмссөн байхыг нь анзаарсан билээ. Түүнийг саяхан эзэнгүй хаясан байшингаас олсон юм гэж Михнецовын хэлэхэд химичийг отрядад хэн бүхнээс илүү сайн өвлийн бэлтгэлээ хийжээ гэж тоглоом хийх юм уу гэж Малинин бодсоноо мартчихаж билээ. Тэгээд одоо тоосгон дороос улласан эсгий гутал цухуйж байхыг хараад тэнд Михнецов хэвтэж буйг мэдэв.

	Малинин цаг мөч алдалгүй Михнецовыг санд мэнд ухлаа. Эхлээд хөл талаас нь ухаж байснаа дараа нь өөрийгөө чанга чанга хараан, толгой нь тоосгон дор хаахна байх вэ гэдгийг нүдээрээ баримжаалж толгой талаас ухаж гарав. Хэрэв амьд байвал бүтэж үхэхээс нь урьд толгойг нь гаргах хэрэгтэй байлаа.

	Ийм энгийн юмыг шууд санасангүй хэмээн Малинин өөрийгөө харааж зүхсээр тоосгонуудыг ум хумгүй аван шидлэв. Эцэст Михнецовын мөр цухуйв. Малинин гараа шургуулж үзвэл хөвөнтэй цамцны цаана мөр нь дулаан, Михнецов амьд байх шиг байв. Малинин улам ч хурдан шалмаг, тэгэхдээ харин их хянуур болгоомжтойгоор Михнецовын хүзүү, толгойг дарсан тоосгонуудыг аван хаяллаа. Тэгснээ Михнецовын дагзан дээрээс дөнгөж өргөж авсан тоосгоны булангаа барьсан чигээр гэнэт зогсчхов. Михнецовын бие халуун бүлээн байсан боловч нэгэнт үхчихсэн байв. Гавлынх нь дээд талыг чухамдаа л энэ булан тоосго цөм цохичихсон байв.

	Малинин тэнийн босож барьсан тоосгоо тэртээ тийш нь хорсолтой чулуудтал, яг энэ агшинд нь пулемётын тасалдангуй тачигнах чимээ ойрхон сонсогдов. Эндээс дөчин алхмын наана фабрикийн яндангийн суурь дотор байсан хүмүүс амьд, тэгээд германчууд руу гал нээж байв. Малинин гав ганцаархнаа хоцорсон юм шиг санагдаж байсан учир үүнийг мэдээд дотор нь онгойв.

	Сирота руу очиж, дахин нэг өөд татаж суулгахдаа сум дахиад тэсэрвэл сумны хэлтэрхийнээс аль болох сайн халхлагдахаар чулуу шиг хүнд болсон биеийг нь яльгүй хажуу тийшлүүлэн суулгав. Энэ үед германчуудын их бууны гал алс тэртээ ар тал руу одсон байв. Сирота Малинины зөөж суулгахад ямар нэг юм хашхирах гэсэн мэт цус болсон боодол дороосоо ам нь хэд дахин муухан хөдөлж дараа нь өөрийнхөө арчаагүй болсныг гайхах адил хоёр гараа дэлгэж дахин зангидаад, чимээ аниргүй болов. Гагцхүү цээж нь л шуухитнан, хүндээр түхэлзсээр байв. Малинин Сирота өөд нэг хараад хананы нүхээр гаран яндан руу ухсан, намхан бүсэлхийгээр татсан шуудуу даган, пулемётын түг түг хийх чимээ сонсогдсоор буй тэр зүг одов.

	Дайсан их буугаар галлаж эхлэх үес Синцов өөрийнхөө хоёрдугаар номер болох хоёр дахь жилээ цэргийн албан хааж буй байлдагч залуу Колей Баюковын хамт янданд гаргасан хоёр амбразур нүхний нэгэнд пулемётынхоо ард хэвтэж байлаа. Тэр хоёр түрүүн оноцыг нь шалгасан хуучин баримжаагаа дагуулан пулемётоо тааруулан нааш нааш хий хөдөлгөн, тэгэхдээ бас Синцов хоёрдугаар номер, Баюков нэгдүгээр номер болон сольж хэвтээд салалгүй дасгал хийж байв.

	Амбразурын урд захаас доош, огцом эхэлсэн; доод хэсэг нь харагдахгүй, сум үл тусах хөмөг байв. Дараа нь налуу хэвий болсноо цастай ховдол хөндийтэй залгажээ. Тэр ховдол хөндий манай галын шугамыг хөндлөн огтолж гарсан байв. Тэр хөндийгөөс цааш дахин өгсөж, нэгэн товцог толгой эхлэх агаад тэнд буй гурван байшингийн дэргэд сумангийнх нь бусад отрядынхан байлаа. Тэр хөндийд окоп байсангүй, харин хоёр талаасаа солбин, салам галлах хоёр пулемётоор халхлагджээ. Германчууд өчигдөр яг энэ хөндий даган дайрах гэж оролдсон боловч харилцан солбилцсон гал дор өртөн цөмөрч чадсангүйгээр барахгүй, алагдагсдынхаа хүүрийг амь өрсөн байж чирч гулдран арилдаг ч гэсэн энэ удаад тэгж чадсангүй. Хөндийд өчигдөр гучаад хүүр үлдсэн гэж ярилцсан боловч амбразурын эндээс хэдхэн нь тэр дор цасан дээр харлан харагдана. Синцов Баюковын хамт цасан дээр хэвтээ шургааг, хөндийн наад цаад хоёр захад буй захын хоёр хүүрийг баримжаа болгон хараалж томьёолсон оноц буудлагын дасгал хийн хэвтэж байлаа.

	Долоо хоног хамт алба хаасан Баюков Синцовт нөгөө Москвад байхад прокурорын газрын жижүүрийг дуудаж өгөхийг зөвшөөрсөн тэр улаан цэргийг санагдуулдаг байлаа. Баюковын царай мөн л тийм хүүхэн хүний адил үрчлээсгүй толигор, ягаавтар агаад хав хархан хөмсөгтэй байв. Үстэй чихтэй малгайгаа авахад өрвийж ургасан үс нь цул шар хонгор даахь адил байв.

	«Чи энгийн байхдаа сэвлэгтэй байсан хүн үү?» хэмээн бүр эхний өдөр Синцовыг асуухад Баюков: «А— ха!» гэж хариулж билээ. Синцов тэгэхэд нь Баюковыг тас хар хөмсөг, хонгор шар үстэй этгээд гоё залуу байсан байхдаа гэж бодов. Одоо бол харин үсээ хусуулчихсан, хэтэрхий том, хуучин үстэй чихтэй малгай далбайтал өмссөн, шинель нь хөвөнтэй цамц дээрээ овойн тэгээд хоёул гурван бүтэн хоног хээр гадаа ил салхинд, эхлээд шавар шавхайд, дараа нь хүйтэн жаварт хайрагдан хэвтсэн болохоор тэнд гоёхтой мантай байлаа.

	Тэр хоёр танилцсан анхны өдрөөсөө авхуулан, яг хэлбэл пулемётын хоёр номер хоёул хоёр дахиа ч, нэг дэхээ ч орлон ажиллаж чаддаг байх ёстой гэж хэлээд Синцов мөн тэр дороо хэлснээ ажил болгон бататгаж, улмаар түр амсхийлтийн эхний цагаас авхуулан Баюковт өнцөг булан гаргах тооноо, алсын хараа тааруулах сэлтийг зааж өгсөн тэр мөчөөс эхлэн хамгийн дотно сайхан харилцаа тогтоож билээ.

	Баюков бол Резань хотын дэргэдэх, Ока мөрний чанадах ойн Солотч суурины хамтралчин хүн байлаа. Солотч бол төмс, Ока — Старицын хуучин цутгалын загас агнуураараа их зард гарсан суурин байлаа.

	Байдал энд ямар байгаа ч гэсэн хүн дандаа байлдахгүй нь л байлдахгүй. Баюков танилцсан хүнээ сэтгэлдээ таалагдах эсэхээс дуугүй ч байж чаддаг, яриа хөөрөөтэй ч байж чаддаг байсан агаад долоо хоногийн дотор Синцовт эцэг нь нас барж, эх нь өвдсөн, гэр орныхоо гачигдлаас болоод долоон жилийг төгсгөж чадаагүй, дайны өмнө нэг жил комсомолчдын төмсний бригадад бригадын дарга байсан, тэгээд дайны дараа агрономчийн ангид явж суралцах санаатай байгаа гэдгээ ярьж амжиж билээ.

	— Харин эхлээд долоогийнхоо шалгалтыг өгөх хэрэгтэй болно. Би уг нь армид байхдаа өгчихнө гэж бодож байсан юм. Тэгтэл ийм хэрэг болдог байна... хэмээн Баюков ярив.

	«Ийм хэрэг» гэдэг нь дайн байлаа.

	Баюков бол итгэмтгий, юм хүм мэдэх сэн гэж их сонирхдог залуу байлаа. Юм хумаа хийдэг уутанд нь хадгалаастай явдаг дэвтэрт нь уншсан бүх номынх нь жагсаалт байв. Түүний насан дээр гэхэд зуун дөрвөн ном уншсан нь багагүй тоо байсны дээр дандаа шилдэг сайн номууд байлаа. Хэрэв орой үдэш нь нөхцөл бололцоо таарвал тэр номуудынхаа агуулгыг Синцовт Резань нутгийн «а» үсэг голлосон аялгуугаар ярьж өгдөг байлаа.

	Тулалдааны цагт Баюковын хамаг ухаан санаа нь үүрэгт ажилдаа явчихдаг байлаа. Үүн дээр Синцов хоёул таардаг, бие биеэ ойлгодог байлаа. Синцов бас л хамаг зүрх сэтгэлээ тулалдаанд зориулж, өөртөө ямар ч өршөөл энэрэл үзүүлдэггүй, хувийн ямар ч эрх ашиг боддоггүй хүн байлаа. Дайнд оролцох ирээдүйн амьдрал нь ялалт болтол буюу эсвэл үхэн үхтлээ эдүгээ дан ганц цэргийн амьдрал байх юм шиг санагдаж байлаа. Анд сайн туслагч болох нь энэхэн долоо хоногт мэдэгдсэн Баюков өөрт нь энэ ертөнц дээр хамгаас эрхэм чухал хүн байсан тул үүнээс болж Баюковыг эрхэмлэн хайрлаад ч зогссонгүй, өчнөөн олон жил зан зангаа авалцан сайн мэддэг болсон бусад олон хүнд хийхээсээ ч илүү их юм түүнд зориулан хийхэд бэлхэн байлаа.

	Их бууны буудлага эхэлмэгц Синцов Баюков хоёр сумны тэнэсэн хэлтэрхийд амыг нь дэлсүүлэхгүйн тулд пулемётоо амбразураас гэдрэг нь өөрсөд рүүгээ татаад, өөрснөө галд тэсвэртэй бөх тоосгоор өрөгдсөн яндангийн ёроол руу нугдайн доош сууж авав. Их бууны буудлага их ширүүн хүчтэй, мэргэн оноцтой буйг хоёул тэр дор нь мэдэв. Ойрхон болж буй тэсрэлтээс эргэн тойрон пижигнэсээр байсан боловч ийм буудлагын үед ч энд, яндан дотор өөрсдөд нь ерөнхийдөө аюул осолгүй бага байлаа. Юу гэвэл олон давхар эгнүүлэн өрсөн галд тэсвэртэй тоосгыг гагцхүү хүнд сум, их ойрхноос шууд тусгалаар, тэгэхдээ бас шүргэж гарах биш, яг шулуун өнцгөөр тусвал л цөм цохиж болох байлаа. Сумны хэлтэрхий яндан дотор нисэж ороход ч бэрх байв. Бүр уржигдар Баюков хоёул уурын зуухны ган гөлмөн төмрөөр яндангийнхаа оройг тагласан байлаа. Энэ төмрийг уг нь уурын зуухны хаалганы далавч хийхээр зориуд бэлдсэн байсан юм гэж отрядын дарга Сирота ярьж билээ. Тэр төмөр арван миллиметрийн их зузаан төмөр байсны дээр хоёр гөлмөн төмөр яльгүй ангалтайгаар яндангийн амсрыг бараг бүтэн бүрхжээ. Яндангийн суурь хавиар утааны хоолой гарсан учир одоо түүгээр, яндангийн дороос нь шурган орж байлаа.

	— Яг л галын цэг гэсэн үг байна хэмээн өчигдөр Сирота хэлсэн агаад Синцов Баюков хоёр өнөөдөр яндангийнхаа тухай чухамдаа л яг тэгж бодож байлаа.

	Тэр хоёрыг нэг л зүйл, янданг бөглөсөн төмөр дээр сум яг халз дээрээс нь тусвал л нэгмөсөн хөнөөх байлаа. Хэрэв тэгэх юм бол хаашаа ч нуугдах газаргүй, хоёул будаа болон бут үсрэх байлаа. Гэхдээ дайны үед өөрийн эрхгүй яагаад ч болов хүрээд ирдэг үхлийн үй олон бололцооноос явж явж заавал энэ золгүй явдал нь тааралдана гэж одоо энэ буудлагын дундуур ч даан их бодогдохгүй байлаа.

	Германы гал улам ширүүссээр байв. Баюков кармануудаа дараа дараалан эргүүлж урвуулан оёдол дотуур нь шигсэн махорын үрдсүүдийг түүн алган дээрээ цуглуулж эхлэв. Өчигдөр бас л махор байсангүй. Баюков нэг удаа мөн ингэж байгаад нэг тамхи ороочхож билээ. Тэгээд өнөөдөр түүнээ дахихыг оролдож буй нь энэ билээ. Галлалт их шигүү байсан учир Баюков цухалдаж байв.

	Синцов босож очин, амбразурын нүхээр харагдаж буй цаст хөндийг харав.

	Тэр хөндийд хоосон газар хүртэл сум тэсэрч байв. Гэхдээ цөөн байлаа. Харин гурван байшин бүхий товцог, хажуугийн зэргэлдээ отрядуудын галын шугам дээр битүү утаа манан бүрхээстэй байв. Сум тэнд хана адил эгнэн тусаж, гурван байшингийн нэг нь ерөөс байгаагүй мэт оргүй арилсан байлаа.

	Синцов зогсоо зайгүй үргэлжлэн буй буудлагаас айсан даа биш, харин: «буудлага зогсмогц л дайралт эхэлнэ дээ» хэмээн бодож байснаасаа болоод дотор нь давчдах шиг болж байв. Тэгээд хананы дэргэд очин Баюковтай зэрэгцэж суугаад буудлага зогсохыг хүлээв. Тэгтэл Синцовын толгой гэнэт загатнан, чихтэй малгайгаа хоромхон зуур хойш болгон, чамархайныхаа дээхэн талд буй шархаа болгоомжтой гэгч зөөлхөн илбэж үзэв. Хоёр долоо хоногийн урьд энэ шарх Золотаревт үхлийн шарх шиг санагдсан бол эдүгээ гарын арьсны тэмтрэлд яльгүй гүвдрүүтэй мэт санагдах тэгшхэн агаад хоёр хажуугаар нь ургаж гүйцээгүй өргөс мэт ширүүн үс бүхий нарийн зураас болж хувирсан байлаа.

	Иймэрхүү үед хүмүүс юу бодож байгаа нь тэр болгон дандаан адил байдаггүй. Заримдаа чухал, заримдаа чухал биш зүйлийн тухай заримдаа аль аль нь салаавчлан, заримдаа зүгээр л хар аяндаа, бодол санаа нь хаашаа л хөдөлнө тэр зүгт, заримдаа үхлийн аймшгаас хөндийрүүлж болох юм шигээр санагддаг тэр зүйлийнхээ тухай хүчээр бодох нь байдаг.

	Синцов биеэ албадсангүй толгойдоо л юу орсныг бодон сууж байв. Гэтэл бодол санаа нь солигдон, юм бүгдийн тухай бодох ёстой бүх юмныхаа тухай бодож амжихгүй юм шигээр айх адил бие биеэ түлхэн зайлуулсаар байв.

	Хаа байгаа, юу хийж байгаагаа Машадаа мөн одоохон суугаад л захиа бичье дээ байз гэсэн бодол энэ хэдэн өдөр хэдэнтээ төрж билээ. Үүний маань Маша мэдээсэй гэж хүссэн боловч хэчнээн л их хүсэх тусам xaaшaa бичих юм бэ? Одоо хаа байгаа бол? Түүнд маань сургуулийнх нь шуудангийн хайрцаг бий боловч одоо тэндээ байхгүй, аль хэдийн фронтын цаад талд оччихоод байгаа, тэгэхээр эндээс тийш нь бичнэ гэдэг цэргийн хүний гурвалжин захидлын хошуугаар энэ яндангийн тоосгон ханыг цоо дүрэх гэж оролдсонтой адил хэрэг биш үү? хэмээн өөрөө өөрөөсөө улам давчдан асууж байлаа.

	Синцов тэр шөнө Москвад Маша нь хэрхэн явган суучихсан хөлийг нь төмпөнд угааж, дагширсан хирийг нь арилган үрж байсан, шархыг нь хэрхэн эелдэг зөөлөн хүрч ядан угааж байсныг санаад эвлэг сайхан гар нь хүрэх шиг болон энхрий дотно бодогдон хамаг бие нь бадайран мэдээ алдах шиг санагдсан тул өөрийнхөө санан дурсахын хүчнээс айн амандаа хараал тавин, тэрхүү дүрэлзэн ирсэн сэтгэл хөдөллөө бушуухан унтраав.

	— Юу гэнэ ээ? хэмээн эцсийн эцэст хэдэн чимх махор олон утас шиг нарийхан тамхи ороож авсан Баюков нь асуув.

	— Юу гээч үгүй ээ хэмээн Синцов гараа сэгсрэв.

	— Би чамайг нагац эгчээ дурссан байх л гэж бодлоо хэмээн Баюков эгзгийг нь ололгүй тоглоом хийж орхив.

	Синцов шархдан, шархнаасаа болж бадайрч хөшсөн ой ухаандаа буй Гродно болон энэ үгтэй холбоотой бүхнээ бөглүү, хууч өвчин сэргэх адил дурсан санав. Тэгснээ өөрөө ч анзааралгүйгээр, хэдгэнэд хатгуулсан адил толгойгоо татавгасхийлгэв. Дараа нь Синцов цагийн урьд толгойн өврөөс өгсөж явсан Малининыг алсаас харсан тухайгаа бодоод, Малининыг сумангийн улс төрийн удирдагчаар томилогдсон эхний өдөр түүнтэй ярилцсан яриагаа дурсан санав. Малинин тэр үе сумангийн бууж хоноглосон, эдүгээ бол аль хэдийн германы ар талд хоцорсон Клинца тосгоны бүтэн үлдсэн байшингуудаар орон, хүмүүстэйгээ танилцаж явж билээ. Малинин байлдагчидтай ярилцаж дуусаад, Синцовыг байшингаас нүд дохин дуудаж гаргаад, хөлөө хол алцайн, хоёр гараа кармандаа хийн зогсох дуртайгаараа зогсоод:

	— Өөрийнхөө өнгөрсөн явдлыг тайлбарлаж, бичээд орхи. Шинэ ангид орсон болохоор, тэнд журам горим төгс сахих ёстой гэж дүнсийн хэлэв.

	— Хэнд бас бичих хэрэг вэ? Би ч бичдэгээ биччихсэн хэмээн Синцов гунигтай өгүүлэв.

	Малинин нөгөө л дүнсгэр чигээр өөр өөд нь харснаа, мөн л тийм дурамжхан дуугаар:

	— Над бич. Би өөрийнхөө биеэр дивизийн комиссар юм уу, дивизийн улс төрийн хэлтэст өгнө. Тэндээс хааш нь явуулахаа шийднэ биз. Чи түүндээ чамайг хэн ямар баримт явдлыг чинь баталж өгч болохыг бичээрэй. Шалгахыг хүсвэл шалгаж үзэг. Одоохондоо оромжтой байгаа дээрээ бич, маргааш хаа унтахыг хэн яаж мэдэх вэ! За юу? хэмээн Малинин дүнсийн дохиод, гудамжаар орон дараачийн байшин өөд алхсанаа, гэнэт эргэн зогсоод, — Синцов? гэж дуудав.

	Синцов хүрч очив.

	— Чи тэндээ намайг бүр эхнээс нь аваад мэднэ гэж бичээрэй. Чи ингэж эхлээрэй. Миний тухай таны мэдэж байгаачлан... гэснээ «ангийн командлал болон улс төрийн хэлтэст мэдэгдэхийн тулд би ийнхүү албан ёсоор бичиж тодорхойлохыг хүсэж байна...» гэж бичээрэй. Мэдэв үү?

	— Мэдлээ.

	Тэр шөнө өөрийнхөө тухай товчхон, тэгэхдээ Малинины хэлсэн ёсоор хүмүүсийн нэр ус барин зааж бас дахин бичихээр сууж авав.

	Гэхдээ хэчнээн ч товчхон бичье гэсэн, энэ бүхнээ Машадаа ярьсны дараагаар, Елкин, Малинин нарт давтан ярьсны дараа, энэ бүхнээ прокурорт нэгд нэгэнгүй бичсэний дараа, гав ганцаархнаа хоцорсон үедээ олон дахин санаж бодсоны дараачаар дахин бичнэ ээ гэдэг шаналгаатай хэцүү байлаа. Ер нь тэгээд, эцсийн эцэст байлдахаар ирсэн болж байна уу, тайлбар бичихээр ирсэн болж байна уу? Хэдий тэгсэн ч гэсэн Синцов түүнээ бичээд Малининд өгч билээ. Үүнээ маргааш өдөр нь маршилж явах үед өгөв. Дивиз нүцгэрсэн жигүүрээ хумин бэлтгэл галын байр өөд яаруу тэвдүү явж байсан үед ердийнхөөсөө бүр ч баргар царайлан шавар шавхай дундуур шал пал гишгэлэн яваа Малинин Синцовтой зэрэгцэн ирснээ юу ч дуугаралгүй өргөдлийг нь аваад шинелийнхээ карманд хийж орхив. Үүнээс хойш Синцов Малининтай олон удаа уулзалдсан боловч хоёул ахиад энэ тухай нэг ч ярилцсангүй.

	Тэгээд Синцов эдүгээ газар доргиосон хүнд тэсрэлтийн чимээг сонсон сууж байхдаа, Малинин өргөдлийг нь хэрхэн хэнд өгсөн, ингэж өгөхдөө юу гэж хэлсэн, одоо улс төрийн хэлтэс буюу Онцгой хэлтсийн хэнийхэд нь дуудагдахаар хүлээж байгаа зэргийг төсөөлөн бодохыг оролдож үзэв. Эдүгээ арван өдөр тулалдсаны дараа галын тэргүүн шугам дээрээс өөрийг нь дуудахгүй гэж үзэж байсан боловч хувь заяагаа шийдэгдээгүй буйд дотор шаналсаар л байв. Гэтэл бас шархтаад ар тал руу авааччихвал энэ тайлбар ч, Малинин ч баяртай болж цөм зүйл дуусна. Эмнэлгээс гараад өөр ангид очин, бас дахиад л цөмийг эхнээс нь бичих болно... гэсэн зовуурьтай бодол бас дээр нь нэрмээсэлнэ.

	Хөөе. Миний санахад тэнд нөгөөдүүл дээр маань тусчихсан шиг байна! хэмээн Баюков их буу нижигнэхийг даран дуулдуулахын тулд Синцовын чихэнд хашхирав.

	Синцов илүү амбразур луу очин харвал заводын баригдаж дуусаагүй хананы нэг нээрэн ч хуучнаасаа намхан болчихсон байхыг сарнин буй утаан дундаас олж харав.

	— Нээрэн л тусчихсан шиг байна хэмээн сэтгэл түгшин хэлэв.

	Энэ бол германы буудлага эхэлснээс хойших барагцаалбал арав дахь минутын үед байв. Үүнээс хойш бас гучаад минут үргэлжлэн галласнаа, галын чимээ, гүн тийш, ар тал руу одов. Эдүгээ сумны тэсрэлтийн оронд, толгой дээгүүр үргэлжлэн шунгинан гарсаар буй чимээ л сонстоно.

	— Чи, Коля, энд зогсоод хараад бай, хэрэв хэн нэг хүн харагдвал холбоо бариарай хэмээн Баюковыг тоосгон завод харагдаж буй амбразур луу дохив. Тэгээд өөрөө пулемёт зоолттой буй амбразур луугаа ирлээ.

	Эндээс юм бүхэн сайхан харагдана. Ар тал руу тэсрэлт хана адил хөшиглөн нүргэлнэ. Харин тоосгон завод бүхий толгой, гурван байшинтай толгой хоёрын хоорондох цаст ховдол хөндийгөөр германы танкнууд цувралдаж харагдав. Түрүүчийнх нь танкнууд урьд гурав байсан, одоо харин хажуу тийшээ жайжийсан ганц байшин үлдээд буй Синцовын мэдэж буйчлан зооринд нь болон эргэн тойрны окопуудад нь манай хоёр отряд байгаа тэр товцгийн бэл ээд өгсөж эхлэв.

	Түрүүчийн танк зогсон, их буугаараа галлавал сүүлчийн үлдсэн жайжгар ганц байшин өвсөн овоохой адил намхийн унав. Танк дор гал овосхийвэл танк ганцхан газраа эргэлдэж эхлэв. Дараа нь танк дор дахиад нэг гал овосхийвэл танкнаас өтгөн хар утаа олгойдов. Хар хар дүрс дээд талын тагт нүхнээс үсрэлдэн цасан дээр буув. Салхи тэндээс байсан учир тэндэх чимээ тов тодхон, тэгээд тэрхүү буудах чимээ сэтгэл түгшин цөөхнийг л илтгэнэ. Манай хоёр отряд бүгсэн тэр газраас ийнхүү бараг л үл буудна. Нөгөө нэг танк шатаж буйнхаа дэргэдүүр гаран товцог гүвээг даван, гүдгэрийн цаад руу далд оров. Нугалаа хөндийгөөр яваа бусад танк ч бас саад тотгоргүй урагшилсаар байв.

	Дахин нэг мөч өнгөртөл Синцовын хараанд германы явган цэргүүд гарч ирэв. Хар хар дүрсүүд танкны хаа араас хэлхэн цуварчээ.

	— Баюков, пулемётдоо! гэж Синцов хашхираад, эхний германчууд нь дөчин метр зайнд ирээгүй явахад нөгөө овоо хараагаа хэрчлээсэндээ тааруулж авав.

	Баюков гүйж ирснээ, дайзтай туузан сумаа тэгшлэн засаад дараа нь дээрээс доош Синцовын нүүр өөд түгшингүй харав. Түүний харц: «Чи юугаа хийгээд эхлэхгүй байгаа юм бэ?» гэж хэлж байв. Гэтэл Синцов дахиад мөч хүрэхтэй үгүйтэй хүлээв. Юу гэвэл овоо хараа яг тааруулчихсан, үүнээ ашиглахыг хүсэж байлаа.

	Цуваа германчууд шургаагийн түвшинд орж ирэв. Синцов богинохон ээлжээр шүршээд, дараа нь урт, тэгээд шургаагийн дэргэд хэвтсэн германчуудын босон харайхад дахин нэг богинохон ээлжээр шүршээд авав. Энэ сүүлчийн шүршилт хамгийн мэргэн онох шиг болов. Босон харайсан германчуудын тав нь өнхөрч ойчоод, дахин босох гэж ч, мөлхөх гэж ч оролдсонгүй.

	— Яасан бэ? хэмээн агшинхан зуур хөндийрөн, Баюков руу эргэн нүүрээ нүүрэнд нь түргэн ойртуулаад, — Завод дээр, манайхан тэнд юу болж байх шиг байна? гэв.

	— Хэн ч харагдахгүй байна. Байхгүй болгосон болов уу гэж айж байна хэмээн Баюков хэлэв.

	Синцов үүнийг сонсонгуут, цэргийн хүмүүс хэдүүлхэн хоцрохоор сумаа их нарийлах болдог тэр зангаар бодож байснаасаа богинохон дараачийн ээлжээ шүршив.

	Тэгээд Баюков хоёул тавин минут хэртэй галлан, германчуудыг үе үе цасан дээр хэвтүүлэн, урагшлахыг нь барьсаар байв. Дараа нь германчууд хэсэг хэсэг болон хуваагдаж хөндийн цаад зах барин гүйлдэж эхлэв. Пулемётын сум тийшээ хүрч байсан ч гэсэн галын оноц нөлөө нь буурав. Германчуудын хар цуваа гурван байшинтай хэцийг давав. Тэндээс тэдэн рүү хэн ч галласангүй. Тэгэхлээр тэнд манайхан цөм устгагдсан ажээ.

	Германы ямар нэг пулемётчин хоёр номерынхоо хамтаар шулуухан цасан дээр хөлөө байдгаар нь алцайн хэвтэхийг Синцов Баюков хоёр эндээс илхэн харж байлаа. Өөрсдийнх нь пулемёт руу хариу гал нээж эхлэв. Сумнууд ердөө амбразурын дэргэдхэн тоосго долоон исгэчнэ. Герман их мэргэн галлаж байсан боловч тэнцвэргүй байдалд ил газар хэвтэж байлаа. Тэгээд Синцов гурван удаа онолгүй шүршээд дөрөв дэх дээрээ яг аваад тавьчихав. Пулемёт нь цасан дээр эргэлдэн ойчих нь хүртэл харагдав. Түүнийг шүршилт авч хаясан юм уу, герман үхэхийнхээ өмнө гараараа угз татаад унасан юм уу, нэг нь л болов. Хоёр дахь номер нь бас үхсэн бололтой цасан дээр хэвтэж байв. Тэгээд Синцов Баюков хоёр, хэдэн мөч өөр зүг галлаж байтал Баюков гэнэт Синцовын гараас угзран:

	Хоёр номер нь... гэв.

	Синцов тийш эргэж харвал пулемётын дэргэд цасан дээр ердөө ганцхан дүрс хэвтэж байхыг үзэв.

	— Мөлхөөд алга болчхож... гэж Баюков хэлэв. Түүний үгэнд зөвхөн харамслаар барахгүй, хэрэв тэр германы оронд өөрөө байсан бол мөлхөж арилахгүй, харин ганцаархнаа ч гэсэн үргэлжлэн галлах сан билээ гэсэн зэмлэх аялгуу сонстож байв.

	Германчууд эхлээд тулалдааныхаа нийт давшилтын үймээн тэвдээн дунд сэтгэлийг нь даан их зовоогоогүй байсан энэ пулемётыг анзаараагүй байснаа эцэст түүнийг үгүй хийхээр шийдэн, танкчидтайгаа холбоо барьсан байжээ. Танкнууд Синцовын хараанаас баруун тийшээ далд орж эхэлснээ, гэнэт нэг нь эргэв. Синцов түүнийг гэмтсэн юм байх гэж бодтол тэр нь өөрийн нь өндөрлөг өөд чиглэн маш хурдан давхив. Тэгээд товцгийн доод хормойд хүрч ирснээ явдлаа удаашруулан зогсов.

	— Одоо бидэн рүү галлаж гараа даа хэмээн Баюков хэлэв. Синцов толгой дохив.

	Тийшээ очиж, манайхан юу болж байгааг сонсооч

	Танкны цамхгийн дээд таг онгойн нэг герман гарч ирэв. Бодвол орчны нөхцөл байдлыг сайн харж авах гэсэн бололтой.

	Синцов нэг шүршээд авбал танкчин арилан, таг нь хаагдаад минутын дараа амбразурын дэргэд сум тусав. Тэгмэгц Синцовын пулемёт амьд байна гэдгээ гэрчлэн хөндий даган гүйлдсээр буй германчууд руу хорсолтой удаанаар шүршлээ.

	«Хэд хэдэн цуваагаар, их бөөн явж байна» гэж Синцов бодов. Өөрийнх нь буй энэ газраас цөм алган дээр буй мэт ив илхэн байв. Тэгээд Синцов эргэн тойрон ийнхүү өрнөн буй тулалдааныг амьдралдаа анх удаа ийм сайн харав.

	— Сонсоод сонсоод юу ч сонстохгүй байна. Нэг ч буу дуу гарахгүй байна. яах вэ, би яваад мэдээд ирэх үү? гэж Баюков асуув.

	— Яваад ирмээр л байна. Гэтэл би энд ганцаараа барахгүй болов уу гэж айж байна хэмээн Синцов хэлэв.

	Танк ахиад буудаж амбразураас холгүй сум тусав. «Битгий залаад бай, амьд байна!» гэх адил Синцов дахиад явган цэргүүд рүү шүршлээ.

	— Ойрхон ирэх гэж байж магадгүй.Гранатаа бэлд! гэж Синцов сөөнгөтөн дуугарав.

	Баюков газраас аль хэдийн төмөр утсаар холбосон гранат өргөн харуулав.

	Танк хэд дахин галласнаа Синцовын зөгнөсөн ёсоор ойрхон тулж ирэхээр шийдэв. Нэгдүгээр араагаараа бөглүү хүржигнэх нь ойртсон тул зүрх түгшүүлж байв. Танк зогссон байрнаасаа хөдлөн цасан хунгар даган жишүү аажуухан мөлхөж, дараа нь чиглэлээ өөрчлөн мурийж тахиралдан улам улам дээш өгссөнөө сум үл тусах хэвгийд орчхов. Синцов Баюков хоёр түүний амьсгаадан уухилах мэт чанга хүржигнээнийг сонсож байв.

	— Хэрэв ойртож ирвэл шууд амбразур луу галлана даа гэж Синцов хэлэв.

	— Чи тэгвэл шагаагуур нүх рүү нь буудаарай, би гранаттай мөлхөнө гэж Баюков хэлэв.

	Гэвч Синцов хариу дуугарсангүй, хөндий даган шинээр гүйлдэн гарч ирсэн германчууд руу шүршив.

	Үл үзэгдэх танк хаа нэг газар гадна талд уухилсаар л байв. Синцовт тэр танк холдох ч үгүй, ойртох ч үгүй байгаа юм шиг санагдана. Эцэст нь танк дахин гарлаа. Тэгэхдээ тэдний айж байснаар яндангийн дэргэд, амбразурын урд биш, харин анх зогсож байсан түрүүчийнхээ байран дээр хүрч очсон байв.

	— Мөстсөн газраар өгсөж чадсангүй! хэмээн Синцов баяртай хэлээд ханцуйгаараа хөлсөө арчив.

	Танкны дээд таг дахин онгойж, танкчны толгой агшинхан зуур цухуйснаа буцаж хаагдаад танк яльгүй хөдлөн байраа солив. Их буу нь долоовор хуруу адил амбразур өөд чиглэн нэг өөдөө нэг доошоо болон хараа тааруулж харагдав. Синцовын бие зарсхийгээд явчхав. Их бууны сум амбразурын хажууханд тусаж тоосго үйрүүлэв. Дахин сум тэсэрч, тоосго дахин тоос болон манарав. Бас дахин нэг чих дүлийрүүлсэн бөглүү тэсрэлт гадна талд биш харин дээрээс тусан, гөлмөн төмөр тас буун ховх үсрээд, хоёул толгойгоороо хана мөргөн, чих нь гэнэт дүлийрлээ. Синцовт сум амбразураар орж ирэн, дотор тусах шиг санагджээ. Хэрэв тэгсэн бол тэр хоёроос будаахан чинээ ч юм үлдэхгүй билээ.

	Гэтэл сум амбразурын гадна ирмэгт тусан, хэд хэдэн сумны хэлтэрхий тэсрэлтийн долгионы хамт янданд орж ирсэн байжээ. Синцов ар шилэн дээрээ бөглүүхэн өвдөхийг мэдэрсэн хэр нь пулемёт руугаа ухасхийн барьж авснаа тагаа бүр гэдрэг нь дэлгэчихсэн, цамхаг дээрээ гараад уужуу тайвуу босоод нүд гялбуулсан наранд саравчлан тусгалынхаа үр дүнг харан зогсож буй германыг олж үзэв.

	Синцов пулемётынхоо амыг яльгүй хөдөлгөн, цамхгийн дээд тал, танкчны мөр хоёрыг хэрчлээсэндээ оруулан тэрхүү германыг үзэн ядах бүх хорслоо агуулан дарах товч дээрээ хамаг хүчээрээ дараад тавьчихав. Танкчин бүсэлхийгээрээ тас цохигдон цамхаг дээрээсээ үсрээд унахын толгой дээр нэг нь хөлөөс нь татав бололтой. Түүний алагдсан гэдэгт Синцов бат итгэв. Дотогш оруулаад тагаа хаачхав. Танк дараагаар гурав, тэгэхдээ оноцгүй галлаад (тэр гурвын ердөө нэг нь л яндан дээр тусав) буцаж эргэн, доошоо орлоо.

	Ингэсэн дараа л Синцов сая пулемётоо орхин, хөдөлгөөнгүй хэвтэж буй Баюковын дээрээс бөхийв. Баюков бүдэгхэн ёолсоор хэвтэж байв.

	— Яачихсан бэ, Коля! хэмээн Синцов ганцаар өнчрөн хоцрохын аймшигтай хар бодолд дарагдан асуув.

	— Нуруунд... бүслэхийн хавиар туссан байна гэж Баюков шивнэн хэлэв.

	Гар дээрээ өргөн өндийлгөвөл Баюковын хөл мэдээгүй болсон байв.

	Синцов шинель, хөвөнтэй цамцыг нь ярж үзвэл Баюковын нуруун дээр их биш цусан толбо харагдав. Сумны хэлтэрхий жижигхэн ч гэсэн яг нурууны нугас дайрчээ.. Тиймээс Баюков хөдөлж ч чадахгүй болчихсон байв.

	— Харин гар зүгээр байна хэмээн Синцовыг боож байх хоорондуур Баюков хуруунуудаа хөдөлгөн үзсээр хэлээд, — Чи намайг жаахан ийшлүүлээд орхи, би сум өгөөд байж чадна гэв.

	Синцов түүнийг яльгүй хажуу тийшлүүлээд эргүүлбэл Баюков огцомхон ёолсноо дайзанд хүрээд, сулхан хөдөлсөн ч гэсэн дайз цувуулж өгөөд байж дөнгөв.

	— Өгөөд байж чадна аа. Харин энэ хөл яачихаа вэ... 

	— Ердөө л доргионых хэмээн Синцов өөрийнхөө тайлбарыг тодруулж хэлэлгүйгээр, Баюковын сэтгэлийг засан тайтгаруулж, — Гайгүй, зүгээр болчихно... гэв.

	Синцов амбразураар сэтгэл түгшин харав. Германчуудын эгдүүг хэчнээн их хүргэх тусам пулемёт, Баюков гурвуул төчнөөн түргэн зүйл дуусна гэдгээ Синцов мэдэж байсан боловч германчуудыг хөндийгөөр дахин хоншоороо цухуйлгаж, буудлагын бүсэнд орж ирвэл толгойг нь илж өнгөрөөхийг хүссэнгүй.

	Синцов германчууд нөгөө хажуугаас өгсөн гарч ирж болзошгүй, тэгвэл нэг зэрэг хоёр амбразур хамгаалж хэрхэвч чадахгүй гэдэг тухай бодов. Тэгээд пулемётоосоо хөндийрөн хоёр дахь амбразур луу гүйж очив. Тоосгон заводын тэндэх утаа аль хэдийн сарнин замхраад, тэнд чимээ аниргүй байв. Лав цөм алагдсан, өөр юугаар тайлбарлах бил ээ? Тэгснээ буцаж гүйн, пулемёттой амбразураараа дахин харав.

	— Хараач, хараач! хэмээн Синцов Баюков дэргэд нь хашхирах ямар ч хэрэгцээгүй байсан ч гэсэн учиргүй баясан хашхирав.

	Тэр ард, германчуудын цөмөрч орсон нөгөө хөндийн зүүн захаар, түүнээс цааш МТС-ын хашаа байгаа газраар, бас түүнээс баруун тийш, хоёр отряд сөнөсөн зэргэлдээ ухаагийн тэнд өтгөн хар утаа, гал дөл өөдөө оволзон аймшигтай нүжигнэн шидэгдэж байв. Германчуудын хөл дор газар дэлбэрч байх шиг л санагдав. Тэсрэлт дунд хар дүрснүүд бужигналдан, газар онхолдон ойчоод дахин босож гүйлдэнэ... Харин тэсрэлт улам бүр үргэлжлэн, шинэ шинэ зурвас газар аван хөшиглөн ахисаар байв.

	Энэ юу болохыг Баюков мэдэж байлаа. Синцов мэдэхгүй байсан боловч тааварлав.

	Энэ «Катюш», «Катюш» байна... гэж Синцов урьтан хэлэв.

	— Тийм ээ, би анх Ельнагийн дэргэд үзсэн юм гэж Баюков хэлэв.

	Энэ болтол тэгтлээ мундаг өрнөж байсан германчуудын довтолгоог үймүүлэн бужигнуулаад хаячихсан энэхүү аймшигт үзэгдлийг эрүүл, шархтай хоёр илбэдүүлсэн адил гөлрөн ширтэв. Тэдний явган цэрэг ганцхан газар зогсон үймэлдэж буцаад зугтав. Тэгтэл энэ үед «Катюш»-ын сум биш, жирийн их бууны сумнууд бөөн хар юм онги онги татан тэртээ дээш цацсаар, германчуудын дөнгөж саяхан эзэлсэн бүх л зайд тэсэрч гарав.

	Германчуудын танк гэдрэг эргэн, алга болсон гурван байшингийн тэндэх товцог дээр гарч очин зогсоод, эргээд галлаж эхлэв. МТС-ын хашааны баруун талын хэсэгхэн ой дотроос манай долоон танк ойн захад гарч ирээд, германчуудын танк өөд гал нээв. Тэгтэл германы нэг танк шатав. Бас дахиад нэг манай нэг танк, бас дахиад нэг танк шатав. Синцов энэхүү буудалцааныг ажиглан гараа өвдтөл нь атган зогсов. Харин манай их буунууд МТС-ын урдах бүх л тал, хөндий, гурван байшинтай товцог, түүнээс цааш товцгийн цаад доод руу улам бүр цохисоор байв. Сум дараа дараалан тэсэрч, германчууд ухарлаа. Одоо энэ тодорхой болов. Тэд ил газраас гурван байшин бүхий товцог өөд галаар хамгаалуулан ухарч эхлэв.

	Дараа нь Синцов гэнэт МТС-ын тэндээс хүнд пулемёт чирэн ухарч яваа жар орчим баахан герман, нөгөө галлуулж буй хөндий рүү зүтгэлгүй, түүний зүүн гар талыг нь барин өргөн эгнээгээр өөрийнх нь сууж буй толгой өөд авирч харагдлаа. Синцов тэдэн руу хоёр ч удаа шүршээд үзвэл тэд нэг хэсэг хэвтсэнээ зүүн гар тийш, дараа нь бүр зүүн тийш эргэн, хараанаас нь гарав.

	Баюков өөрт нь туссан, эвгүй хөдөлгөөнөөр дайзыг нь хэд хэд гулсуулж өгөв. Синцов буудахаа зогсов. Одоо пулемётоо нөгөө амбразур дээр аваачих хэрэгтэй байв.

	— Коля, пулемётоо... хэмээн үгээ эхэлснээ, Баюковын толгой тоосгон дээр мэдээгүй болон гилжийснийг харав.

	Гар нь дайз дээрээ байсан боловч ухаангүй болжээ.

	Синцов түүнийг хажуу тийш нь болгоод, одоо хоёрдугаар номергүйгээр яаж тасралтгүй галладаг билээ хэмээн амь тэмцэн бодсоор пулемётоосоо шүүрэв. Хүч мөхсөдөхдөө енгэнэтэл уйлмаар санагдсан яг энэ агшинд яндангийн утаа явах хоолойны нүхээр шалбарч, хэзээ татуулан цус нөж болсон заваан царайтай Малинин винтов барьсан гарч ирэв.

	— Аль хэдийнээс галлаж байна вэ? хэмээн Малинин асуухад

	— Цаг гаруй боллоо гэв.

	— Юу гэнэ ээ, цаг гаруй гэнэ үү? хэмээн Малинин лавлан асуув.

	Өөрөө агшинхан зуур ухаан алдсан юм байх гэсэн нь хагас цаг гаруй болсон байжээ. Сирота Михнецов хоёрыг хэдхэн хоромд ухаж гаргасан юм гэж бодсон нь цагаас дорогшгүй ажил болсон юм байжээ. Синцовын шүрших чимээг сонссон нь ерөөс анхных биш, харин толгой өөд өгсөж явсан германчууд руу галласан сүүлчийн нь шүршилт байсан билээ.

	Синцов Малинины нүүр өөд харав. Хэрхэн галлаж буй, хэчнээн хугацаа өнгөрснийг юун тайлбарлах билээ.

	— Пулемётоос өргөлцөөрэй хэмээн тэр бүхнийг тайлбарлахын оронд энэ үед Малинин тушаалаар ахмад байгаагүй мэт хэлээд, — Нөгөө амбразур өөд! Германчууд тэндээс гэтэж яваа! гэв.

	Хоёул пулемётоо чирч аваачив. Малинин нэг ч үг хэлэлгүй хоёрдугаар номерт хэвтэв. Тэгээд нэг мөч хэртэй хүлээтэл яаран тэвдэн уул өөд мацаж яваа германчууд тэдний нүдний хараанд орж ирэв.

	— Дараач! гэж Малинин бүдэгхэн хэлэв.

	Гэвч Синцов өөрийнхөө бодолд улайран. хүлээж бай! гэсэн дохио гараараа өгөв. Германчууд ар талаас нь орчихсон учир энэ зүгээсээ буудах аюул байхгүй гэж найдан, толгой өөд ум хумгүй яаран нуугдаж хаагдалгүй (үүнийг Синцов мэдэрч байв) манаж байлаа. Тэрнээс гадна бас пулемётчин нь юмыг яаж мэдэх вэ хэмээн тэдний ард галын шугам эзэлчхээд, хэрэв дээрээс нь ямар нэг юм хөдлөө юм бол гал нээн халхлахад бэлэн байлаа.

	Пулемётоо халхлахаар зоочхож, гэж Малинин бүдэгхэн хэлэв.

	Синцов дув дуугүй толгой дохив. Синцов түрүүнд нь анзаарсан байв.

	Германчууд дээш авирсаар л үнэхээр яргалж болох галын бүсэнд улам бүр дотогшлон орж ирэхийн хамт бас Синцовт үл харагдах, пулемётод нь үл өртөх өөрсдийнхөө тэрхүү хүслэнт хөмөгт алхам бүр ойртсоор байлаа. Тэгтэл тэдний ард их буу нижигнээд явчхав.

	— Манайх уу? хэмээн Малинин зөвхөн уруулаа хөдөлгөн асуув.

	Синцов энэ үед одоо толгой өөд авирч байгаа германчууд тэдний ард харагдаж буй хэсэгхэн цастай талаас өөр юу ч хараагүй байгаа ч гэсэн толгойгоо дохив. Синцовыг товч дээрээ даран пулемётынхоо бариулыг баруунаас зүүн тийш, дахиад зүүн тийш өргөн, баттай эргүүлэн, хэвтэж амжаагүй буй хүмүүс рүү үхлийн тугалган хүрээ үйлдэх үед германчууд хөмөг хүрэхэд хориодхон алхам дутуу байжээ. Энэ бол санаанд үгүй, хэнэггүй явдал, зуу хүрэхгүй метрийн дотроос бүхэл бүтэн эгнээг өвс хадах адил ханаруулан унагадаг, дайнд тэр болгон тохиолдоод байдаггүй тийм нэгэн тохиолдол байлаа. Эгнээ ханаран унаж, хэдхэн хүн босон хөмөг хүрэхээр хамаг хурдаараа гүйв. Шүршээд!.. Дахиад шүрш! Хамгийн түрүүнд гүйж явсан нь хөмөг бараг хүрэв. Түүнийг хяргахын тулд Синцов пулемётоо эцэст нь тултал тонгойлгов. Германы пулемёт амбразур өөд шүршиж эхэлсэн боловч энэ талын амсар их нарийхан байсан тул сум нүхний эргэн тойронд тоосго нялсаар байв.

	— Одоо дахиад нэг хэсэг нь ирнэ гэж Синцов хэлэв.

	Үнэндээ л нээрэн пулемётын араас бас нэг эгнээ болон урагш ухасхийв. Синцов тэдэн өөд галлалгүй, анхаарлаа пулемётод төвлөрүүлэв. Германы хариу галлалтаас хэлт үсэрсэн тоосгоны бяцхан үйрмэгүүд яг зүүн талын аньсан нүдэн дээр нь дэлссэн учир өвдсөндөө болоод нүдээ улам ч чанга анин, германы пулемёт руу сүүлчийн ээлж сүршин ард нь хэвтсэн хоёр германыг хоёулыг нь онолоо. Нэг нь хажуу бөөрөөрөө хөлбөрөн, нөгөө нь гэдрэг онхолдон ойчоод доошоо бөмбөрч эхлэв. Урагш давшиж байсан цуваа ардаа чимээгүй болчихыг сонсоод тэсэж чадалгүй зогссоноо, буцаад доошоо зугтав.

	Синцов цочирдсондоо болоод яахаа мэдэхгүй балмагдав.Малинины хамтаар пулемётынхоо ард алагдан алагдтал л германчууд хойно хойноос ингээд цуваад байх юм шиг Синцовт санагдаж байсан атал германчууд гэнэт ийнхүү буцаад зугтахаар нь балмагдан бүр хожигдсон хойно, хойноос нь толгой дээгүүр нь дэгс буудлаа. Синцов хараагаа засан тааруулсан боловч одоо ерөөс хожимдсон байлаа. Тэгээд пулемётынхоо бариулыг тавин хөлс цутгасан нүүрээ Малинин өөд эргүүлэв.

	— Нөхөр Малинин та миний нүдийг нэг хараадхаач... Нүд минь яачхаад байна? гэхэд

	— Үгүй чи юундаа аниад байсан юм! Нээгээч гэв.

	— Болохгүй байна, их хөндүүр байна.

	Малинин нүүр өөд нь ойртон харснаа, онцын юм юу ч алга, хөмсгөн дор нь хэгзэрчихжээ гэж хэлэв.

	Синцов хоёр хуруугаараа зовхио татан нүдээ нээв. Нүд нь өвдөж байсан ч гэсэн харж байв.

	— Няцаах шиг л боллоо гэж Малинин хэлэв.

	Синцов юу ч хариулсангүй. Бас л няцаасан шиг санагдаж байв.

	Цаашдаа юу болох нь үл мэдэгдэх боловч одоохондоо л юу боловч дайсан няцаагдсан байлаа. Нийтдээ бүтэлгүй болсон байдал нь германчуудын итгэлийг алдагдуулсан бололтой, тэгээд үүсгэснээ эцэс туйлд нь хүргэж чадсангүй.

	— Хоёр дахь номер чинь яасан бэ, алагдчихсан уу? Баюков уу? гэж Малинин асуухад

	— Үгүй, ухаан алдсан гэлээ.

	Малинин босож Баюковын дэргэд очиж сөхрөн суув.

	— Хаанаа шархтсан юм? гэвэл

	— Бүсэлхийдээ гэв.

	Малинин бас Синцов шиг шинель, хөвөнтэй цамцыг нь яран, дотор цамцыг нь сөхөөд, олон ууцны нь тэнд хар толботон норсон марлий нь удтал харж уруулаа жимийлгэн хазлав.

	— Базаахгүй юм болсон шиг бололтой. Чамд илүү боодол байна уу?

	Синцов пулемётоосоо холдолгүйгээр шинелийнхээ хармаанаас хувийнхаа боодлыг гарган Малинин өөд шидэв. Малинин утсыг нь дугтран, шүдээрээ бүрээсийг нь ураад, ухаангүй болсон Баюковыг өөд өргөн, хуучин боодол дээгүүр нь дахин боож эхлэв. Малинины боож байх завсар Баюков ухаан оролгүй чигээр сулхан гэгч ёолж байв.

	Ёолж байна. Сэргэж ч магадгүй... Цаана чинь германчууд юу болж байна? гэхэд

	— Харагдахгүй л байна гэв.

	— Миний бодоход, манайхан тэднийг элдэж байх шиг байна, гэвэл

	— Цаад амсраараа хар даа гэлээ.

	Малинин түүгээр шагайснаа, пулемёт руу харайн ирж

	— Бушуу бушуу! хэмээн сөөнгөтөн хашхирав.

	Тэр хоёр пулемётыг том амсар дээр авчран хараагаа тааруулж ядаж байтал хөндий даган ухарч байсан хэсэг герман гал хүрэх бодит бүсээс арилаад өгөв. Тулалдаан намжин, германчууд анх эзэлсэн гурван байшинтай товцгоосоо бусад газар хаа сайгүй няцаагдсан байв. Одоо энэхүү байшин савгүй болсон нүцгэн товцог өөд манай их буунууд балбаж байв. Гэвч германчууд тийш нь миномёт аваачиж амжаад хариу ширүүн гал нээж байлаа.

	Тэртээ талын товцог дээр байсан манайхан цөм устгагдсан, одоо тэнд германчууд буй гэдэг бодолд Синцов энэ хоёр цагийн дотор нэгэнт даслаа. Гэтэл Малинин үүнийг дөнгөж сая ойлгов. Өнөө өглөө өөрийнх нь суманг бүрэлдүүлж байсан дөчин хоёр хүний олонх нь эдүгээ тэнд тэр германчуудын эзлээд байгаа товцог, бас энд тоосгон заводын балгасан дотор амь үрэгджээ. — Суман маань өнгөрчээ хэмээн Малинин толгой сэгсрэн гансраад өөртөө шударга бусаар зэвүүцэн

	— Сумангаа үрэгдтэл өөрөө ухаангүй байсаар үлдэх гэж байдгаа!.. гэв.

	— Та юу ярина вэ, Алексей Денисыч! гэвэл

	— Дуугүй бай. Би мэдэж байна... хэмээн туйлдаа хүртэл гунигласан Малинин толгойгоо ууртайяа гэдгээ хийлгэн: Тэр завсраар хар германчууд ирж байгаа юм биш биз? гэв.

	Синцов ядарсандаа хөл нь хөдлөхгүй болсныг мэдрэв.

	Үгүй байна, ирээгүй байна гэж хэлээд Синцов хананы дэргэд суув.

	Энэ агшинд Синцов Малинин хоёр шожигнох чимээг нэг зэрэг сонсов. Малинин бүсэндээ унжиж байсан гранат шүүрэн авснаа тэр дороо гараа буулгав.

	Уурын зуухны доод нүхээр түрүүч Сиротагийн толгой мөр нь цухуйв. Отрядын дарга ухаан орсноо буудаж буй газар луу, наашаа хаанаас ч тийм хүч олсноо үл мэдэн винтов чирэн мөлхсөөр хүрч иржээ. Юу гэвэл Малинины туслалцаатайгаар тэр нүхээр гарч ирсэн хойноо зогсох нь байтугай сууж ч чадахгүй байсан учир шуудай адил хана түшүүлэн суулгах хэрэгтэй болж билээ. Нүүрнийх нь боолттой, доод хэсэг хүрэн улаан, дух нүднээс дооших хэсэг нь цус байхгүй, цаас адил дун цагаан байв. Сирота толгойгоо ч эргэлдүүлж чадахгүй, ямар нэг юм хэлэх гэж оролдон нэг Малинин өөд, нэг Синцов өөд харсаар суув. Өөрөө бол лав ярьж байна гэж санаж байгаа бололтой боловч боодлынх нь дороос гинших адил бувтнаан сонсогдож байв.

	— Ойлголоо, ойлголоо, отрядын даргаа хэмээн дээрээс нь тонгойн, тайвшруулан толгой дохин хэлээд, — Таны хэлэх гэсэн санааг ойлголоо. Цөм давгүй, германчуудыг няцаасан. Удахгүй манайхан лав ирнэ байх. Сэлбэг хүчин ирүүлэх байлгүй... гэв.

	Гэвч Сирота ямар нэг юм хэлэх гэж оролдсоор байсан боловч ярьж байгаа юмнаас нь дахиад л нэг ч үг ойлгохын нөхцөлгүй байв. Малинин эцэст нь бүр тэвчиж эс чадаад энэхүү хэн хэндээ шаналгаатай юмыг таслан зогсоов.

	— Сирота чи үйлээ үзсэний хэрэг алга, тэртэй тэргүй би ойлгохгүй байна. Чиний ам чинь гэмтчихсэн... Чимээ гарахаас биш үг гарахгүй байна. Эмнэлэгт хэвтэхээрээ зүгээр болох биз. Одоо харин ярих гэж бүү оролд, биеэ бүү зовоо... гэв.

	Сирота үл итгэх адил нүдээ дүрлийлгэн томоор харахад нь Малинин дахин толгой дохив. Сирота винтов өөдөө сарвайн, их л хүч гарган байж өвдөг дээрээ авч тавиад хана налан нүдээ анив.

	— Чиний тэндээс харагдах юм алга уу? хэмээн Малинин дахин нөгөө амсар дээрээ очсон Синцовоос асуув.

	— Харагдахгүй байна хэмээн Синцов цуурай адил хариулав.

	— Хэрэв харанхуй болтол манайхан ирэхгүй бол би энд эдэнтэй үлдэнэ гээд Малинин хоёр шархтан өөд толгой дохиод, — Харин чи холбоо барихаар яваарай. Галынхаа ийм байрыг өгч болохгүй. Хэрэв бид тэнэгрээгүй л юм бол бид эндээс тэр толгойн тэндхийг ч няцааж болно хэмээн зэргэлдээ товцог өөд нүхээр шагайн хэлээд, сониноос Ионов юу болоо бол? хэмээн хэсэг дуугүй болсон дараагаа сумангийн даргын тухай дурсав. Тэгээд сумангаас л лав зугтах хүн биш дээ... Синцов чи юунд эс дуугарна вэ? гэж хэдэн мөч чимээгүй байснаа дахин асуув.

	— Юм бодож байна гэвэл

	— Юун тухай? Хэрэв нууц биш бол... гэлээ

	— Энд байхгүй юмны тухай гэхэд

	— Тодорхой хэлбэл гэв.

	— Авгайнхаа тухай гэсэн чинь

	— Бидний хэн маань ч энд авгай хүүхэн бодох хэрэггүй хэмээн Малинин царай барайлгасаар тоглоом болгоод, — Тийм болохоор тэр тухай бодоод ашиггүй. Харин өнөөдөр шиг өдрийн дараа бол захиа бичих хэрэгтэй. Түүнийгээ комсомолын мөргөлөөр амьд мэнд, эрүүл саруул үлдсэн гэдгээ бичих хэрэгтэй гэв.

	Синцов юу ч эс хэлэн дуугүй байсаар байв.

	Өөрсдийн талынхан цагийн дараа үдшийн гэгээ тасрах үеэр хүрч ирэв. Эхлээд гурван тагнуул ирлээ. Тулалдаан болж байхыг бодоход манайхан толгойн орой дээр тэсээд үлдсэн хэрэг. Гэхдээ байдал тодорхой биш байна. Ямар ч байж болно гэж тэдэнд хэлээд явуулжээ. Тэд яндангийн зүг зүгээс тэгэхдээ хачин хянуур орж ирсэн тул тэдний нэгийг нь Синцов бүр хамгийн сүүлчийн агшинд олж харлаа.

	— Өөрийнхөн байна битгий нуугд! хэмээн Синцов дотор онгойн хашхираад дууны нь өнгөнд учиргүй их баярласан нь мэдэгдсэн учир нөгөө тагнуул тэр дуунд нь итгэн тэр дорхноо өөдөө босов.

	Тагнуулчдын дараагаар толгой дээр отряд, дараа нь бүр харанхуй болсон хойно батальоны дарга ахлах дэслэгч Рябченко холбоочдынхоо хамт утсаа сунгасаар хүрэлцэн ирэв. Байхгүй болсон ч гэсэн гурван байшинтай товцог гэж нэрлэсэн хэвээр үлдсэн саахалт товцог дээрээс германчуудыг харанхуйгаар цохих үүргийг түүнд өгч явуулсан байлаа. Рябченко шөнийн тулалдааны өмнө командлалынхаа байрыг энд, тоосгон завод дээр авчрав. Яагаад гэвэл энэ хэсэг шөнийн довтолгоонд хамгийн тохиромжтой эхлэх зурвас байлаа.

	Малинин заводын дэргэдэх тулалдаан хэрхэн болсон тухай илтгээд, пулемётчин Синцов Баюков хоёр тэнцвэргүй тулалдаанд орон ёстой нэг тулалдсандаа гэж хэлэв. Малинин өөр тодорхой юм ил гаргаж хэлээгүй боловч пулемётчид тулалдсан шиг тулалдсан гэдгийг батальоны дарга өөрөө ойлгожээ.

	Дивизийн дарга өөрийнхөө командлах байран дээрээс хөндий даган давшиж байгаа германчууд хэрхэн ойчиж байгааг, танк толгойн орой өөд гарах гэж хэрхэн оролдсоны, дараа нь ухрах үедээ германы явган цэрэг ийшээ авирах гэж хэрхэн бүтэлгүй оролдсоныг харсан байлаа. Тэгээд ер нь германчуудын үзсэн хохирол өөрөө аяндаа хэлээд өгч байлаа. Германчуудын өнөөдрийн дайралтыг манай сул хэсгийг тэмтрэх болбол сэтлэх гэсэн оролдлого гэж дивизийн ч, хорооны ч командлал үзжээ. Гэвч амжилт ч олсонгүй, сэтэлж ч чадсангүй.

	Сумангийн дарга Ионов юу болсныг Малинин асууж сураглав. Ионов бүр тулалдааны эхний мөчид шархтан, эмнэлэгт хүргэгджээ. Гурван байшинтай товцгийг тэгж түргэн дайран эзэлсэн германчуудын амжилтыг Рябченко зарим талаар тэдний гал их хүчтэй байснаар, нөгөөтээгүүр дайралт болох үес тэнд сумангийн дарга ч, улс төрийн удирдагч байсангүйгээс болсон гэж тайлбарлав. Дайралтын үеэр энд байж байсан Малининыг зэмлэх нь хачин хэрэг байх байсан бөгөөд батальоны дарга ч зэмлэх гээгүй ажээ. Гэвч Малинин энэ үгийг өөр дээрээ тусган авч, «Манай байсан товцог» өөд хийх сөрөг дайралтад оролцуулахыг зөвшөөрнө үү гэж гуйв. Малинин учирсан хохирлын төлөө өөрийнхөө хүлээх хариуцлагыг онцлон тэмдэглэж чухамдаа л ингэж илэрхийлсэн билээ.

	Батальоны дарга түүний цус нь нөжрөн хатсан, шалбархай хэгзэрхий нүүр өөд харснаа, өөрт минь эцэг болмоор энэ их настай хүнд ийм их хүч хаанаас байж байдаг юм бэ хэмээн залуу хүний гайхан бишрэх сэтгэлээр бодов.

	— Та эхлээд ядаж боолгочхооч гэж анхааруулснаа харин гуйлтаас нь татгалзсангүй.

	Малинин эмнэлгийн байцаагчийн гарт шилжвэл тэр нь эхлээд түүний шалбархай нүүрийг, дараа нь хэгз хэгз татуулсан гарыг нь удтал нямбайлан боов. Түүний ийнхүү боож байх завсар Малинин өөрийнхөө сүйрсэн сумангийн тухай дахиад шинээр суманг эмхлэн байгуулах болох уу, эсвэл ингэхгүйгээр, намайг аль нэг улс төрийн удирдагчгүй болсон газар шилжүүлдэг болов уу? гэж бодож байв.

	Малининыг боож байх завсар батальоны дарга Синцовыг дуудан хэд хэдэн асуулт асуув. Батальоны дарга, германчууд бүр эхнээсээ товцгийг эзлэх гэж оролдсон уу? гэв. Үгүй, Баюков бид хоёр хөндий рүү хажуу жигүүрээс нь галлаж байсан гэж Синцов хариулав. Дараа нь батальоны дарга танк яагаад яндан хүрэлгүй буцаж эргэсэн бэ? гэж асуув. Бодвол ухраад байсан байх гэж Синцов хариулаад алагдсан танкчны тухай дурсав.

	— Лав офицер байсан байлгүй, чи түүнийг дахиад цухуйхгүй болтол мөн сайхан хяргаж дээ! гэж батальоны дарга хэлэв.

	Дараа нь батальоны дарга утсан дээр хороон дарга, дивизийн дарга хоёрыг дуудуулан тоосгон завод бүхий толгойн төлөө болсон тулалдааны тухай тэр бүхнийг Малинин, Синцов хоёрын ярьснаас хамаагүй эвтэй, аятайхнаар эхлээд хороон дарга, дараа нь дивизийн даргад илтгэв. Тулалдааныг улс төрийн удирдагч Малинин, мөн германы явган цэрэг болон танкны дайралтыг няцаан, бидний сэлбэг хүчин очтол толгойг барьж байж чадсан. Пулемётчин Синцов Баюков нар хийжээ. Синцов Баюков хоёр германчууд руу жир нэг галлаж байсангүй тулалджээ. Тэгэхдээ зүгээр нэг тулалдсангүй толгойг алдалгүй барьж байжээ гэж илтгэв.

	Синцов ядарсандаа тоосгон дээр очиж суув. Тэгээд тулалдаж толгойг алдалгүй барьж байсан тухайгаа сонсоход их хачин, өөрөө биш өөр хүн байсан юм шиг санагдав.

	Шархтай Баюков Сирота хоёрыг хоёулыг нь ар тал руу аль хэдийн аваачсан байлаа... Зөвхөн амь үрэгдэгсэд л үлдээд байв. Тэдэнд зориулан заводын хананы цаахна, хараахан хөлдөөгүй газар ухсан боловч шууд туссан суманд дайрагдан амь үрэгдэгсдийн цогцсоос үлдсэн хэсэг бусаг тасархай бүхнийг цөмийг нь харанхуйгаар цуглуулах нөхцөлгүй байсан учир үүр цаймагц оршуулахаар тогтсон байв.

	Синцов пулемётын маань хоёр дахь номер хэн болох бол, Баюков маань хэрэв эдгэрвэл ангидаа эргэж ирдэг болов уу, үгүй болов уу гэхчлэн бодов. Дараа нь хоромхон зуур зүүрмэглэсэн бололтой, яагаад гэвэл Малинины дуу чихэн дээрээ дуугарахыг сонсоод, цочиж давхийн сэрэв.

	— Явъя. Дивизээс утасдаж байна. Чи бид хоёрыг дивизийн комиссар дуудсан байна... гэлээ.

	Малинин гурван байшинтай товцог өөд хийх шөнийн дайралтад оролцохыг хүссэн учир дургүйвтэр байв. Гэвч тушаал бол тушаал л учраас тийнхүү дургүйцсэнээ илэрхийлж хэлсэнгүй. Балгасны хар дэвсгэр дээр «гурван цагаан толбо байсан нь Малинины боолттой нүүр, бамбайтал боосон хоёр цагаан гар цайвартан харагдсан нь тэр байжээ.

	— Нөхөр улс төрийн удирдагч та бүр яг л хий үзэгдэл шиг гэж Синцов хэлэв.

	— Нялх хүүхэд шиг л өлгийдчих юм хэмээн Малинин ууртай хэлээд, — Явъя, явъя, хий цаг бараад яах вэ!.. гэв.

	— Яах гэж дуудаа юм бол? хэмээн Синцов хойноос нь даган бэл рүү буух зуураа асуув.

	— Очсон хойноо л мэдье. Хорооны штаб хүртэл явган явна, харин дивиз хүртэл ачааны тэргээр хүргэмээр хэлсэн. Тэгэхийг бодоход хэрэгцээ л гарч дээ... гэлээ.

	— Би яах гэж гэдгийг нь мэдэж байна аа хэмээн Синцов удтал дуугүй явсны дараа, толгойгоос аль хэдийн буугаад, МТС-ын эдлэнгийн өмнөх хөндийд орж, нимгэн орсон цасан дундуур явах үес дуугарав.

	— Яах гэж дуудсан гэж? гэвэл

	— Миний өргөдлийн улмаас л гэж Синцов хэлэв.

	Чи бид хоёрыг дуудаж байна гэж Малинины хэлмэгц л Синцов тэгж бодож билээ. Тулалдааны дараах биеийн ядаргаа, сэтгэл санааны сэргэлт хоёр нь юу болох гээ юм бол гэх сэтгэл түгшсэн хүлээлтээр солигдов.

	— Их юм бүү горьдогтун. Тулалдаанаас шууд ийм яаруу дуудна аа гэдэг нэг л учиртай гэж Малинин хэлэв.

	— Болохгүй нь юу байх вэ, тулалдаанаас дуудаж болно! Уншиж үзээд, үзүүлэх ёстой хүнд нь л үзүүлээ биз. Тийм этгээд яагаад галын тэргүүн шугам дээр оччихоо вэ, энээ тэрээ л болоо биз! Бушуухан ар тал руу аваачиж, шалгаа л биз? гэв.

	Синцов хэдийгээр үүндээ итгээгүй байсан боловч, биеэ муу юманд нь л бэлдэж явав.

	— Тэгвэл намайг яах гэж хэмээн Малинин асуув.

	— Би ч таны нэрийг юм бүхэн дээр бариад байгаа шүү дээ! гэхэд

	— Гайгүй хэвтэнэ ээ, гэж Малинин хэлэв.

	Үнэхээр гайгүй гэдгээ Малинин жирийн нэг шалтгааны улмаас мэдэж байлаа. Юу гэвэл Синцовын өргөдлийг дивизийн улс төрийн хэлтэст өөрийн биеэр өгөх аятайхан боломж олдож өгөхгүй, өдөр ирэх болгон ийм боломж таарахыг хүлээн, хоёр дахь долоо хоногоо тэр өргөдлийг нь кармаандаа авч яваа билээ. Гэтэл одоо энэ тухай Синцовт хэлэхийг хүссэнгүй. Учир нь дивизэд дуудсан явдал тэр өргөдлийг өөрийн биеэр гардуулж өгөхөөр барахгүй, өнөөдрийн тулалдааны дараах хамгийн тохиромжтой нөхцөлд Синцовын талаар комиссартай ярих бололцоо олгож байлаа.

	— Гайгүй хэмээн Малинин явдал дундаа Синцов өөд эргэн, — Би бол тэс ондоогоор, чамд өнөөдрийн тулалдааны чинь шанд медаль өгөх гэж дуудаж байгаа байх гэж бодож байна гэв.

	Синцов юм хэлсэнгүй. Тэрээр үүнд итгэхгүй байв.

	Хэдийгээр Малинины хэлсэн үг үнэнд ойролцоо байсан ч хоёр таамгийн аль аль нь оносонгүй. Тэр хоёрыг галын тэргүүн шугамаас яаралтай дуудах тэс ондоо шалтгаан байжээ. Өнөөдөр тулалдааны үеэр дивизийн штабт Москвагийн нэг сониноос ирсэн нэрд гарсан хижээл нэг зохиолч сууж байв. Түүнийг дивиз рүү хөмсөг үрчийн байж алчих вий, алчихвал дараа нь хариуцлага хүлээлгэнэ хэмээн зовнин дургүй ирүүлжээ. Гэтэл германы хэд хэдэн дайралтыг няцаан, хагас зуун германыг цааш харуулсан пулемётчин улс төрийн удирдагч хоёр урдхан талд нь, батальонд байгаа гэдгийг энэ орой дивизийн даргаас сонсмогц тэр зохиолч батальон руу очиж, хүмүүстэй ярилцахаар хатуу шийджээ. Тэгтэл хариуд нь бас зад татгалзаад, батальон руу нэвтэрч болохгүй хэмээн, тэгэхдээ нэг их тууштай биш хэлэв. Харин зохиолч явна гэж амь тэмцэн зүтгэж байгаад нэг их тууштай биш хэлсний нь анзаарсангүй. Тэгэхдээ ярилцах гэсэн хүмүүсийг чинь батальоноос нааш дуудаж болно гэж зохиолчид хэлжээ. Тэгж албан ёсоор дуудаад яах юм? хэмээн зохиолч татгалзах гэвэл иймэрхүү үед төлөв хэлдэг тэр нэгэн зүйл — тэднийг одоо биш ч гэсэн тэртэй тэргүй дуудахаас л хойш ялгаа нь юу байх вэ! гэжээ.

	Комиссар цаашдын маргааныг таслан шууд утсаа авав. Зохиолчийг батальон руу оруулахаар шийдээгүй ч гэсэн дивизийнхээ хүмүүсийн тухай бичүүлэх сэн гэж тун их хүсжээ.

	Тэгээд ийнхүү Малинин Синцов хоёр тулалдааны дараа ядарч зүдэрчихсэн, тоосгон завод бүхий толгойгоос буун МТС-ын эдлэн рүү цасан дундуур гэлдэрч явлаа. Цас будрахаа болив. Тэнгэрт саран гарч ирэв. Цас мөнгө адил гялтганан гялбалзаад, яагаад ч юм сэтгэл дорхноо баясгалантай болоод явчхав.

	— Ямар сайхан байна вэ? хэмээн Синцов хэлэв.

	— Хараач герман хэвтэж байна! хэмээн Малинин зөргийн хажуухантай гараа дэлгэн бараантаж хэвтээ хүүр өөд дохив.

	Хоёул үхсэн германы хажууд ирээд агшин хэртэй зогсон харснаа цааш явав.

	— Чи ер нь зэгсэн эр шиг байна шүү хэмээн Малинин гэнэт ямар ч оршилгүйгээр шулуухан хэлэв.

	Хоёул дув дуугүй дахиад гучаад алхам газар явав.

	— Хэрэв чи одоо намд дахиад орох юм бол би ямар ч бодох санах юмгүйгээр чамд батлан даалт гаргана... хэмээн Малинин дахиад л санаандгүй хэлснээ, бас ахиад дуугүй болчхов.

	— Баярлалаа.

	Хоёул дахиад л юм ярилгүй хагас зуугаад алхам газар алхав.

	— Удалгүй хүрэх нь гэж Синцов хэлэв.

	Ингэж хэлээд дуусав уу, үгүй юу ард нь мина тэсрэн, дараа нь дахиад бас нэг тэсрэв... 

	Малинин Синцов хоёр хунгарлан хуйлраатсан цасан дээр зэрэгцэн хэвтвэл шинельтэйгээ лав бүтэн бээрийн газраас бараантан харагдаж байсан биз ээ. Гэтэл мина тийм олон биш ч гэсэн бас тийм цөөн бишээр цаст талыг нэлд нь хамран шатрын хөлгийн журмаар дөрвөлжлөн, эргэн тойрон утаа тортог ханхлуулан шовх хар шороо тоос онги татан тэсэрсээр л байв.

	— Тэнэж явсан бидэн рүү галлаагүй юм шиг байна хэмээн Малинин хэлэв.

	— А-хаа хэмээн Синцов аман дотроо хэлэв.

	Тэр хоёр луу галласан юм уу, үгүй юм уу, ямар ч л гэсэн хоёул тав арван минут хэвтэв. Гэтэл мина урд нь ч, хойно нь ч, баруунтай нь ч, зүүнтэй нь ч дараа дараалан тусаж Малинин Синцов хоёрын аюулаас айх бодол нь туулж өнгөрүүлсэн хүнд тулалдааных нь дараа намхрах биш, харин ч бүр улам даамжирч байлаа. Хоёул дув дуугүй хэвтэн, ярьж хөөрөхийг ч, юм бодохыг ч, бие биеэ тайвшруулахыг ч үл хүсэн хоёул алуулалгүй цаашаа явах юм сан л гэж ганцхан хүсэж байв.

	Буудлага анх эхэлсэн шигээ бас тэгж гэнэт дуусав. Оройн цас өдрийн тулалдааны мөрийг дөнгөн данган халхалж амжсан цагаан тал тэсрэлтэд бас дахин сэглэгдэв. Цаст талд дахиад л дайны үнэр ханхлав.

	Малинин Синцов хоёр босож цааш явав. Тэр хоёр энэ шөнө цасан талд ямар ч байсан үхэх учиргүй байжээ. Зохиолч тэмдэглэлийн дэвтэр, алтан хошуутай автомат үзгээ зэхэн энгийн зангаараа зориг муутайхан асуултаа бэлдэн тэднийг дивизийн комиссарынд хүлээж байлаа. Синцовын өргөдөл Малинины кармаанд байсан агаад харин сайшаалынх нь үнэмлэхийг хорооны штабт зохиож байлаа. Тэгээд аль алин нь нэгдэн учрах л хүлээгдэж байв.

	Дайн болдог ёсоороо л болж байв. Дайны нэг өдөр ийнхүү дуусав. Энэ өдрийн дотроос хамгийн гол нь Малинины шинелийн кармаанд яваа өргөдөл ч биш, хорооны штабт бичигдэж буй сайшаалын үнэмлэх ч биш, зохиолчийн тэмдэглэлийн дэвтэрт яаран бичигдэж буй тэмдэглэл ч биш, харин Москвагийн фронтын нэг хэсэг дээр, бас нэг удаа германчууд өглөө нь найдаж байсныхаа дөнгөж дөрөвний нэгийг нь л хийж амжсан байсан энгийн боловч тэмдэглэлтэй тэр нөхцөл л байлаа.

	
АРВАН ТАВДУГААР БҮЛЭГ

	Арван нэгдүгээр сарын 6, 7-ны шөнө Горькийгоос Москва руу хаягдсан цуваан дотор оролцсон Климовичийн танкны бригадыг Курскийн ачааны вагоны буудал дээр буулгав. Климович түүнээс цааш явах замын маршрут өгөөгүй тул цаашдаа хэрхэх, Москвад үлдээх юм уу, галт тэргээр биш, өөрийнх нь явдлаар фронт руу илгээх юм болов уу яах гэж байгаа юм бол? хэмээн эргэлзэн гайхав.

	Буулгасан газар шөнийн хоёр цагт Москвагийн комендантын газраас нэг генерал хүрч ирэв. Климовичийг тэр генерал хажуу тийш дуудаж аваачаад, бригадад Подольск орох замын маршрут өгнө. Харин тэгэхийн урьд Москвагаар дайран улаан талбай дээр болох баярын жагсаалд оролцож магадгүй гэж хэлэв.

	Москвагийн дэргэдэх байдал аймшигтай хэвээр байсан тул баярын жагсаал хийх бололцооны тухай бодол эдүгээ одоо болтол Климовичийн толгойд ороогүй байлаа. Гэвч өөрийнхөө сэтгэл хөдөлснийг юугаар ч огтхон ч илэрхийлэлгүйгээр, «гүйцэтгэе» гэж хэлээд дуулгандаа гараа хүргэн ёслоотой чигээр асуулт асуух зөвшөөрөл гуйв.

	— Одоогоор баярын жагсаалд зөвхөн бэлдэж байгаа гэж генерал хэлээд, үүгээрээ бригадын даргыг асуулт асуухаас нь урьдчилан сэргийлж байна гэдгээ мэдэгдээд

	— Яг зургаа гэхэд төв цахилгаан мэдээний газрын тэнд цувааны толгойд гарч ирэгтүн. Тэгээд тэндээс хаагуур явах тушаал аваарай. Эцсийн шийд өглөө тэнгэр нисэж болохоор байх нь уу, үгүй юү гэдгээс болно гээд генерал цэлмэг, хүйтэн тэнгэр өөд хуруу гозойлгон заав.

	Сүүлчийн танк тавцан дээрээс, дамнуулж тавьсан банзнуудыг нажигнуулсаар бууж байсан учир энэ бүхнээ генерал чанга хашхиран хэлж болох байсан авч дуугаа намсган хэлэв.

	Гэвч Климович өөр юм асуух бодолтой байжээ. Климович ёсолсон чигээр:

	— Улаан талбай дээр урьдчилан очиж, өгсөх градус, Москва гол руу буух градус хоёрыг газар дээр нь үзэж болохгүй болов уу? Улаан талбайгаар урьд нь ерөөс явж үзээгүй хэмээн өөрийгөө биш танкаа бодон асуув.

	Генерал түүний нь зөвшөөрөөд, Климовичийн дэргэд комендантын ахмадыг орхиод явав.

	Климович ахмад хоёр дөнгөж сая галт тэрэгний тавцан дээрээс буулгасан «Эм»-ний мөс шиг хүйтэн гөлгөр суудал дээр суун Садовой тойргоор орон, Горькийн гудамж тийш эргэв. Москва хүн амьтангүй хов хоосон байв. Дэлгүүрүүдийн цонх нь банз, фанераар таглаастай, шуудайтай элсээр битүүлээстэй байв. Баярын жагсаалд оролцох ёстой цэргүүдийн төвд хараахан татаагүй учир явган хүн нэг ч байсангүй, комендантын зөвшөөрөлтэй хааяа ганц хоёр машин их чимээ гарган давхина.

	Климович ахмад хоёрыг хэд хэд зогсоосон авч явуулсаар л байв. Гэтэл эцэст нь бүрмөсөн зогсоочхов. Юу гэвэл Горькийн гудамжны амыг боон цэрэг бүслэлтэд гарчихсан байсан учир цааш явган явах хэрэгтэй болов.

	Улаан талбай бараг туждаа жигдхэн цастай, дээгүүр нь хүн амьтны мөр гараагүй байв. Индрийн бор зурвас даган цасан малгай тогтжээ.

	Климович талбай хөндлөн гарч, Спасскийн цамхгийн дэргэдүүр Москва гол хүртэл уруудав. Цас хайлж доод талаараа мөстөөгүй байсан учир яльгүй хол холхон зайтай гаргавал танк ямар ч хурдаараа талбай дээгүүр бэрхшээлгүй өнгөрч болох байв.

	Климович энэ тухай буцаж өгсөх үедээ комендантын ахмадад хэлбэл ахмад мөрөө хавчаад, зай ихэсгэж ядаад байх юм алга. Араас хэн ч гишгэхгүй, миний сонссоноор бол техник цөөхөн байх гэж хэлэв. Дараа нь өөрөө өөрийнхөө яриаг таслаад дээш харан зогсов. Хагасхан цагийн өмнө цэв цэлмэг байсан тэнгэр мэдэгдэм бүрхэж эхлэв.

	— Баярын жагсаал ч болох нь дээ гэж ахмад хэлэв.

	Тэр хоёр Улаан талбай дундуур гаран гонзгой, дөрвөлжин будаж өнгөлөн далдалсан ГУМ-ын байшингийн дэргэдүүр, банзаар битүү хайрцаглан хамгаалсан Бунхант индрийн хажуугаар явж өнгөрөв. Бунхант индрийн хамгаалалт хайрцгийн тэндээс харуул нь бүртийн харагдана... Өөрийн сэтгэлийг зоргонд нь тавиагүй ч гэсэн улаан талбайн нам гүм, эл хуль байдал түрүүн Набережнийн зүг өнгөрөхөд түгшүүртэй сэтгэгдэл төрүүлж байсан бол эдүгээ тэгсэнгүй. Тэнгэр улам бүрхэн үүл өтгөрсөөр л байв. Дахиад хэдхэн цаг болоход энэхүү цас бүрхсэн чулуунууд амилан сэргэнэ. Үүн дээгүүр дайчид дөрвөлжлөн багширч, Бунхант индэр дээр Сталин гарч ирнэ. Сталин үгүй бол ямар баярын жагсаал болох билээ.

	Бүслэлт, Москвагийн дэргэдэх гурван өдрийн тулалдааны дараа бригадаас үлдсэн бүх бүрэлдэхүүнийг фронтоос татан ачааны хорин машинд суулгаж, Горький руу танк авахаар Москваг дайран гарах үес, аравдугаар сарын 17-ны өглөө Климович «баримжаа тэмдэг» тавихаар Садовой тойргийг өнцөгт, цонх нь хиар юүрсэн талхны мухлагийн дэргэд цувааны толгойд явсан машинаасаа буужээ. Машинаас буув уу, үгүй юу өөр лүү нь настайвтар авгай, үзэсгэлэн гоо ч гэсэн эцэж ядарсан царайтай залуухан хүүхэн хоёр хүрч ирэв. Тэр хоёр дэргэд нь ирэн зогссоноо залуу нь Климовичийн өөдөөс улаан халз хорсолтой харан:

	— Танкчид ялагдчихсан хэрэг үү, энэ чинь гэж гудамж дүүрэн чанга асуув.

	Климович энэ үед хайр найргүй тэрхүү бүсгүйн царай өөд ширтэн зогсож байхдаа гэр бүлээ алдсанаас эхэлсэн зовлонт бүх замаа дахин санаж шаналав. Дайны эхний өдрөөс эхлэн хурсан хамаг зовлон шаналаан, дайн тулааны бүх цуст зам, хамаг гарз хохирол, германчуудад цохигдсон бүх танк, бас өөрийнхөө гараар шатаасан бүх танк-энэ бүхэн нэгэн нударганд нэгдэн тэгээд энэ нударгаар «танкчид ялагдчихсан хэрэг үү, Энэ чинь?» хэмээн яг зүрх рүү нь дэлсээд авах шиг болов.

	Климович хариу юу ч дуугарсангүй.

	Дараа нь Энтузиастын гудамжинд оров. Климовичийн цуваа эхний цагуудад битүү бүчсэн олны дундуур цувсаар байв. Тэгээд цагийн дараа тэд машиныхаа кабин, тэвшийг хүүхэд, эмэгтэйчүүдээр дааж ядтал нь дүүргэсэн байв. Гэтэл хүмүүс цувсаар л байсан бөгөөд хөдөлгөөн саатан зогссон үед шахцалдсан хүмүүсийн мөр машины тэвшинд шүргэж байв.

	Энэхүү зэр зэвсэг хамгаалалтгүй хүмүүсийн урсгал дунд тэдний адил дорно зүг, Ижил мөрөн тийш зэр зэвсэгтэй цэрэг хүмүүс машинтай явж буй даа Климовичийн танкчдын сэтгэл юу юунаас илүү зовж байлаа. Тэр цувагсад танкчид өөд: «Хаашаа, яах гэж яваа хэрэг вэ?» гэсэн асуулт нүдэнд нь тодрон гайхаж хардан, хилэгнэн харцгааж явлаа. Тэд хэчнээн олон тулалдааныг үүрч өнгөрүүлсэн ч гэсэн энэхүү хүмүүс пиг дүүрэн засмалаар дорно зүг яах гэж, яагаад явж буйгаа хэнд ч тайлбарлалгүй ингээд яваад байна гэдэг тэсэхийн аргагүй хэцүү байлаа. Учир нь яах гэж яваагаа хэнд ч тайлбарлах эрхгүй байлаа.

	Аравдугаар сарын 17-нд ийм байж билээ. Гэтэл өнөөдөр, хорин хоногийн дараа Климович наян танктайгаа Улаан талбайгаар өнгөрөхөөр зогсож байлаа. Танкчин хэн боловч мөрөөдөхгүй байхын эцэсгүй жаран «Гучин дөрөв» гэдэг танк, хөнгөн шалмаг биш, хүнд ч жижиг калибрын их буунууд үнэндээ цөм цохиж үл чадах «КВ» танк хорь зогсож байлаа.

	Хэрэв дайны эхний өдрүүдэд бригадад ийм танкнуудтай байсан болов уу?

	Наян танк... Климович германы хоёр дивизтэй үзэлцэн хоёр дахь Вязьмагийн бүслэлтийг сэтлэн, зүрх мэдэн, шулуухан ойн замаар манай дивизийн командлах байранд ачааны машинтай гарч ирж билээ. Тэгэхэд түүний өөдөөс, яаран тэвдэн хэсэг бүлгүүдээс бүрэлдүүлсэн цэргүүдийг командлах хүнд хэцүү хувь ноогдсон, сахлаа хусаагүй залуухан генерал газрын зургийн араас угтан босож билээ.

	— Нөхөр генерал, арван долоодугаар танкны бригадын дарга дэд хурандаа Климович таны мэдэлд хүрч ирлээ.

	Климович бүслэлтээс гарах гэж хорин хоног явсан ч гэсэн савхин цамцных нь бүх товч товчлоостой, петлиц, мөрөвч нь цөм ёсоороо байв. Ямар ч хүнд нөхцөлд байлаа гэсэн ийм байж дадчихсан хүн байв. Чухамдаа ийм ч учраас генерал түүнийг:

	Танкчид хүрээд ирдэг цаг бас байдаг байна аа! Та нарыг ч бүр мөрөөдөж гүйцлээ шүү дээ! Хэчнээн танк авчрав... гэсэн гайхалтай асуулгаар угтсан билээ.

	Сиймхий тор шиг фронтын нэг хэсгээр ар талаас танкны бригад ирүүлэн, энэхүү хамаг товчоо товчилсон дэд хурандаа аврагч бурхан бууж иржээ хэмээн цус хурсан нүүрэнд нь баярын совин татсан генерал бодсон байжээ.

	Климович өөрийгөө дооглож байгаа юм байх гэж бодсоноо дараагийн агшинд нь хамаг учрыг ойлгоод, генерал эндүүрч байна германчуудын шугамыг сэтэлж гарч ирлээ, бүх техникээсээ ачааны арван машин, эвдэрхий ганц танк гаргаж ирсэн гэдгээ харамсан илтгэв.

	— Еэ арилмар чамайг гэж! Би бодохдоо... гээд генерал хараал тавьснаа болиод, Климович өөд очин тэвэрч, — Уучлаарай дүү минь бүү гомдоорой! Хэчнээн хүн гаргаж ирэв? гэв.

	— Таван зуу орчим байх. Цагийн дараа яг тодруулъя гэж Климович хэлэв.

	— Тулалдаж дөнгөх үү? гэвэл

	— Чадна аа. Харин сум хэрэглэл л дуусаж байгаа гэв.

	— Сум хэрэглэл өгнө. Танк ганцхан уу? гэхэд

	— Ганцхан гэлээ.

	— Гэлээ гэхдээ гаргаад л ирж дээ. Зарчмын үүднээс хэрэг үү?

	— Зарчмын үүднээс гэж Климович хэлэв.

	Мөн тэр орой сүүлчийн ганц танкийг мөн тэр тосгоны гудамжинд генералтай Климовичийн уулзсан тэр байшингийн нь дэргэд германчууд шатаачхаж билээ. Ийнхүү сүүлчийн ганц танк нь сөнөсөн юм.

	Гэтэл өнөөдөр Климович наян танктай Улаан талбайгаар өнгөрч тэр үед байсан газар болох Подольскийн засмалд орох ёстой байлаа.

	«Тэр цагаас хойш германчууд ойртож гавиагүй шив... Москва ч үзэлцэж байгаа юм байна даа?

	Климович буцах замдаа Бунхант индрийн дэргэд түр зогсов. Орох хаалган дээр харуул урьдын адил зогссоор агаад, тэнд түүний цаана хэдэн довжооны доохно Ленин байгаа билээ. Германчууд Москваг эзэлнэ гэсэн бодол урьд Климовичийн толгойд багтдаггүй байсан бол, одоо энэ Бунхант индрийн дэргэд байхад тэр бодол нь улам ч лавшрав. Энд Улаан талбай дээр, Бунхант индрийн дэргэд бид биш, харин фашистууд өөрсдийнхөө хувцас хунар, малгай, ханцуй дээрээ хас тэмдэгтэй зогсож байх юм гэж бодоход... ингэж хэрхэвч таарахгүй байлаа!

	Энэ өглөө Серпилинийг бүр үүр цайхаас өмнө эмнэлэгт зэргэлдээ орон дээр хэвтдэг хорооны комиссар Максимов сэрээв.

	Феодор Феодорович, босооч! Баярын жагсаалд явъя хэмээн Серпилинийг мөрнөөс нь угзчиж байв.

	Серпилин ухасхийн өндийснөө:

	— Юу?.. Ямар баярын жагсаал? Хэзээ? Хаашаа явах хэрэг вэ?.. хэмээн түргэн асуув.

	Серпилин гүйцэд сэрээгүй байсан ч гэсэн сэрсэн дүр үзүүлэн хорооны комиссарын нүд өөд ширтэн юу болсон байх вэ гэдгийг нойрмогоор бодож эхлэв. Эмнэлгээс бүрмөсөн гаргаагүй байхад нь өчигдөр Москва руу явуулсан Максимов энэ шөнийн цагаар яг л явсан тэр янзаараа, бүрэн хувцастайгаа инээгээд зогсож байдгийн учир юу бил ээ? гэж бодов.

	— Бос, бос! хэмээн Максимов тэр завсар давтан хэлээд дэргэд нь ирэн, орон дээр нь суугаад, — Өнөөдөр арван нэгдүгээр сарын долоон. Баярын жагсаалтай хамт явахыг урья! гэлээ.

	— Ямар баярын жагсаал? хэмээн үнэн гэдэгт нь үл итгэсэн хэвээр Серпилин лавлан асууж, — Германчууд Москвагийн дэргэд байж байдаг! Юун баярын жагсаал байх хэрэг вэ? гэхэд

	— Баярын жагсаал! хэмээн Максимов давтан хэлээд баясгалантай яралзтал инээгээд, — Нөхөр Сталин тушаасан. Өчигдөр Маяковскийн метронд үг хэлсэн. Би тэнд байсан. Би шөнө дүл ирсэн учраас чамайг сэрээхээ хайрласан... Өчигдөр үг хэлсэн! өнөөдөр баярын жагсаал болно гэж хэлсэн! гэв.

	— Нээрэн үү? Тоглоом хийгээгүй биз? гээд Серпилин эдгэрч байгаа ч гэсэн хөдөлгөөнгүй тул шилэн юм шиг ханддаг хоёр хөлөө орноосоо буулгав.

	Ямар юмны нь тоглоом байх вэ? гээд Максимов дахин инээж, — Тэр тусмаа тэнгэр нисэж болохооргүй байна. Би бүр гадаа гарч хараад ирсэн. Тэнгэр бидэнд тус болох гэсэн шиг сайхан бүрхэж байна гэв.

	— Тоглоом хийсэн байвал өршөөхгүй шүү! гээд Максимовын инээж байгаа нүүр өөд, дороос дээш нь харав.

	— Юунд ингэж ширүүн тоглох бил ээ? Би бүр «Эм» гуйчхаад байгаа гэхэд

	Гаргах болов уу? гэлээ.

	Уржигдар гаргасан шүү дээ?

	Үнэндээ ч эмнэлгийн цэцэрлэг дундуур таягтай зугаалж эхэлсэн Серпилинд намын батлах, одон, генералын шинэ гэрчилгээ авахаар явахыг уржигдар зөвшөөрч билээ. Үүний тул явах болсныг Максимов хэлж байв.

	— Тэр ч яах вэ дээ, Ардын комиссар нарын зөвлөл рүү... Одоо баярын жагсаалд хэмээн Максимов инээсэн чигээр өгүүлж, — Чи ч хэвтээ генерал биш, явдаг болсон генерал шүү дээ гэлээ»

	— Эсгий гутал л өмсөж дээ, савхин гутал багтахгүй байх хэмээн Серпилин шалан дээр тун итгэлгүй гишгэн хэллээ.

	Дадал гэдэг амьдралд хаа сайгүй зуршчихдаг юм хойно «эсгий гутал» гэдэг үг «баярын жагсаал» гэдэг үгтэй даанч нэг хавьтахгүй, гаж буруу сонстож байв.

	— Чи бид хоёр маршилж алхахгүй, биднийг индэр дээр зочноор урьсан гэхэд нь

	Урьсан юм гэж үү?хэмээн Серпилин үл итгэн лавлаж асуув.

	— Урьсан, урьсан! хэмээн Максимов тас тас хөхрөн, цамцныхаа кармааг алгадан, — Урилгын билет маань энд байна! Миний танилууд гэдэг чинь Москвагийн тэн хагас, Улс төрийн удирдах газрын тэн хагас гэсэн үг! гэв.

	— За тийм л бол хувцаслая гээд Серпилин бас өөрийн эрхгүй инээн, Максимов өөд сэтгэл хангамжтайяа харав.

	Хорооны комиссар Максимов бол хүүхнүүд байтугай харчуул шагширдаг өндөр гоолиг, залуу, өргөн ханхар цээжтэй гоёороо барахгүй, хүч нөлөөгөөрөө анхаарал татсан сайхан царайтай хүн байлаа. Найз нар нь ч гэж нээрэн Москвагийн тэн хагас байлаа. Серпилин түүнийг жирийн нэг хувьтай хүн юм уу, эсвэл өдрийн од шиг тоотой хөгжил баясгалантай эрэлхэг сайхан эр юм уу, ямар ч л байсан юм бүхэн нь санаснаараа амархан бүтэж байдаг юм шиг өөрийн эрхгүй санагддаг, чухам хэн болохыг нь дуусан таньж чадаагүй ч гэсэн талын чинээ найзтай хүн юм гэдгийг нь л лав сайн итгэж авсан билээ. Чухам яг үнэний нь хэлбэл хорооны комиссар Максимов энэ хоёрын аль аль нь зэрэг хосолсон хүн байлаа. Гучин насандаа гэхэд байлдааны гурван одон зүүчихсэн байсан агаад тэрхүү одон бүрийн чанд онцгой учир түүх оршиж байлаа. Хэрэв уг хүн амьд мэнд байвал түүнийг азтай хүнд тооцдог билээ. Хоёр одонг Халхын голд, нэгийг нь Финийн дайнд авсан бүлгээ. Максимов тийшээ анх Улс төрийн удирдах газрын зааварлагчаар яваад хорооны комиссар болон тулалдаанаа дуусгасан билээ. Дөчин нэгэн оны зургаадугаар сард баруун Онцгой тойргоор зааварлах ажлаар явж байгаад дайнтай тааралдаж билээ. Энэ удаад Максимов дайны эхний өдөр алагдсан дивизийн комиссарын орыг аван, бүтэн cap германчууд дундуур тулалдан явсаар яг сэтэлж гарах үедээ гэдсээрээ хүнд шархтжээ. Хэд хэдэн удаа мэс засал хийлгэсний дараа хамгийн хомсхон хоол унд хэрэглэн, түүгээрээ даажигнасхийн Серпилинтэй хамт эмнэлэгт хэвтэж байжээ. Тэгж байхад ямар нэг амьд баяр шиг өөртөө ч өрөөл бусдад ч гуньж гутрах бололцоо олгодоггүй байв.

	Максимовыг долоо хоногийн дараа эмнэлгээс фронтод гүйцэд тэнцэхгүй шийдтэй гаргахаар амласан боловч Максимов бусад бүх юмны адил энэ шийдийг даажигнан тачигнатал хөхөрч фронтод явахаар барахгүй, бүр өөрийнхөө дивизэд эргээд орчих аргаа олно хэмээн Серпилинд ярьж байв.

	Гагцхүү шөнө нь гуньж гутрахыг мэддэггүй хорооны комиссар Максимов маань хэн ч харахгүй, сонсохгүй байсан үед орон дээрээ атиралдан суугаад хэдэн цагаар унтдаггүй үйлээ үздэг байлаа. Үүнийг Серпилинээс өөр хэн ч мэддэггүй байв.

	Эдгэрэн гapax ойртож байсны хувьд Серпилиний хувцас тасгийн нь хувцасны шүүгээнд өлгөөтэй байлаа. Серпилин хуучин, бас өчигдөрхөн авсан хоёр Улаан тугийн одон зүүсэн генералын петлиц бүхий цамц, дарга өмд хоёроо өмсөн толины урд очоод шаргал цайвар шингэхэн үсээ илбэн засав. Дараа нь сандалд суун, эсгий гуталтай хөлөө болгоомжтой хөдөлгөж үзэн зэмлэнгүй инээснээ,

	— Хэрэв тоглоогүй бол бэлэн боллоо гэж Максимовт хэлэв.

	Хамгаалалт зогсоод цааш нь нэг ч машин нэвтрүүлэхгүй байгаа Төв цахилгаан мэдээний газар долоо хагасын үед тэр хоёр машинтайгаа очив.

	Маяковскийн талбайгаас эхлэн бүр цахилгаан мэдээний газрыг хүртэл Горькийн бүх гудамж туршид хоёр эгнээ танк зогсож байлаа. Танк бригадаас хэтрэмгүй байсан ч гэсэн уг танкнууд нь Серпилиний сэтгэлийг баясгав. Юу гэвэл германчуудын нөгөө дайны эхэнд хэчнээн л бол хэчнээнээр нь шатааж байсан «Т-26»-нууд биш, цөм лут сайн «Гучин дөрөв «Б» танкнууд байлаа.

	— Үүнээс цааш явуулахгүй. Энд миний танилын нүүр дууслаа хэмээн «Эм»-нээс буух үес Максимов хэлээд, — Явган дөнгөөд хүрчих үү дээ? гэв.

	— Нэгэнт хүрээд ирснээс хойш алхаад хүрчихье гэж Серпилин хэлээд, танкнуудыг харлаа.

	Хуягийн нь нүхээр дугтуй гэртэй туг цухуйж буйг толгойн танкны дэргэд суран бүсээр живхийтэл бүсэлсэн үстэй оготор хаp дээлтэй танкчин дарга зогсоно. Царайг нь харвал таньдаг ч юм шиг санагдав. Серпилин хүний нүүр царайг санахдаа адгууд хүн байсан учир мартъя гэсэн хүнээ ч мартдаггүй байлаа. Гэвч энэ хүний царайг санахдаа баяртай байлаа. Хэн бэ гэдгийг нь сайн мэдсэн ч гэсэн нүүр өөд нь ширтсэн хэвээрээ танкчин өөд алхав. Гэтэл танкчин түүний генералын буурал малгайг алсаас хармагц ёслов.

	— Амрыг эрье дэд хурандаа хэмээн Серпилин гараа папах малгайдаа тулган ёслоод, — Би аравдугаар сарын нэгний шөнө бүслэлтээс тан дээр гарч ирсэн байх аа, тийм үү? гэв.

	Климович ёслон зогсож байхдаа энэ таяг тулсан өндөр хазгар генералыг нөгөө командлагч утсаар: «Серпилин гэдэг чинь ямар шуу янзын хүн байна?» хэмээн асууж байсан бригадын комиссар болохыг эхлээд таниагүй ч гэсэн, тэгсэн нөхөp генерал аа гэж хариулав. Тэгэхэд энэ бригадын даргыг Климович үеийн үед мартахгүй юм шиг санаж байж билээ.Гэтэл хоёрхон cap өнгөрөхөд мартчихсан «байдаг! Тэр цагаас хойш юу эс болсныг ч тэр гэх вэ дээ.

	«Ингээд зогсож байхыг бодоход сэхэж дээ. Тэгэхэд ч үхлийн даваан дээр л байсан даа» хэмээн Климович генерал өөд ширтсэн чигээр бодов.

	Энэ тухай бодмогц мэдээ сураггүй алга болсон, түс тас хэлбэл амь үрэгдсэн Синцовын үнэмлэх бичгийг гардуулж өгсөн улаан цэрэг Золотаревыг санав. Тэгэхэд Ельнагийн дэргэд Синцов бригадынхаа даргыг үхчихгүй байгаа? хэмээн сэтгэл түгшиж байж билээ. Гэтэл бригадын дарга нь амьд мэнд, эрүүл саруул, генералын гозгор малгайтай Климовичийн урд зогсож байхад, харин Синцовын бие Верейн чанадах ойд хаа нэг газар өгөршиж ялзран хэвтэж байдаг байхдаа... .

	— Тус болсонд баярлалаа, дэд хурандаа. Хурандаа болоогүй юу?.

	— Чадаагүй л байна гэж Климович хариулав.

	— Уулзсандаа баярлалаа. Танд талархлаа бичих гэсэн боловч фронт их болохоор... 

	Серпилин Климовичийн гарыг атгахад түүний ясархаг том гарын чадлыг Климович гайхав.

	— Үнэндээ миний олон нөхөд тэндээс гарч ирж чадаагүй. Танай тэндээс гараад замдаа олон хүн танканд дайрагдсан хэмээн Серпилин дурсамжаасаа царай нь барайн өгүүлэв.

	— Тэдний зарим нь буцаад миний бригадад хүрч очсон нөхөр генерал аа.

	— Олон уу?

	— Хорь орчим хүн

	— Тэд чинь одоо хаа байна?

	— Зарим нь тулалдаанд амь үрэгдсэн, бусдыг нь бүслэлтээс гарсан дараа явган цэргийн ангид шилжүүлсэн харин нэг нь одоо энд бий.

	— Хэн бэ? Тэр чинь?

	— Золотарев, жолооч. Одоо «Гучин дөрөв» барьж байгаа

	— Танина аа гэж Серпилин хэлэв. Серпилин үнэндээ хүн бүрийн тухай ингэж хэлж чадах хүн байлаа.

	— Тиймээс уулзуулж болохгүй болов уу? гэв.

	— Хол... цувааны адагт байгаа.

	— Тэгвэл дивизийнх нь хуучин даргын өмнөөс хүчин зүтгэж буйд нь баярлалаа гэж дамжуулаарай. Дарга нар дотpoo тан дээр хэн гарч очсон бэ?

	— Дэслэгч Хорышев хэмээн Климович хэлэв.

	— Амьд мэнд үү?

	— Амьд л байсан. Одоо харин мэдэхгүй. Явган цэргийн ангид шилжүүлсэн.

	Серпилин, Климович руу танкчин ахмад хүрч ирээд ямар нэг албаны зүйл мэдэгдэх гэж буйг нүднийхээ булангаар ажив.

	Харин Климович Золотарев, Хорышев хоёрын тухай хэлэхдээ Синцовыг дурсан санав.

	— Таны нарийн бичгийн дарга Синцов ор сураггүй алга болсон, амь үрэгдсэн.

	Серпилин юу ч хариулсангүй. Толгойгоо гудайлган хэдэн агшин доош шагайн дуугүй зогсов. Дараа нь дөхөж ирсэн ахмад өөд хөмсөг өргөн харснаа Климович руу гар сунгав.

	— Тулалдаанд холбоо барьж байлдах сан. Харин одоогоор та нарын явж өнгөрөхийг харъя гээд гараа гозгор малгайдаа тулган ёсолсноо эргэж, эсгий гутлаа болгоомжтой гишгэн доголсоор Горькийн гудамж уруудав.

	Климович Серпилинийг харцаараа үдэн, танкчин өөд дурамжхан эргэн:

	Юу гээ вэ, Иванов, чамд юу нь тодорхой биш байна? Тулалдаанд балмагдаагүй мөртөө Москвад ирэхээрээ зөрлөг бүр дээр л асуулт гараад байдаг! гэв.

	Серпилинийг таягаа тулан индэр хүрч очиход индэр бараг пиг дүүрчихсэн байв.

	Серпилин Фрунзийн Академийн жагсаалд Улаан талбайгаар нэг бус удаа гарсан билээ. Тэгэхэд индэр үүнээс тэс ондоо байсан нь хөгжил баясгалантай, энгийн хүмүүс хүүхэд шуухдаа мөрөн дээрээ суулгасан, өнгө өнгийн бөмбөлөг толгой дээрээ барьсан, алчуур, дарцгаа дэвэн талархаж байдаг сан.

	Одоо индэр дээр энгийн нэг хүн тутамд цэргийн хоёр юм уу гурван хүн ноогдож байлаа. Тэдний дотроос олон нь Москвагийн дэргэд янз бүрийн чиглэлд тулалдаж буй хороо, бригад, дивизийн төлөөлөгчдийн журмаар хүрэлцэн иржээ. Тэд элэгдэж халцарсан үстэй малгай, брезент бээлий, үстэй оготор дээл өмсөж суран бүс бүсэлжээ.

	Талбайд явган цэргийн хэд хэдэн хороо дөрвөлжлөн жагсан байв. Индэр дээр Москваг хориглон хамгаалж буй энгийн болон цэргийн хүмүүс байлаа.

	Энд Москваг хамгаалахаар үлдэгсэд энгийн болон цэргийн хүмүүс, эдүгээ Гитлер Москвагаас хэдхэн арван километрийн цаана ирчхээд буй энэ үед хэзээ язааныхаараа бас л хуран цугларчхаад хүчээ үзэлцэх сэтгэл төрж өөрсдийнхөө тэр үзэлцэх хүчийг гарцаагүй мэдэрч байлаа.

	Серпилин ч бас үүнийг мэдэрч байлаа. Урьд өмнөх жилүүдэд академийн эгнээнд Бунхант индрийн урдуур өнгөрөхдөө баярын жагсаалд оролцогч хэн бүхний мэдэрдэг тэр баясгалан төрдөг байсан бол одоо тэр нь улам ч гүнзгий, улам ч хүчтэй байлаа. Энд индэр дээр зогсож байхдаа аз жаргалын бодолтой нь санаа сэтгэл нь зөрчилдөж байсан ч гэсэн Серпилин өөрийгөө аз жаргалтайд тооцож байсан гэж болно.

	Серпилин өөрийнхөө тухай бодохдоо, сураггүй алга болсон... гэдгээс л юу юунаас илүү айдаг байсан чухамдаа тэр явдал нь Синцовт тохиолдсон тухай зүрх шимшрэн харамсаж байлаа. Туулж өнгөрөөд, амьд мэнд гараад ирэх шиг санагдаж байж билээ... Гэтэл чи мөн гарч ирэв ээ? Бусад олон хүн ч бас гараад ирлээ л гэж бодож байсан. Серпилин фронтоос Шмаковын ирүүлсэн захидалд сүүлчийн найман машин дээр явагсдын талаар ямар ч мэдээ алга. Гүүрний тэнд хоцорсон тул бодвол дараа нь тэднийг германчууд тасалсан бололтой... эсэн захиаг уур хүрэн санав.

	«Бололтой!» шүү хэмээн Серпилин аман дотроо шивнээд, бас л дахиад Шмаковыг дотроо хараан зүхэв.

	Серпилин тэрхүү «бололтой» гэдэг үгэнд учиргүй уурласан тул захианд нь хариу ч бичээгүй билээ.

	Өөрийнхөө тухай зовуурьтай юм ч бодож байв. Зовлонгоос ангижруулан тус болсон хуучин анд нөхдийн нэг, Жанжин штабын даргын туслахтай уржигдар ярилцсан яриагаа санав. Энэ хүнд сайхан сэтгэл байхгүй гэж хардаж хэрхэвч болохгүй хүн байсан ч тэр хоёрын яриа тун зовлонтой болжээ.

	Хуучин найз нь Серпилинийг тушаал дэвшсэн болон ерөөс түүнд баяр хүргэж болох бүхэнтэй нь уялдуулан баяр хүргээд: «Би чам дээр эмнэлгийн дүн шинжилгээ гаргаж өгөөч» гэж гуйсан юм. Чиний анкетыг нэг талаар засаж сайжруулаад, нөгөө талаар дортгочихсон. Тэгэхдээ энэ удаад их эмч шүү. Шууд хэлэхэд фронтын тухай бодох чамд арай эрт байна. Чиний эрүүл мэнд чинь базаахгүй байгаа, тэгээд ерөөсөө ч больжээ. Түүн дээр бас бүслэлт нэмэр нэрмээс болохгүй юу даа... гэж хэлэв.

	— «Ерөөс» гэдгийн тухайд гэвэл өөрөө ч санахгүй юм байна. Бусдаар, тэр ч байтугай чамаар тэгж дурсуулахыг хүсэхгүй байна. Харин бүслэлтийн тухайд гэвэл хэдэн арван генерал ар талд цаг үрэн суухгүйгээр өөрийнхөө биеэр дайчин туршлага олж авцгаасан. Намайг фронтод тэнцэх болохтой хамт тийш нь явуулаад өгөөрэй. Эс тэгвэл Сталин дээр орно гэдгийг мэдээрэй!» хэмээн дүрсхийн бухимдсандаа ширүүхэн хэлээд тавьчихав.

	— «Чи ч бүр ингэж ярьдаг болсон уу?» хэмээн хуучин нөхөр нь Серпилиний үгнээс болж нүүр үрчийн дуугарав.

	«Тийм ээ, би ингэж ярьдаг болсон!» хэмээн Серпилин үгийг нь таслав.

	Серпилин цахилгаан мэдээний газраас индэр хүртэл эсгий гуталтайгаа хазганаж явах завсраа энэ талаар нэлээд бодов. Хэчнээн хэцүү байх тусам тэр яриа өнгөрсөн хойно улам ч зовуурьтай санагдаж байлаа.

	«Нээрэн ч ажил хэргийн тусын үүднээс Ижил мөрний цаана очиж анги нэгтгэл бүрэлдүүлсэн нь дээр юм биш үү? Бас л хийх ёстой ажил...» хэмээн өөрийгөө дооглож явав.

	Өөр бас базаахгүй бодол ч төрж байв. Гэлээ гэвч энэ бүхнээс үл хамааран Серпилин одоо Улаан талбайн индэр дээр зогсоод, баяр баясгалантай байв. Энэхүү цаст өглөө, талбай дээр цэргүүд хөдөлгөөнгүй дөрвөлжлөн зогссон өнөөдөр баярын жагсаал болно гэж ухаан санаанд багтаагүй байсан энэ бүхэн энд цугларсан олныг баяр баясгалангаар бялхуулжээ. Энэ бол цаглашгүй алсад ч гэсэн ялан дийлэхийн зөн билгийг дайн болсноос хойш анх удаа энэ өглөө Улаан талбай дээр хэдэн мянган хүн нэг зэрэг, шууд барин тавин мэдэрсэн урьдчилсан зөн байлаа.

	— Чи сонсоо, их сонин явдал бас болох юм даа. Баярласандаа байж тогтох газраа ч олохгүй байна. Миний дивизийн нэг хороо энд зогсож байх юм... Тээр тэр, ГУМ-ын дэргэд зогсож байна хэмээн хаашаа ч юм алга болж яваад ирсэн Максимов Серпилиний яг чихэнд шивнэн сэтгэл догдлонгуй өгүүлээд, талбайн тэртээ баруун өнцөгт харлан буй дөрвөлжин жагсаалыг зааж, — Дивизийг маань тулалдаж байгаа гэж над ярьсан юм. Тэгсэн чинь тав хоногийн урьд нааш гаргаж хүч сэлбээд урд шөнө Москвагаар дамжуулан шинэ чиглэлд илгээжээ. Энэ хороог минь бас талбай дээрээс шууд илгээх гэнэ. Гэтэл би мэдээгүй байлаа. Сонин явдал болдог байна шүү! гэв.

	Максимов урам зориг орсны хажуугаар бас уруу царайлан гуньсан байв.

	— Чи дандаа азтай байх гэж хаа байх вэ дээ. Нэг удаа аз дайралгүй, гонсойгоо л биз! Магадгүй баярын жагсаалын дараа... хэмээн Серпилин тоглоом хийв.

	— Баярын жагсаалын дараа юу гэж? хэмээн Максимов үгийг нь таслан, — Хоёрдугаар комиссараар, илүү орон тоонд очих хэрэг үү? Мэдээгүй байсан бол дээр байж санж дээ! хэмээн гараа арга тасрангуй сэгсэрснээ тэсэж чадалгүй ГУМ-ын дэргэд зогсож буй хорооныхоо цуваа өөд шунагаар ширтэж гарав.

	Серпилин бас тэр зүг ширтсэнээ Максимов өөрийнхөө дивизэд очихгүй ч гэсэн түүнийг өөр аль нэг дивиз рүү лавтай илгээнэ, тэгэхлээр удахгүй фронт дээр очих хүн дээ хэмээн атаархан бодов.

	Энэхүү хорооны зүг ширтэн буй Серпилин хэрэв ийм холоос цэргүүдийн нүүрийг харж чаддаг бол баруун жигүүрийн батальоны эхний эгнээнд хуучин, элэгдэж хир болсон малгай, шинэхэн оготор үстэй дээлтэй, цээжиндээ автомат зүүлттэй нарийн бичгийн даргынхаа өндөр танил дүрийг олж харах билээ.

	Дайны эхэнд, тэр нэгэн үед Максимовын комиссар нь байснаа одоо Синцовын алба хааж буй энэ дивизэд тоосгон заводын дэргэдэх тулалдааны дараагийн өдрүүдэд, ялангуяа Москвагийн дэргэдэх ангиудад ховорхон тохиолдож байсан тийм нэгэн хувь заяа тохиолдов. Ердийн адил тэр дивизийг шууд галын шугам дээр нь хүч сэлбэхийн оронд түүнийг харин фронтын ар тал руу авчирчээ. Үнэндээ дивиз гуравны хоёр хүртэл хувиа алдан хохирсон ч гэсэн ар талд богино хугацаанд, ердөө тавхан хоногийн дотор хүч сэлбэн зургаа дахь өдөр нь түгшүүрийн дохио өгөн босгожээ. Дивизийн штаб, их бууны болон буудлагын хоёр хороог тэр дор нь , шөнөдөө Москвагаар дамжуулан германчуудын дайран заналхийлж эхэлсэн Подольскийн чанад руу илгээжээ. Гагц хороог баярын жагсаалд оролцуулахын тулд Москвад нэг хоног үлдээжээ.

	«Номхон» гэдэг команд хараахан өгөгдөөгүй байлаа. Тэд нийт баярын жагсаалын дараа фронт руу явган уу, машинаар уу, цуваагаар уу, ер яаж явуулах бол? хэмээн жагсагчид өөр хоорондоо ярилцаж байлаа. Хоёр дахь ярианы гол сэдэв нь баярын жагсаал, баярын жагсаалд Сталин байх уу, үгүй юу? гэдэг асуулт байлаа. Олонх хүн Сталиныг байна гэж үзэж байсан боловч эргэлзэгчид бас байв.

	— Харж л байгаарай, бага түрүүч ээ, ирэхгүй хэмээн Синцовын дэргэд зогсож байсан автоматчин хэлэв.

	— Яагаад тэр бил ээ? гэвэл

	— Би л бол түүнийг ерөөс талбай дээр гарч ирэхийг нь зөвшөөрөхгүй. Юмыг яаж мэдэх вэ! хэмээн автоматчин доогуур нүүх цайвар цагаан манант үүл өөд зангаад, — Өмнөөс нь айдаг юм биш үү? гэв.

	Чи өөрийнхөө төлөө айхгүй байна уу? хэмээгээд Синцов бас тэнгэр өөд харав.

	— Өөрийнхөө төлөө айхгүй байна. Миний хойноос германчууд амиа тавихгүй шүү дээ. Харин түүний хойноос бол амь тавина. Үүл бүрхдэг юм аа ч гэсэн үүлэн цаанаас гэнэт гарч ирвэл яана!.. Тэгвэл юу болох вэ?.. хэмээн автоматчин дахин тас зүтгэн давтаад, хэрэв түүнээс зөвшөөрөл гуйвал, нөхөр Сталин баярын жагсаалд гарч ирэхийг хэрхэвч зөвшөөрөхгүй нь илт байлаа.

	Энэ үед Синцов дээр батальоны дарга Рябченко Малинин хоёр хүрч ирэв. Малининд энэ өдрүүдэд гурван дөрвөлжний нь оронд нэг гонзгойг өгч, батальоны комиссараар томилсон байлаа.

	— Амрыг эрье хэмээн Малинин өөрийнхөө ердийн гонсгор дуугаар Синцовтой мэндлэхдээ Синцовт ямар нэг буруу хэрэг хийсэн адил хэзээ язааныхаараа царай барайн сөлийн харж, — Баюков та хоёрыг заводын тэндэх тулалдаанд чинь таван хошуугаар шагнасан гэсэн тушаалыг дивизийн штаб хүлээж авсан гэж хороон дарга батальоны даргад хэлсэн гэнэ. Тийм болохоор баяр хүргэе! гэлээ.

	Малинин этгээд хачин хүн байв. Ямар нэг юманд сэтгэл зүрхээ хандуулах тусам улам дүнсгэр болж, төчнөөн эв дүйгүй хэлдэг байлаа. Хэрэв хэн нэг хүн хөндлөнгөөс тэр ярианых нь зөвхөн аялгууг сонсох юм бол Синцовыг одон авсанд нь баяр хүргэж буй бус, зэмлэж байна хэмээн бодож болохоор байлаа.

	Тэгсэн, тэгсэн. Би өөрөө сонссон! Нөхөр Синцов танд баяр хүргэе! хэмээн Рябченко баяртайяа батлан өгүүлэв.

	Синцов: «Зөвлөлт эх орондоо зүтгэе» гэж хэлснээ баярласан шинж бараг үгүйдээ өөрөө гайхав. Бодвол баярлах цаг дараа ирэх биз ээ. Тийм учраас одоогоор мэдэрсэн юм алга байв. Тоосгон завод, зэрэмдэг болсон Сирота, хүнд шархтсан Коля Баюковыгоо санав. Бас бусад бүх хүний цогцсоос үлдсэн бүгдийг цуглуулан оршуулсныг санаад баяр баясгалан нь хоолойд тээглэсэн хатсан талх адил замын хагаст саатав.

	— Аа, нөхөр улс төрийн удирдагч танд баяр хүргэж болох уу? хэмээн Малинин холдож амжаагүйг ашиглан асуув.

	— Миний хийсэн юм өчүүхэн л дээ хэмээн Малинин нөгөө л дүнсгэр чигээр дуугарахад нь түүний шагнагдсан эсэхийг Синцов ойлгосонгүй хоцров.

	Малинин үнэн хэрэг дээрээ шагнагдаагүй байв. Учир нь түүнийг Улаан таван хошуу биш, Улаан тугийн одонд нэрийг нь дэвшүүлсэн байв. Гэтэл Улаан тугийн одонг фронт өгдөг байлаа. Тэгтэл фронт дээр, хэн нэг нь нэрс цөөлөхдөө учир явдлыг сайн ухалгүйгээр Малинины нэрийг дарчихсан ажээ. Гэвч Малинин өөрийгөө шагнаагүйд ховорхон тохиолдох хэт хэнэггүй хандаж билээ. Энэхүү хэнэггүй байсны шалтгаан нь өөрийнхөө хийснийг өчүүхэн бага уг үйлс, ерөөс өөрөөсөө биш, хариуцаж байсан хүмүүсээс нь хамаг хэрэг бүтсэн гэж үнэхээр үзэж байсанд оршиж байлаа. Харин нэр дэвшүүлсэн жагсаалдаа үлдсэн Синцов, эмчилгээнд байгаа Баюков хоёр гуйсан ёсоор нь шагнагдсанд сэтгэл бүрэн ханажээ. Малинин аль нэг хүний өмнөөс гуйхдаа үүндээ дурамжхан буй мэт хэзээ ямагт байдаг атлаа дараа нь өөрийнх дээрээ тас зүтгэн, татгалзвал ихэд зовж шаналдаг хүн байлаа.

	— Синцов чи сонсоо! хэмээн хэсэг дуугүй байснаа, — Чамд бага түрүүч цол өглөө. Одонгоор шагналаа. Дивизийн сонинд чиний тухай бичлээ. Тэгэхээр дараачийн тулалдааны өмнө намд эгүүлэн авах тухай өргөдлөө дараагийн тулалдаанаас өмнө өгвөл зүйтэй гэж би үзэж байна. Чи үүнийг юу гэж бодож байна гэв.

	Үүнийг Синцов юу гэж үзэх вэ? Синцовын юу бодож буйг Малинин хэнээс ч илүү мэдэж байлаа.

	— Өргөдөл бичихэд ёстой таарах өдөр гэж над санагдаж байна хэмээн Малинин цас бударч эхэлсэн тэнгэр өөд жишүү харан хэлэв.

	Дууны нь өнгөнд өөрт нь дадал болоогүй баяр ёслолын ая сонстов. Бусад бүх хүний адилаар Улаан талбайд болох ёстой байсан зүйлд сэтгэл нь хөдөлсөн байлаа.

	Синцов Малинины нүд өөд улаан халз ширтэн: «Чи энэ тухай арай эрт дуугарсан юм биш биз? Тийм юм бол бодож саналгүй яах гэж ярьсан юм? Хэрэв эртдээгүй юм бол чи намайг дуусан дэмж. Яагаад гэвэл чи дэмжихгүй юм бол өөр хэн дэмжих юм бэ?» гэх адил харж байв.

	Малинины харц Синцовын харцтай мөргөлдөн, бас хэдэн агшин хэртэй нүд рүү нь ширтэв. Дивиз Москвагийн дэргэд хүч сэлбэж байх энэ хэдэн өдөр Малинин Синцовт юу ч хэлэлгүйгээр, дивизийн улс төрийн хэлтсээр дамжуулан албан ёсны зохих лавлагаа явуулан хариу авсан байжээ. Тэгвэл коммунист И. П. Синцовын хувийн карт хадгалагдвал зохих газраа хадгалаастай байж байлаа. Түүний намын гишүүн болох нь баримтаар хөдөлбөргүй батлагдав. Тэргүй бол намд буцааж авах тухай асуудлыг хэн ч авч хэлэлцэхгүй билээ. Энэ бол анхны бөгөөд чухал алхам болов. Малинин одоо чухамдаа л үүнийг боджээ. Гэвч энэ мөчид түүний юун тухай бодож байгааг нүдээр нь тааж хэлэхэд хэцүү, нүүр нүдний байц нь онцгой ямар нэг юмны тухай бодсон шинж огт үгүй. Синцов өөд: «Иван Синцов гэдэг чи ч иймэрхүү л байрын хүн юм биз дээ! Ухайс даа...» хэмээн бас дахин нэг анхааралтай хараад авъя гэж жир нэг шийдсэн юм шиг л байлаа. Тэгтэл баруун гар талаас;

	«Ноом-хоон! гэсэн команд цуурайтав.

	Рябченко пүршинд түлхэгдсэн адил урагш үсрэн Малинин хойноос нь паацганан алхав. Эгнээ жигдэрлээ.

	— Хараач хараач... алив хар л даа! хэмээн Сталиныг баярын жагсаал дээр хүрэлцэн ирэхийг үл зөвшөөрөгч нөгөө тэр автоматчин маань Синцовтой мөр зэрэгцэх зуур яг чихэнд нь шивгэнэв.

	Синцов баруун гар тийшээ харав. Талбай дээр жигдрэн жагссан мянга түмэн хүний адилаар Синцов улам бүр нившин бударсаар буй цасан цагаан торны цаанаас Бунхант индэр дээр зогсдог газраа Сталин цэрэг шинельтэйгээ зогсож буйг харав.

	— Тиймээ хэмээн Серпилин баярын жагсаалын дараа Максимов хоёул цэргийн эмнэлгийн байрлаж буй Тимирязевын академи руу очих зуураа хэлээд, — Фронт дээрх нөхцөл байдлыг үнэн бодитой цэгнэн үзэх юм бол бид ядаж анх эхэлсэн газартаа буюу тулалдааныг улсын хил дээр хийжээ гэж өнөөдөр бодоход бэрх байна. Гэхдээ ганцхан бодол л сэтгэлийг минь тайтгаруулж байна гэв.

	— Тухайлбал гэвэл

	— Тухайлбал, би хорооныхоо үлдэгдэлтэй Могилевын түүгээр Днеприйг гаталж байх үедээ арван нэг дүгээр сарын долоонд Улаан талбай дээр баярын жагсаал болно, тэр баярын жагсаалд би оролцоно оо гэж бодохын эцэсгүй хүнд байж билээ. Тийм юм толгойд багтахгүй байжээ. Хэдийгээр биеэ барихыг хичээж байсан ч гэсэн ийм бодол төрнө гэхэд сэтгэлийн гүнд даанч гунигтай байсан сан. Энэ бүхнийг санахаар би хоёр өөр биетэй хүн шиг санагдах юм. Нэг нь: «Баярлах эрт байна, болоогүй байна!» гэхэд нөгөө нь: «Эрт ий! Баярлах хэрэгтэй!» гэх шиг болох юм. Юу гэлтэй юм бэ дээ? Дайсан амжилт олж байгаа ч гэсэн бидний хоорондын тэмцэл бnдэнд ашигтайгаар эргэнэ гэж би бодох юм. Тэгэхдээ бүр цэвэр цэрэг дайны утгаар бидэнд ашигтайгаар эргэх юм. Хэрэв бид тэдэнд жаран километр ойртоод очсон бол Берлинд баярын жагсаал хийх байсан уу даа, би хийх байсан гэхэд итгэхгүй байна. Итгэхгүй байна, яав ч үгүй! хэдийгээр ерөнхийдөө уг хэрэг баярын жагсаал дээр биш, фронт дээр шийдэж байгаа ч гэсэн. Чамайг яасан бэ, ирэх баасан гаригт эмнэлгээс гаргана гэсэн үү? гэлээ.

	Максимов яагаад ч юм хариу хэлсэнгүй. Максимов Серпилинтэй зэрэгцэн суугаад, юу ч эс дуугаран ганцхан цэгийг харан гөлрөн суусаар байв. Дараа нь машин зогссон үед Серпилин түрүүлэн хянуур буувал Максимов гар сунгаж,

	— Сайн сайхан бүхнийг ерөөе, Федор Федорович! Түргэн гарахыг хүсье гэв.

	Чи хаачих нь вэ? гэвэл

	Би орголоо. Тэгж тооцох хэрэгтэй фронт руу явуулж аль гэж гуйна. Энүүхэндээ гэхэд би бүрмөсөн эрүүл хэзээ ч болохгүй, долоо хоноход хэвээрээ л байна. Нэг бол шившигтэйгээр эргэж ирнэ, үгүй бол маргааш нэг тийш нь явуулна биз гэв.

	Серпилин тасагтаа орж ирвэл эхнэр нь ирсэн байлаа.

	Валентина Егоровна баяр ёслолоор өмсдөг, аль хэдийнээс мэдэх хар торгон платиа өмссөн байв. Түүнийг уруулаа жимийн, дуу шуугүй босож ирэхэд нь ирээд удаж, хэдэн цаг уурлан байсныг нь Серпилин тэр дороо ойлгов.

	Өнөө л Максимовтайгаа яваа биз, би мэдэж байна хэмээн Серпилиний урдаас босонгоо Валентина Егоровна хэлээд, — Муур юуны мах идсэнээ мэдэх л дээ! Хаа байна Максимов чинь? Миний нүдэнд харагдахаасаа айж байгаа биз!

	Баяр болж буй тул нөхрөө уучлах хэрэгтэй гэдгийг ойлгосон учир түрүүлж ам нээжээ.

	— Газрын гавд орчихсон! Хашаан дотроос эргээд, фронт руу явчихна билээ гэж Серпилин хэлэв.

	— Хэн түүнийг явуулах хэрэг вэ? Баасан гаригаас нааш эмнэлгээс гаргахгүй шүү дээ гэхэд

	— Явуулна гэж хэлсэн шүү дээ гэв.

	— Чи бас тэгж явахаар завдаж байна уу? гэвэл

	— Харж байгаад л болно доо!.. гэлээ.

	— Би нэвтрүүлэг сонссоон. Харин Сталин ярьж байна гэдгийг тэр дор нь ойлгоогүй. Яагаад ч тэгсэн юм бол радио үргэлж залгаатай байсан хэр нь харин ярианых нь дундаас нэвтрүүлж эхэлсэн хэмээн Валентина Егоровна ярив.

	Серпилин гайхан мөрөө хавчив. Германы нисэх онгоцны дайралтаас болгоомжлон баярын жагсаал дуустал юу ч нэвтрүүлэхгүй хэмээн шийдсэн байсныг тэр хоёр хоёул мэдээгүй, мэдэж ч чадахгүй байлаа. Харин сүүлчийн агшинд Сталин микрофонд дөхөж ирэн цас нэвсийтэл бууж буй тэнгэр өөд харснаа бүх радио станцыг залгах тушаал өгчээ. Уг тушаалыг гүйцэтгэтэл нэлээд хэдэн минут өнгөрчээ... 

	— Сталин ярьж байна гэдгийг мэдмэгц би бүр уйлсан... гэлээ.

	— Яагаад? гэхэд

	— Яагаад тэгснээ ч мэдэхгүй юм. Ердөө л уйлмаар санагдаад л уйлчихсан... хэвтэх нь үү? гэв.

	Үгүй гэж Серпилин хэлэв.

	Серпилиний сэтгэл үймэрчихсэн байсан учир хэвтэхийг хүссэнгүй. Валентина Егоровна үүнийг нь ойлгоод шахсан ч үгүй.

	— За тэгвэл яах вэ, эсгий гутлаа тайлчхаач гэхэд

	— Бариу биш, уужуу болохоор зүгээр гэв.

	— Уужуу ч гэлээ дээ. Хөл чинь өвдөж байгаа биз? гэхэд нь

	— Яльгүй өвдөж байна гэж хариулав.

	Серпилин эсгий гутлаа тайлан, хувцасны шүүгээнд хийгээд, оймстойгоо тасаг дотуураа яван, авгайгаасаа жишүүхэн эвхмэл сандал дээр суув.

	Валентина Егоровна Москвагаас хаашаа ч яваагүй билээ. Дайны эхнээс Тимирязевын хажуугийн байшин, мөн. Пироговын гудамжинд буй эмнэлэгт сувилагчаар ажиллаж буй агаад Серпилинийг «Тимирязевт» авчирснаас хойш энэ таван долоо хоногийн турш өглөө үдэш өдөр болгон тийшээ тувт ирсээр байгаа билээ.

	Хэдэн жилийн турш нөхөртэйгөө уулзаж учралгүй байгаад эцэст нөхрийнхөө бараа харсан Валентина Егоровна энэхүү таван долоо хоногийн дотор яагаад ч юм бүү мэд, гэхдээ яагаад гэдэг нь ч тодорхой биз, өнгө зүс орж гялалзаж эхлээд, дайны эхний өдөр хорих лагериас ирсэн нөхөртэйгөө анх уулзах үед эмгэний төрх орж, царай зүс алдан ядарч зүдэрснээрээ сэтгэл түгшүүлэн хирдхийсэн тэр байдлаасаа эдүгээ залуужсан биш ч гэсэн хэдэн жилийн урьдах шигээ сайхан авгай болон хувирчээ. Хагацан салсан жилүүдэд үсэнд нь, ялангуяа санчигт нь буурал сууж эхэлсэн бол гэнэт нэг өдөр шийдсэн бололтой үсээ будан нэг ч буурал үсгүй болоод хүрч ирэв. Тэгээд Серпилиний доог хийж эхлэхэд гомдсон шинжгүй ч гэсэн зүрхэнд нь ортол зэмлэнгүйгээр:

	«Юу гээв? Дэмий хичээжээ, тэртэй тэргүй чамд хайртай гэж хэлэх гээ юү? Мэдэж байна аа. Хайрлахгүй гээд оролдоод үзээрэй л дээ» гэснээ түр дуугүй болсноо: «Тэр хэдэн жилийн явдлыг арилгасан уу даа, энэ чинь?.. Эсвэл арилгасан дүр үзүүлээд байна уу?» гэж асуув.

	«Арилгасаан» гэж Серпилин үнэнээ хэлэв.

	«Би ч бас арилгасан» гэж хэлээд гунигтайхан инээмсэглэн хэлээд «Энэ маань төрөлхийн буурал юм биш шүү дээ...» гээд үсэндээ хүрч «Төрөлхийн юм бол юунд хар болгох вэ дээ...» гэв.

	— Баярын жагсаал ямар болов доо? хэмээн

	— Валентина Егоровна Серпилинийг түшлэгт сандалд суух үес асуув.

	Серпилин эхлээд баярын жагсаал болон дараа нь Ардын комиссар нарын зөвлөл дээр болсон уржигдрын ярианы тухай ярив. Уржигдар авгайтайгаа уулзахад авгай нь цаг болоогүй байхад гарч явсан хэмээн аймшигтай уурлан юу ч сонсохын хүслэнгүй байж билээ. Ийнхүү болоогүй байхад гарснаас царай зүс нь базаахгүй байх шиг Валентина Егоровнад санагджээ. Ийм үед түүнд яаж ч учирлаад нэмэргүй байдаг сан.

	«Үнэмлэх бичиг, одонгоо долоо хоногийн дараа авахад л болох байсан. Тэгсэн бол чамд ч, над ч ийм юм болохгүй байлаа!» хэмээн өөрийнх нь зөвтгөсөн үгийг үл сонсон, ер эвлэрэхгүй дахин давтан үглэж байв. Тэгээд ч өчигдөр зориуд ирээгүй юм.

	Гэвч өнөөдөр баярын жагсаалын дараа уржигдрынх нь ч төлөө, өнөөдрийнх нь ч төлөө зэмлэж чадахгүй байлаа.

	Серпилин нэгэнт ярьж эхэлснээ өөрөөс нь өөр хүн Валентина Егоровнатай биш, өөр хүнтэй ярилцаж байсан бол лав дуугүй өнгөрөх байсан тэр зүйл болох эмнэлгийн эцсийн шинжилгээ базаахгүй гарсан тухай, эмнэлгээс гарсан хойно нь фронт руу биш, бүр анги нэгтгэл эмхлэн бүрдүүлэхээр ар талд явуулна гэж Иван Алексеевич (хуучин найзыг нь тэгж нэрлэдэг юм) сүрдүүлсэн тухай тэсэж чадалгүй ярьж орхив.

	Эрүүл мэндийнх нь төлөө санаа зовж буй ч гэсэн эмнэлгээс гарсан дараа фронт руу нөхөр нь эс явбал түүнд жаргал биш болно. Гэтэл нөхрөө жаргалгүй байлгахыг авгай нь хүсэхгүй гэдгийг Серпилин мэдэн, тэр бүхнээ эмээж зоволгүй ярилаа. Харин ч бүр юм бүхнийг нөхрийнхөө хүссэнчлэн ёсоор бүтээсэй, яах вэ ахиад сэтгэлийн зовлон болсон ч яадаг юм гэж бодож байлаа. Үүний нь ч төлөө түүнийг Серпилин үл хөгшрөгч, халуун хайраар энхрийлж байлаа. Иймэрхүү үл хөгшрөгч хайр дурлалын хувь заяа хүн болгонд, айл гэр болгонд тэр болгон байдаггүй билээ.

	Серпилин өөрийнхөө ярианы бусад хэсгийг ч бас нэгд нэгэнгүй дэлгэрэнгүй ярив. Энэ яриа бас л нэг янзаар түүнд сэтгэлийн гуниг төрүүлэв.

	Энэ бол үлдэгдлийг нь Зайчиковын дараа Серпилиний командалсан 176 дугаар дивиз, түүний дугаарыг үлдээх эсэх, фронтын штабт Шмаковын хүргэж өгсөн тугийнх нь тухай яриа байлаа.

	Серпилин хэзээ нэгэн цагт хамгаалан зүтгэхээр бэлдэж байсан зүйл болох дивизийг дивиз чигээр нь үлдээх тухайгаа эдүгээ эмнэлгийн дараа, ер нь Вязьма болон Москвагийн дэргэдэх бүх үйл явдлын дараа нэг ч уг дуугараагүй билээ.

	Серпилин ул үндэсгүй төслийн хойноос улайран хөөцөлдөгч биш байсны учир дивиз чигээр нь үлдээх бололцоогүй гэдгийг мэдэж байлаа. Чухамдаа энэ бололцоогүй гэдэг л сэтгэлд нь гуниг үлдээн, тэр ч байтугай заримдаа эрүүл ухаантайгаа зөрөлдөн дивизийн туг одоо хаана байна вэ хэмээн Иван Алексеевичаас асууж шалгаан, хэдийгээр хүмүүсийг нь цуглуулж дөнгөх үгүй ч гэсэн тэр туг, дугаарыг үндэслэн дивизийг дахин эмхлэн байгуулбал зүгээр сэн хэмээн ярьдаг байлаа.

	«Тэр дугаараар тийм дивиз байгуулах байлгүй дээ» хэмээн Иван Алексеевич уг хэргийг нэг их тоомжирлохгүй буйгаа үл нуун хэнэггүй хэлэв.

	«Дивизийн уг уламжлалыг хэвээр байлгах нь чухал» гэж Серпилин хэлэв.

	«Чухал нь ч чухал л даа. Гэтэл одоо энэ ажлыг хэн хийх юм бэ? Чамайг явуулна аа гэхэд чи чинь шинэ дивиз эмхлэн байгуулах дургүй байгаа хүн. Чи бол бэлэн болсон дивизийг авах, алагдсан юм уу, тулалдаанд тусгүй байлдсан хүний оронд орох хүсэлтэй хүн! Хэрэв чамайг тэгж томилох юм бол чи тэнд юу байгаа, урьд нь юу байсныг асуулгүй, хэчнээн хүн, хэчнээн буу зэвсэг байгаа, хаана байгааг нь асуучхаад л хүлээж авахаар яваад өгнө гэж би сэрдэж байна. Эсвэл чи өөрийгөө нэг янз, бусдыг бас нэг янзаар үзэж ч магадгүй юу? тийм үү?»

	«За яах вэ тийм байж гэж бодъё. Гэтэл бидэнд ангиудын түүх гэж байх юм уу, үгүй юү, чи юу гэж бодож байна?»

	«Байх нь байна аа. Гэхдээ үнэнийг хэлэхэд, өнөөдөртөө тэр түүхийг Адам, Ева2 хоёроос, хэрхэн ухарч эхэлснээс нь эхлэх дургүй байна»

	«Ухраагүй ээ хөө!» хэмээн Серпилин дуугаа өндөрсгөн эсэргүүцэв.

	«Амссан зовлонг чинь хүндэтгэж байна. Ер нь ганцхан чиний ч биш... Гэхдээ баримт баримтаараа л үлдэх шүү дээ! Кенигсберг хүртэл буюу дор хаяхад Варшав хүртэл хэрхэн давшсан тухай одоохондоо аль ч дивизийн түүхэнд байхгүй. Харин Москва хүртэл ухарсан тухай түүх л бий. Үнэнийг үнэнээр нь харж сурах хэрэгтэй. Дайн болж байсан цагт түүхээ ялалт болон болтол явуулах ёстой» хэмээн Иван Алексеевич хэлэхэд тэр зөв гэдгийг Серпилин мэдлээ. Анхны давшилтаас эхлэн бид дайны нэг адилаар санах хэрэгтэй. Үүгээр хүмүүсийг сэнхрүүлэх хэрэгтэй. Бүх дурсамжаа хожим эхнээс нь аваад бичнэ. Тэр тусмаа тийм олон юм дурсан санахыг хүсэхгүй байна гэв».

	«Миний хэлэхийг сонс! Чи дайнаас өмнө л яг энэ суудал дээрээ сууж байсан. Гэтэл бид дайн болно гэдгийг яагаад мэдээгүй хэрэг болж байна? Хэрэв мэдэж байсан юм бол яагаад илтгээгүй юм? Хэрэв тэр хүн үг дуулахгүй байсан юм бол яагаад хамгаалж зүтгэж болоогүй юм? Хэлээд аль. Сэтгэл ер тайвшрахгүй байна. Фронт дээр очсон эхний өдрөөс үүнийг бодож байна. Урьд нь хэнээс ч асуугаагүй, одоо чамаас асууя...» хэмээн Серпилин нүд өөд нь эгц харан ширээ дээгүүр урагш зүтгэсээр асуув.

	«Арай өөр юм асууж болсонгүй юу?» хэмээн Иван Алексеевич ширээ шааж ууртай догшин ч хөөрхийлөлтэй нүдээр ширтэв.

	Серпилин энэ харцаас мятарсангүй, ахиад өөр юм асуух эсэн боловч Иван Алексеевич гарыг нь ширээн дээр даран, зогсоогоод: «Дуу! Би чамд худал хэлж ч чадахгүй, хариулж ч чадахгүй!» хэмээн эрс шийдмэг сүрдүүлэх шахам хэлснээ, агаар дутсан адил амьсгаагаа дотогш татан дуугаа шал ондoo болгоод: «Валентина Егоровна яаж байна? Бие нь зүгээр биз дээ? Царай зүс нь ямар шүү байна даа? Чамайг бүслэлтэд байхад над дээр нэг ирсэн. Царай зүс гэж ер хүн танихын эцэсгүй болсон байсан...» гэж хэлсэн билээ.

	Энэ бүх яриаг Серпилин авгайдаа ширхэг дараалан ярьж, ярихдаа царайгаа цонхийлгон, авгай нь ч бас сонсохдоо царайгаа хувиргажээ.

	— Сталин шиг тийм хүн дайн болох гэж буйг урьдчилан мэдэхгүй байсан гэж үү? Ойлгохгүй юм хэмээн Серпилин бүдэгхэн хэлээд, авгай руугаа ойртон бөхийж, гунигтай нүд рүү нь ширтэн, — Ойлгохгүй юм даа, хэнхдэгээ балбахаас ч буцахгүй юм байна. Түүнд энэ тухай илтгээгүй гэхэд ч итгэхгүй юм гэв.

	— Сталин ямар шуу янзтай байна? хэмээн Валентина Егоровна энэ шаналгаатай яриаг өөр тийш нь эргүүлэх гэсэндээ, эсвэл өөрийнхөө бодолд автагдсандаа ингэж асуув.

	Серпилин бодлогошров.

	— Ямар янзтай байна вэ гэж үү? Миний бодоход жирийн л байна билээ гэв. Серпилин тэнд, талбай дээр байхдаа Сталины бөглүүдүү ядарсан байрын дууг нэг их анзаарч сонсолгүй, ердөө л өөрийг нь харан зогсож билээ.

	Сталин тэнд зогсоод ярьж байх. Германчууд Москвагийн дэргэд тулж ирчхээд байхад Сталин Бунхант индэр дээр ярьж байх. Бунхант индрийн урд цэргүүд зогсож, арван нэгдүгээр сарын баярын жагсаал болж байх. Чухамдаа үүнийг л Серпилин тэрхэн үед мэдэрч байлаа. «Бусад бүх хүн ч бас лав тэгсэн байх» хэмээн Серпилин бодож байлаа.

	— Энэ бүхэн Сталины сэтгэлийг их шаналгасан байхдаа хэмээн Валентина Егоровна хэлэв.

	Серпилин авгайгаа харснаа хоёр биеийнхээ хооронд хуучин маргаанаа үргэлжилж байна даа гэж бодов. Хэн хэн нь өөрийнхөө бодлыг баримталсан чигээр үлдсэн агаад, гол төлөв энэ тухай бие биедээ юу ч хэлэлгүй, тус тусдаа ч байхдаа хамт байхдаа ч нэг биш жил битүү маргалдсаар иржээ.

	Муу байсан, муу байгаа бүх юм Сталинаас болсон хэрэг биш, харин гагцхүү Сталин э энэ тухай мэдэхгүй байгаагаас л болж байна. Эсвэл хэлсэн ч буруу ташаа хэлж, хийвэл зохих ёстой юмыг нь хийлгэхгүй байна хэмээн авгай нь гүнээ итгэж байлаа. Үүний нь Серпилин мэдэж байлаа. Тэр ч байтугай нөхрийг нь орон шоронд хийсэн үед ч тэгж л бодож байжээ.

	Серпилин өөрөө үүнээс өөрөөр боддог байв.

	Серпилин Сталиныг аль эртнээс бүр Царыцины үеэс мэдэх тул ийм хүнийг маллан мэхэлж, өөрийнх нь хүсээгүй юмыг хүсэл зоригийнх нь эсрэг хийлгэж яаж болов оо хэмээн биеэ албадан боддог байлаа. Гучин долоо, найман онд армийн дотор тохиолдсон шиг явдал бас хэрхэн тохиолддог бил ээ? Энэ явдал хэнд хэрэгтэй байсан хэрэг вэ? Сталин ийм болтол нь байлгаж яаж болсон хэрэг вэ?.. гэсэн бодол Сталин гэдэг хэн болохыг ойлгож байгаа юм шиг өөрт нь санагдаж армийн ач холбогдлыг өндрөөр үнэлэн, түүний тулд Сталины хийж бүтээж байсан бүхний нь сайн мэдэх Серпилиний тархинд багтахгүй байлаа.

	Дайн эхэлсэн тухайд гэвэл үү? Сталин Мюнхены хуйвалдааныг урьдчилан мэдэж, гучин есөн онд германтай үл довтлолцох гэрээнд гарын үсэг зурж, биднээр их бууны орос зууш хийх бололцоог англи францчуудад үл олгосны дараа эхэлж билээ!.. Гэтэл энэ бүхний дараа энэ дайныг иймэрхүү янзтай угтах гэж байх уу? Яаж ингэж болов оо?

	— Сталин зүгээр, давгүй байна билээ... Давгүй байна билээ... хэмээн Серпилин хэсэг дуугүй болсноо дахин, — Харин ялимгүй хөгширсөн байна билээ... гэж хэлснээ зүрх сэтгэлээ хямралдуулан зөрчилдүүлсэн ийм хачин бодлыг Сталинаас өөр хэний ч хувьд, хэзээ ч мэдэрч байгаагүй, мэдрэх ч үгүй хэмээн өөрийнхөө тухай бодов. Юу гэвэл Сталинаас өөр хүн байсан бол хийж зүрхлээ ч үү, үгүй юу тэр зүйлийг өнөөдөр хийж, германы наян дивиз Москвагийн дэргэд байж байхад баярын жагсаалыг хийлгэлээ... 

	Баярын жагсаал дуусаж Улаан талбайд хөл хөдөлгөөн татран хүн амьтангүй болсноос хойш яг арван хоёр цагийн дараа бага түрүүч Синцовын алба хааж байсан 31 дүгээр буудлагын дивизийн 93 дугаар хороо Улаан талбайгаас баруун урагш шулуухан чигээр явна гэж ухаандаа бодоод үзвэл яг наян километр дээр орших Кузьково тосгоныг авахын төлөө шөнийн тулалдаанд нэг батальонтойгоо оролцжээ. Урьдчилсан товлогоо ёсоор бол чухамдаа энэ Кузьковт, ар талд, хоёрдугаар цуваанд хорооны штаб байрлах ёстой гэж бодож байсан боловч хэрэг дээрээ шал ондоогоор эргэв.

	Бүр өглөө нь Улаан талбай дээр баярын жагсаал болж байх үес германчууд урт удаан хугацааны тулалдаанд сульдсан дивизийн энэ чиглэлийг халхлан хаацайлсан аль хүч нимгэн хэд хэдэн газраар шууд дайран довтолжээ. Эхлээд тэдний дайралт огт бүтсэнгүй. Тэднийг галын хүчээр зогсоожээ. Гэвч дараа нь хүч нэмэн хаяж, дахин цөм дайрч, фронтыг сэт татаад, таван километр хэртэй дотогш цөмрөн, гурван тосгон, үүний дотор Кузьковыг эзлэн авчээ. Шөнө болсон хойно Москвагаас хүч ирж ухарсан ангиудыг араас нь дэмжин тулсан тэр хороонд мөн шөнөдөө багтаан хуучин байдлыг сэргээ гэсэн тушаал өгчээ. Нөгөө хоёр тосгоны нь эгүүлэн авч чадаагүй ч гэсэн Кузьков тосгоныг шөнийн арван цаг гэхэд 93 дугаар буудлагын хорооны нэг батальон, дэд хурандаа Климовичийн 17 дугаар танкны бригадын нэг суман энэ хоёрын хамсарсан хүчээр германчуудаас салган авч тушаалыг ёсоор биелүүлжээ.

	Кузьково бол тэр өдөр германчуудын хүрсэн хамгийн захын цэг байлаа. Германчууд түүнийг орой болохын алдад эзэлж авсан учир хүч зузаалан бэхэлж авч амжаагүй байв. Германы командлалаас алхам ч бүү ухар гэж тушаасан тушаал нь Кузьковыг юу болсон ч заавал авах хэрэгтэй гэсэн манай командлалын тушаал шиг тийм эрс хатуу байсан агаад нэг зэрэг хоёр ийм тушаал гараад фронтын нэгэн цэг дээр тааралдахаар нэг нь биелэгдэж нөгөө нь биелэгдэхгүй байх номтой билээ. Тэгэх тэгэхдээ манай тал Кузьковог нэг их хохиролгүйгээр, гол нь танкны цочир дайралтаар эзлэн авч билээ. Германчууд манайхыг фронтын энэ хэсэг дээр байхгүй гэж үзсэн агаад үнэндээ ч өглөөхөн нь байгаагүй билээ.

	Дивизийг хүч сэлбэсэн дараа батальон тус бүрд нэг отряд автоматчид нэмж өгчээ. Синцовыг ийм нэг отрядын даргаар томилсон байсан тул танкчдын хойноос Кузьково руу шулуухан оржээ.

	Танкчид Кузьково руу шууд явуут орж очив. Тэр шөнө capтай сав саруулхан байсан тул цасанд хучигдсан тосгоны гудамж дун цагаан, юм бүхэн ив илхэн байжээ. Тиймээс германчуудыг байшин саваас гарч зугтахад олонхыг нь устгаж чадав.

	Батальон Кузьковын урд захыг барин яаралтай бэхэлж авахад штаб тосгонд байрлан, автоматчдад командлалын байрны дэргэд хоёр байшин тусад нь гаргаж өглөө. Тэд өнөөдөр хийдгээ хийсэн учир танкчдын хамтаар өөрсдийгөө өнөөдөр баатрын ёсоор мэдэрч байлаа. Түүнээс бусдын адил шөнөөр цасан дээр окоп ухуулан түүнд нь суулгасангүй, амралт олгон, зоргоор тавьсан тул сэтгэл сэргэн баяр хөөртэй байцгаалаа.

	Автоматчдын хоноглохоор буусан хоёр байшингийн дэргэдэх байшинг германчууд тосгоныг эзэлж авсан үедээ шатаасан байлаа. Түлэнхий дүнзнүүдийн доор хэд хэдэн хүний хүүр дарагдаастай хэвтэв. Автоматчид үнсэн дээр нь очсон үедээ манай олзлогдогсдыг шатаажээ гэж бодов. Харин дараа нь дүнзнүүд дороос хуй модод нь шатаж нүцгэрсэн гурван винтов, нэг автомат гаргаж ирэв.

	Тосгоны орчин суугчид энд байгаагүй учир өдөр нь энд болсон явдлыг зөвхөн тааварлахаас өөр аргагүй болж билээ.

	— Бууж өгөхийг үл хүсэн, буудалцсаар байгаад эцэстээ германчуудад шатаалгажээ гэж хэн нэг нь хэлэв.

	— Тэгсэн байх аа, зэвсэгтэй байхыг бодоход, лав л олзлогдогсод биш байна гэж нөгөө нь хэллээ.

	Автоматчдын нэг нь үнсэн дотроос гаргаж ирсэн автоматыг удтал цэвэрлэж байснаа эцэст ууртайяа нулимаад, хажуу тийш тавьж орхив.

	— Яав? гэж түүнээс асуувал

	— Шууд яаж цэвэрлэж барах юм бэ? Ингэтлээ хагтсан юмыг чинь, маш халуун болсон бололтой гэв.

	— Яггүй халуун байсан бололтой хэмээн хэн нэг нь тоглоом үүсгэх гэсэн боловч хэн ч дэмжсэнгүй.

	Шөнө нь амархан явсан ч гэсэн хажуухантай нь үнс чандруу харлан, амьдаар шатсан хүмүүсийн чандар нүдэнд тусан угаас өр нимгэн, сэтгэл зөөлнөөс нь болон хэн бүхний зүрх сэтгэлийг аль нэг хэмжээгээр эмтлэн шаналгаж байлаа. Иймэрхүү үл мэдэгдэх хувь тавилан тэднийг өөр нэг тулалдааны үеэр хүлээж байгааг хэн байг гэх вэ. Ийм явдал бас тохиолдон, үхсэн бие цогцос, шатсан буунаас өөр юу ч эс үлдэн, хэрхэн ийм болсныг хэн ч мэдэхгүй үлдэхийг хэн мэдэх билээ... 

	Пийшин дотор тас няс хийн асаж буй нойтон түлээнээс гарах бүдэгхэн оч лав аль дивангарын хаясан энэ эзэнгүй болсон байшинг гэрэлтүүлнэ. Хэд хэдэн хүн дулаацахын тулд бие биедээ наалдан хана дагуу зулан унтана. Бусад нь үүнд бас Синцов ч галын захад сууна. Өглөөний явдал, Улаан талбай, пиг дүүрэн хүн зогссон индэр, Бунхант индэр дээр шинельтэйгээ зогсоод ярьж байсан Сталин энэ бүхэн санаанд нь оров... Энэ бүх явдал ердөө өнөө өглөөхөн болсон гэхэд бараг итгэмгүй байлаа.

	— Ганц ч фрицийг барьж чадсангүй нь тоогүй хэмээн Комаров хэмээх өглөө баярын жагсаал дээр Синцовын дэргэд зогсож байсан, одоо зэрэгцэн суугаа тэр автоматчин өгүүлэв.

	— Хэрэв чи барьсан байсан бол яах байсан юм бэ? Комар аа? гэж нөгөө шатсан автомат цэвэрлэж байсан байлдагч асуув.

	Тэр бол туранхай урт, шөрмөсөрхөг, их бяртай байрын гуч гарч яваа насны эр байлаа. Нэр нь Леоницов гэсэн гоё нэртэй хүн байв. Синцов түүнтэй тав хоногийн өмнө танилцахад цаадах нь: «Миний нэр их гоё шүү. Леоницов гэдэг юм» хэмээн өөрөө тэгж танилцуулж билээ. Тэгээд инээхэд нь үнэн ч хэлж байгаа юм уу тоглож ч байгаа юм уу ойлгох аргагүй болжээ.

	— Комар аа, чи юунд дуугүй болчхов оо? Чи одоо фриц баривал яах юм бэ? гэвэл

	— Би түүнд баярын жагсаал хийсэн тухай ярьж өгнө,өнөөдөр бид баярын жагсаал дээр байсан, нөхөр Сталин үг хэлсэн гэж хэлнэ гэв.

	— Чи яаж тайлбарлах юм. Чи герман хэл мэддэг юм уу? гэхэд

	— Хэлмэрчээр хэлүүлэхгүй юү гэлээ.

	— За яах вэ, чамд хэлмэрч өгөөд тайлбарлаж гэж бодъё. Аа тэгээд дараа нь яах юм? гэж асуухад

	— Суллаад явуулчихна гэж хэллээ.

	— Юу гэнэ ээ? Суллах ий! гэж гайхахад

	— Тийм, өөрсдийнхөн дээрээ очиж, тайлбарлаг гэв.

	— Амьд чигээр нь суллаад явуулчих гэж үү гэхэд

	— Үхсэн юмыг суллах гэхгүй нь лав биз дээ, гэж хариулав

	— Бага түрүүч чи сүмийн дэргэд тэр хоёр германыг мөн ч бахтай авсан даа. Хүхээтэй сум маань дуусчхаад, тэр хоёрын довын цаад руу орчих нь дээ гэж бодож байлаа. Тэгтэл чи аваад тавьчихсан хэмээн Пудалов нэртэй автоматчин ахлах цэрэг нөгөө маргааныг таслан Синцовт хандаж хэлэв.

	Синцов түүнийг бас гурав хоногийн, гурав ч гэж дээ, дөрөв хоногийн урьд таньдаг болсон агаад энэ Пудалов бол зэгсэн сайн байлдагч боловч яагаад ч юм тасгийн дарга шиг тийм яльгүй тушаалтай хүнд ч болов долигонохыг хичээдэг хүн билээ. Синцов уг нь сүмийн дэргэд зугтаж байсан германыг шүршиж унагасан нь үнэн. Тэгэхдээ хоёрыг биш, нэгийг унагаж, хоёр дахь нь зугтаж амжсан билээ. Пудалов үүнийг мэдсээр байсан хэр нь тасгийнхаа даргыг магтахыг чухалчилсан бололтой.

	— Хоёр дахь нь арилаад өгсөн шүү дээ. Над ердөө хагасхан хүхээ сум үлдээд байсан гэж Синцов хэлэв.

	— Германчууд ч танкнаас ухаан алдталаа зугтах улс юм даа хэмээн Леонидов хэлэв. Түүний туранхай, хавчиг, нүүр дээр тавлан бахадсан инээмсэглэл тодорч, — Хүн болгон нэг нэг танк дээр суухаар л тийм олныг хийчихдэг болоосой. Тэгвэл тэднийг яаж няц няц дайрч байх сан бол. Пестрак, Пестрак аа! гэж хэлээд ядарсан толгойгоороо хана налан суугаагаараа унтаж байсан өндөр горзгор цэргийг тохойгоороо ёворч эхлэв.

	Тэр цэргийн царай цэвэрхэн, гоё, залуухан ажээ. Унтаж буй үедээ ч хачин ядарсан царайтай байсан тул Синцов түүнийг өрөвдөн, сэрээгээд яах юм? гэж бодоод

	— Унтаг унтаг гэв.

	— Үгүй өөрийнхөө танкнаас яаж үнхэлцэг нь хагарах шахсанаа яриг. Танк бидний дэргэдүүр өнгөрөхөд мань хүн цасан хунгар луу шургаж унаад, хавтгайгаараа, хөдлөх ч тэнхэлгүй хэвтэж байсан юм... Пестрак, хөөш Пестрак? гэсээр байв.

	Гэтэл Пестрак нь сэрэлгүй унтсаар байсан агаад тэр бусдаас илүү их ядарсандаа тийм ядруу царайтай байсангүй, харин ч бүр бусдаас залуу, тамир тэнхээ илүүтэй байлаа. Тэгж ядарсан юм шиг царайтай байсан нь энэ өдрийн амссан бүх явдлаас болсон байжээ.

	Автоматчдын отрядад авахдаа ихэнх нь тулалдаанд оролцож үзсэн хүмүүсийг авсан боловч Пестрак шархтсан дараагаа ангид ирсэн ч гэсэн тулалдаанд анх оролцож буйг Синцов өнөөдөр мэдэв. Тэнд гайхалтай нь ч юу байх вэ? Дайсныг өөрийн нүдээр хараагүй байхад нь буюу холоос буудаж үзээгүй байхдаа шархтах явдал алийг тэр гэх вэ?

	Синцов зуухны дэргэд суугаад, галын захад зэрэгцэн сууж буй буюу унтаж байгаа тасгийнхаа хүмүүсийг харан, бусдаас илүү Леонидовыг л мэдэх юм байна. Түүнийг таньдаг болоод бүтэн тав хонож байна. Пестракийг хамгийн бага мэдэх юм байна, ердөө хоёрхон хонож байна хэмээн бодлоо. Синцов тэднээ харан, дайны энэ таван сарын дотор хэчнээн ч хүнтэй түргэн танилцаж, салшгүй нөхөрлөн, хэчнээн ч олон хүнээс эргэлтгүй хагацан салав даа гэж бодлоо. Борисовын дэргэдэх ойд их бууч ахмадтай танилцлаа. Батальоны комиссар хилчинтэй танилцсан нь бөмбөгөнд тааралдан алдагдчихлаа. Могилев орох галт тэрэг хайж байхдаа Оршод нэг хурандаатай танилцсан. Бөмбөгдөгч онгоцноос буусан нисгэгч, Ельнагийн дэргэд хоёр дахь удаагаа нүүр учран, дахиад ор сураггүй болсон танкчин ахмад, сумангийнх нь улс төрийн удирдагч байсан Хорышев, хэрэв амьд мэнд яваа бол Синцовыг өөрийнхөө тухай эхнээсээ аваад эцсээ хүртэл үнэн юм ярьж байна гэдгийг энэ дэлхий дээр гэрчилж өгөх цорын ганц хүн Золотарев эд бүхэнтэй танилцлаа... 

	Бас Коля Баюков? Амьд мэнд яваа болов уу, эдгэрээ бол уу, аль эсвэл эрэмдэг зэрэмдэг болоо юм болов уу? Хаа явдаг юм бол. Одон хүртээсэн тухай нь хаашаа бичдэг юм бил ээ?

	Эргэн тойронд нь нэг хэсэг нь алга болон арилж байхад нөгөө хэсэг нь хүрч ирж л байдаг. Галын тэргүүн шугам дээр өөрөөр байж ч болохгүй. Тийм л байсан, тийм л байна. Одоо яая гэх вэ?

	Хүүхдүүдээ, унтацгаах уу даа? хэмээн Синцов, энэ санаандгүй орж ирсэн бодлоо үлдэн зайлуулж хэлэв.

	Автоматчид хэвтэр засан унтаж эхлэв. Синцов ч бас хэвтэхээр завдтал, хаалга онгойн Малинин орж ирэв.

	— Идэх уух юм чинь юу болж байна? гэхэд

	— Маргаашдаа идэх хуурай юм бий гэж Синцов хариулав.

	— Өглөө идэх юм авчирна, Унтаж амарцгаа. Сайн тулалдсан болохоор сэтгэл амгалан нойрсож болно гэж Малинин хэлэв.

	Малинин оготор дээлийнхээ энгэрийн дэгээг мултлан өвөртөө гараа хийж дөрөв нугалсан дэвтрийн цаас гаргаж Синцов руу сарвайв.

	Улаан талбай дээр ярилцсанаа санаж байна уу? гэвэл

	— Санаж байна гэлээ.

	— Май, тэнд би бичсэн байгаа. Өргөдөлдөө хавсаргаарай гэхэд нь

	— Баярлалаа, гэв.

	— Баярлалаа гэж хэлүүлэх гэсэндээ өгч байгаа юм биш. Итгэсэндээ л өгч байна. Манай сумангаас чи бид хоёрхон л үлдсэн шүү дээ. Чи бид хоёр. Ийм юм болно гэж хэн санах вэ дээ?

	Түүний харц: «Хүн бүхэн л амьд явахыг хүсэж байна. Малинин ч бас хүснэ шүү дээ» гэдгээ Синцовт ойлгуулан буй тийм нэгэн байдлыг илтгэж байв.

	— За сайхан амарцгаагаарай.

	Синцов гаргаж өгөх гэвэл Малинин яах вэ гэсэн байртай гараа сэгсрээд гарч одов.

	Синцов пийшингийн үүдэнд очиж суун, дэвтрийн хуудсыг дэлгэн шатаж дуусаж буй галын бүдэг гэрэлд:«1919 онд БХК (б) намын гишүүнд элссэн Алексей Денисович Малинин би өөрийнхөө бодлыг мэдэгдэхийн учир ануу...» гэсэн эхний мөрийг уншив.

	Синцов энгийн цагт юм бол Малинины амнаас хэрхэвч үл гарах «Би түүнийг энэ оны аравдугаар сараас эхлэн мэдэх боловч харин түүнийг өөрийнхөө биетэй адил батлан дааж болохоо гэрчилнэ» гэсэн хүртэл дуустал уншаад, бичгээ дахин дөрөв нугалж, гимнастеркныхаа хармаанд хийгээд, гудамжаар танк түчигнэх чимээгээр гадаа гарав.

	Гадаа сарны гэрэлд юм бүхэн нь илхэн ажээ. Байшингийн дэргэд «Гучин дөрөв» танк хүрч ирээд зогсвол, нээлттэй таг дээр нь нэг танкчин зогсож байв. Тэр танкчин

	— Явган цэргээ! Тамхи байхгүй биз? гэхэд

	— Байна аа гээд Синцов танк руу очиж оготор дээлийнхээ хармаанаас Москвагийн баяр дээр тараасан «Беломор»-ноос үлдсэн хагас хайрцгийг гаргаж ирэв.

	— Танкчдын эзгүйд энэ Кузьковот фрицүүд үзэгдсэн байх юм болов уу? Сайхан мэдээрэй нөхөд минь. Оруулахгүй гэдэг амыг чинь та нараас авъя. Болно биз гэвэл

	— Болно оо болно гэж Синцов зөвшөөрөв.

	Танкчин нүхээрээ доош орон алга болов. Бодвол механикч жолоочдоо тамхи өгсөн биз. Дараа нь дахин дээш гарч тамхийг нь Синцовт эргүүлж өгөв.

	— Баярлалаа!

	— Явах гэж байгаа хэрэг үү? гэж Синцов асуув.

	Явлаа. Бидний эзгүйд тосгоныг алдчихгүй биз?

	— Яаж ийгээд аргална даа гэж Синцов хэлэв.

	— Хүч хүрэмгүй бол сүмийн хонх дэлдээрэй. Бид хүрээд ирнэ гэснээ дотогшоо, — Петя, асаа, явъя! гэж чанга хашхирав.

	Танк пичигнэн асаж, хоёр зурвас онги татсан мөр цасан дээр үлдээгээд сартай саруулхан гудамжаар яваад өгөв.

	Синцов танкийг булан тойрон далд орон ортол хойноос нь харан хоцрохдоо туйлаас уулзах хэрэгтэй хүн нь мөчийн урдхан «Петя асаа явъя!» гэж хашхирсан танкны жолооч Золотаревтай нь хариугүй уулзуулах шахсан дайны цагийн олон ааштай догшин, хэцүү хувь заяаг үл мэдэн, хана налан зогсжээ.

	
АРВАН ЗУРГААДУГААР БҮЛЭГ

	Хуучин эдлэн өндөр биш боловч нэгэн содон товцгийн орой дээр байх агаад түүний хоёр хормойд байх хуучин цэцэрлэг нэг нь зүүн тийшээ манай ар тал руу, нөгөө нь баруун тийшээ германчуудын зүг уруудан буужээ. Доод гуунд нь хөлдөж мөстсөн горхи могой адил тахирлан, түүний цаана, Дубровиц тосгон бараантана. Тэр тосгоныг германчууд хэдхэн хоногийн урьд эзэлсэн байлаа.

	Товцог бүтэн хоногийн турш бөмбөгний тэсрэх буудах хоёрт доргин чичирч, цэцэрлэгийн моддын тэн хагас нь чүдэнз шиг хуга хуга үсрэн, дороо давхартай байшингууд бөмбөгний шууд тусгалд дайрагдан будаа болон бут үсэрсэн байлаа. Эдлэн газар буй сүмийн хонх нэгдүгээр давхар хүртэл их бууны суманд мэрүүлжээ. Германчууд тэр товцгийг яаж ч доргиулан, тэр газрыг яаж ч онгилоод дивиз хэд дахин ухрахаас аргагүй болсон дараагаа өөрсдөдөө болон хөршдөө уурлах мэт эзний хуучин байшин бүхий энэхүү газраас шүд эрүүгээ улам ч чанга зуун зуурсан мэт санагдаж байлаа.

	Арван нэгдүгээр сарын 15-ны өглөөнөөс германчууд арван таван хоногийн турш хамаг хүчээрээ Москва руу давшин Москваг урдаас нь ч хойноос нь ч эзлэн авахыг оролдон, фронтын төв хэсгийн янз янзын газраар улам бүр ойртон цөмөрсөөр байлаа. Германчууд хоёр долоо хоног давшихдаа Клин, Истра, Яхрома, Солнечногорск, Венеэ, Сталиногорск, Богородицк, Михайловыг эзлэн авчээ. Баруун хойд чиглэлээр Москвад ороход тэдэнд ердөө хорин тавхан километр үлдээд байлаа... 

	Улаан талбай дээр болсон баярын жагсаалын дараа уг дивиз алхам ч гэдрэг ухарч болохгүй гэсэн тушаалтайгаар тулалдаанд орсон боловч ухрах, тэгэхдээ нэг бус удаа ухрахад хүрчээ.

	Ар талд хоёр дахь цувааны ангиуд, түүнээс цааш гурав дахь цувааны ангиуд ч буй мэт мэдээ цэргийн шуудангаар ирэх нь үнэндээ олширсоор байлаа.

	Галын тэргүүн шугам дээр тулалдаж буй хүмүүсийн нимгэхэн эгнээний ард юмыг яаж мэдэх вэ хэмээн ямар нэг зүйл юу ч л болсон нөөцлөх нь нөөцөлсөн юм байна гэдэг нь мэдэгдэж байлаа. Ард чинь хэн ч байхгүй, хэрэв чи л унаад өгвөл дээгүүр чинь алхаж гараад явна, яваад л байна шүү дээ гэдгийг мэдэж буй үед өөрийн эрхгүй төрдөг тэрхүү ар нуруу руу хүйт даан зарайх явдал одоо тэдэнд нэгэнт алга болжээ.

	Германчууд сүүлчийн хүчээ шавхан давшиж байна хэмээн ярьж байсныг үнэндээ сүүлчийн тулалдаанууд ч батлах шиг болж байв. Гэвч тэр «сүүлчийн хүч» нь хэчнээн болохыг хэн яаж мэдэх вэ дээ? Өмнөд фронт дээр Ростовыг алдчихсан байсны нь тэр л мэдээллээс мэдсэн ч гэсэн Ростовыг буцааж авлаа гэдгийг өчигдөр дуулаад цөм учиргүй баярлаж билээ. Гэтэл өнөөдөр радиогоор дамжуулснаас бичиж авсан өглөөний мэдээнд манайхан хэдэн хоногийн урьд Тихвинийг орхисон тухай өгүүлсэн байлаа. Түүнийг Ростов шиг дараа буцааж авна. Одоохондоо орхилоо гэсэн байв.

	Чухамдаа л энэ тухай Ростов, Тихвин хоёрын талаар автоматчдын газар гэрт маргаан болж байлаа. Ногооны тоосгон хуучин дулаацуулгын оройг давхар дүнзээр хучин шopoo дагшруулан бүрхсэн тэрхүү газар гэрээс эдлэнгийн зооринд байрласан батальон командлах байр, мөн тэрүүхэн доогуур цэцэрлэгийн хормойгоор гарсан галын тэргүүн шугам хүртэл гар сунгаад хүрэм ойрхон байлаа.

	Леонидов, Комаров хоёр маргалдаж байв. Шазруун зантай Леонидов мэдээлэх товчооны мэдээг дайран, юмыг цэгнэмхий хашир Комаров нь өмгөөлж байлаа.

	— Комар чи боль доо, чамд юм бүхэн үнэн байдаг фрицүүдээс Ростовыг эгүүлж авлаа гэж хэлэхэд үнэн нь хаа, худлаа нь ч хаа байгаа юм. Би л лав нүдээ нухан бурхан минь! гэж байна. Эгүүлж авах нь ч авсан л юм байж, гэтэл хэдийд нь алдчихсан хэрэг вэ? Би унтаж байгаад сэрсэн хэрэг үү? Тихвиний тухайд ч гэсэн дээ? Алдчихсан тийм гай тохиолдсон байж. Алдчихлаа л гэж хэлнэ биз. «Хэдхэн өдрийн өмнө» гэхийн хэрэг юу юм, гэтэл хэдэн сарын урьд ч юм бил үү хэмээн Леонидов нь даажигнана,

	— Тэнэг амьтан, за чи хэдэн долоо хоногийн урьд мэдлээ ч гээд чамд юу нэмэгдэх юм? гэж Комаров хэлэв.

	— Хорогдсон ч байсан би мэдэхийг хүсэж байна.

	— Бичиж болохгүй ч юм бил үү? Түүний чинь германчууд мэдэх ёсгүй байж болно шүү дээ?

	— Юу гэнэ ээ? хэмээн Леонидов бүр босон харайж, — Эзлээд авснаа германчууд мэдэхгүй байх хэрэг үү? Эзэлж аваад, түүнээ тааварлахгүй байх юм гэнэ? Бид Кузьковыг авчхаад, түүнээ нуусан уу? Яалаа гэж тэгэх вэ дээ? Хороон дарга маань бидний дэргэдээс, батальоноос бараг л арми руу шахуу утасдахыг нь би дуулж байсан. Харин ухрах болохоор чимээгүй байдаг... Чиний хэлдэг цөм зөв л дөө! Чи шумуул3 биш, хонь шиг ноомой амьтан юм л даа гэв.

	— За чи битгий шуугиад бай. Чиний мэддэг дэнджээ. Тэр ч хонь, энэ ч шавьж, хорхой л гэнэ. Тэгсэн мөртөө өөрөө хэдгэнэ шиг дүнгэнээд л нэг их шуугиан чимээнээс цааш юу ч байхгүй хэмээн Комаров уужуу тайвуу хэлэв.

	— Би дүнгэнэхээ л дүнгэнэнэ гэж хэлээд Леонидовын уурсангуй царай нь улам ч гунигтай болж, — Над Тихвин хайран байна. Би бол Кайваксын хүн, тэгэхээр Тихвиний гэж хэлж болно. Тихвинийг эзлэгдсэнийг би мэдээгүй байж байдаг гэлээ.

	— Чи ч тэгээд ямар Ваксых4 нь юм бэ хэмээн номхон зантай Комаров Леонидовын хор шарыг маажин, — Ямар гутлынх нь тосных юм бэ дээ? гэв.

	— Ваксых биш ээ, Кайваксых гэж байна чамд. Тихвиний дэргэд тийм нэртэй газар байдаг юм! хэмээн Леонидов ууртай дуугарав.

	Гэвч маргаанд давж гарах ийм эгзэг олдсоноо Комаров алдахыг хүссэнгүй.

	— Ээ чааваас даа? Өөрөө гутлын тосных гэх, тэгээд бас тэнгэрээр жаалан бодох санаатай! Чамгүй бол мэдээ бичиж чадахгүй байгаа биз дээ?

	— Бага түрүүч ээ хэмээн тоосгоны нуранхайг хаалга дамнуулан ширээ мэт болгоод эхнэртээ захиа бичиж суугаа Синцовт хандан

	— Хүн гэдэгт чинь «за» гэж хэлэхийн тулд толгой заяагдсан юм уу «үгүй» гэж хэлэхийн тулд заяагдсан юм уу, юу гэж бодож байна аа? гэж Леонидов асуув.

	— Толгойд нь уураг тархи байхын тулд заяагдсан юм хэмээн Синцовын толгойгоо өөд татаж амжаагүй байхад Комаров хэлэв.

	— Яах гэж уураг тархитай байх хэрэг вэ? «За» гэхийн тулд уу, «үгүй» гэхийн тулд уу? хэмээн Леонидов мөчөөгөө өгөхгүй үзэлцсээр байв.

	Синцов толгойгоо өөд татав. Газар гэрт хуурай дулаан байсны дээр өнөөдөр бүр ч чимээ аниргүй байлаа.

	Энэ бүх үеийн туршид тэдний хэсэг дээр өнөө өглөөнөөс л анх удаа нам гүм байдал тогтоод байлаа. Эхний өдөр тэдний нүдэн дээр хэн ч алагдаж шархтсангүй, харин алсад, зэргэлдээ дивиз дээр тусах их бууны үргэлжилсэн нүргэлээнт галлагаа л үхлийг бодогдуулж байлаа. Бодвол тэнд ширүүн тулалдаан болж байгаа бололтой.Өдөр шөнө хэзээ ч болов, дуртай үед өөрсдөөс нь шаардах, шууд туслалцаа үзүүлэхийн тухай яриа одоохондоо гарсангүй. Германчууд өнөөдөртөө өөрсдийг нь биш, харин хөршийг нь шахаж буйд Синцов бусдын адил баяртай байв. Цэргийн хүний ийм амиа бодох үзэлгүйгээр галын тэргүүн шугам дээр аж төрнө гэдэг худал билээ.

	Хагас сарын тулалдаанд Синцовын тасгийн долоон хүнээс өөрийг нь оролцуулаад дөрвөн хүн амьд үлдсэн байлаа. Ахлах цэрэг Пудалов тулалдааны талбараас шархтсан нөхрөө чирч яваад алагдлаа. Пудалов аахар шаахар юм болгон дээр дарга нарт сайн хүн болох дуртай хүн байсан агаад сүүлийн мөчид өөрийнхөө амиар нөхөртөө тус хүргэжээ. Тасгаас хоёр хүн шархтан эмнэлэгт хүргэгдлээ. Бас нэг шархтан, — Пестрак байсан авч ангиасаа явахыг үл хүсэн, мөрөө сэтлүүлсэн чигээр өөрийнхөө эр баатар чадлын хүчээр жагсаалдаа үлджээ. Эдүгээ хоол авчрахаар явчихсан байсан учир түүнийг оролцуулалгүйгээр газар гэрт тасгийн бүх хүн байлаа. Синцов, энэхүү үргэлж хоорондоо маргаж байдаг Леонидов Комаров хоёр энэ хэд сууж байв. Комаровын шумуул гэдэг хоч бүр тэр хэвээрээ үлдэж, түүнийг сумангийн дарга дэслэгч Караулов хүртэл тэгж дууддаг болжээ.

	— Мөн маргах юмаа олов оо? Хүний толгойд «за». «үгүй» гэдэг хоёроос өөр юм байхгүй бол ямар толгой болох вэ дээ! ердөө л бүртгэл гэсэн үг гэж Синцов хэлэв.

	Леонидов «за», «үгүй» гэдэг хоёроороо юу хэлж буйг нь Синцов ойлгож байлаа. Юу гэвэл мөрөн дээрээ толгойтой хүн чинь «за»-гий нь ч, «үгүй»-гий нь ч хэлж чадах шүү дээ. Леонидов тулалдааны үед эрэлхэг зоригтой эр байсан ч гэсэн этгээд хачин зантайн дээр Комаровын уужуу амгалан зан өөрийнх нь хор шарыг хөдөлгөдөг байлаа. Комаров бол хийгээгүй бүхнийг төлөв зөв гэж үздэг зантай хүн. Синцов өөр маргааны үед бол Леонидовыг дэмжих байсан байж болзошгүй боловч одоо Леонидов уруу сэтгэлтэй байгаагаасаа болоод чухамдаа л мэдээтэй зууралдаж байсан нь ямар ч үр ашиггүй дэмий зүйл билээ. Фронтын мэдээг эргэлзэн үгүйсгэх нь зохихгүй хэрэг. Дор хаяхад л аман дээрээ ил хэлж болохгүй. «Тэгээд ер нь Тихвинийг алдлаа гэж чухамдаа л мэдээлчхээд байхад өнөөдөр ч байна уу, гурван өдрийн урьд ч алдсан байна уу, ямар ялгаа байна. Түүнийг эгүүлж авна гэж найдаад Кузьковог алдчихаад, буцааж авахаа л авна хэмээн хэн хүнгүй цөм бодож армид бүхэл шөнөжингөө илтгэхгүй байсаар өглөө нь дуртай ч дургүй ч илтгэх болсон шигээр ч мэдээлээгүй юм бил үү хэн мэдэх вэ?» хэмээн Синцов бодож байв.

	— Бага түрүүч ээ, хэнд захиа бичиж байгаа юм? гэж жаахан дуугүй болсноо Леонидов асуухад

	— Авгайдаа гэв.

	— Миний л харснаас та гурав дахь удаагаа биш бол лав л хоёр дахь захиагаа бичиж байх шиг, тэгээд авгайгаас тань хариу аахиа алга л байна шүү дээ гэхэд

	— Алгаа гэлээ.

	— Нэгэнт тийм болохоор гомдол гаргаж болох хэрэг! гэж Леонидов тоглох, өрөвдөх хослуулан хэлэв.

	— Хааш нь гомдол гаргах вэ дээ. Хариу хэлдэггүй дүлий хүнтэй ярьсан шиг л гэвэл

	— Би ч гэсэн одоо хариу авахаа өнгөрөө. Өчигдөрхөн л жаал жуул юм мэддэг юм шиг санагдаж байсан, өнөөдөр болоход байдаггүй. Германчуудыг Волковын дэргэд байгаа юм байх гэж бодож байсан чинь өнөөдөр толгой дундуур дүйрүүлээд авсан шиг Тихвин өнгөрөөд авч байдаг байна. Германчууд Тихвин өнгөрөөгүй байгаа юм байх гэсэн баяртай бодол хэн хүнгүй орж байсан чинь өнгөрсөн хорвоо болж, толгой дээр буугаад ирэх цас шиг юм болж байх шив дээ! Өглөө нь манайхан, орой нь германчууд эзэлсэн болж байх шив дээ? Эцэг минь иргэний дайны үеэс тахир дутуу болсон хүн юм сан. Урьдаас хэлээгүй бол хол явж чадаагүй л дээ гэж Леонидов хэлэв.

	Энэ үгийг нь дуулаад л Леонидов урьд урьдынхаас улам ч баргар буйн учрыг Синцов Комаров хоёр ойлгов.

	— Чи бас бага түрүүч шиг цаас аваад, захиа бичээч гэж Комаров хэлэв.

	— Хааш нь гэж Леонидов асуухад

	— Яагаа вэ, өнөөх Вакс руугаа... гэв.

	Комаров энэ удаад дооглохыг хүсээгүй боловч хоёр ч удаа доог тохуу хийснээсээ болоод, Леонидовын төрсөн нутгийг үнэндээ юу гэдэг билээ гэдгийг нь ердөө л мартчихсан байв.

	— Кай-вак-са хэмээн Леонидов үе үеэр таслан ууртайяа залруулан хэлээд, — Ахиад тэгж хэлбэл хулхи руу чинь дэлсэнэ шүү гэв.

	— Үгүй, чи ямар ч гэсэн бич л дээ хэмээн заналхийлсний нь хайхралгүй Комаров хэлээд, — Дайнд юм гэдэг аль хачин байхыг тэр гэх вэ? Тумийн эргэн тойрон дайсан байсан хэр нь Тумийг эзэлж аваагүй гэж фронт дээр ярилцаж байна билээ. Тэр шиг тэнд харин Тихвинийг эзэлчхээд, эргэн тойронд нь манайхан ч байгаа юм бил үү, хэн мэдэх вэ суугаад захиа бич.

	— Үгүй, бичихгүй гэж Леонидов хэлэв. Ийм аз дайрна гэдэгт амархан итгэхэд зан нь саад болж байв.

	Бичиж буй цаасан дээрээ аль болох их гэрэл тусгахын тулд Синцов яльгүй жишүүлдэн суугаад, захиагаа цааш бичив. Синцов сүүлийн долоо хоногийн дотор Машадаа нөгөө Москвад байхдаа цаасан дээр тэмдэглэж авсан учир сайн үл мэдэгдэх шуудангийн хайрцгаар нь хаяглан гурвантаа ч захиа бичсэн билээ. Үүний хувьд Леонидовын хэлдэг үнэн байлаа.

	Бичсэн захиа нь урьдах хоёрын адил эсэн мэнд амьд гэдгээ л мэдэгдсэн товчхон байлаа. Цэргийн чандлагын тухай үл ярилаа гэхэд хаягласан газраа хэрхэн хүрэх тухай төсөөлж мэдэхгүй байгаа болохоор дэлгэрэнгүй бичнэ гэдэг ерөөс бэрх билээ.

	Синцов захиагаа бичиж дуусаад гурвалжлан эвхэж урьдын адил Машад гэсэн нэрийнх нь дор «захианы эзэн нь эс олдвол задлан үзэхийг гуйя» гэж бичив. Хэрэв Маша хэзээ нэг цагт Москватай холбоо баривал «Нөхөр чинь эсэн мэнд амьд» гэсэн хэдхэн үг дамжуулахад тэдэнд хэцүү нь юу байх бил ээ? Нууц томьёогоор дамжууллаа ч гэсэн хэдийхэн үсэг орох вэ дээ? Юу ч биш? Хэцүү ч байлаа гэсэн үүнээс юухан болох вэ хэмээн Машагийнх нь төлөө хэн нэг хүн санаа тавихгүй байгаа мэтээр санаанаасаа зохиосон тэр хүнийг минут хэртэй зэвүүцэн бодов.

	Ханхар цээжээ хумин нугжийсаар газар гэрт Пестрак орж ирэв. Гарт нь, сумны хэлтэрхийд цоо цохиулсан халуун савны оронд сүүлийн өдрүүдэд авч явдаг болсон сүүний бидон, суганд нь хоёр дөрвөлжин бүтэн талх хавчуулаатай байв.

	— За нэг халуун юманд хошуу хүрч тэнхэл оръё хэмээн Леонидов хоёр гараа үрэв.

	— Ажилд явагсад, бас сумангийн даргын ирэхийг хүлээх үү, аль яах вэ? хэмээн Комаров оргилсон хүслий нь унтраав.

	— Сонин авчирсангүй юу? гэж Синцов асуухад

	— Авчирсаан гэв.

	Пестрак шинелиэ дэлгэн, өмднийхөө кармаанаас үнгэгдсэн сонин гарган тэнийлгэж эхлэв.

	— Армийн сонин уу? гэвэл

	— Арай дээхнүүр хэлээрэй гэж Пестрак хэлэв. Синцовтой ярилцахдаа «та» гэдэг байв. Тэгснээ, — «Известия»! гэв.

	— Чи ер нь овсгоотой эр юм аа даа гэж Леонидов хэлэв.

	— Би гал зуухнаас олж авлаа. Тэнд нэг сурвалжлагч хоол идэж байгаад баахан сонин өглөө гэж Пестрак хэлэв.

	— Тэгэхлээр тэр чинь зэгсэн сайн цадаж дээ гэж Леонидов инээмсэглэв.

	Пестрак тэр үгэнд нь хариу дуугаралгүй. сониноо дахин нямбайлан толийлгоод, Синцовт өгөнгөө, сая дивизээс ирсэн гэрэл зурагчинтай хамт галын тэргүүн шугам дээр очоод ирлээ, тэр зурагчин командлалын байр заалгаад, Малинин өөд явлаа гэж хэлэв.

	— Удахгүй чамтай тооцоо хийх байх даа гэж Леонидов Синцовт хэлэв.

	Автоматчид учрыг мэдэж байлаа. Намын товчоогоор орсон, батальоны бас хэд хэдэн хүний адилаар Синцовыг ч бас намд эгүүлэн авах гэж байгаа, тэгэхлээр гэрэл зурагчин удахгүй ирэх учиртай гэдгийг мэдэж байлаа.

	— Тийм бололтой гэж хэлээд Синцов инээмсэглэв. Синцов гэрэл зурагчны ирсэнд баяртай байсан агаад түүнээ нөхдөөсөө нуух шалтгаан ч байсангүй.

	— Сахлын хутга авна уу? гэж Леонидов асуув.

	Леонидовт сахлын хурц хутга байсны дээр түүнээ хүнд өгөхөөс нарийлахгүй байлаа.

	— яах вэ ээ, би өөрийнхөөрөө дөнгөчихнө гэж Синцов хэлэв.

	— Чинийх ч, хутга ч гэж дээ? Хөрөөний ир шиг болсон эд байгаа биз дээ?

	Синцов зуухны дэргэд байсан хувинтай уснаас консервын лаазаар ус утган авч, халаахаар тавив.

	— Сонин юу байна, чанга уншаад өгөх үү гэж хэлэхэд Леонидов сониныг өөр лүгээ татав. Леонидов цөмийг биш, харин анхаарал татсан зүйлсийг чанга унших дуртай хүн байлаа.

	Синцов гар зуурынхаа уутнаас саван, багсаа гаргаж ирэв. Саван нь савангийн мэрзээтэр5 хайрцаг дотор байв. Багс нь цоо шинээрээ сайхан ажээ. Сахлын хутга байсан ч гэсэн хусдаг хутга нь байхгүй тул ямар ч ашиггүй байв. Энэ бүхнийг бэлэг бүхий нэгэн уутан дотор ирүүлсэн байлаа. Тэдгээр бэлгийг дивизийнх нь байж байсан Алтайгаас ирүүлсэн нь арван нэгдүгээр сарын долоонд биш, хоёр долоо хоног хожигдож иржээ. Алтайхан дотроос батальон, отряд цөөхөн хүн үлдсэн байсан агаад харин автоматчид дотор сумангийн дарга ердөө ганцхан Караулов л үлдсэн байлаа. Гэлээ ч гэсэн тэр бэлэг тийм алс хол Алтайгаас ирсэн нь хүмүүсийн зүрх сэтгэлийг хөдөлгөн, тэгээд автоматчид Карауловын нутгийнханд хариу захиа бичжээ. Тэр захиаг Синцовын хэлж өгсөн дагуу бичиж, Караулов ард нь зогсчхоод, Запорож нутгийн хүний хувьд германчуудыг муучилсан янз янзын уран хурц үгс үе үе сэлбэн хэлсээр байв. Энэ өдөр сэтгэл нь уярсандаа болоод, яльгүй илүү ууж орхив. Уг нь ийм явдал ховорхон гардаг байлаа.

	Синцов савангийн хайрцаг, багс хоёроо гаргахдаа үүнийг дурсан санав.

	Харахгүй юу? гээд Леонидов сониноо хуруугаараа цохилон, — Харахгүй юу тэр! Би уржигдар армийн сониноос үзээд та нарт уншиж өгөх гэхэд хэн нь ч билээ тээр шаагаад л болиулчихсан... Хар даа... гэснээ чанга дуугааp: «Герман фашистын зэрлэгүүд олзлогдсон болон шархтсан улаан цэргүүдийг зэрлэгээр яргалж байна. Никулино тосгонд шархтсан найман улаан цэрэг их буучийг сэглэн огтчиж яргалаа. Гурвынх нь толгойг огтолжээ...» хэмээн ууртай бөгөөд удаанаар сунжруулан уншив.

	— Тэгээд зогссон газраа хуруугаараа дарангаа хилэгнэсэн харцаар өөдөө харж

	— За ямар байна даа? хэмээн хэн нэг хүн түүнтэй маргасан юм шиг асуув. Тэгснээ хуруугаа даран тэмдэглэж зогссон газар луугаа дахин хараад: — «гурвынх нь толгойг огтолжээ...» гэж уншаад, — Өчигдөр би германыг алахад, Караулов миний хулхинд буулгасан, тэгсэн биз? гэв.

	— Чамайг тэгэх хэрэгтэй! гэж Комаров хэлээд, — Хүн «хэл» барих гэж арай ядаж байхад түүнийг балбаж байдаг! Ямар буудагч байх вэ дээ, ийм хүн чинь! гэв.

	— Тэрний чинь би өөрөө барьсан шүү дээ гэж Леонидов эсэргүүцэв.

	— Чи ганцаар бариагүй.

	— За яах вэ, хулхи руу дэлсээ л биз. Отрядын дарга байгаагүй бол ч би түүнийг мажийлгачих байсан л даа! За тэр ч яах вэ хэмээн Леонидов давтан хэлээд, — Намайг занаад байсан юм байхгүй юу, муу шидэл: дахиад чи тэгээрэй, буудчихна. Энэ чинь юу гэсэн үг байх вэ? гэв.

	Юу гэсэн юу байх вэ «хэлийг» бүү зод л гэсэн үг хэмээн Комаров дахин сургамжлав.

	— Улс төрийн удирдагчийн над сургасныг бас юу гэж ойлгох хэрэг вэ? Над «хэлний» тухай юм яриагүй» харин «Олзлогдсоноос л хойш ерөөс эрх байхгүй... Ямар юмны нь эрх байх билээ»— гэж л хэлсэн шүү дээ гээд Леонидов сониноо хуруугаараа хатгавал сонин нь цоорчхов, — Энэ чинь би сонин унших эрх байна уу, үгүй юу? Хүмүүсийн толгойг авсан гэж сониноос уншихдаа би тэр бүгдийг нүдээр үзэх шиг болох юм! Гэтэл миний хулхинд буулгаж болдог юм биз дээ? Тийм үү? гэлээ.

	Хэн нэгний хариу хэлэхийг хүлээн Леонидов хэсэг дуугүй суув. Хэн ч түүнд хариу хэлсэнгүй учир урьдынхаас дуугaa бүр ч өндөрсгөн

	Макеево тосгонд холбооны сумангийн дарга Мочалов, улс төрийн удирдагч н. Губарев нар зэрлэгээр яргалагдан амь үрэгдсэн улаан цэрэг Ф. И. Лапенко, С. Д. Сопов, Ф. С. Фильченко нарын хүүрийг олжээ. Фашистууд шархтагсдыг доромжлон, нүдийг нь сохолж, хамрыг нь огтлоод хоолойг нь огтолсон байлаа...» гэснээ сониноосоо дахин хөндийрөөд, — Энэ бүгдийг бидэнд юу гэж бичиж байгаа хэрэг вэ энэ чинь! Ахлах түрүүч ээ! гэхэд нь

	— Хатуу сэтгэлтэй болгохын тулд гэж хариулав. Би тэртэй тэргүй хэт хатуу сэтгэлтэй юм чинь.

	— Ямар ч л гэсэн «хэл»-ийг бүү оролд хэмээн нэг юмаар хүнийг ээрэн оролдох дуртай Комаров дахин хэлж, — Нэгэнт л эзэлсэн бол дууслаа гэв.

	— Та нар ч хэт зөөлөн сэтгэлтэй улс шив дээ.

	Синцов сахлаа хусахаа азнав. Леонидовын сүүлчийн энэ үг зэвүүг нь хүргэв.

	— Чи өөрийнхөө хорссоныг бидэнд битгий нялзаа! Хүлээж бай... хэмээн Леонидов хариу эсэргүүцэн үгийг нь таслах гэж буйг хараад өвдгөө цохин зогсоож, — Чи хатуу сэтгэлтэй юм байг! Гэтэл чи хэдэн фашистыг алсан хүн бэ? Олзолсон тэр хоёроосоо гадна шүү! Комаров зөөлөн сэтгэлтэй гэхдээ дөрвийг алсан! гэв.

	Цөмийг нь тэмдэглэж аваагүй л дээ хэмээн Леонидов дурамжхан дуугарав.

	— Цөм л цөмийг нь тэмдэглэж аваагүй шүү дээ. Комаров ч алсан бүхнээ тэмдэглэж аваагүй. Чиний тэр хатуу сэтгэлийн үнэ цэнэ нь тэгээд юу байна даа? Цөмийг алсан гэж хорссондоо тэр хоёр дээрээ гурав дахийг нь нэмэх гээ юү? Олзлогдсон хүнийг балбана гэдэг ч нэг их ашигтай хорсол биш шүү дээ.

	— Та ч миний хорслын тухай их юм мэддэг хүн юм шив дээ! хэмээн Леонидов уурласандаа «та» гэж Синцовын үгийг таслав.

	— Мэднэ ээ! гэж Синцов эгдүүтэй хэлэв. Хувь тавилан нь түүнийг ийм догшин болгон, дайнаас өмнөх үеийн урьдын уян зөөлөн сэтгэлийнх нь сүүлчийн үлдэгдлийг үгүй хийжээ. Тэгээд

	— Чи юу ч үзээгүй байна! Мэдэв үү? гэлээ.

	— Танаас л багагүй байх даа?

	— Бага шүү. Хэрэв чи хэлүүлье гээд байгаа бол чиний анхны жинхэнэ тулалдаан чинь, Кузьковт л болсон!

	— Та ч миний тухай зэгсэн их юм мэддэг хүн шив дээ! хэмээн Леонидов ууртай боловч арга тасрангуй хэлэв.

	— Би чиний тасгийн дарга болохоор чиний тухай цөмийг мэдэх ёстой гэснээ чухамдаа л тасгийн дарга гэдгээ санаад өөрийнхөө биеийг барин тайвшруулав.

	Ингэхдээ Синцов өөрийнхөө шударга зангаар Леонидов бас Пестракийн адилаар Кузьковын дэргэд үнэхээр анх удаа тулалдаанд орсон гэдгийг нь бодов. Гэхдээ тэр үед Синцов үүнийг гадна байдлаар нь тааварлаж мэдсэн биш, хожим нь. санаандгүй мэдэж билээ. Леонидов Комароваас аймхай хулчгартаа биш, харин ердөө л тулалдааны нөхцөл байдал үүнээс өөрөөр бүрэлдээгүй учраас дөрөв бус хоёр фашистыг алж билээ, Синцов сахлаа, дахин хусаж эхэлснээ, сонин руу гөлрөн суугаа Леонидовыг нүднийхээ булангаар ширтэн «Өөрийнхөө хорссоныг хүнд нялзаахын хэрэг юу билээ, хэн маань ч дайнд адилхан шүү дээ, хатуу сэтгэлтэй нь хатуу, зөөлхөн сэтгэлтэй нь ч бас хатуу л болчихоо шүү дээ! Хатуу сэтгэлгүй хүн бол нэг бол дайн үзээгүй эсвэл зөөлөн сэтгэлтэйд нь германчууд өөрийг нь өрөвдөнө гэж боддог хүн л байх шүү дээ» хэмээн өөрийнхөө зөв болохын тухай дахин бодов.

	Синцов цамцгүй гадаа гаран, сахал хуссан дараа хорсон халуу оргиж буй нүүрээ цасаар үрээд орж ирэв.

	— Ямар хүн болох гэнэ... гэх Леонидовын дууг Синцов газар гэрт буцаж орохдоо сонсов. Би хэрцгий догшин, өөрөө уян зөөлөн хүн байх нь ээ... Өөрөө газар гэрийн дэргэд тэр фрицийг хорссондоо автоматаараа голоор нь ч бөгсөөр нь ч төмөр малгайтай толгойг нь балбаж байх шиг билээ... гэв.

	Синцовын ороход Леонидов айсандаа биш ер нь айж мятардаг хүн биш билээ, — ердөө л үргэлжлүүлэхийг үл хүссэндээ ярихаа болив.

	— За өөр сонин юу олж уншив! хэмээн Синцов цамц, оготор дээл, чихтэй үстэй малгайгаа өмсөн, өөрснөө хийсэн шинэ бөгс мод бүхий автоматаа зүүх зуураа эвлэрэнгүй асуув.

	— Бас л нөгөөдөхтэй адил юм уншиж байна гэж Леонидов баргардуухан хэлээд саяхан болтол чанга уншсан мэдээнийхээ: «Екатериновка тосгоноос сувиллын байцаагч нөхөр Никифоровын хүүрийг олов. Гитлерчүүд хүнд шархтсан сувилагчийг бууны бөгсөөр балбан, жадаар цоо цоо хатган сэглээд сахлын хутгаар нүүрийг нь зүсжээ» гэсэн сүүлчийн хэдэн мөрийг хуруугаараа чичив.

	«Сахлын хутгаар ий!?» гэж Синцов бодон, өөрөө шархтай, хөдөлж ч чадахгүй хэвтэхэд нь герман цэрэг цээжин дээр нь өвдөглөөд нүүрийг нь сахлын хутгаар яз яз зүсэж буйг биеэрээ үзэх шиг болон дотор нь зарайгаад явчхав.

	— Явж зургаа авхуулъя Караулов ирвэл илтгээрэй гэж Синцов хэлэв.

	Цасаар нүүрээ угаахаар түрүүн газар гэрээс гарахдаа анзаараагүй байсан бол эдүгээ энэ өвлийн нарлаг тунгалаг өдөр байгалийн хамаг үзэсгэлэн гайхамшгийг гэнэт мэдрэн анзаарав. Өвлийн өдрүүдэд ховорхон тохиолдох цэв цэнхэр огторгуй, шөнөдөө ороод унтсан дун цагаан цас, бууны амны ёрдойн тусах тас хар сүүдэр, тэртээ дээгүүр нисэн яваа онгоцны гурвалжин сүүдэр хүртэл тусан өнгө зүс этгээд хослох ажээ. Үүнээс болоод алсад яваа тэр онгоцны жингэнээ ч аюултай биш санагдаж явлаа.

	Дөнгөж саяхан газар гэрт дайн, үхэл, хүнийг яаж алах тухай тэгэхдээ хэрцгий догшин, уян зөөлөн байх эсэх тухай ярилцаж байсан билээ... 

	Харин одоо нар гялбаж, нарс моддын сүүдэр тусан шугам татсан цэцэрлэг дундуур эзний байшингийн балгас өөд алхаж явахдаа хүн гэдэг амьтан дайн гэдэг энэхүү амьдралд яасан муу зохицсон хэрэг вэ хэмээн бодож явав. Синцов ч бас өөр бусад хүний адилаар өөрийгөө энэ амьдралд дасгахыг оролдож буй ч гэсэн дайнд өнгөрүүлсэн цаг хугацаа яваандаа нөлөөлж буй хүний зан төрхийг биш, харин нүдээ анин оргүйн дундаас хүний амьдралын хэвийн нөхцөл байдал руу бодол сэтгэлээрээ эргэн ордог амралт, нам тайван цагийн бодол, сэтгэхүйг харгалзан үзэх юм бол тэгж дасаж дадаж буй юм хумсын чинээ ч үгүй ажээ.

	Хүн дайтахад суралцаж болохоос бус, дайнд дасаж дадах нөхцөлгүй ажээ. Харин чи дассан дүр л үзүүлж болно.Зарим хүн ийм дүр үзүүлж сайн чадна. Гэтэл нөгөө хэсэг нь огт үл чадах агаад лав хэзээ ч тийм дүр үзүүлж чадахгүй биз ээ. Синцов ийм дүр үзүүлж чаддаг бололтой агаад гэтэл үүнээс гарах ашиг гэж юу байх билээ? Нар ээн, огторгуй цэнхэртэн хөхрөөд нисэх онгоцнууд лав л ийшээ биш, хаашаа ч юм нисэн, их буунууд ийшээ биш, нэг газар луу буудан. тэгээд Синцов ийнхүү алхалж явахдаа ердөө л газар өнхрөн унаад үхтлээ уйлан ийм аюулгүй тайван өдөр нэг хоёр хоног ч бол байгаасай, бүр долоо хоног ч үргэлжлээсэй билээ хэмээн амь тавин гуйсан ч хамаагүй, нэгэнт л нам тайван байгаагаас хойш чи үхэхгүй гэдгээ мэдэн ингээд л амьд мэнд явах юм сан... гэж цаглашгүй хүснэ.

	Өөрийнхөө энэ бодолд дарагдсан Синцов эдлэнгийн байшингийн дэргэд пулемётын сумангийн түрүүч Васюковтой яг дайралдав. Намын батлах олгохын тулд түүний зургийг ч бас авах ёстой байлаа.

	— Хаачих нь вэ, зургаа авхуулах нь уу? хэмээн Синцов баяр хөөртэй асуув.

	— Аль хэдийн авхуулчихсан хэмээн Васюков сахлаа илбэн хариулахад түүнээс үнэртэй ус ханхлах ажээ.

	Хаахна авч байна? гэж Синцов асуув.

	Энд, энэ байшингийн цаана яг л буудах гэж байгаа юм шиг хананы дэргэд зогсоогоод авч байна гэж Васюков тоглон хэлэв.

	Бусад маань тэнд байна уу? гэж Синцов асуув.

	Зургаа аль хэдийн авхуулсан. Би чамайг чинь надаас түрүүн авхуулсан юм байх гэж бодлоо шүү дээ.Зурагчин дөнгөж саяхан хороо яваад өглөө. Бушуухан яваад гүйцэж очооч! гэв.

	Синцов сахлаа хуссаар байгаад хоцорсон миний буруу гэж бодоод алхаагаа нэмэн хурдалснаа Малинин, түүний ямаршуу нямбай хэцүү хүн болохыг нь санаж ийм богинохон хугацаанд Васюков мэтийг цуглуулан зургийг нь авхуулаад явуулж амжихгүй гэдгийг ойлгов. Тэгэхлээр зурагчин ирнэ гэдгийг Малинин аль түрүүний мэдэж байсан хэрэг, тэгээд урьдаас бэлтгэн, цагтаа ирэхийг тушаасан байна. Учир ийм л хурдалж зурагчныг гүйцнэ гэдэг дэмий болж таарав. Намын батлахын зураг авхуулахаар тушаасан хүмүүс л авхуулсан өөрийн нь зургийг авахгүй болсон байж таарав. Ингэхлээр дивизийн намын комисс намын товчооны шийдвэрийг батлаагүй, өөрт нь шинэ батлах олгохоос түдгэлзжээ. Өөр яасан байх вэ дээ? Ердөө л ингэсэн хэрэг!

	Синцов арга тасран зогсов.

	Явж явж амьдралд нь юм бүхэн цөм хуучин ёсоороо болно, үүнийг өөрөө биелүүлж, үүнд бусад нь туслахгүй байж таарахгүй гэсэн бодол эдүгээ болтол, фронт дээр байсан cap хагасын дотор хүнд хэцүү мөчид нь нэг бус удаа тусалж байлаа! Дайн юм бүгдийг мартагнуулан бөглөж, тоосгон заводын тэндэх шиг этгээд ширүүн тулалдаан болох өдрүүд ч байсан агаад тэгэхэд пулемёт, цагаан цасан дээр бөртгөнөн овоо хараанд орж ирж байсан германчуудын бяцхан дүрснээс өөр энэ дэлхий дээр юу ч байхгүй юм шиг санагдаж. Гэлээ гэхдээ л шударга ёсонд итгэж болох тухай бодол ийм өдрүүдэд хүртэл сэтгэлийнх нь нэгэн өнцөгт, хаа нэг газар нь оршсоор байдаг байлаа. Оршихоор ч барахгүй өөрийнх нь тулалдах тусам тийнхүү тус болдог байлаа.

	Намын батлахаа яагаад алдсан тухай өөрийнх нь амнаас сонсохын тулд хорооны намын товчоонд дуудсан тэр өдөр түүний санаанд сорилт шалгалтын сүүлчийн өдөр боллоо гэж тэгэхэд тэгж санагдаж билээ.

	Верейн дэргэд ухаан ороход гав ганцаархан, Золотаревгүй болчихсон тэр өглөөний тухай үнэнээ ярихад энэ гол зүйлийг хорооны намын товчооны гишүүд үнэмшиж билээ. Энэ үнэн өнгөцхөн бодоход үнэмшигдэмгүй байсан ч гэсэн худал хэлэх аминд нь орох байлаа ч, хүсэхгүй буй учраас л Синцов үнэн юм ярьж байна гэдгийг тэд дараа нь ойлгожээ. «Нөхөд өө! Би өөр юугаа хэлэх вэ дээ? Яаснаа ч би мэдэхгүй юм! Би лав л булаагүй урж хаяагүй! Булахаас өөр аргагүй болсон бол булалгүй яах вэ. Гэхдээ би булаагүй ээ, та минь, ойлгож байна уу? Яаж л шийднэ та минь, өөрснөө л мэд, бид л лав худал хэлэхгүй!» гэж тэр өдөр хорооны намын товчооны гишүүдэд хэлж билээ.

	Товчооны гишүүд Синцовыг өнөөдөр нөгөө тэр хүмүүсээс илүү сайн мэдсэн учир бусад хүний эргэлзэж байсан тэр зүйлийг үнэмшин итгэжээ.

	Намын батлахаа алдсанд нь хатуу донгодоод шинэ батлах олгохыг дивизийн намын комисст хүссэн тогтоол гаргажээ.

	Хэдийгээр хатуу донгодсон ч гэсэн Синцов энэ өдөр их баяртай байсны дээр ахиад батлахыг нь хэн ч салган авахаас өнгөрсөн юм шиг санагдаж байлаа.

	Гэтэл салгаад авчихдаг ажээ! Сүүлчийн хэдэн өдөр бат итгэн эдүгээ бас бат итгэн алхаж явсан, ийшээ гарахаас өмнө тэгтлээ яаралгүй зэхсэн тэр итгэл нь ингээд нурчихдаг байжээ. Ингэхлээр хаа юм бас нөгөө газар дивизэд эсвэл өөр хаа ч юм нэг газар дахиад л итгэсэнгүй байна .Хэдийгээр эдүгээгийнх нь алган дээрх шиг барин тавин тодорхой байсан ч гэсэн өнгөрсөнд нь итгээгүй ажээ!

	Энэ бүх бодолд сэтгэл нь үймэрсэн Синцов бүтэн минут хэртэй гиюүрэн зогсож газар гэр лүүгээ эргээд нэг алхсанаа бодлоо өөрчлөн Малининтай уулзахаар явав.

	Малинин оготор дээлээ нөмөрчихсөн, ширээний цаана сууж өөдөөс нь харан суусан, эсгий гутал, дулаан алчуур, төмөр замчны хар шинель өмссөн настай авгайн үгийг дурамжхан сонсож байв. Тэр авгай Малининд ямар нэг гомдол гаргаж байв.

	Синцовыг ороход авгай дуугүй болон, Малинин нөгөө л дурамжхан чигээр Синцов руу эргэж харав.

	Юу хэлэх гээ вэ?

	Нөхөр улс төрийн удирдагч танд үг хэлж болох уу?

	— Жаахан хүлээж бай гэж Малинин түг яг хэлэв.

	Синцов хийх юм олдохгүй учир командлалын байр, Малинин, мөн батальоны дарга Ребченкогийн сууцны аль аль нь нэг зэрэг болж буй энэхүү зоорийг нэг бус удаа эргэн тойрон ажиглав. Зоорь намхан, урт нарийхан агаад тэн хагасад нь эндээс нүүсэн эмнэлгийн орхисон хуучин муу сайн хувцас хунар, даавуу шаавууг таазанд нь тултал чихжээ. Үүнээс нь болоод Ребченко ийшээ ирэхээс дургүйцсэн авч зоорь дулаахан байв. Малинин дулаанд дуртай хүн учир өвчин халдвараас айсангүй, өөрийнхөөрөө тас зүтгэжээ. Эмнэлгийн хуучин муусайн хувцаснуудыг яаж ийгээд ариутгасан болж, үлдэж хоцорсон түмбүшик6, эмийн хээлсэн хатуу цаасан хайрцгуудаар нь гал ноцоон явган төмөр зуухаа дулаацуулах болов.

	Тэр авгай Подольскоос ирсэн агаад дивизэд сайн дураар сувилагч болсон боловч одоо цөмийг батальонд хуваарилаад ирэхлээр авахаа больчихлоо гэж гомдол гаргаж байлаа.

	— Та өглөө байгаагүй, таны туслах гэсэн нэг шар залуу дээр ирсэн... гэв.

	— Туслах бишээ тэр чинь, батальоны дарга байхгүй юу. Батальоны дарга дээр ирсэн байна билээ хэмээн Малинин сургамжлан залруулав.

	— За хэн нь ч байна, над ялгаа алга. Тэр нөхөр чинь хоёр залуу сувилагчийг авсан хэр нь намайг болохоор орон тоо байхгүй гэсэн. Аргагүй л дээ, тэр залуу хүн болохоор би ойлгож байна гэж тэр авгай хэлэв.

	— Та ингэж ярихаа боль, ийм санаа цухуйлгахаа тат, мэдэж байна уу? гэж Малинин ууртай хэлэв.

	— Тэгэхлээр би Подольск руугаа буцах болж байна yy?

	— Магадгүй тэгж ч байж.

	— Явахгүй ээ? Та настай томоотой хүн, хүнийг ойлгох ёстой! Би гучин жил, тувт эмнэлгийн газар, түүнээс хорийг нь манай төмөр замын эмнэлэгт ажиллаж байгаа хүн. Над юу хэрэгтэй юм бэ? Над юу ч хэрэггүй. Харин танайханд ийм туршлагагүй сувилагчид ажиллаж байгаа нь над гомдолтой байна. Хийж чадах юм нь бага, залуу хүмүүс болохоор жаргах цэнгэхээ л бодно. Тэдний ганцыг нь боож байхад би гурвыг бооно. Энэ л над харахад гомдолтой байдаг юм гэв.

	— Шархтагсдыг ганцхан боох биш, бас тулалдааны талбараас авч гарч ирэх хэрэгтэй болдог. Тулалдааны талбайд хүч чадал, залуу нас хэрэгтэй шүү дээ гэж Малинин хэлэв.

	— Чи ч гэсэн тийм ч залуу хүн биш байна даа хэмээн тэр авгай Малинин өөд ширтэн хэлэв.

	— Тэр үнээн гэж зөвшөөрөв.

	— Дайнд өөртөө ажил олсон байхыг чинь бодоход насыг чинь харгалзаагүй бололтой доо?

	— Тэгээд яагаа вэ?

	— Тэгвэл гүйцээ! Чиний тэр шар залуу чинь залуу хүнд найддаг юм бол тэр нь л чирнэ биз. Харин хөгшин толгой чамайг би яах вэ мөрөн дээрээ дөнгөөд чирээд ирнэ!

	— Ингэхлээр хөдөлмөрийн хувиар гарч байх шив дээ хэмээн яриа ийм цочир эргэсэнд Малинин инээмсэглэв.

	— Над эсгий гутал байна. Харин ганцхан шинель л өгөөрэй. Шинель маань хар болохоор цасан дээр содон байдаг юм гэж тэр авгай асуудал шийдсэн гэж үзсэн ажээ, Үнэндээ ч шийдсэн байлаа. Тэгснээ — Май энэ байна гээд шинелийнхээ кармааг ухан, Малинины өмнөх ширээн дээр нэг бичиг гаргаж тавив.

	— Энэ чинь юу юм? хэмээн Малинин харалгүй асуув.

	— Подольскоос өгсөн зам явах бичиг. Чи юу гэж бодоо вэ? Бурханд найдаж чам дээр ирлээ гэж санаа юу? Намайг районы намын хорооноос армид авсан юм шүү гэж авгай хэлэв.

	Малинин юу ч хэлэлгүй бичгийг нь аван, харандаагаар нэг юм бичжээ. Түр азнаад, нөгөө авгай руу харан:

	— Чихтэй үстэй малгай цохуулах уу? гэж асуув.

	— Хэн гэж нэрлэхээсээ л болж дээ! хэмээн баясгалантай дуугарвал, эмнэлгийн газрын хэлэмгий доломгой асрагчийн хэзээ язааны танил дуу сонстож, — «Паша гуай» гэх бол алчуураар боогоод явна «байлдагч Куликова» гэж дуудах юм бол чихтэй үстэй малгай цохчих гэлээ.

	— За яах вэ, тэгвэл цохчихъё хэмээгээд Малинин дахин нэг мөр үг бичээд бичгийг авгайд өгч, — Явж идэх уух юм, хувцас хунараа ав. Бусдыг нь яах вэ, батальоны даргыг ирэхээр ярьж тохиролцъё. Дахиад ирнэ биз хэмээн босолгүй дохивол, авгай бичгээ барьсаар үүд рүү дөхөв.

	Синцов гүн гүн үрчлээс болсон нүүртэй шургуу няхуур, амаргүй ажилд олон жил зүтгэн дадсан бяр тэнхэлтэй тэр авгайг сая л харав. Синцовын дэргэдүүр тэр гарахдаа нүүр өөд нь халтихан хараад ялан давсны бах хөөр харцандаа тодруулсаар өнгөрөв.

	«Юун ялалт байх вэ дээ, хөөрхий. Батальон, суманд асрагчаар орноо гэдэг чинь зуухны аманд орно гэсэн үг. Өөр ямар нэг хүн сэн бол ч ийм ялалтаас мянган бээр газар зугтах сан даа гэж Синцов бодов.

	— За гомдол гаргахаар ирэв үү? хэмээн Малинин иймээ тиймээгүй шулуухан асуугаад, суу гэж дохив.

	Синцов дулаахан чигээр буй мухар сандал дээр очиж суув.

	Малинин нүүр өөд нь ширтэн, Синцовын уруу царайлсныг тодорхой харах тусам өөрийнх нь царай улам барайлаа. Малинин хэн нэг хүний төлөө хариуцлагаа өөртөө хүлээсэн цагтаа тэр мөчөөсөө эхлэн хүний төлөө өөрөөсөө илүү санаа зовдог зантай хүн байлаа.

	Намын шинэ батлах олгох асуудал хорооны товчоогоор орохдоо өөрт нь санагдсан шигээр тийм амархан өнгөрөөгүйг Синцов мэдээгүй билээ.

	Товчоонд орохоос өмнө Малинин бүтэн цаг нарийн бичгийн даргатай ярилцжээ.

	«Чи түүний тухай их догь, ёстой л бэлэн зэлэн цэцэн цэлмэг бичсэн байна билээ. Бидэнд уг чанартаа татгалзаад байх юм алга. Гэхдээ чи сайн бод. чи энэ талаар надаас илүү туршлагатай хүн. Cap хагасхны өмнө батлахаа алдсан хүний тухай асуудлыг тавих явдал бидэнд арай эртдэх юм биш биз?» гэж нарийн бичгийн дарга хэлэв.

	Тэгэхэд нь Малинин фронтод явуулдаг нь ч эртэдсэн юм биш биз дээ? фронтод явуулахдаа айгаагүй, германы дайралтын эсрэг тоосгон заводын тэнд пулемётын ард үлдээхээ айгаагүй, түүнийх нь төлөө одонгоор шагнахаас айгаагүй, тэгсэн мөртөө намын батлах олгохоос айх гэж дээ хэмээн ууртай эсэргүүцэв.

	«Миний хувьд гэвэл айсан юм алга. «Эрт» гэдгийн хувьд гэвэл тэрхүү тоосгон заводоос хойш сумангаас тэр бид хоёр үлдсэн юм. яах вэ, тэглээ ч гэсэн хүлээж болно л доо...» гэж нарийн бичгийн дарга хэлэв.

	Энэ асуудлыг авч хэлэлцээгүй боловч дахиад өөр асуудал гарч ирэв.

	Намын батлах болон бусад баримт бичгээ алдсан тухай Синцовын хэлсэн тайлбар нарийн бичгийн даргын бодлоор бол будилаантай юм шигийн талаар яриа үүсэв.

	«Тэгсэн ч байж болно, өөр ч байж болно, нэг бол ой ухаан нь гэмтсэн байж ч болох... Нэг л итгэж өгөхгүй байна!»

	«Худлаа хэлэхийн хэрэг юу билээ түүнд, булчихсан л гэж хэллээ, гүйцээ биз».

	«Ингэж хэлсэн нь дээр гэж халуун дээрээ бодсон байж ч болох юм. Дараа нь муугаар эргэсэн ч гэсэн хэлснээ буцах хожигдсон байх л даа. Алийг тэр гэх вэ дээ?»

	«Алийг тэр гэх вэ дээ?.. Гэхдээ би хувьдаа л лав түүнд итгэж байна. Товчоонд тавиад үз л дээ, хүмүүс итгэх нь үү, үгүй юу...» гэж Малинин хэлэв.

	Хүмүүс итгэлээ. Гэхдээ товчооны хурлын дараа нарийн бичгийн дарга өөрт нь протокол бичилцэхэд туслалцаж байсан Малининтай хамт сууж байхдаа санаа алдаад:

	— Чамд, хуучин хашир хүний хувьд ч учир нь мэдэгдэж л байгаа байх. Гэхдээ дивизийн намын комисс намын батлах хаягдуулсан тухай ийм тайлбартайгаар бидний шийдийг баталж өгөхгүй байх гэж би зовж байна» гэж хэлж

	«Яах вэ харъя л даа» хэмээн өөрийнхөө үнэн зөвд бат итгэсэн Малинин хариулж билээ. Гэтэл харсан нь энэ байна.

	Малинин энэ тухай хоёр цагийн урьд, хорооны товчооны нарийн бичгийн дарга утастан, дивизээс гэрэл зурагчин очно. Синцовоос бусад намд элсэгчдийг бэлхэн байлгаж бэлтгэ гэж хэлэхэд нь мэдэж билээ.

	Малинин тэгэхэд нь юу ч хариулаагүй боловч уг хэргийн учир дивизийн комиссар хүртэл явна гэж дотроо шийдэж билээ. Үнэндээ дивизэд нэг л аз таарч өгөхгүй дайн эхэлснээс хойш гурав дахь комиссар нь солигдоод байна. Тоосгон заводын тэндэх тулалдааны дараа Синцовын тухай Малинины бичгийн тайлбар өгч, түүгээр дамжуулан Синцовын бүртгэлийн картыг лавлуулсан тэр комиссар одоо эмнэлэгт хэвтэж байлаа. Тэгэхэд тэр комиссар уг хэрэг тодорхой байна, байлдаж л байг, цаг нь аяндаа ирнэ, гавьяа байгуулна, тэгэхэд нь намд сэргээх тухай асуудлыг нь тавина гэж хэлж билээ. Гэтэл одоо тэр комиссар байхгүй, оронд нь шинэ хүн ирсэн учир уг яриаг дахин эхнээс нь давтах хэрэгтэй боллоо... «За яах вэ, цөмийг нь дахиад л ярина. Хэрэгтэй болбол бүр дээш нь бичнэ» хэмээн эрслэн бодов.

	Синцовыг ирнэ гэж бодож байсан учир ирэхгүй байвал нь гайхах байлаа. Хэрэв ирэхгүй юм бол Синцов үнэн зөвдөө итгэхгүй буй хэрэг байлаа.

	— Ийм хэрэг болдог байна даа, Синцов минь! хэмээн Малинин удтал дуугүй байсны эцэст, ам нээн хэлэв.

	— Баталсангүй гэнэ үү? гэж Синцов асуув.

	— Одоогоор түдгэлзсэн

	— Яагаад

	— Одоогоор мэдсэн юм алга.

	— Яагаад гэж бодож байна?

	— Нөгөө л учраасаа биз дээ... 

	— Алексей Денисович, бүр ний нуугүй яривал болох уу? сайн юм төдий л дуулахгүй гэсэн хүний дуугаар Синцов асуув.

	Ярь ярь гэв. Синцов санаандгүй энэ явдалд дотор нь багтран бодсон санаснаа дуусан хэлж дотроо онгойлгох ёстойг нь Малинин ойлгов.

	«Яриг яриг. Нэгэнт л цухалдсанаас хойш дуугүй байж тэвчихгүй. Бусдад ярьснаас над ярьсан нь дээр» гэж бодлоо.

	Тэгвэл бүр ний нуугүй ярих уу? гэж Синцов давтан хэлэв.

	Чи намайг бүү айлга. Би үнэнээс айдаг хүн бишээ, худал юмнаас ч бас айхгүй гэж Малинин хэлэв.

	— Тэгвэл над хүн үнэтэй юм уу, цаас үнэтэй юм уу? гэдгийг хэлээд өгөөч гээд Синцовын царай зэвхий даажээ.

	— Өөрөө юу гэж бодож байна? хэмээн асуухад Малинины дуунд ширүүсэн гөжүүрхэх аялгуу бүдэгхэн сонстов.

	Гэвч үүний нь Синцов тоомжирсонгүй.

	— Цаас нь үнэтэй юм байна гэж би одоо боддог боллоо. Тэр цаас хаа нэг газар ойд хэвтэн, ялзарч өмхрөөд, миний тухай; «Худал битгий ярь! Чи надгүйгээр өөрийгөө хүн гэж санаж байна уу? Тэгж ярихгүй ээ, чи надгүйгээр хүн биш! Чи гэм буруутай биш, чи намайг хаяагүй, гэхдээ л надгүйгээр би чамайг амьдруулахгүй дээ!» гэж бодож байгаа.

	За энэ ч яах вэ, цаас чамд тэгж хэлдэг юм байж. Гэтэл чи түүнд юу гэж хэлж байна вэ? хэмээн нөгөө л бүдэгхэн ч гэсэн гөжүүрхэх аялгуугаар асуув.

	— Би харин юм дуугарахгүй байна. Алексей Денисович! Өргөдөл тайлбар бичээд л... Би юу, цаас нь уу, хэн нь жингийн туухай дарахаа хүлээж байна.

	Хэрэв ердөө л зүгээр нэг цаас ойд хэвтэж ялзарч байгаа бол ч түүнд санаа зовохын хэрэг юу бил ээ? Харин намын чинь батлах тэнд хэвтэж байгаа юм бол чамайг намд хүчээр чирч оруулаагүй, чи өөрөө орсон болохоор намын батлахынхаа үнэ цэнийг мэдэж байгаа шүү дээ! Булаагүй гэж өөрийнхөөрөө зүтгэн, олсон ч ялгаагүй өөрийнхөөрөө тас зүтгэж байгаагаас хойш тийм амар биш. Булсан ч байдаг юм үү, ураад хаясан ч байдаг юм уу, нэг хүн тэгж хэлэхэд нөгөө хүн худлаа хэлсэн байх жишээтэй... 

	— Үнэнийг хэлсэн хүн яадаг хэрэг вэ? Бид хэзээ нэг цагт хүнд итгэдэг байж сурах байна уу, үгүй юу, эсвэл энэ маань илүү ажил уу? гэж Синцов үгэн дундуур нь оров.

	— Чи хэнд гомдол гаргах гэж наашаа ирсэн хэрэг вэ? гэж Малинин бас эргээд үгий нь таслав. Малинин Синцовыг хэчнээн өрөвсөн, дайн тулааны амьдрал хэчнээн зузаан барилдуулсан ч гэсэн бодол саналы нь хэзээ ч зөөлрүүлэхгүй санаа харцанд нь ив илхэн байв. Над гомдол гаргаж байгаа хэрэг үү, энэ чинь? Өргөдөл өг гэж өөрөө зөвлөчхөөд хамгаалж чадсангүй гэж бодно уу. Тэгж бодох аргагүй. Гэхдээ эрт байна. Би хэлсэн үгнээсээ ухарч буцаагүй байна. Эсвэл намын товчоонд гоморхоо юу? Тэгвэл бас л эрт байна, намын товчоо ч бас хэлэх гэснээ хэлж гүйцээгүй байгаа шүү... Дивизийн намын комисст гоморхоо юу? Гэтэл чи тэдний хэн нэгий нь өөрийнхөө нүдээр харсан хүн үү? хэмээн Малинин өөрөө өөрийнхөө үгийг таслан эгдүүрхэн асуув.

	Одоохондоо үгүй, хаанаасаа олж харах билээ.

	Тэд ч чамайг хараагүй шүү дээ! Чи бид хоёрыг бичиг цаасаар үнэмшихгүй байна шүү дээ хэмээн Малинин инээмсэглэж, — Чиний адилаар тэдэнд цааснаасаа хүн нь үнэтэй байж мэдэх юм шүү дээ. Магадгүй, тэдэнд эхлээд чамтай уулзан, дараа нь шийдэх хэрэгтэй байж ч болох юм шүү дээ? Тийм байж болохгүй гэж үү? Би бол болно гэж бодож байна. Гэхдээ бас доороос нь биш, харин гагцхүү дээрээс нь л дэвтээж болох ямар нэг хатсан борц ч тэнд сууж байж болох шүү дээ. Нам маань том болохоор янз янзын хүн байж болох шүү дээ. Үүнийг чи над биш, би чамд ний нуугүй хэлж байна! Харин намаа тоомжирсонгүй байдал гаргаж хэрхэвч таарахгүй! гэж хэлснээ дуугаа чангаруулан босоод ирэв. Тэгээд «Бид хүнд итгэж хэзээ сурах юм бэ?» хэмээн Синцовыг эргүүлээд дооглож, — Чи чинь яаруу болчимгүй хүн байсан юм уу? Чи чинь өөрийнхөө өвчнийг бусдад нялзаан бүхэл бүтэн лоозон гаргаа шив дээ?

	— Өвчин маань ч шархираад л байна. Алексей Денисович гэж хэлээд Синцов ч бас босов.

	Малинины уурлахад Синцов юм санасангүй, уг явдлаас болж Малинин өөрөөс нь дутуугүй гутарсныг мэдэрч байлаа.

	— За баяртай хэмээн Малинин ширээн дээгүүр гар сунгахдаа нөгөө мэндлэх, салах үедээ царай барайн, хүний нүүр харалгүй гар барьдаг тэр л зангаараа уруу харсаар дуугарав.

	— Алексей Денисович одонгоо бас тэр шалтгаанаар өгөхөө байчих болов уу? Өгөхгүй нэг л удаад байх чинь хэмээн Синцов гар барих үедээ тэсэж чадалгүй шал дэмий юм асууж орхив.

	Энэ таамаг шал дэмий байсан учир Малинин ердөө л инээмсэглэв. Синцовын гэнэн цагаан бодол өөрт нь таалагдав. Юу гэвэл гэнэн цагааных нь цаана итгэмтгий зан нуугдаж байлаа.

	— Чи ч нэг л хачин яаруу тэвчээргүй болчихжээ дээ. Генерал уржигдраас цүнхтэй одон тарааж яваа сураг байна билээ. Уржигдар их буучдад гардуулсан, өчигдөр ерэн хоёрынхонд өгсөн байна билээ. Өнөөдөр манайханд өгч ч магадгүй л дээ.

	Синцов явах зөвшөөрөл гуйснаа, яг хаалган дээр очоод бүр Москвад, районы намын хороон дээр байхдаа Малининд хэлсэн:

	Миний тухайд яасан ч хамаагүй, харин би л таныг хэзээ ч мартахгүй гэсэн үгээ огцом дахин хэлэв.

	А-а! хэмээн Малинин гараа тоомжиргүй дохиж, — Дайны дараа Москвагийн гудамжинд тааралдчихаад: — Сайн байна уу, Малинин гуай? гэж хэлээд зөрөхөөс цаашгүй байв даа? гэснээ гараа дахин сэгсрээд ширээ дагуу явснаа, цааш цочир эргэв. Малинин бол баяр талархлын үг сонсож дадаагүй тийм юманд дургүй хүн байлаа.

	Зоорь дотуур нааш цааш хэд алхсанаа Синцовын гарахад хаагдсан хаалганы хойноос нүднийхээ булангаар харав. Малинин амьсгаагаа гүн татаад, цамцныхаа кармаанаас нэг захидал гаргаж нүднийхээ шилийг зүүгээд, уншиж буй зүйлээ үнэхээр бичигдэж үү, үгүй юү гэдгийг шалгах адил удаан гэгч нь эхнээс нь аваад дуустал өнөөдөртөө гурав дахь удаагаа уншив. Тэр захиаг эмнэлгээс бичсэн агаад хүү Виктор нь баруун гараа тайруулан эмнэлэгт хэвтэж байна, сайн эдгэж байна, гэхдээ одоогоор ээжид битгий мэдэгдээрэй гэж бичсэн байв. Малинин захиаг дахин уншиж «сайн эдгээж» гэсэн үгэн дээр хүрээд зогсов. Нүднийхээ шилийг авч, ширээн дээр тавьснаа хана өөд гөлрөв.

	Авгайдаа мэдэгдэх нь зүйтэй, захиа очихгүй удвал хүүгээ алагдсан гэж бодно. Ээжийнх нь сэтгэлийг онгойлгох хэрэгтэй. Харин би өөрөө хэндээ гомдол гаргах билээ. Гомдол гаргах ч эрх тушаал биш. Арван долоон насандаа хүү маань гаргүй болсон юм даа гэдэг бодолд л дасах хэрэгтэй. Гэхдээ дасна гэдэг хэцүү л дээ.

	Хаалга онгойн, зооринд батальоны дарга, ахлах дэслэгч Рябченко бөмбөрөн орж ирэв. Рябченко хийх ёсгүй морин цэргийн давируул төмөрт гутлаараа чулуун шат хангинуулсаар шатаар гүйн бууж ирэв. Өргөн ханхар цээжинд нь залуугийн ёсоор зохисон урт шинель нь гялалзтал зүлгэсэн гутлынх нь эргэн тойронд салхилан эргэлдээд тахианы адил шонхор хамартай шаравтардуу царай нь баяр баясгалан санаа тавихын бодол хоёрыг нэг зэрэг хослон илтгэх ажээ.

	— Захиа аваа юу? хэмээн баяртай асуув.

	Тийм ээ, захиа иржээ гэснээ Малинин захиагаа кармаандаа хийв.

	— Цагийн дараа генерал ирж, одон гардуулна хэмээн нөгөө л баяр хөөртэй чигээр хэлээд, — Миний нөгөө долоодугаар сарынхыг бас өгөх гэнэ. Эмнэлгээр эргэлдэж байх завсар өнгөрөө биз гэж бодсон юм. Тэгсэн чинь явсаар байгаад хүрдэг байна шүү! гэлээ.

	Мухар сандал дээр очиж суунгуутаа баяр хөөрөөсөө болоод таван хуруут бээлийгээрээ гутлаа шавхуурдаад, шинелийнхээ энгэрийг яраад хаячхав.

	— Энд ирнэ гэж амласан, салахын үед хорооны штаб дээр байсан бүх хүнтэй цөмтэй нь гар бариад «Бүтэн хоёр хоног болоход тулалдааны талбар дээрээс ганц «хэл» над яагаад барьж өгч чаддаггүй улс бил ээ?» гээд ганцхан мундаг авсан даа. Үүнийг хороон даргад хэлсэн. Харин над «та нар өчигдөр нэг «хэл» барьсны чинь би мэдэж байна. Тэгснээ хүргэж ирж чадаагүй байх шиг билээ, тусгүй улсаа даа бас!..» гэсэн шүү. Хаанаасаа тэгээд мэдчихдэг хэрэг байна аа?

	Улс төрийн хэлтсээс. Би өчигдөр улс төрийнхөө мэдэгдэл дотор оруулсан юм гэж Малинин уужуу тайвуу хэлэв.

	— Дэмий юм болж дээ! гэж Рябченко хэлэв.

	— Өнгөрсөн хойно ийм яриагаар одоо яах вэ?

	Рябченко гараа харамсангуй дохиод, маргах гэлгүй зогсов.

	— Манайхны хүмүүс яагаад ийм хүмүүжилгүй байдаг байна аа. Хүмүүжүүлээд л байдаг, хүмүүжүүлээд л байдаг, юм ойлгоод л байх шиг байдаг. Гэтэл олзлогдсон хүнийг аваачаад дух руу нь сум подхийлгэж байдаг! хэмээн хэсэг дуугүй байснаа хэлэв.

	— Ганцхан бид хүмүүжүүлж байгаа биш шүү дээ. Нэг талаас бид, нөгөө талаас нь германчууд хүмүүжүүлж байна шүү дээ. Бид тэдэнд олзлогдогсдод гар битгий хүр гэж хэлж байна. Гэтэл цаадах чинь Кузьковод манайхныг германчууд яаж амьдаар нь байшинд түгжээд шатаасныг нүдээрээ хараа шүү дээ. Шинжлэх ухаан ухаанаа баяжуулж байна. Кузьковод тийм юм харсан хүн чинь Гитлер ч юм уу Геббельсийн хөл гарыг өөрөө огтолмоор байгаа. Ганцхан тэр болтол амьд байх уу, үгүй юу. Үгүй тал нь дийлэх биз дээ. Тийм болохоор гар дор тааралдсанаар нь хаа ч байсан Гитлерийн оронд тэр ахлах цэргийг аваад тавьчихгүй юу даа!

	— Өмгөөлж зөвтгөж байх шив дээ?

	— Зөвтгөж байгаа юм биш ээ, тайлбарлаж байна. Манайхны хүмүүс чинь зэрлэг амьтад биш, харин заримдаа зэрлэг зан гаргадаг байна. Олон фашист их хүч гаргаж байж ийм болгоо шүү дээ?

	— Чамайг ч юу гэж ойлговол таарах байна вэ?

	— Ийм явдал дахиад гаргуулахгүйн тулд ажиллах хэрэгтэй байна л гэж ойлгохгүй юу. Би энэ явдлыг дутуу дулим ажилласны баримт болгон тэмдэглэж авсан учраас ч улс төрийнхөө мэдээлэл дотор оруулсан юм. Чи байшин доторх хогоо харуулах дургүй хүн. Байшин доторх хог муухай нь муухай. Гэхдээ гаднаас хог оруулбал бүр ч муухай шүү дээ.

	— За тэр ч яах вэ, ах минь, миний эзгүйд ажил төрөл хэр байв даа? хэмээн Рябченко дуугүй байснаа Малинины барrap царайг эгцлэн харж асуув.

	Ажил хэрэг үү, цасан дээр хар толбо суусантай л эгээ адил байлаа, гэрэл зурагчин ирүүлсэн, хүмүүсийн намын батлахын зураг аваад явсан. Харин Синцовыг босго алхуулалгүй буцаасан даа.

	Тэд чинь юу гэж тэнэгтээд байгаа хэрэг вэ? хэмээн Рябченко дүрсхийж, — Чи бид хоёр хоёул бичээд, дэмжээ биз дээ. Тэдэнд өөр юу хэрэгтэй юм бэ?.. гэв.

	Батальоны дарга чи бид хоёр ч лут хүч л дээ хэмээн түүний залуу насны ааг омог шатсанд Малинин инээмсэглээд, хөмсөг зангидсан духан дороосоо гэмгүй цайлган, бараг эелдэг харцаар харж, — Лут хүч л дээ! гэж хэлснээ, — Газар сайгүй биш бололтой дог доо гэж нэмж хэлэв.

	Генерал яг цагийн дараа, хороон дарга Баглюкийн чаргаар хүрч ирэв. Генерал, Баглюк нарын ард нарийн бичгийн дарга нь суусан агаад Баглюк өөрөө морио жолоодсон байлаа.

	Рябченко Малинин хоёр генералыг угтахаар тосож очив. Рябченког өөрий нь оролцуулалгүйгээр Синцов, Синцовын салаан дарга Караулов буудлагын сумангийн хоёр байлдагч шагнал хүртсэн энэ дөрвөн хүнийг батальоны штаб дээр урьдчилан дуудсан байсан тул тэд бас алсхан зогсоод, генералыг хүлээж байлаа.

	Баглюк түрүүлэн чарга дээрээс үсрэн бууснаа жолоогоо нарийн бичгийн даргадаа өгөөд:

	Байшингийн ард аваачиж уя гэв.

	Генерал ч бас чарганаас хөнгөн шалмаг үсрэн буув. Генерал дунд хэрийн бие нуруутай хүн байсан боловч өндөр дэнхэр Баглюкийн дэргэд болохоороо жаахан юм шиг харагдаж байлаа. Генерал папах малгай биш, харин үстэй чихтэй малгай, эсгий гутал, оготор дээл өмсөн, мөрөвч зөрүүлэн татсан байлаа. Оготор дээлийнх нь захны дэгээ мултарсан учир китель цамцных нь зах дээрх генералын улаан петлицны нэг сэжүүр харагдаж байлаа. Генерал Орловын сахал хоёр богино үстэй хар сойз адил ёрдойно, нүүр нь шар, татар маягийн нүд нь сахал шигээ хар, онигор, залуугийн цог заль буураагүй баясгалантай чигээр ажээ.

	Рябченког «номхон» гэдэг команд өгөхөд генерал рапорт хүлээж аваад «сул зогс» гэж командлан, эхлээд тэнгэр өөд, дараа нь жаргаж буй нарны зүг баяртай харснаа ямар нэг ширээ шулуухан энд аваад ирээч гэж хэлэв.

	— Танайхны газар нүх рүү шургаж байснаас энд гадаа наранд гардуулсан нь дээр. Тэр тусмаа танайхны газар гэрээс чинь карболын хүчил ханхлаад байна билээ.

	Генерал олон шалтгааны учир баяр хөөртэй байлаа.

	Генерал өчигдөр орой тэднийг штабт цуглуулж, армийн нийт хэмжээгээрх давшилтын төлөвлөгөөтэй танилцуулаад, тус бүрийх нь өмнө зогсож байгаа дайсны хүч чадлын тухай сүүлчийн мэдээг дивизийн дарга тус бүрээс лавлан асууж, армийн зүгээс өгсөн удирдамжийг үндэс болгон өөр өөрийнхөө давшилтын зурвас дахь тулалдаанаа төлөвлөхийг тушаав.

	Армиас өгсөн захирамжаас үзвэл гол цохилтыг тэдний буй армийн хэсгээр биш, хэдийгээр хоёрдугаар зэргийн хэсэг дээр ч гэсэн л өөрсдийнх нь оролцох бүр том хэмжээний тийм давшилт хийх гэж буй нь хэн бүхэнд тодорхой болов! За яамай, давшилт хийх гэж буй нь л болоо!

	Германчууд биднийг хавчин шахсаар, бид энэ шахалтын хүчинд түрэгдэн гэдрэг ухарч байгаа ч гэсэн тун ул мэдэгдэм түрэгдэж байгаа юм байна гэдгийг генерал өөрийнхөө биеэр мэдрэх адил сүүлийн бүх үеийн турш мэдрэв. Генерал үүнийг өөрийнхөө биеэр тулалдаанд сэглэгдэн цусанд будагдсан дивизүүдийн биесээр мэдрэв. Хоёр дахь цуваа ард нь тулж ирсэн боловч эднийг одоо болтол хүчин сэлбээгүй, ингэж хүч сэлбэлгүй айхавтар харамлаж байгаа нь бас учиртай гэдгийг генерал ойлгож байлаа. Нэг үгээр хэлбэл долоо хоногийн урьдаас ажил үйлс сайн тийшээ эргэдгийн даваан дээр тулж ирчхээд өчигдөр арми руу дуудсан явдал үүний урьдчилсан дохио нь биш, бүр уг хэргийн угтал байлаа.

	Зөвлөгөөн дээр, өөрт чинь өөр нэмэлт юу хэрэгтэй байна? гэж асуусны нь хариуд генерал командлалтай хуучин танилын хувьд мэдээж өөртөө ахиухан шиг л өгч үзээрэй гэж гуйвал түүний нь хэрэгсэлгүй няцааж орхив. Командлагч инээмсэглэснээ: «Михаил Николаевич, хэдийгээр тэр нэгэн үед би удирдлага дор чинь албан хааж байсан ч гэсэн өгөх ёстойгоос нь илүү өгнө гэж бүү горьдоорой» гэж хэлж билээ. Гэвч энэ няцаалт сэтгэлийг нь үймрүүлсэнгүй, хэчнээн л өгвөл өгнө биз. Гэхдээ яаж ийгээд ахиухан авчихыг бодно л доо! За ер нь тэгээд хамгийн гол нь давшилт болно гэдэг л байна! Энэ бодол өөрийг нь цаглашгүй баясган баярлуулж байлаа.

	Генерал армийн штабаас эргэж ирээд ирсэн оройжингоо, бүхэл шөнөжингөө штабын даргатай суун, төлөвлөгөөний эхний ноорог гарган өглөөгүүр нь түүнийг ганцаарыг үргэлжлүүлэхээр орхиод, өөрөө нэг амиар гурван ажил бүтээхээр Баглюкийн хороо өөд явав. Тэр гурван ажил нь гэвэл: одон гардуулах, дивизийн фронтын өмнөх байдлыг тодосгон магадлахын тулд «хэл» бариулах талаар шахаж шаардах, эцэст батальоны ажиглах гурван байраар гурвуулаар нь орох энэ гурав байлаа. Ажиглах байруудаар ордгийн учир бол чухамдаа үүгээр Баглюкийн буй хэсгээр дайсанд цохилт өгөхөд хамгийн тохиромжтой байсан тул үүнийг газар дээр нь өөрийн биеэр шалган үзэхийг хүссэн байлаа,

	Хоёр батальоноор ороход хоёуланд нь «хэл» барьж өгнө гэж амлан, бүр цэргийн хүний үнэн шударга ам өчиг өгчээ. Тэгээд ажиглах байрнуудаас харахад нь түүний урьдчилсан тоймыг батлан өгч байлаа. Тэр өдөр нартай цэлмэг тул германчууд буудахгүй байлаа... 

	Ямар их баясгалантай байх юм, инээж байхыг нь! хэмээн Синцовын дэргэд зогсож байсан отрядын дарга дэслэгч Караулов генерал өөд харан хэлэв. Караулов энэ хороонд хугацаат гурван жил дээрээ илүү бас есөн жил алба хааж байгаа билээ.

	— Хоолон дээрээ яльгүй балгачихаа байлгүй гэж Синцов хэлэв.

	Гэтэл Караулов эсэргүүцэнгүй толгой сэгсрээд:

	— Уудаггүй юм. Манай, Алтай нутгийнхны хуучин сүсэг заншлаар пиво ч уух ёсгүй гэв.

	— Өөрөө хуучин сүсэгтэй байлгүй дээ?

	— Өөрөө ч намын хүн л дээ хэмээн тэр тоглоомыг зориуд ойлгохыг үл хүсэн Караулов хэлээд, — Уг нь ч хуучны зан заншилт гэр бүлээс гарсан хүн л дээ гэв.

	Караулов ерөөс тоглоом тохуунд, тэр тусмаа удирдах дарга нараараа тоглоом тохуу хийх дургүй хүн байлаа. Тийм дээрээс ч Синцов руу хялайн, дахиад доог хийх нь үү? гэсэн байртай дургүй харав. Гэвч Карауловын гоморхууг мэдэх тул Синцов дахиад доог хийх гэж оролдсонгүй. Караулов сургуулиа төгсөөгүй ч гэсэн тулалдаанд яльгүй зориг баатарлаг гаргасан учир дэслэгч цол хүртэн дээр нь угаас бага боловсролтой тул доод хүмүүсийнхээ аливаа тоглоом тохууг хэзээ боловч тас хориглон чандалдаг байлаа.

	Караулов Синцовын инээмсэглэнгүй буйг хараад зөөлрөв. Синцовыг хүндэлдэг байсны дээр дайн эхлэхэд улс төрийн удирдагч байсан гэдгийг нь мэдэх тул түүнийг дахиад улс төрийн удирдагч болох юм бол удирдлага дор нь алба хаахыг зүй ёсны хэрэг гэж үзэх байлаа. Гэхдээ одоогоор өөрийнх нь отрядад салаан дарга байгаа учир бусдын нэгэн адилаар Синцовын ямар нэг тоглоом тохуу хийхийг нь ч тэвчин хүлцдэггүй байлаа.

	— Чи инээхийг нь харахгүй л бай л даа хэмээн генерал өөд бахдангуй харан, — Одоо чамайг харахад инээж л байна. Мөчийн дараа гэхэд ямар хатуу болно гэж санаж байна чи! гэснээ Караулов ямар нэг юм болоход дивизийн дарга ямар айхавтар хатуурдгийг нударга зангидан хий чичлэн харуулав.

	Энэ завсар зоориноос ширээ гаргаж ирэв. Генерал аяныхаа цүнхийг хүзүүнээсээ мултлан, нарийн бичгийн даргадаа өгөв. Нарийн бичгийн дарга, цүнхнээс таван улаан хайрцаг, таван гэрчилгээ гаргаж ирээд гэрчилгээ, хайрцаг тус бүрийг онгойлгож хайрцаг бүрийн доод талд гэрчилгээг тавин, генерал руу ойртон ямар нэг юм хэлэв.

	Генерал түүн лүү эргэж инээмсэглэхээ боливол царай нь тэр дорхноо төв сайхан болов.

	Рябченко өөрөө одон авах байсан учир Баглюк команд өгөв:

	Синцов «номхон» гэдэг командаар цэх болон зогссоноо дэргэдээ зогсож байсан Малинины тухай: «Би одон авч байхад Малинин яагаад авдаггүй бил ээ? Энэ тухай түүнд хэлээд ч нэмэргүй, нэг л эхэлбэл яриад салахгүй л дээ!» гэж бодов.

	— Ахлах дэслэгч Рябченко ирж шагналаа авагтун! хэмээх генералын дуу сонстов.

	Рябченко шинелийнхээ хормойг дэрвүүлэн, урагш гурав огцом алхаад генералын урд хүрэн, чихдүүлж тавьсан үстэй малгай дороосоо цухуйсан хагас хууздуу цайвар даасан нүүрээ өлийн номхон зогсов.

	Караулов сүүлээсээ хоёрт, Синцов хамгийн сүүлд шагналаа авав. Карауловыг генерал дуудан, цэргийн Зөвлөлийн тушаалыг уншаад, баяр хүргэхэд сэтгэл нь догдолсондоо Карауловын духанд хөлс даан бурзайв.

	— Караулов танд маш их баярлалаа! хэмээн хэлээд генерал Улаан тугийн одонг нь эрэгдэж өгөхийн тулд цамц доогуур нь гараа аятайхан оруулав. Тэгээд энэ одонг танд чухамдаа би гардуулж өгч буйдаа баяртай байна! Та зургаан жил хагас цэргийн албан хаахдаа надтай нэг дор хамт байж, дайн гарах нь гэж жил болгон цөмөөрөө хүлээж байж билээ: Тэгэхэд та одоо дэслэгч болчхоод, байлдааны одон хүртэж байна. Манай дивиз нэр төртэй сайхан явж байна шүү!

	Энэ үгийг сонсоод Карауловын уруул нь хүртэл салганан чичирч, дараагийн ээлжид дуудагдсан Синцов жагсаалаас урагш гарах үедээ Карауловын сэтгэл нь хөдлөн хүндээр амьсгалж буйг мэдэрч билээ.

	Генерал тушаал уншив. Синцов «номхон» зогсон, тэгээд нарийн бичгийн дарга Синцовыг гараа хөдөлгөж чадахгүй буй юм шиг оготор дээлийнх нь захын дэгээг мултлан хайчны үзүүрээр цамцыг нь цоолов. Генерал Улаан таван хошуу одон гаргаж алган дээрээ тавиад, эргийг нь яаралгүй эрэгдэн хүйтэнд хөрж бээрсэн гараа Синцовын цамцан дотуур оруулан эрэгдэж эхлэв.

	Энэ мөчид Синцов түүний нүүрийг нүүр тулан харж, дивиздээ сэлбэг хүч авахаар аравдугаар сард Дороховт хүрэлцэн ирээд: Явах хүсэлтэй хүн байна уу гэхэд нь бүх коммунист батальон урагш алхах үед төмөр малгайтай, норж хүндэрсэн майхан цув нөмрөн зогсож байсны нь санав.

	Генерал одонг эрэгдэж өгөөд хагас алхам гэдрэг ухран, бяцхан чийрэг гараа Синцовт сунгав.

	— Баяр хүргэе! гэж хэлээд Синцовыг дороос дээш нь нэвт ширтэн, — Хэдийнээс энэ дивизэд ирсэн бэ? гэв.

	Аравдугаар сарын арван есөнд Москвагаас ирсэн сэлбэг хүчинтэй хамт ирсэн.

	— Фрунзийн коммунист батальоноос! xэмээн Малинин бахархал төгс нэмэв.

	— Дандаан шилдэг хүмүүсээр бүрдсэн сэлбэг ирсэн юм байна даа гэж генерал магтаад Синцовыг дахин харж, — Коммунист уу? гэв.

	— Тийм ээ! гэж хэлээд Синцовын харц Малинины харцтай мөргөлдөв.

	Малинин өөр лүү нь хардаг шал дэмий хэрэг, тэр өөр юу ч нэмж хэлэхгүй, өөр юм асуух ч үгүй! хэлдэг газар нь ч биш, цаг нь ч биш «Тийм!» гэхгүй, өөр юу гэж хэлэх бил ээ? Хэрэв тэгж хэлсэн нь таарахгүй бол батальоны комиссар залруулаад л хэлнэ биз.

	Гэтэл Малинин юу ч залруулсангүй, Синцов ч гурван алхам гэдрэг ухраад, шагнагдагсдын эгнээнд буцаж оров.

	Генерал тэдэн өөд харснаа нуруугаа үүрээд, эхлээд Баглюк, дараа нь шагнагдагсдыг тойруулан харж, агшин хэртэй удааширснаа тус дивиз командлалын тушаалыг одоо болтол нэр төртэй биелүүлж ирсэн, одоо дивизийн өмнө бүр ч хариуцлагатай үүрэг тулгарч байна. Тийм болохоор өнөөдөр шагнал хүртсэн нөхөд дивизийн бусад бүх байлдагч, дарга нарын адил тэр үүргийг нэр төртэй биелүүлнэ гэдэгт би бат итгэж байна гэж хэлэв.

	Харин өнөөдөртөө гэснээ генералын онигор нүднээ хийморь бадраад, — Нэг яльгүй даалгавар байна... гэж хэлэв.

	Баглюк бусад хоёр батальонд шагнал гардуулах үед байлцсан тул юу хэлэх гэж буйг нь мэдэж байсан болохоор хоёр хөл дээрээ зовнингуй ээлжлэн гишгэж, хүнхэр духт том толгойгоо духайлган зогсож байв.

	Энэ байдлыг нь ажсан генерал түүний зүг эргэж, — Танай хороон дарга дэд хурандаа Баглюкийн үс нь өрвийж буйг харахгүй юу. Энэ зорилтыг уг нь бүр өчигдөр шийдвэрлэх ёстой байсан юм гэдгийг та бүгдийн нүүрэн дээр хэлье. Гэхдээ уг хэргийг өнөөдөр засаж болно... юу гэвэл өглөө болоход «хэл» барьсан байх хэрэгтэй байна үхсэн биш, амьдыг шүү! Хэнд хүсэл зориг байна? гэв.

	Генерал уг нь өөртэй нь мөр зэрэгцэн зогсож буй Караулов өөд харсан боловч яг л өөрийг нь улаан халз хүлгэлзэн хараад байх шиг Синцовт санагдав.

	— Барьж ирье нөхөр генералаа! хэмээн уриаг хүлээн авсан Синцов урагш алхвал Караулов бас мөр зэрэгцэн алхсаныг мэдрэв... Караулов өөртэй нь нэг зэрэг юу ч дуугаралгүй урагш алхсан байв.

	— За тэгвэл тохиролцлоо хэмээн генерал цэргийн ёсоор биш гэв гэнэт жирийн, нөхөрсөг байдлаар хэлээд, — Дайсны байрлал, хүрч очих газраа сайн мэдэх юм биз дээ? гэлээ.

	— Мэднэ ээ, яг ёсоор! гэж энэ удаад Караулов дуугарав.

	— Тэгвэл хаахнуур хүрч очих газраа зааж өгөхгүй юу? гэж генерал асуув.

	Генерал төлөвлөгөөнийхөө сүүлчийн хэсгийг биелүүлэн батальоны ажиглах байраар орохыг хүссэн агаад тэгэхдээ үгдээ Баглюкийн «та тийшээ битгий яв», «Та очиж болохгүй» гэсэн гэм биш зан болсон ятгалгаас нь ангижран чих хулга явахын тулд Баглюкийг биш, харин Караулов, энэ бага түрүүч хоёрыг авч явах гэв.

	— Хорооны ажиглах байрнаас харсан дээргүй юу нөхөр генерал аа хэмээн дивизийн даргыг хориглож дийлэхгүйгээ ойлгосон Баглюк сүүлчийн бүтэлгүй оролдлого хийв.

	— Чиний тэр ажиглах байран дээр очиж хэзээ ч амжина. Харин энэ хүүхдүүдийн «хэл» барихаар гэтэх гэж буй тэр нууцгай газрыг батальоны ажиглах байрнаас хармаар байна. Би тийшээ өдөр болгон ирж амжихгүй. Харин нөхөр Баглюк та эндээ үлдэж, өөрийнхөө ажил төрлөөр хөөцөлдөгтүн. Надтай хамт гээд Караулов Синцов хоёр өөд толгой дохиод, — Бас батальоны дарга явна гэж генерал хэлэв.

	— Ядаж энд, батальонд оройн хоол зэхвэл яана! гэж урам хугарсан Баглюк хэлэв.

	— Ай тэгэлгүй яах вэ, бодож байсны маань тааварлачихлаа! хэмээн баяртайяа хэлээд, Баглюк яг бодсон ёсоор нь тааварласан эсэхэд үл итгэн, — Шагнал хүртэгсэдтэй цөмтэй нь хамт хооллоё гэснээ Караулов өөд эргэн

	— Яах вэ, Караулов аа? Тагнуулд гарахын урд ганц хундага тогтоовол дажгүй байгаа гэж асуув.

	— Над ч дажгүй л дээ, нөхөр генерал! Харин таныг л тогтоохгүй болов уу гэж эмээж байна гэв.

	— Тиймгүй шүү, тэгэхгүй Караулов аа! хэмээн генерал хөхрөн, — Урьд ч нээрэн балгадаггүй л байлаа! Харин Ардын Комиссар нарын газраас норм тогтоосноос хойш заасан хэмжээгээр нь тогтоочихдог болсон. Хөөе чи гэснээ өөрийг нь хамт авч явах юм уу, орхих юм уу? гэдгийг үл мэдэн эргэлдэж байсан нарийн бичгийн дарга руугаа эргэж Чи одоохон миномётчид дээр очоод ирээч гэв.

	— Утасдчихаж болно шүү дээ хэмээн Баглюк дундуур нь оров.

	— Миномётчид дээр очоод намайг уучлал гуйж байна гэж Фирсовт хэл. Шагнал гардуулахаар өнөөдөр очно гэж хэлчихсэн юм сан. Маргааш очно. Өнөөдөр амжихгүй нь гэдгийг дахиад хэлчих хэмээн Баглюкийн хэлснийг үл хайхран хэлэв.

	Нарийн бичгийн дарга дурамжхан ёслон, тушаал гүйцэтгэхээр гүйвэл генерал эргэн, эргэж ч харалгүй хурдан хурдан алхлан эвдэрхий байшинг ороон далд оров. Батальоны ажиглах байран дээр түрүүнд нь очиж үзсэн болохоор хаагуур явахаа мэдэж байлаа. Рябченко шинелийнхээ хормойгоор цас шүүрдэн, Караулов Синцов гурвуул хойноос нь гүйцэж ядан хурдална. Тэд эхлээд цаад хотгорт нь германчуудын буй ухаагийн цаад ховдол даган, дараа нь ёроолд нь цас дагтаршсан ганган дотуурх жимээр явсаар харилцах шуудуунд орж, ганганы яг ирмэг дээрх яльгүй товцогт хүрэв. Дээр үед тэнд амрах сүүдрэвч бүхий чулуун сандал байсан боловч одоо нуржээ. Гэхдээ яг түүний бат бөх тоосгон суурь довжооных нь доод талд ухан, Рябченко ажиглах байрыг тун догь өнгөлөн далдалж хийсэн байлаа.

	Одоо Рябченко түрүүлэн, Караулов генерал хоёр хойноос нь, Синцов сүүлд нь явав.

	Караулов ханхар цээжээрээ генералыг германчуудаас халхлах гэсэн байртай алхаагаа байн байн мэдэгдэм тааруулан хүлгэлзэнэ. Үнэндээ тэгж халхалж байсан байх.

	— Хөөе, битгий замд тээглээд байгаарай, өсгий дээр чинь гишгэх нь байна шүү хэмээн генерал тоглоом хийснээ Карауловын ар нуруу руу хүчтэй ёвров. Карауловын алхаагаа хурдасгахад генерал түүнээс яльгүй хоцорсхийснээ: — Ахлах дэслэгч та морин цэргийн шинельтэй хөлдчих гэж байна уу? Уг нь ч танай шинель их сай... гээд үгээ гүйцээж чадсангүй.

	Харилцах шуудууны дэргэдхэнтэй мина тэсрэв. Синцов уруу харуулдан унахдаа өөрийн эрхгүй гараараа шилэн хүзүүгээ халхалсан байв. Тэгээд босвол генерал харилцах шуудууны ёроолд өөрийнх нь хөлд толгойгоо наан, нүдээ дүрлийтэл томоор хараад, уруул нь дуугарахгүй дэмий хөдлөн хэвтэж буйг харав.

	Синцов сөхрөн суугаад, генералыг өргөж эхлэв. Энгэр нь дэлгээтэй оготор дээлийнх нь дотор цээжин бие нь нэлдээ салмарч цэмбэний тасархай дорсойн унжаад цус болсон нүцгэн бие нь харагдана. Синцов генералыг мөрлөн улам бүр дээш өндийлгөвөл дуугарах мэт санагдсан пүл пүл гэх чимээ сонстов. Гэтэл тэр нь амнаас гарсан дуу биш, хоолойноос нь хахаж цацан гарах цусны чимээ байлаа.

	Тэгснээ Карауловын харцтай тулгарвал цаадах нь генералыг гар дээрээ аль болох эвтэйхэн дэмнэж авах сан гэж давчуухан харилцах шуудуун дотор гар тосон хүлээж байв.

	— Буулга! Нас барчихжээ гэж Караулов хэлснээ малгайгаа аван уйлав.

	Тэдний ард, цэцэрлэг дотор, батальоны штабын тэнд мина бөөн бөөнөөр тэсэрснээ дахиад нам гүм болов.

	Орой болохын алдад германчууд ийнхүү байгаагаа мэдэгдэн, эдлэнгийн балгасыг балбаж эхлэв. Эхний мина ийнхүү хүрэх газраа хүрэлгүй тэсэрчээ... 

	— Шинель дээрээ дамная гэж хэлээд Рябченко шинелиэ тайлж эхэлбэл нэг л эв дүйгүй хачин хөдөлж байв.

	— Алив тайлалцаад өгөөч гэж Караулов хэлээд ёолж, — Гарын шуунд сумны хэлтэрхий орчихсон байна гэв. Харвал зүүн гарынх нь салаа нэлдээ цус болсон байлаа.

	— Шинелиэ цус болгоод яах вэ? Би өргөөд явъя гэж Караулов нулимс дуслуулсаар хэлэв. Карауловын үстэй оготор дээл мөрнөөсөө хормойгоо хүртэл нил цус болжээ. Генералын хоолойноос гоожсон хамаг цус Карауловыг нэлд нь будсан байв. Нулимсаа арчихдаа, хүртэл цус болсон нүүр нь будагдcaн байлаа.

	— Караулов генералыг амьд хэмээн бодсоор үхсэн цогцсыг нь гар дээрээ эвтэйхэн өргөн, эхлээд өвдөг дээрээ, дараа нь бүр босон гар дээрээ өргөөстэй чигээр харилцах шуудуу дамжин явсаар буцаж штаб дээрээ ирлээ.

	Тийнхүү тавиад алхам явсны дараа Синцов хоёул дамнасан дээргүй ээ? гэж асуув.

	Гэвч Караулов толгойгоо сэгсэрснээс өөр юм дуугарсангүй.

	Хүч их гаргасандаа нүүр нь гүрийж харлан, хоёр нүднээс нь нулимс асгарсаар л явав. Ийнхүү штаб хүрэн хүртлээ хэнтэй ч ээлжилсэнгүй, дивизийнхээ даргыг хэнд ч өгөлгүй ганцаараа өргөсөөр иржээ.

	Синцов хоёр минутын түрүүнд штаб хүрсэн тул Карауловын очиход учирсан явдалд хэлмэгдэн балмагдсан Баглюк, Малинин хоёр гадагш харайлдан гарч ирэв.

	Караулов хана налаад амьсгаадан уухилсаар:

	— Хаана тавих вэ? хэмээн дуулдахтай үгүйтэй асуув.

	Караулов цогцсыг нь газар тавихыг хүссэнгүй. Тэгж асууснаа тамирдаж түүртсэн хөл нь бохирон, салганаад нуруугаараа хана даган доош гулссаар цасан дээр суув. Тэгсэн ч гэсэн генералын цогцсыг нялх хүүхэд адил гар дээрээ өргөсөн чигээр байлаа.

	Хэдэн минутын дараа чарга авчирвал өвс дэвсэн зөөллөсөн сүлжмэл ёроол дээр нь Караулов Баглюк хоёр генералын цогцсыг дамнан тавив. Тэдний хажууд зогссон Рябченко цаг үргэлж тонголзон, цас базан авч, шархтай гар дээрээ тавьсаар байв. Цас төдхөнөө цус дааварлан ягаан бөөм болон унана.

	Малинин батальоны даргын цус нэвчсэн шинелийнх нь ханцуйг эргүүлж өгөв. Учир нь Рябченко халуун дээрээ хаашаа ч явахыг үл хүсэн, их эмч юм уу, сувилагчийг өөрснөө хүрч ир хэмээн хүн явуулсан байлаа.

	Дараа нь Баглюк генералын цогцсыг авч хөдлөхөөсөө урд зоорь луу орж хороо дивиз хоёр луу утасдахаар гүйв. Гapз хохиролд хэдийгээр дөжирч дассан ч гэсэн энэхүү золгүй явдал хэмжээнээс хальсны дээр бас туйлын санаандгүй цочир болсноороо хирдхийлгэв. Тиймээс урьдчилан мэдэгдэх хэрэгтэй байлаа. Генерал чарга дээр тавиастай, морьд цасан дээр тогтож ядан гишгэлж чаргыг үл мэдэг угзарсаар байв.

	Малинин, Рябченко, Караулов, Синцов нар чарганы дэргэд, хэлмэгдэгчийн цогцсыг ширтэн, тус тусдаа өөр өөр бодолд дарагдан дув дуугүй зогсоцгооно. Малинин бол генералыг өөртэйгөө нас ижил, хүүхдүүд нь ч бас том болцгоож, фронтод явсан буюу явахаар завдаж байгаа байхдаа... гэж бодов.

	Бусдын адил хирдхийсэн, Рябченкогийн бодол өөрийнх нь шархны тухай бодолтой хутгалдана. Хэрэв яс бяцарч гэмтээгүй бол жагсаалдаа үлдэж болох байх хэмээн цас зай завсаргүй авч тавин өвчний нь намжаахыг оролдов. Тэгээд шархтсан гарынхаа хуруунуудыг хөдөлгөж үзвэл яс нь гэмтээгүй бололтой байв.

	Караулов мина тэсрэхийн өмнөхөн генерал нуруу руу нь нудран өөрөө гурван алхам урагш ухасхийснээ санан, үгэнд нь оролгүй зогсоод байдаг байж, тэгсэн бол юу ч болохгүй байж дээ гэж бодно. «Юу ч болохгүй байж дээ» гэдэгт тэр генералыг биш, өөрийг нь онох байсан гэдгийг ойлгон, энэ жирийн бодол өөрийгөө зэмлэсэн хүч хоёрт нь цэргийн хүний зүрх сэтгэлийн хамаг зориг баатар илэрч байлаа.

	Синцов дөрвүүл харилцах шуудуугаар явж байх үес гэнэт айх сэтгэл төрөн, «хэл» барихаар хэрэггүй л явъя гэж хэмээн харамсаж явснаа бодов. Харин одоо энэхүү санаандгүй болсон үхлийн дараагаар дайнд юм бүхэн адилхан аймшигтай ч аймшиггүй ч цөм ялгалгүй санагдан, явъя гэсэндээ харамсахаа больчихов.

	Гагцхүү генерал л юуны ч тухай эс бодон хэвтэнэ.

	Өнөөдөр тэр юутай баясгалантай байлаа даа! Ойрдоо ийм их баяр баясгалантай байсныг нь ер санахгүй байв. Удахгүй довтолгоонд орохын баяр хамаг сэтгэлийг нь бялхуулж байв. Төлөв тийм инээмтгий байдаггүй хүн өнөөдөр инээх ч юм дээр, инээхгүй ч юм дээр өдөржингөө инээсэндээ. Довтолгоо! Довтолгоо болно!..»

	Тэгэхээр довтолгоонд оролцох, түүнийг үзэх хувь тохиолгүй байжээ. Гэтэл довтолгоо болохыг хэчнээн тэсэж ядан хүсэн хүлээж ухрах тоолон хэчнээн зовж шаналдаг байлаа даа! Энэ довтолгоог хэчнээн өдөр шөнө хүсэн мөрөөдөж байсан гэж санана. Тэгэхэд яг хаяа дээр нь ирээд ойчдог байна шүү! Хэрэв амь үрэгдсэн хүн юм бодож чаддаг байсан бол чухамдаа л үүнийг бодох байсан, хэрэв үхсэн хүн уйлж болдог сон бол цаглашгүй харамссандаа хоёр нүднээс нь нулимс асгарах байсан!

	Генерал чарга дээр хөдөлгөөнгүй хэвтэн, хагасхан цагийн өмнө өөртэй нь ярьж хөөрөн, тоглоом наадам хийж байсан амьд үлдсэн дөрвөн хүнийг цэхийж эхэлсэн үхсэн нүдээрээ харан хэвтэж байлаа.

	Баглюк эргэж ирэв. Дивизийн даргыг алчхаж гэдгийг цагаас өмнө хэн хүнд мэдэгдүүлэхгүйн тулд генералын цогцсыг бүтээн, тэгээд генералын цогцос Баглюк хоёртой чарга буцах замдаа оров.

	— Дивизэд их гарз учирлаа хэмээн гүвээ тойрсон замаар орон далд орсон чарганы хойноос харан зогссоор байсан Малинин өгүүлэв.

	Аз болоход батальонд өнөөдөр нэг ч шархтан байгаагүй учир асрагч, сувилагчтайгаа цөмтэй нь цасан дундуур шигдэн бүдчин амьсгаадсаар хүрч ирсэн цэргийн их эмч тэр дороо Рябченког боохоор зоорь луу авч оров.

	— Миний бие чийрэг болохоор шарх түргэн анина хэмээн Рябченко явах зуураа Малининаас илүү өөрөө өөрийгөө тайтгаруулан хэлэв. Тэрээр зоригтой хүн боловч анх шархтмагц өвчин даахдаа тун муугаа мэдэж, боолгохоос баахан зүрх алдаж байв.

	— «Хэлний» тухайд юу гэж бодож байна, Караулов? хэмээн Малинин Рябченког явсан хойгуур асуухад

	— Юу юу гэж? Барилгүй яах юм, нөхөр улс төрийн ахлах удирдагч гэлээ.

	Караулов уйлж бөлцийсөн нүдээрээ Малининыг нэлээд гайхан ширтэв. Эдүгээ, генералыг амь үрэгдсэний дараа түүнийг эцсийн тушаал Карауловын хувьд хамгаас ариун нандин зүйл болжээ.

	— Би ч бас тэгж бодож байна. Эхлээд Синцов нэг хань олоод явна биз дээ гэж Малинин хэлэв.

	— Би яах вэ? Би барина гэж генералд бүр ам өгчихсөн шүү дээ. Та тэр үгийг минь битгий буцаалгаарай хэмээн Караулов сөөнгөтсөн хоолойгоор өгүүлэв.

	— Харин тийм гэм. Ямар ч байсан эднийг явуулж галын шугам гатлах боломжийг нь хангаж өгөх ёстой гээд Малинин Синцов өөд дохиж, — Эд бүтэлгүй болбол чамайг дахин явуулна... гэв.

	— Mөн ярив аа, «бүтэлгүй, болбол» гэнэ шүү! «Бүтэлгүй болох» гэдэг мөн хянуур сүрхий үгээ олов оо! хэмээн Синцов бодтол бие нь зарсхийгээд явчхав.

	Карауловын дургүйцэх гэж буйг анзаарсан Малинин:

	— За тийм байна, нөхөр Караулов, та явж ажилдаа орогтун! гэлээ.

	Малининд цэргийн хүний мэргэжсэн дадлага байгаагүй учир цэргийн дүрэм ёсоор хэлэх үгийг үе үе хэлэлгүй орхихын дээр нэг үгийг хоёр давтаж хэлдэг зан түүнд байсангүй.

	Караулов Синцов хоёр явсан боловч Малинин зооринд оролгүй зогссоор л байв.

	«Боох гэдэг тийм ч хөгжилтэй ажил биш. Рябченко бол нас залуу цус шингэн, ааг омголон үе дээрээ яваа хүн тул миний дэргэд ёолчихвол хожим ичих магадгүй яршиг!» хэмээн бодлоо.

	Малинин ингэхгүй байж болохгүй гэж үзсэн цагтаа харилцаагаа муутгах эвгүй байдалд оруулахаас эмээдэггүй хүн агаад харин хэрэгцээ шаардлагагүй бол хүний эмзэг талыг хөндөх дургүй хүн билээ. Чухамдаа сая Карауловын тухайд тэгсэн бөгөөд өөрийг нь гомдоолгүйгээр ухаалаг учир шалтаг заан, уг даалгавар биелүүлэхээр явуулахыг нь болиулав. Караулов өнөөдөр л бүдүүн зүрх гарган, амь үрэгдэж болзошгүй байсан учраас түүнийг германчууд руу явуулахыг үнэндээ хүссэнгүй билээ. Карауловын хирдхийн сэтгэл донсолсон хэр хэмжээ байр байдлыг нь өөрийн нүдээр харсан Малининд тийм юм санагджээ. Уг нь ч Караулов бол арьс нь элдүүр даах хүн учир давгүй ээ! гэж хүмүүсийн ярилцдаг тийм хүний нэг байлаа. Гэтэл Малинин хүний талаар тэгж яригдсан үед уг элдсэн арьсны хамгаалах хүчинд нь итгэдэггүй байлаа. Өөрийнх нь тухай ч ингэж ярих үе гарч байсан боловч Малинин биеэ барьж чаддаг сан. Ердөө л энэ байлаа.

	Балгасыг ороосон жимээр генералын нарийн бичгийн дарга гарч ирэв. Тэрээр миномётчид дээр очоод ирж яваа нь тэр бөгөөд алсаас гагцхүү Малинины зогсож буйг хараад хожигдчихжээ хэмээн бодож алхаагаа хурдасгав.

	— Дивизийн дарга хаа байна, яваад өгөв үү? хэмээн явуут дундаа асуув.

	Малинин түүний нүүр өөд харснаа санаа алдаад, шууд хариу хэлэхийн оронд:

	— Шулуухан энэ хэц уруудаад яв. Чарга замд яваа. Тэр ухааг тойрохоос нь урд гүйцэж оч... гэж хэлэв.

	Нарийн бичгийн дарга хажуу бөөр дээрээ далбаганах аяныхаа цүнхийг гараараа даран, зөрөг даган уруудаж гүйв. Малинин генералын цогцос, Баглюк хоёртой чарганы хойноос хараад «Дивизэд» ч маш муу юм боллоо доо!» гэж түрүүн бодсоноо бас дахин бодов.

	Караулов автоматчдын газар гэрт орохынхоо урд оготор дээлээ тайлан цасаар удтал үрсэн боловч цус нь огт арилсангүй.

	— Та ядаж нүүрээ... хэмээн дэргэд нь зогсож байсан Синцов хэлэв.

	Караулов хэдэн бөөн цас аваад нүүрээ хэд дахин үрэв.

	— Одоо яаж байна? гэвэл

	— Алив! гээд Синцов Карауловын чих хавиар наалдсан цусыг арилгаж өгөв.

	Караулов оготор дээлээ нөмрөн, хоёул газар гэрт оров.

	Генералын амь үрэгдсэн тухай яриа газар гэрийнхэнд аль хэдийн хүрчихсэн байсан тул «хэл» барина гэж дивизийн даргад амласан хэмээн Карауловыг тайлбарлахад талийгаачид өгсөн тэр амлалтын онцгой учир холбогдолтойг цөм мэдэрлээ.

	Караулов даалгаврын учрыг тайлбарлав. Тагнуулчдыг явуулах, угтаж авах ажлыг тэр өөрөө гүйцэтгэнэ. Бага түрүүч Синцовтой хэн хамт явах вэ? гэв.

	— Би явъя! гэж Леонодив ам өрсөн дуугарав.

	Синцов Комаровыг өөртэйгөө хамт явна гэх болов уу хэмээн горьдож байлаа. Юу гэвэл, түүний уужуу амгалан байдал Синцовын сэтгэлд таалагдан, онцгой найдлага төрүүлж байлаа.

	Гэтэл Леонидов явъя гэж хэлээд хэн нэг хүн амнаас нь идэх юмыг нь булааж авах гэж буй юм шиг их хилэгнүүр харсан учир түүний хилэнт харцанд далдиран явъя гэх хүн гарсангүй.

	Өөртэй нь Комаров биш, Леонидов явъя гэсэнд Синцов урам хугарав. Гэхдээ маргаж элдэвлэсэнгүй. Леонидов өнөөдөр Синцовоос гомдоосон үг сонссон ч гэсэн явахаар болов. Гэхдээ ингэж гомдоохын хэрэггүй байсан шүү гэдгийг нотлохын тулд л явах гэсэн байж болох юм шүү дээ.

	« Яльгүй шазруун нөхөр дөө, за гэлээ ч гэсэн яах вэ дээ...» хэмээн Синцов өөрийгөө тайтгаруулахыг оролдон, өөртэй нь Комаров явсангүйд дотроо битүүхэн харамсаад

	— За нэгэнт л тиймээс хойш явахад бэлтгэ! гэв.

	Тэгээд хоёул хувцсаа хөнгөлөн, оготор дээлээ орхиж, хөвөнтэй цамцан дээгүүрээ суран бүс бүслэн, хутга, автомат, бас юмыг яаж мэдэх вэ, баригдчихвал хэрэг болно гэж хоёр хоёр гранат бас бөөн хөвөн, «хэлээ» хүлэх телефоны ороомог утас авав.

	Караулов тушаал өгч дуусаад, окопоос гарч, цасанд хучигдсан бяцхан бут даган дундын газар дээр буй гол руу мөлхөх л үлдээд байсан үед Леонидов гэв гэнэт Синцовын чихэнд түүний огт нь хэлнэ байх гэж бодоогүй байсан үгийг шивнэв.

	— Хэрэв өчигдөр гай гараагүй бол өнөөдөр чиний одонг угаагаад сууж байх даа... 

	Тэгэхэд нь Леонидов уурлаж хилэгнэсэндээ ч тагнуулаар явах гэсэн биш, өчигдөр алсан «хэлний» нь оронд өөрийг барих гэж өөр хүн яваад амиа алдуузай гэсэндээ явах гэж байгаа байна гэдгийг Синцов ойлгов.

	— Гайгүй ээ, угаах цаг ирнэ гэж Синцов хэлээд, хацарт нь хүйтэн цас хүрэн хайрахыг мэдэрмэгц окопын урд ирмэгийн овгор шороон дээгүүр мөлхөн давав.

	Гурван цагийн дараа золгүй явдал тохиолджээ. Хоёул «хэлээ» чирч гулдарсаар манай галын шугам хагасхан километр хэртэй ойрхон хотгорт явах үе хоёул минад тааралдан Леонидовын өлмий тас цохигдон Синцов түүний хөлийг суран бүсээрээ тахимаар нь тас боож байхдаа «Үгүй мөн угаав аа?» гэж харамсан боджээ.

	Тэдний хажууд хөл гар нь хүлээтэй герман цасан дээр хэвтэнэ. Эхлээд тэр хоёр түүний гарыг нь хүлэн дагуулан явснаа сүүлчийн хагас километр газар ээлжлэн туламтай юм адил цасан дээгүүр чирчээ. Германы аманд даавуу чихээстэй байсан учир шуухитнан хэвтэнэ.

	Тэр мина манайх байж таарав. Хэрэв германых байгаад, германчууд түүнээ мэдсэн бол тэд тэсрэлт болмогц гал нээж эхлэх байсан. Гэтэл германчуудын галын шугам дээр нам жим байж, окоптоо унтаж байсан цэргийнхээ алга болсныг эс үгүйлэн, тэсрэлтийн чимээг оросын галласан минын чимээ гэж бодсон бололтой.

	— Одоо хоёул яах билээ? гэж Леонидов шивнэн асуув.

	Леонидов өлмийгөө тасрах үед хашхирсан юм үү, үгүй юм үү бүү мэд, хашхирсан ч байж болзошгүй, гэхдээ өлмий нь дүүжигнэж байсан арьсны тасархайг Синцовын хутгаар огтлоход ч мухар хөлийг нь хувийн боодлоор боож байхад ч, суран бүсээр тахимаар нь тас боож байхад ч нэг ч ёо гэсэнгүй. Леонидов тийм айхавтар яс заамхай сүрхий хүн байлаа!

	— Яльгүй жаахан азнаад мөлх, тамирдаж хүч чинь сульдвал би чамайг чирнэ гэж Синцов хэлэв.

	— Энэ фрицээ яах вэ? гэж Леонидов асуув.

	Түүнийг буудаж болохгүй болохоор Леонидовыг өөрийнхөн дээр чирч аваачихаас наанa германы хутгаар л цааш харуулахаас өөр замгүй, дараа ирж авахаар орхино гэдэг осолтой яагаад гэвэл хүлээсээ тайлах буюу амныхаа чихээсийг авчхаж болох байлаа.

	— Одоо яах вэ дээ! хэмээн Синцовын хэлбэл гарынх нь дохиогоор юу хийх гэж буйг нь Леонидов ойлгов.

	— Наадахаа чирээд яв! Тушаал биелүүлэх л хэрэгтэй. Ганцаар чирч хүч хүрэх үү? гэж Леонидов асуув.

	— Хүч хүрэх нь ч хүрнэ л дээ, гэтэл... 

	Леонидов дахиад амь тэмцэн давхацсан дуугаар шивнэн хэлэх гэсний нь дуусан хэлүүлсэнгүй. Цус алдсанаас минут тутам тамир алдан сульдаж байв.

	— Наадахаа чирч үз, би араас чинь мөлхье гэхэд

	— Тэгье хэмээн Синцов гэнэт зөвшөөрч

	— Харин чи хаашаа ч битгий мөлхөөрэй! Эндээ байж бай. Би наадахыг чинь чирч аваачаад чам дээр ирье. Залуусаас аваад ирнэ. Харин чи яг л эндээ байж байна шүү. Хаашаа ч битгий яваарай! гэв.

	Леонидов тамирдаж сульдсанаасаа болоод хажуу тийшээ мөлхчихвөл олдохгүй хэмээн Синцов эмээж байлаа.

	— Чи эргэж ирэх юм биз дээ? Леонидов зүрх гарган асуусан нь ийнхүү шийд гаргасан ч гэсэн амьд мэнд явахыг хүсэж байсандаа тэгсэн хэрэг байлаа,

	— Би өөрөө ирнэ! Ам өгье!

	Синцов хөнгөлөхийн тулд хөвөнтэй цамцаа тайлж автоматаа бас тээршээн Леонидовын хажууд орхин ганцхан гранат кармаалан хутгаа авч германыг чирсээр цааш мөлхөв.

	Тэр герман өвчтэй байсан нь дараа мэдэгдэв. Бас нэг их хүнд бишийн дээр тэр ерөөс бяцхан биетэй цэрэг тааралджээ, Гэхдээ л толгой өндийлгөлгүй, ийм махан тулмыг цасан дээгүүр чирээд үз л дээ, амаргүй байлгүй яах вэ!

	Синцов чирсээр яваад нэг мэдэх нь ээ өөрсөд дээрээ хүрч ирсэн байв. Үүндээ өөрөө ч итгэхгүй шахам байлаа. Тэгээд окопт тавин метр ойртож ирэх үес өмнөөс нь мөлхөж довын цаана цасан дотор нуугдан хэвтэж байсан Караулов эндэхийн хамгаалалтыг эзлэн хориглож байсан сумангийн дарга хоёр угтаж авав. Синцов бүр тамирдаж гүйцээд, цасан дээгүүр мөлхсөөр байвч улнаасаа аваад толгойгоо хүртэл усан хулгана болсон байлаа.

	— Леонидов хаачсан бэ? гэж Караулов асуухад

	— Тэнд... шархтай байгаа... Одоо би эргээд явна... хэмээн Синцов үг бүрийн дараа амьсгаадсаар хэлэв.

	Тэгээд гурвуулаа хамжин германаа окоп руу чирч оруултал Караулов дахиад юу ч асуусангүй.

	— Леонидов тэнд яачихаа вэ? хэмээн Караулов бүр окопт орсон хойноо Синцовт оготор дээлээ нөмөргөх зуур асуув.

	— Одоохон... хэлье... германы... амнаас... чихээсийг нь... авчхаач... Эс тэгвэл... гэснээ Синцовын амьсгаа нь давхцаад гүйцээж хэлж чадсангүй.

	Германы амнаас чихээсийг нь авбал уушги өвчтэй хүн шиг бүгшин ханиалгаж гарав. Айсандаа ч тэр үү, ам нь удтал таглаастай явсандаа ч тэр үү хий огиулж байв.

	— Леонидовын өлмийг тас цохисон. Би одоо явж авчиръя хэмээн Синцов хэлэв.

	— Чи ийм байж яаж явах вэ? Одоо би өөрөө явъя! Харин хаана байгааг нь л заагаад аль гэж Караулов хэлэв.

	— Үгүй, би чамтай хамт явъя. Харин яльгүй амсхийгээд орхиё гэж Синцов хэлэв.

	Синцов Карауловтой ярилцахдаа төлөв «та» гэдэг байснаа энэ удаад «чи» гэжээ.

	Сумангийн дарга дашмагаа Синцовт өгөв.

	— Хэрэггүй. Бүр сульдаа бууж магадгүй, айж байж. Бас тэгээд халууцаж үхэх нь. Харин ус л... 

	— Гэтэл ойр хавьд ус байсангүй учир цас аван үмхэлж эхлэв.

	— Чи хоцор хэмээн Караулов дахин хэлснээ энэ удаад бүр даргын хувиар захирангуй нэмж, — Би олно. Харин Комаровыг аваад явъя гэлээ.

	Комаров бас энд байж байв. «Хэрэв бүтэлгүй болбол гэж Малинин хэлснээр Караулов түүнийг авч явахаар зэхжээ хэмээн Синцов бодов.

	Синцов үмхэж байсан цасаа нулимав.

	— Та яадаг санж вэ, бүү мэд, би л та нартай явна. Та нар надгүй бол олохгүй... Тэнд бас миний хөвөнтэй цамц, автомат бий... 

	Тэгснээ тэр нэгэн үед ой дотор шархтай, мөлхөж явтлаа ухаан орж өндийхөд нь автомат барьсан герман өөдөөс нь ирж явсан тэр үеийн бүх аймшгаа гэнэт санан дотор нь зарсхийгээд явчхав.

	«Үгүй Леонидовт тийм явдал тохиолдсонгүй!»

	— Явцгаая гэж давтан хэлснээ, Карауловын эцсийн шийдийг хүлээлгүйгээр окопоос түрүүлэн мөлхөж гарав.

	
АРВАН ДОЛООДУГААР БҮЛЭГ

	Серпилин эмч нарын хоёр дахь комиссоор орсон дараагаа л, тэгэхдээ бас тэр дорхноо бус фронтод явах томилолт сая л олж авав. Комисс арван нэгэн сарын 25-нд болсон боловч томилолт долоо хоногийн дараа гарчээ. Өглөө нь түүнийг жанжин штабт дуудаж, орой нь Москвагийн дэргэд германчуудтай тулалдаж буй дивизийг хүлээн авах болов.

	— Бид чиний тухай нөхөр Сталинд илтгэсэн. Заавал фронтод явна гэсэн тэр захианы чинь тухай... (Серпилин энэ захиаг хоёр дахь комисст орсныхоо дараа явуулсан билээ) Бид чамайг явуулах дургүй, энд өөрсдөдөө үлдээх санаатай байсан юм, нуугаад яах вэ... гэтэл гээд Иван Алексеевич мөрөө хавчиж

	— Сталин өөрийнхөөрөө шийджээ. Тэгэхээр чиний зөв, бидний буруу байсан байж ч болох юм. Нэгэнт л фронт явах гэж байгаагаас хойш дивиз өг гэж тэр хэлсэн. Энүүхэндээ л гэж ярихад чамайг бүр Карельский руу туучихад хүрсэн шүү. Сталин юмыг давтаж ярих дургүй хүн болохоор «явчихсан уу» гэснээс өөр юм асуугаагүй. Юу гэж хариулах вэ дээ? Уржигдар Москвагийн дэргэд бөөн хэцүү явдал болсон. Гай болж, минын тэнэсэн сум дивизийн нэг сайхан даргыг маань алчихсан. Орлов, хошууч генерал таних уу? гэж Иван Алексеевич хэлэв.

	— Дуулсан юм байна. Дайнаас өмнө Сибирийн тойрогт байсан гэж Серпилин хэлэв.

	— Сибирьд, Алтайн дивизэд байсан хэмээн Иван Алексеевич толгой дохиж

	— Эхлээд бид штабын даргыг оронд нь тавья гэж бодож байсан юм. Гэтэл командлагч утасдаж чадалтайхан хүн олж тавь гэсэн. Тэгээд чам дээр тогтсон юм гэлээ.

	— Баярлалаа гэж Серпилин хэлэв.

	— Нэг их бэлэн будаан дээр буух шиг бүү санаарай! Дивиз нь ч уг нь лут, сонгодог дивиз л дээ. Гэхдээ хэт ядарсан байх. Үнэндээ хайр найргүй балбуулаад байгаа юм даа. Орлов бол чадалтай, мундаг дарга байсан. Үнэн юмыг үнэн ёсоор хэлж түүнийг үнэлэх ёстой. Зургаан жил болоход дивизийнхэнтэй ан зангаа авалцаж дасчихсан байсан. Тэгэхлээр чи ямар нэг жулдрай хүүгийн дараа дивизийг нь авах гэж байгаа хэрэг биш үү. Энээ тэрээ гэлцэх л байх шүү. За тэгээд, яах вэ! Нэгэнт л бидэнтэй ажиллахыг хүсээгүйгээс хойш замдаа сайн явж хүрээрэй! хэмээн Иван Алексеевич үгээ дуусгав.

	Түүний ярианы өнгөнд гоморхсон аялгуу сонстов. Серпилиний хуучин анд нар нь түүнийг аль болох аятайхан ажилд томилох гэж байхад мань хүн зөрүүдлэн, тэднийхээ толгой дээгүүр давуулан Сталинд бичсэн ажээ. Гэхдээ Серпилин үүнээс болж нөхдийнхөө өмнө буруутан болсон гэж бодохгүй байв. Серпилин фронт явахыг хүссэн учир иймэрхүү юман дээр ач тусыг нь хариулах ёстой ч гоморхуу хүмүүстэй эвлэрч чадахгүй байлаа.

	— Чи арми ав л даа. Тэгвэл дахиад чиний удирдлага дор алба хаах сан хэмээн Серпилин маргалдаж үг булаацалдалгүйгээр тоглоом хийв.

	— За дивизээ хүлээж ав, ав!.. Чи энд суухыг тийм аятайхан юм гэж бодно уу? Алх дөш хоёрын хооронд л гэсэн үг шүү. Алх дөш хоёрын хооронд ч арай үүнээс амар байдаг байх! Би арми хүлээж авмаар л байна. Гэтэл хүн бүхний захиа чинийх шиг тэгж ийшээ явна, тийшээ явахгүй гэсэн зоргоор болохгүй байна. Харин бүр амар байна уу гэсэн биш гай болж мэднэ! гэж Иван Алексеевич хэлэв.

	Серпилин захиа нь тэр болгон санасанчлан бүтдэггүй байсныг санав. Дээр үед мөн энэ хаягаар захиа явуулаад хариу сураггүй өнгөрч байж билээ. Тэр урьдын захианууд ч яах вэ, харин энэ захианд маань хариу шийдвэр өгсний нь авсанд орон ортлоо мартахгүй! гэж бодож байлаа.

	— Удирдлагад нь очих даргаа таних уу? гээд Иван Алексеевич боссоноо Серпилиний очих гэж буй тэр армийн командлагчийн нэр усыг хэлэв.

	Серпилин тэр хүнийг академид өөртэйгөө хамт, тэндээ хоёр ангийн доор сурч байсан шиг билээ гэж хэлэв.

	— Хоёр ангиар дутуу, нэг таван хошуугаар илүү юм байна даа? гээд Иван Алексеевич инээмсэглэж, — Гэхдээ би түүнийг зүй ёсоор дэвшсэн гэж хэлэх байна. Дайны эхэнд түүнд хатуу үүрэг тулгарч механикжсан корпусыг бидний ярьдгаар яг л эмхлэн зохион байгуулах, хуучин танкнуудыг бүртгэлээс хасахын урьдхан, шинэ танкнуудыг гарахын босгон дээр хүлээж авсан хүн дээ. Гэхдээ энэ механикжсан корпустайгаа ч гэсэн дайсантай ялангуяа нөгөө заримтай нь жишвэл яггүй үзэлцэж байсан юм. Үзэлцэн тулалдсаар бүслэлтээс гарч ирсэн. Энд, Москвагийн дэргэд ч эр чадлаа харуулсан... За ер нь тэгээд чи өөрөө үзэх юм чинь дээ. Хүмүүсийн ярьдгаар дороос харагдах нь илүү байдаг шүү дээ.

	— Дээрээс нь харагдах нь муу байна гэж үү?

	— Чамд юу гэж хэлүүштэй юм бэ дээ? Янз янз л байдаг. Том цол тушаал аль хэдийн авсан хэр нь өөрийнхөө цэргийн хөгжим дээр одоо хэр нь ганц хуруугаараа тоглон, түүнээ балалайка адил урьд тогтоосон нөгөө л ойгоороо чимхэлж суух хүн байдаг. Харин дунд чинээний холбоос болж явдаг, оператор бидэнд бол ажил хэргийн явц дунд тэр хөгжим ямархуу аялгуутайг нь сонсоод мэдэж л байдаг. Гэтэл дээдчүүлд гээд Иван Алексеевич тааз өөд хяламхийн харснаа, — Түүнийг чинь чихээ тавьж сонсохгүй шүү дээ! За тэр ч яах вэ гэв. Тэгээд Серпилин рүү гар сунгаад, — Өчигдөр над дээр Барановын бэлэвсэн авгай ирсэн. Би түүнд өөртэй чинь ярьсан яриаг дурсаад, чамайг олж уулз гэж зөвлөсөн. Чи юу болсны нь ярьж өгнө биз. Би ярьж зүрхэлсэнгүй гэж Иван Алексеевич хэлэв.

	Серпилин хөмсөг атируулан барайв.

	— Дивизээ хүлээж авахаар хэзээ явах гэж байна?

	— Хэрэв машин өгвөл одоохон фронтын штаб руу явмаар байна. Тэндээсээ гэртээ очиж нэг цаг хэртэй юм хүмээ зэхэж янзлаад шөнө гэхэд хүрэх газраа хүрчихсэн баймаар байна. Ингэж л бодож байна.

	Серпилин Барановын бэлэвсэн авгайтай уулзаж ярилцахыг хүсэхгүй байсан учир өнөөдөр фронт явна, тэгэхлээр тэр уулзах зовлонгоос мултарна байх гэж найдаж байлаа. Гэтэл санаснаар болсонгүй. Серпилин Перхушково дахь фронтын штаб хүрээд бодсоноосоо түргэн эргэсэн учир хоол ундаа идэж уух, юмаа авахаар гэртээ ирэхэд нь нээлттэй чемоданых нь дэргэд зогсож байсан авгай нь:

	— Чамайг Баранова гэнэ үү нэг хүүхэн ярих тун их хэрэгтэй гээд л хоёр ч дахин утасдсан. Би чамайг өнөөдөр фронт явна гэж хэлбэл би дахиад заавал утасдана гэж байна. Юун Баранова вэ? гэж дургүйцэн хэлэв. Серпилин томилолт авсан тухайгаа түрүүн Жанжин штабаас гэр лүүгээ утасдсан байсан юм.

	— Юу ямар гэж Барановын эхнэр л байхгүй юу.

	Тэгээд хоёул өөд өөдөөсөө харав. Нөхөр нь Барановыг гучин долоон онд тохиолдсон явдлынхаа нэг гэм буруутан гэж үзэх үндэстэй гэдгийг, бас хувь заяаны хяслангаар бүслэлтэд Барановтай, дахин учирсан гэдгийг мэдэж байсан бөгөөд тэгээд одоо фронтод яг явахынхаа урьд Барановын эхнэртэй нүүр учран ярилцах нь дутаад байжээ гэж Валентина Егоровна эгдүүцэн боджээ. Нөхрийнхөө царайг хараад, уулзахыг зөвшөөрөх юм байна. Хэрэв Баранова л утасдах юм бол ирж уулз гэж гарцаагүй хэлэх юм байна гэдгийг ойлгов. Харин Баранова утасдахгүй байж юу магад гэдэгт л найдахаас өөр аргагүй байв. Тэгээд салж явахын урьд хоёулаа л тэгж найдаж байлаа.

	Серпилин бол хоолон дээрээ их яримхай, Валентина Егоровна бол дуугүй байдаг зантай хүн байлаа. Серпилин дивиз рүү явах гэж буй, тэр тухайгаа Сталинд бичсэн, тэр хүслэн нь биелнэ ч гэдгийг Валентина аль хэдийний мэдэж байлаа.

	Тэр хоёр аль дивангарын бие биеэ асар сайн ойлголцдог хоёр билээ. Бие биеэ ойлгоно гэдэг хараахан хайр дурлал биш. Гэхдээ жил ирэх тутам улам чухаг болж хувирдаг энэ зүйл хайр дурлалын нэг хэсэг нь болдог агаад ийм ойлголт байхгүй сэтгэлийг хайр дурлал гэж ерөөс нэрлэхгүй, харин өөрөөр нэрлэх нь зөв юм. Серпилиний юунд татагдаж тэмүүлдэг, юунд баярлаж баясдагийг нь бүрэн дүүрэн, гүнээ ойлгодог нь нөхрөө Валентина Егоровнагийн хайрлан энхрийлдэг сэтгэлийн аль хэдийнээс гол нэг хэсэг болж ирсэн ажээ. Өөрийнх нь сэтгэл давчдан хямралдаж ахиад л холдон салах нь дахиад л фронт, арай гэж хагас дутуу эдгэрсэн биеэ муутган нойр хоолгүй зовуурьт амьдрал нь эхлэх нь гэж цухалдаж байсан ч дивиз хүлээж авахаар хүссэнчлэнгээрээ явж байгаад нь цаанаа баяртай байлаа.

	Аян замд явахынх нь урьд урам зоригийг нь муутгахыг үл хүссэн учир эрүүл мэндийнх нь тухай ярихыг өөрөө өөртөө зөвшөөрсөнгүй, харин өөр бусад юмны тухай яръя гэвч хоолой нь зангирч дотор нь харанхуйлаад чадсангүй. Нөхрийнхөө хоол ундаа идэж уух бүх үеийн турш нэг ч юм дуугаралгүй, дуугүй суусаар байв. Дуу шуугүй энэ хэцүү байдал нь гаднаас орж ирсэн хүнд бол хэрэлдсэнийх юм шиг санагдаж болох авч жинхэнэ дээ бол хайр сэтгэл, дуугүй ноомой зангийнх нь шинж байлаа.

	Бас сэтгэл түгшихийн тэмдэг ч байв. Энэ салахын өмнөх хоолон дээр Валентина Егоровна нөхрийнхөө өмнөөс харан суухдаа нөхрийгөө алагдсан даргын оронд очиж буй гэдгийг мэдэж байлаа. Шинэ томилолт үхэлтэй учруулж болзошгүй байсан авч тэдний гэр бүлд ийм юмны тухай ярьж ерөөс заншаагүй билээ.

	— Валя! хэмээн Серпилин цай уух гэснээ шилэн аягатай цайгаа өөрөөсөө холдуулаад

	— Би чамд юу хэлэх гэсэн юм бэ гэвэл байна шүү дээ... гээд үгээ таслав.

	Серпилин уг нь өөрийгөө эмнэлгээс гэртээ гарах үе түр гарсан асрагчийнхаа ажилд авгайгаа дахин ороорой гэж захих гэсэн байлаа. Авгай нь тэртэй тэргүй ажилдаа маргааш гэхэд эргэж орно гэдгийг мэдэж байсан ч ажилдаа орох явдал зөвхөн авгайд нь ч биш бас өөрт нь чухал гэдгийг мэдүүлэхийг хүсжээ.

	Гэвч үүнээ бүр салах сүүлчийн мөчид л хэлж амжиж билээ. Юу гэвэл утас дуугаран: Баранова ярьж байна. Федор Федровичийг фронт руу явах гэж байна гэдгийг дуулсан, одоо гурав дахиа утасдаж байна. Одоо байшингийн чинь өнцгийн автомат утсаар ярьж байна, тийм болохоор аравхан минут ярилцахаас татгалзахгүй юм байгаа биз дээ гэх эмэгтэй хүний зовонгуй шаардсан дуу сонстов.

	Серпилин хүнд захируулах дургүй боловч нэгэнт Баранова утасдсанаас хойш татгалзаад яах вэ хэмээн бодоод:

	— Хүрээд ир л дээ, хүлээж байя гэж хэлэв.

	Тэгээд утсаа өлгөж Барановагийн нэр нь хэн билээ, санахгүй биз хэмээн авгайгаас асуув.

	— Би цаадхыг чинь мэдэх юм алга хэмээн Валентина Егоровна эгдүүцсэнээ огт нуулгүйгээр хэлэв.

	Барановын үхсэн явдал ч Валентина Егоровнаг тэдэнтэй эвлэрүүлсэнгүй. Амьдралд нь хамгийн шаналгаатай, аймшигтайгаар бүтэн дөрвөн жил нөхрийг нь салган хагацуулахад гар биеэ оруулсан тэр хүний авгай нөхрийнх нь явахын өмнөх хугасхан цагийг ч хүртэл хумслах нь гэсэн бодлоос дотор нь цухалдан эгдүү нь хүрчээ.

	— Зовдоггүй амьтан бол доо! хэмээн эвлэршгүй шударга бусаар эгдүүцээд, эгдүүцсэнээсээ ч зовсонгүй, тэгээд тэр эмэгтэйн царайг нь ч харахыг үл хүссэндээ нөхрийнхөө чемоданыг шүүрэн аваад, юм хүмийг нь зэхэхээр гал зуухныхаа өрөөнд орчхов.

	Серпилин Барановагийн овог, нэрээр барахгүй ямархуу байрын хүүхэн байсан, залуухан, нөхрөөсөө ч залуу эмэгтэй байсан шиг билээ гэдгийг санахыг оролдон, ганцаараа цайгаа ууж суув. Серпилин тэр хүүхнийг гучин зургаан онд Беларуст хийх намрын цэргийн сургуульд явах үедээ галт тэрэгний буудал дээр үзсэн шиг санагдана. Тэгэхэд Баранов авгайгаа танилцуулж байсан сан.

	Хэдэн минутын дараа хаалга нээн орж ирсэн тэр эмэгтэй үнэхээр нас хөгшин биш, цэргийн их эмчийн хувцастай, хэрэв тэр мөчид энэ тухай бодож байсан бол «аятайхан ч авгай» байна гэж дотроо лав бодохоор хүн байлаа.

	Серпилин тэр авгайн хувцсаа тайлахад нь туслаад, ширээнд суулган, цай аягалав.

	Тэр авгай цай уухаас яаран татгалзаад, эрэгтэй хoний бугуйн том цагаа харж, утсаар урьдчилан хэлсэн ёсоороо ердөө аравхан минут л саад болно гэж хэлэв.

	Нөхрийгөө амь үрэгдсэн гэдгийг дуулаад cap болж байна, арван найм хүрсэн том хүү нь эцгээ дуулаад фронтод сайн дураар явснаас хойш cap болж байна, хүүгийнхээ ингэж явсныг ч сайшаасан. Нөхрөө есдүгээр сарын дөрөвний өдөр амь үрэгдсэн тухай дуулсан, тэгээд тэтгэвэр авах асуудал тавьж болно гэсэн. Гэвч одоо болтол өргөдөл бичээгүй л байна... гэх мэтээр ярив.

	— Ерөөс энэ тэтгэвэр одоогоор чухал зүйл биш хэмээн яаран нэмж, — Харж байгаа биз дээ, би цэргийн албан хааж, цэргийн эмнэлэгт ерөнхий мэс засалчаар ажиллан том хүү маань фронтод, бага хүү хадмынхан дээр минь байгаа болохоор амьдрал бүрэн боломжтой, гэр орноороо гачигдах дутагдах юмгүй хэмээн ямар нэг хар буруу санаанаас өөрийгөө урьдчилан хаацайлах гэсэн мэт ярилаа. Гэтэл Серпилинд тийм хардах бодол байсангүй.

	— Би ердөө өчигдөр л удтал утасдсан дараагаа... гээд Иван Алексеевичийн овгийг хэлж Иван Алексеевич шиг тийм хүн л бусдаас илүү мэдэж байж магадгүй гэж горьдсон юм. Үнэхээр ч нөхрийг минь бүслэлтээс тантай цуг гарсан гэж хэлээд, тантай уулз гэж зөвлөсөн шүү гэв.

	«Чөтгөр алгадмар чамайг! Хүнд ч, энэ авгайд ч гай болж л байдаг байна шүү» хэмээн Серпилин энэхүү хэнэггүй ярьж буй авгайг өрөвдөх сэтгэл төрөн бодов.

	Серпилинд нөлөөлөх тийм амаргүй авч Серпилин түүний биеэ барьсан сэтгэл бодолд итгэн авгайн түгшүүртэй цангинах үг хэл, нүдний харц хоёрт нулимс асгаруулан уйлахаас илүү уй гашуу илэрч буйг нь мэдэрч суулаа.

	— Тийм ээ, бид хоёр бүслэлтээс үнэхээр хамт гарсан хэмээн Серпилин хэлэв.

	Серпилин тэр авгайд юу гэж хэлэх вэ, урьд нь юу гэж хэлээ юм бол? гэдэг хоёр асуудлыг нэг зэрэг бодон, үгээ зөөж яаралгүй ярив. Барановын үхсэн тухай мэдээг нэг бол Шмаков хэлж болох, үгүй бол бүслэлтээс гарсан дараагаа Серпилиний өөрийнх нь хүлээлгэн өгсөн нэрсийн жагсаалтаас үндэслэн гарч болох байлаа. Гэтэл түүнд Шмаков ямар нэг тайлбар сэлт хавсаргаа болов уу, үгүй болов уу, энэ авгайд юу гэж хэлээ юм бол? Энэ авгайн ярьж байгааг л хэлээ болов уу, эсвэл илүү дутуу юм хэлээ бол уу? Өрөвдөөд илүү дутуу юм хэлээгүй учир энэ авгай юм дуулаагүй байгаа байж болно. Бас энэ ярьж байгаагаасаа илүү их юм мэдэж байгаад Серпилинийг давхар шалгах гэж байгаа ч байж болно. Энэ бүхний алин нь ч байж болох агаад энэ авгайн дуунд сонстож буй тэрхүү чин үнэн үй гашуутай зөрчилдөх юмгүй байлаа.

	— Үнэхээр бүслэлтээс цуг гарсан. Үнэхээр ч есдүгээр сарын дөрвөнд амь үрэгдсэн л дээ хэмээн Серпилин юу гэж хэлэхээ дуусан сайн шийдэж амжилгүйгээр хэлэхэд нь Серпилиний аялгуунд яльгүй нуух өнгө буйг Баранова ажиглав.

	Ямар юм болсныг яг үнэн зөвөөр та над нэг яриад өгөөч! Энэ л над чухал байна. Үүнийг гол нь хөвгүүд маань, тэр тусмаа том хүү маань мэдэх сэн гээд байгаа юм. Би фронт руу энэ тухай захиа бичнэ гэж амласан юм гэв.

	Чухамдаа одоо л «яг үнэн зөвөөр нь яриад өгөөч» гэж хэлээд хүүгийнхээ тухай дурссан дараа нь Серпилин уг үнэнийг цөмийг нь ч, талыг нь ч, дөрөвний нэгийг нь ярихгүй байхаар шийдэв.

	Серпилин нөхөртэй нь долоодугаар сарын сүүлчээр ангитайгаа Могилеваас Чауса руу бүслэлтээс гарч явах үе тааралдсан, тэгэхэд нөхөр чинь бүслэлтийн нөхцөлд бусад дарга нарын адил жагсаалын цэргийн журмаар (энэ үгийг Серпилин хэдийгээр зарим талаар үнэн зүйл байсан авч арай ядан хэлэв) байлдаж явсан, тэгээд есдүгээр сарын дөрвөнд тэр шөнө засмал гатлах үед болсон тулалдаан эхлэхэд амь үрэгдсэн яаж амь үрэгдсэний ч нь өөрөө хараагүй, харин Баранов эрэлхэг дайчны ёсоор... амь үрэгдсэн гэж хожим дуулсан гэв. Серпилин биеэ арайхийж барин байж, энэ үгийг Барановагийн тулд биш, харин фронт руу түүний захиа бичих хүүгийнх нь тулд л хэлэв.

	— Тэгэхлээр би танд нэг их юм нэмж хэлж даанч чадахгүй нь байна. Тэнд миний командад хагас мянгаад хүн явсан болохоор хүн тус бүрийн тухай дэлгэрэнгүй мэдэж чадахгүй нь лав. Бид бүслэлтээс их гарз хохирол үзэж олон тулалдаан хийж, зүдэрч, байж гарсан. Бүслэлтээс гарч өөрийнхөнтэйгөө нэгдсэн сүүлчийн тулалдаанд хүмүүсийнхээ тэн хагасыг алдсан. Ингэлээ гээд танай сэтгэлийн зовлон хөнгөвчлөгдөх биш дээ, ер нь л цөөнх маань амьд үлдсэн дээ... Тэр авгай.

	— Та зарим юмыг нь гүйцэд хэлэхгүй байгаа юм биш биз дээ? гээд Серпилин өөд туршингуй цоо ширтэв.

	Барановын тухай ярианы нь өнгө өөрийг нь илчлэх шиг Серпилинд эхлээд санагдсан боловч тэгээгүй биеэ бариад байж дөнгөсөн бололтой байв. Нөхөр нь хурандаа хүн байсан атал Серпилин ангид жирийн байлдагч байсан гэдэг авгайд нь тун хачин санагдах болов уу? гэж дараа нь бодлоо.

	Гэвч түүний нүдний байцаар аль аль нь худал гэж бодож буйг Серпилин ойлгов. Нөхрийнхөө төлөө эмээн зовох ямар нэг юм байсныг авгай нь мэдэж байсан буюу тааварлаж байсан биз. Хараажаар нөхөртөө их хайртай байсан агаад тэгэхдээ нөхрөө дайнд ямаршуу байх бол? гэж эмээж байсан бололтой.

	Нөхрийнхөө тухай сайн сайхан үг дуулахыг горилсон, үүний тулд ч хүрч ирсэн ажээ. Түүний зэрэгцээ муу юм дуулахаас битүүдээ эмээн зовж байв. Тэгээд одоо Серпилин дуугүй болоход ямар нэг муу юм байж дээ, тэгээд хэлэлгүй өнгөрлөө хэмээн хардлаа.

	— Та нэг л гүйцэд хэлж өгөхгүй байна аа даа? хэмээн дахин шалгаав.

	— «Магадгүй ээ, магадгүй...» хэмээн дотроо бодов. Гэхдээ харин аман дээрээ, — Үгүй, яалаа гэж, цөмийг нь яг байсан ёсоор нь танд хэллээ, миний энэ хэлснийг хүүдээ бичээрэй гэж хэлэв.

	«Гол нь авгай нь биш л дээ, хүү нь!» хэмээн Серпилин дотроо бодов.

	Энэ удаад харин авгай нь итгэх шиг болов.

	— Би хүүдээ захиа бичихдээ таны нэрийг барина гэхэд

	— яах вэ, тэг тэг гэж Серпилин хэлэв.

	— Өөрийнх нь үзэж чаддаггүй Барановыг ийм сайхан авгай одоо ч хайрласаар байхыг бодоход түүнд ямар нэг сайн тал байж дээ, чөтгөр бүү мэд хэмээн Серпилин бодов.

	Серпилин түүнийг үүдний өрөөнд оруулж хувцсыг нь авч өгөв. Баранов баярласнаа илэрхийлээд гарч одов. Серпилин өрөөндөө эргэж ирээд, цагаа харвал тэр авгай ердөө дөрөвхөн минутад ярих хөөрөх юмаа дуусгаад гарсан байв. Ийм хэргээр зорьж ирсэн эмэгтэй хүнд үнэндээ бүхэл бүтэн гавьяа байлаа.

	«Хүн хүний зан ааш гэж сонин юм даа. Энэ эмэгтэй Барановт юунд нь дурлаа юм бол. Эсвэл хүмүүсийн ярьдгаар юунд нь ч болоогүй зүгээр л суучихсан юм болов уу?.. Тийм явдал байдаг л юм...» хэмээн бодсоноо, тэгж байж яаж болдог хэрэг вэ гэдгийг төсөөлөхгүй байв.

	— Яваад өгсөн үү? хэмээн Валентина Егоровна орж ирэнгүүтээ асуув.

	Барановагийн ийм түргэн явсан нь ч Валентинаг зөөлрүүлсэнгүй. Серпилин тэр авгайд бүгдийг нь болсон ёсоор яриад өгсөн учраас тийм түргэн явлаа гэж боджээ.

	— За яав, цөмийг нь ярьж өгөв үү? хэмээн тэсэж чадалгүй асуув.

	— Юу ч ярьсангүй хэмээн Серпилин дурамжхан хариулав. Серпилин дахиад энэ тухай ярихыг хүссэнгүй. — Эрэлхэг зоригт эрийн ёсоор амь үрэгдсэн л гэж хэллээ гэв.

	— Урьд нь чамайг ингэж худал хэлж байсны чинь мэдэхгүй юм байна хэмээн Валентина Егоровна эвлэршгүй хэлэв.

	— Чи жаахан татаж яриач! хэмээн Серпилин уурсан, хүү нь дайснаас эцгийнхээ өс авахаар фронтод сайн дураар явсан байдаг хэнийхээ өс ав гэж тушаах хэрэг вэ? Аймхай хулчгар амьтны төлөө яв гэх хэрэг үү? гэв.

	Тэр хүүд чинь хайрт эцгээс нь өөр өс авахаар явах хүн байхгүй хэрэг үү? Хэрэв эцэг нь амьд байсан бол хүү нь фронтод явахгүй. Уралын цаад руу амиа хоохойлон арилах хэрэг үү? Тэр ч харин дэмий хэрэг ээ!

	Чи хэрэв миний оронд байсан бол дэмий, дэмий бишийг нь мэдэх байсан гээд юу нь зөв, юу нь буруу вэ гэдгийг ярих нэг хэрэг. Харин бэлэвсэн авгайн нүүр өөд харах бас нэг өөр хэрэг... гэдгийг тайлбарлах утгаар хариулав.

	Гэвч Валентина Егоровна үгийг нь таслан:

	— Би чиний оронд байхын хэрэг юу билээ, би ч өөрийнхөө насанд чамлалтгүй юм үзлээ, багадаагүй байна гэв.

	Энэ яриа жаахан үргэлжилсэн бол хэрүүлээр дуусах байсан авч хэрүүл болж магадгүй нь гэдгийг хоёул дорхноо мэдээд биеэ барин, өөр юм ярилцаж эхлэв. Серпилин авгайгаа эмнэлэгтээ бушуухан эргэж ажилла гэж авгай нь нөхрөө шархтсанаас хойш савхин гутал нэг их өмсөөд хэрэггүй гэлээ.

	— Өнөөдөр ч гэсэн замдаа эсгий гуталтай явж болно шүү дээ... 

	Энэхүү захиа сургаалаас эгүүдэн аян замд мордохын өмнөх яриа хөврөв... 

	Тэгээд хагас цагийн дараа гэхэд Серпилин Замоскваречьег өнгөрсөн замын гарц дээр үнэмлэх бичгээ үзүүлээд, фронт чиглэсэн засмал замаар алсыг зорив.

	Серпилин армийн штабт ирж, командлагчийн байрласан байшинд ирэв. Өөрийг нь угтаж авсан нарийн бичгийн дарга жаахан хүлээнэ үү гэв.

	— Командлагч амарч байгаа, гэхдээ яг хорин хоёр цагт сэрээгээрэй гэж тушаасан, хэрэв таныг түүнээс эрт ирвэл шууд сэрээгээрэй гэсэн гэв.

	Нарийн бичгийн даргын гарсан хойно Серпилин цагаа харахад нь 21:50 болж байв. Тэрээр тасалгааг эргэн тойрон ажиглав,

	Цэргийн хүний түр зуурын сууц ч гэсэн эзэн нь ямар хүн болохыг аяндаа хэлээд өгч байв. Командлагчийн ажлын өрөө сэрүүнд цэвэр, илүү дутуу юмыг нь цөмийг зайчилж сэлүүхэн болгожээ. Ердөө л ширээ сандал, нэг давхарт нь баахан ном, хоёр дахид нь «Улаан таван хошуу» халаастай торгон жинтүү, гурав дахь дээр нь газрын зураг хураалттай номын тавиур гурав л үлджээ. Ширээг цаасаар бүтээн, товруутай хадаасаар бэхлэн даржээ. Цаасан дээр ширхэг ч тос толбо үгүй нь өдөр болгон сольж байсан буй заа.

	Энэ тасалгаанд ажилладаг хүн тун ч ёсорхуу, цэвэр цэмцгэр хүн бололтой. Командлагч их эрс зантай хүн шүү хэмээн Иван Алексеевичийн цухасхан дурдсан үгийг Серпилин гэнэт өөрийн эрхгүй санав.

	— Оройхон ирэх юм байх гэж бодсон юм. Уучлаарай! хэмээн ард нь тасхийсэн эрс дуу энэ бодлоос нь хөндийрүүлэв.

	Серпилин ухасхийн босвол тэр дуугарсан хүн тасалгаанд байсангүй аль хэдийн нөгөө тасалгаа руу агшин зуур орон, хүзүү дээгүүрээ алчуур тохон бүдэг бүрийд сүүмэлзээд далд оров.

	Хоёр минутын дараа мөн тийм агшин зуур эгж ирэв. Тэгэхдээ энэ удаад дуу шүүгүй өнгөрч бас хоёр минут хэртэйн дараа явдал дундаа хуруунуудаа суран бүсэн цаагуураа оруулан цамцныхаа үрчлээсийг тэгшлэн зассаар Серпилин рүү хүрч ирэв.

	Серпилин өөрийгөө танилцуулав.

	Командлагч зогсоо чигээр сонсоод гарыг нь хоромхон зуур барьж, суу гэв.

	— Ийм хүн байсан юм бий хэмээн Серпилинийг командлагч эргүүлж тойруулан хараад, — Дэслэгч генерал гээд Иван Алексеевичийн овгийг нэрлэж, — Таныг дивиздээ ав гэж над ятган зөвлөхдөө яг л Лермонтовын хэлснээр «зүс байдлаараа баатар зүрх сэтгэлээрээ казак...» хүний байдлыг над дүрслэн хэлсэн юм. Би бүр эргэлзэж байсан. Найзын журмаар магтаж ирүүлсэн хүнийг авахаасаа би айдаг юм. Та түүнтэй хамт албан хааж байсан юм уу? хэмээн Иван Алексеевич өгүүлэв.

	— Алба хааж байсан хэмээн Серпилин олон юм тоочилгүй хэлэв.

	Энэ ч командлагчийн сэтгэлд таалагдав.

	«Тэгвэл чи чинь иймэрхүү хүн юм биз дээ!» хэмээн түүнийг ширтэн ажих завсраа Серпилин бодов.

	Серпилиний өмнө гадаад байдлаараа жирийн нэг богинохон нугдвар хүзүү, бөндгөр толгой, урдаа яльгүй цайвар хөхөл бүхий пинтүү маягийн үстэй нэг ч үрчлээгүй, зөвхөн эрүүн дороо цорын ганц нугалаастай гөлгөр тэгшхэн, цэл залуухнаараа царайтай, нэг их өндөр биш хүн сууж байв. Цамц нь аяны одон медальгүй, хээрийн хамгаалалтын петлицтэй ажээ. Командлагч ажлын өрөөгөөрөө барахгүй, өөрийнхөө гадаад байдалд ч илүү дутуу юм огт байлгахгүй гэж зориогоор хичээсэн шиг байв Түүний дөч эргэм настай гэдгийг нь Серпилин мэдэж байсан боловч пинтүү шиг хүүхдийн маягаар зассан үс нь түүнийг даруй таван насаар залуужуулан харагдуулах ажээ. Дуу хоолой нь залуухан цангинасан ажээ.

	Серпилин өөрөөсөө цэргийн албанд хэрхэн дэвшиж ирснээ асуух байх гэж хүлээж байв. Дивизийн шинэ даргатай танилцахдаа ингэж асуудаг нь бүр ёс байлаа. Гэтэл командлагч Серпилиний албан хааж ирсэн хувийн хэрэгтэй танилцаж амжсан гэдгээ шууд хэлэв.

	— За танилцсанд тооцъё. Тулалдааны явцад гүйцэд танилцана биз. Харин одоо нөхцөл байдлыг товчхон танилцуулъя гэв.

	Командлагч эргэж харалгүйгээр номын тавиур луу гараа явуулж хэрэгтэй зургаа байсан газраас нь мадаггүй сугалан авав.

	— Та бид одоо энд байна гээд хурц үзүүрлэсэн харандааны үзүүрээр газрын зураг дээр нэг цэгийг эрж хайлгүй шууд хатгав.

	— Үг бүрийг санаандаа тооцоолох адил нөхцөл байдлыг үнэхээр товчхон тодорхойлов. Чухамдаа ийнхүү илүү дутуу хачиргүй товч тодорхой ярьсны үрээр байдал бүр ч барин тавин ил болов.

	Армийн бүх таван дивиз далан километр үргэлжилсэн фронт эзлэн нэгдүгээр цуваанд байж байв. Сүүлийн өдрүүдэд армийн сэлбэг хүчин гэх юм үнэн чанартаа үлдсэнгүй. Гэхдээ армийн командлагчийн бодлоор бол германчуудад ч сэлбэг хүчин байхгүй болж буй ажээ. Германчууд сүүлчийн өдрүүдэд давшин зарим нэг амжилт олсоор байсан боловч тэдний довтолгоо командлагчийн илэрхийлснээр бүхэлдээ «ул үндэсгүй» болж, дор хаяхад л эндхийн армийн хэсэг дээр амжилтаа өрнүүлэх том сэлбэг хүчингүй болсон нь мэдэгдэж байгаа ажээ.

	«Том» гэдгийг яах вэ хянуулахын үүднээс ярьж байна хэрэг дээрээ бол бидний эсрэг тавих сэлбэг хүчин ерөөс байхгүй байх гэж бид дотроо бодож байна гэв.

	Үүнийхээ дараа командлагч армийнхаа буй зурваст довтолгоонд хэрхэн орохыг тайлбарлаж эхлэв. Довтолгоо эхлэхэд тоотой хэдхэн өдөр үлдээд байна. Үүнийг дивизийн дарга нар цөм мэдэж байгаа, Серпилиний өмнө байсан дарга ч мэдэж байсан ажээ.

	— Энэ довтолгоонд бид голлохгүй. Бидний зүүн талаар, бид бидний урьд хөрш хоёрын завсраар шинэ сэлбэг арми орж ирнэ гээд дугаарын нь хэлэв. Тэр арми хөрш болон манай армийн зарим зурваст байрлана. Бид зүүн жигүүрийнхээ дивизийг сэлбэг хүчинд гаргана. Ингэхээр танай дивиз шинэ хөрш буюу довтолгоог голлож хийх армитай зэрэгцэх болно. Гэхдээ манай армийг ч бас эхний долоо хоногт бүр тийшээ оч гэж даалгасан гээд газрын зураг дээр заасан тэр зай нь зэгсэн хол, ширээний гуравны нэгтэй тэнцэв. Энэ бол газрын зураг дээр харандаагаар заачихтай адил амар юм бишээ гэж нэмж хэлээд харандаагаа тавьж яггүйхэн зүтгэх хэрэг гарна даа. Би одоогоор их баян биш, өнөөдөртөө... гээд тэрнээс цаад зовлон үзсэн Серпилиний дотрыг ч аягүй болгосон хомс цөөхөн цэргийн тоо хэлэв.

	Серпилиний царай барсхийхийг командлагч анзаарсан боловч юм хэлсэнгүй. Германчуудыг Москвад нэвтрүүлэхгүй байх гэдэг ямар хэцүү бэрх, ямар их гарз хохиролтойгоор бүтэж буйг Серпилин өөрөө ухаарах ёстой гэж командлагч боджээ.

	— Бид тааруухан л байж байна даа хэмээн командлагч олон тоогоор давтан хэлэв. Маргааш оройдоо сэлбэг өгөхөөр амласан. Тэгэхдээ бид довтолгоог голлохгүй болохоор их хүч өгөхгүй биз. Танай очих дивизийн байдал бусдыгаа бодвол арай дээр, түүнийг бидэн рүү ирүүлэхийн урьд, хойш татан, хүч сэлбэсэн юм гэв.

	Би түүний нэг хороог арван нэгдүгээр сарын долоонд баярын жагсаал дээр харсан хэмээн командлагчийн түр зуур дуугүй болсныг ашиглан Сирпилин хэлэв.

	— Би харин тэднийг чинь тэр өдөр бүр үхтлээ хүлээсэн гээч гээд командлагч дивизийн ажил хэрэгт оров.

	Дивизийн түрүүчийн дарга, штабын дарга хоёроос армийн ерөнхий удирдамжийг үндэс болгон зохиосон, дивизийн зурвас дахь тулалдааны төлөвлөгөөг командлагч ерөнхийд нь хүлээн авч болно гэсэн боловч зарим нэг зүйлийг тодруулах шаардлагатай гэж үзэв.

	— Генерал Орлов чухамдаа л газар дээр нь ингэж тодруулан магадлах ажлаар явж байгаад амь үрэгдсэн. Өдөр нь батальоны ажиглах байр луу тодосгохоор очоод эргэж ирээгүй. Мина дээр санаатай санаандгүй гэж бичээстэй байдаггүй хэр нь санаандгүй минад дайрагдсан гэж хэлсэн. Маргааш орой дивизийн дарга нарыг дуудна. Тийм болохоор тодосгох ажилд танд ганцхан хоног үлдэж байна. Цаг хугацаа ч бага байна, дивизийн шинэ даргын хувьд таны байр байдал ч хэцүүхэн байх бий. Гэхдээ би дивизийн даргыг тулалдааны явцад сольж байснаас довтолгоо эхлэхийн өмнө томилсон нь дээр гэж үзсэн юм. Урьд нь штабын дарга хурандаа Ртищевыг туршлага дадлагаараа ч, мэдлэг чадвараараа ч дивиз командалж бүрэн чадах хүн гэж үзэж байсан юм. Хэний нь хэнээр солих вэ гэдгийг бид мэтийн улс эртнээс бодох хэрэгтэй болдог юм шүү дээ... гэв.

	Серпилин толгой дохив. Тэгэхгүй өөрөөр яах билээ?

	— Гэтэл дивиз дээр хүрээд очсон чинь уй гашуунд дарагдчихсан хүнтэй тааралддаг юм байна. Дивизийн даргатай хорин жил нэг дор алба хаасан болохоор уй гашуу болох нь ч аргагүй. Гэвч түүнд одоо энэ дивиз миний толгой дээр буулаа. Би түүнийг ухаан санааныхаа хааш нь хөтөлснөөр командлах болох нь гэсэн төгс итгэл, биеэ даасан байдал хумсын чинээ ч алга байлаа. Тийм бодолгүйгээр, тэр тусмаа Орлов шиг даргын дараагаар дивизийг нь командалж барахгүй ээ. Би Орловыг нас бие залуу, тэртээ дээр үеэсээ мэднэ л дээ, би түүний суманд алба хааж байсан юм. Ингээд Ртищевыг тавина гэдэг бүтэлгүй болсон юм... Хэрэв хүн урьд байдгаас нь дордуулах болуузай хэмээн бэмбэхээс цаашгүй бол үр дүн нь тодорхой шүү дээ. Нөгөө л бахь байдгаараа, тэрнээсээ ч дордоно гэсэн үг. Нэг үгээр хэлбэл түүнд дивизийн даргын байр суурь байсангүй хэмээн командлагчийн ширүүн хэлэхэд Серпилин энэ хүн их эрс шулуун хүн юм даа гэж бодсон анхныхаа бодлын зөв болохыг ойлгов.— За очоод өөрөө үз л дээ. Хэрэв Орловын уламжлалыг дэмжвэл учир нь олдоно. Орлов их сайхан уламжлалтай хүн байсан юм шүү. Таныг ч бас дэмжинэ байх гэж бодож байна, хэрэв урьдынх шигээ талийгаачийнхаа хойноос уй гашуун бологсдын байдалтай хэвээр байвал над илтгэгтүн, би таныг өөр дивизэд шилжүүлнэ, тэгээд өөр дивизээс таны орыг... Комиссарынх нь тухайд гэвэл зэгсэн сүрхий хүн бий, зоригтой, тэргүүний юманд итгэдэг. Өөр юм хэлэхээ больё одоогоор нэг их мэдэх юм алга. Түүнээс өмнө байсан хүн нь сайн хүн байсан юм. Би бүр гайхалтай сайн хүн байсан юм гэж хэлэх байна. Гэхдээ дивиз нь нэг л азгүй байгаа юм. Түүнийг бас Орловоос долоохон хоногийн урьд шархтуулчихсан. Энэ тухай тодорхой мэдэе гэвэл улс төрийн хэлтсийн даргад ороорой. Цэргийн зөвлөлийн гишүүн ангиудаар явчихсан. Тэр энд байж байгаа. Тэгээд өөрийг чинь ороорой гэж гуйсан юм. Явахынхаа өмнө надтай аяга цай хамт ууна уу? гэж ярилаа.

	Серпилин баярласнаа илэрхийлэв. Тэр замдаа даарсан учир хундага архи уухаас ч буцахгүй байв. Цай нь ёстой нэг сайхан цай байв. Зэргэлдээ өрөөний хивсээр бүтээсэн орны дэргэдэх ширээн дээр хоёр шилэн аягатай уур савссан аагтай цай, амны хээтэй цаасан алчуураар бүтээсэн тавагтай жигнэмэл боов тавиатай байв,

	— Би академид суралцаж байхдаа таныг таньдаггүй байсан юм байна хэмээн командлагч үүгээрээ алба амины яриа хоёрын хооронд зааг тавих адил өгүүлэв.

	— Би ч бас таныг гэж Серпилин хэлэв.

	— Тэгээд өнгөрсөн үеийн тухай яриа үүсмэгц Серпилин өөрийгөө түүнтэй адил зиндаатайг мэдрэв.

	— Таны хувийн хэргээс үзвэл академидаа эргэж очоод, тактикийн тэнхимд ажиллаж байсан юм биз дээ?

	— Тийм ээ, гучин долоон он хүртэл

	— Тэгвэл дахиад уулзах дөхсөн юм байна. Гучин зургаан онд бас намайг багш нарын тэнхимд очуулах гэж байснаа, та бидний амьдралд аль эс тохиолддог билээ гэгчээр гэнэтхэн л хорин дөрвөн цагийн дотор юм хүмийг маань бэлдүүлээд Испани руу явуулчихсан... 

	— Испаниас ирээд яасан бэ?

	— Жанжин штабт. Тэгээд яг дайны босгон дээр бурхны ивээлээр механикжсан корпуст очсон.

	— Тэгээд механикжсан корпусыг дурсмагцаа бүслэлтийн тухай санасан бололтой. Серпилинийг Ельнагийн дэргэдээс хэрхэн сэтэлж гарсан бэ гэж асуув.

	— Их хохирол үзсэн. Хүмүүсийнхээ тэн хагасаас илүүг алдсан гэж Серпилин хэлэв.

	— Би ч бас мөн тэр хэрийг... гээд командлагч анх удаа урагшаа биш харин хажуу тийшээ харав. Бүслэгдэнэ ээ гэдэг хэцүү дээ, санахад ч бэрх, дахиад дурсахыг ч хүсэх юм биш. Зөрчилтэйг нь яана. Нэг талаас өчигдөрхөн өөртэй чинь ирж нийлсэн хүн хамаг аюул осол, фашистуудын дундуур туулан явсаар өөрийнхөн дээрээ ирж байдаг. Гэтэл нөгөө талаас, мөн маргааш өдөр нь тэр хүнийг анхны тушаал биелүүлсэнгүй хэрэгт нь жагсаалын өмнө буудах болдог. Өөрөөр байя гээд болдоггүй, тийм эрх ч байдаггүй, яагаад гэхлээр бүслэлтийн байдалд хоёр гурав ингээд тушаал эс биелүүлэх юм бол хамаг юм нурж унах болдог. Бас хүмүүсийн олонх нь өөрсдөө хүрч ирсэн байдаг. Дураараа тэнээд явж болох шүү дээ, гэтэл хүрээд ирсэн байдаг. Нэгэнт хүрээд ирсэн болохоор тушаал хүчин төгөлдөр болдог. Тийм үү дээ? гэхэд нь

	— Тиймээр барах уу даа? гэж Серпилин хэлэв.

	— Бүслэлтээс хамт гарсан нэг нөхөр маань «нөхөр маань» гэдэг үгний өмнө командлагч яльгүй дуугүй болсноо, — Дараа нь намайг эрх тушаалаа хэтрүүлсэн хэрэгт илчилсэн. Өөрийнхөө тушаалыг үг дуугүй биелүүлэхээр зүтгэхдээ хэтэрхий хатуу байсан байж ч болох юм. Түүнд маргахгүй. Гэхдээ хүн яагаад тушаал биелүүлдэггүй «хэрэг вэ? гэж өөpөө өөрөөсөө асууж байгаа юм л даа. тушаал биелүүлэхгүй гэдэг бол үхэхгүй юм сан гэж айснаас л төлөв болж байгаа хэрэг, тэгвэл энэ аймшгийг яаж туулах вэ? гэж асууна. Үхэхээс айхаас ч бүр хүчтэй юмаар давах хэрэгтэй. Тэр нь юу байх вэ? Өөр нөхцөлд өөр өөр юм, Ялалтад итгэх, нэр төрөө бодох, нөхдийнхөө өмнө аймхай хулчгар харагдахаас айх ичих, заримдаа ердөө л буудуулахаас айх явдал байдаг. Ийм явдал байгаа нь харамсалтай юм. Намайг эрх тушаалаа хэтрүүллээ хэтэрхий хатуу байна гэх мэтээр бичсэн тэр нөхөр өөрөө бүслэлтээс их цэвэрхэн гарсан л даа, түүний тухай тийм гээд бичих юу ч байхгүй, сайн ч юмгүй, муу ч юмгүй хүн байлаа. Гэтэл бүслэлтээс хүмүүсийг тэр хүн гаргаагүй, би гаргасан билээ. Ийм явдал өөрт чинь тохиолдож байсан уу? гээд Серпилиний өөдөөс харав.

	Серпилин юм хэлэлгүй толгой дохив.

	— За тэр ч яах вэ... гэснээ командлагч сүүлчийнхээ балга цайг оочиж дуусаад босож, — Довтолгоондоо их амжилт олохыг хүсье. Германчуудыг чөтгөр шулам руу нь хаячхаад бүслэлтэд байгсдынхаа хүслийг нь нэг хангаж ч юу магад вэ? Юм бүхнийхээ, амь үрэгдсэн бүгдийнхээ тэр ч байтугай нөхцөл байдлын эрхшээлд хавчигдаад өөрийн гараар буудсан нөхдийнхөө ч өш хонзонг авцгаая. Улс төрийн хэлтэс дээр ороод явагтун. Миний нарийн бичгийн дарга нэрийг чинь дивизийн штаб хүргэж өгнө гэв.

	Улс төрийн хэлтсийн дарга гурван байшингийн цаана сууж байв. Серпилин хаалгыг татан, «орж болох уу?» гэж асууснаа ширээний цаанаас босож ирсэн хүнийг хорооны комиссар Максимов болохыг танин учиргүй баярлав.

	— Сайн байна уу, Максимов, хөгжөөн баясгагч! гэсэн үг тасалгааны дунд зогсоод инээмсэглэн буй Максимовын гарыг сэгсчиж байх зуур Серпилиний амнаас санаандгүй гарав.

	— Нэгэнт орж ирснээс хойш бидэнтэй тавхан минут саатаж үзээч хэмээн Серпилиний гараас хөтөлж чамтай энэ хүмүүсийг танилцуулъя гэв.

	Суухад ч сууя, харин нээрэн л таван минутаас хэтрэхгүй шүү. Чамаас дээгүүр тэр хүн намайг дивиз рүү яаралтай яв гэж тушаасан!

	— Хөөсөн хэрэг үү? Чи яарч байгаа хэрэг үү? гэж Максимов инээмсэглэв.

	— Хөөж ч байгаа, би ч яарч байна.

	Максимовын өрөөнд сууж байгаад, өөрийг нь ормогц боссон дөрвөн хүнтэй нэр усаа мэдэлцэн танилцаад Максимовтай уулзах хэчнээн таатай ч гэсэн таван минутын дараа явалгүй болохгүй гэдгээ харуулан шинелиэ тайлалгүйгээр ширээнд суув.

	Максимовын Серпилинд танилцуулсан дөрвөн хүний нэг нь цэргийн хурандаа, бусад гурав нь энгийн хувцастай, тэгэхдээ л цэргийн маягаар, мөн л тийм савхин гутал, цэрэг цамц, дарга суран бүстэй, гагцхүү петлиц, таних тэмдэггүй ажээ. Энгийн хүмүүсийн нэг нь германчуудад эзлэгдсэн районы намын хорооны нарийн бичгийн дарга, нөгөө нэг нь армийн яг ар талд буй, Москвагийн дэргэдэх нэг бяцхан хотын нарийн бичгийн дарга ажээ. Серпилин цагийн өмнө тэр хот дундуур гарч ирсэн билээ. Гурав дахь зэрэмдэглэгдсэн хацартай өвгөн байсан нь мебелийн фабрикийн дарга ажээ.

	— Цэргийн зөвлөлийн даалгавраар арын албаны даргатай хамсран өмгөөлөл доорх нөхдөөсөө нэмж жаал зугаа юм гаргуулж авч байна аа гэхэд нь

	— Хараач мундаг өмгөөлөгч байх нь ээ гэж хотын намын хороон дарга хэлэв.

	— Өмгөөлөгч биш ээ, хамгаалагч гэж Максимов тоглоом тохуу болгов.

	— Хамгаалагчид ч окоптоо сууцгааж байгаа л даа хэмээн нарийн бичгийн дарга мөчөөгөө өгөлгүй, — Чи харин тэдний нэр дор л яваа байх. Биднээс гаргуулж авах гэхийн хэрэггүй, бид тэртэй тэргүй өөрснөө өгнө гэлээ.

	— За чи ч яах вэ, их нарийн эр юм байж хэмээн арын албаны дарга хэлэв.

	— Бид эдний оёдол, урьд мебелийн үйлдвэр байсан, одоо цанын болсон үйлдвэрээс татвар хурааж байгаа юм гээд Максимов инээмсэглэж, — Нэг нь өнгөлөн далдлах халаад оёж, нөгөө нь цонх, пулемётын чарга хоёр хийж байгаа юм. Өнөөдөр тэгээд нэмж жаал зугаа юм гуйгаад, баттай болгохын тулд урьж авчраад байгаа нь энэ л дээ гэв.

	— За чи болиоч дээ хэмээн хотын намын хороон дарга гар сэгсэрч, — Ядаж ингэж ярихаасаа ичээч? Чиний гуйсан гуйгаагүй оёдлын фабрик дээр эмэгтэйчүүд нойртой унтаж байгаа шөнө байна уу? Чи зүгээр, дутуу тооцоолоод» одоо дахиад гурван зуун хос цана гуйж сууна аа л гэдгээ хэлээч! гэхэд

	— Түүн дээр маргахгүй гээд Максимов зэрэмдэглэгдсэн нүүртэй өвгөн өөд дохиж, — Энэ хүнийг ятгана гэдэг ч үйлээ үзнэ гэсэн үг л дээ гэж тоглов.

	— Өөдтэй биш, тэгээд нойтон модноос сайн цана гарна гэдэг худал үг хэмээн өвгөн уужуу тайвуу хэлж, — Харин тооны хувьд яах вэ гүйцэд өгнө гэснээ хотын намын хороон дарга руу эргэн толгой дохиж, — Би тооцоолоод үзсэн өгнөө гэж нэмж хэлэв.

	Тулалдаан хаяанд иржээ гэдгийг сануулсан армийн аж ахуйн ажилд, чухал, нэг талаас нь орж үзсэндээ Серпилин баяртай байв. Гэхдээ цаг хугацаа өөрийг нь хүлээхгүй байв.

	— Сайн сайхан бүхнийг хүсье нөхөд өө?

	— Чамайг машин хүртэл чинь хүргэж өгье гээд Максимов босов.

	Серпилин тэнд байгсадтай дараа дараалан хамгийн сүүлд цанын фабрикийн даргатай гар барив.

	Тэр дарга Серпилиний гарыг тавилгүй

	— Би таны удирдлагад алба хааж байсан, нөхөр генералаа гэж хэлэв.

	— Хэзээ тэр бил ээ? гэхэд

	— Өө аль дивангарт, та бид өнөө генералуудыг балбаж байх үед хэмээн инээмсэглэвэл тэр даргын зэрэмдэглэсэн нүүр нь хуниран хонхойж, — Деникинтэй тулалдахаар, Москвагийн ажилчдаар сэлбэсэн хүчтэй хамт би тан дээр очиж байж билээ. Тэгэхэд та Врянск губернийн Навлийгаас яльгүй урагш байсан даа гэв.

	— Тэгсээн, нээрэн тийм явдал болсон. Тэгвэл одоо дивиздээ хэрэгцээтэй цанын хувьд би сэтгэл зовохгүй байж болох нь шив дээ гэж Серпилин хэлэв.

	— Бурхан багшийг өвөртөө хийж авсан гэж бодогтун!

	Федор Федорович чамтай ингэж уулзсандаа би учиргүй баяртай байна... хэмээн сарны гэрэл цэлийтэл туссан тосгоны гудамжинд хамт гарангаа Максимов хэлэв. Хэрэв бөмбөгөнд саяхан онги татуулсан нүх харлаж байгаагүй бол тосгоны гудамж яах аргагүй энх амгалан нам гүм байдлыг санагдуулж болох байлаа.

	— Би ч бас баяртай байна.

	Би баярласандаа болоод ахиад л тэр дивизэд чинь комиссараар очъё гэж гуймаар байна. Би тэр тусмаа тэр дивизэд чинь байлдаж ч явсан, шархтаж ч явсан хүн шүү дээ. Бас урьдынх нь даргыг таньдаг, дотно ч байсан юм. Өчигдөр тэгээд өөрийнхөө биеэр оролцон оршуулалцсан даа! Орловыг бодохоор нүдний нулимс гарах юм! Нэгэнт тийм явдал болсон болохоор одоо яая гэх вэ дээ. Харин энэ дивизэд чухамдаа чи оронд нь ирсэнд л баяртай байна яамай даа ер. Миний дураар бол нээрэн л чамтай хамт комиссараар нь очмоор байна. Гэм нь ингээд дэвшүүлчихсэн болохоор нүгэл үйлдээгүй байсан цагт буцаагаад буулгахгүй нь лав даа гэж ярив.

	— Чи нүгэл үйлдчихгүй юү?

	— Тэгье л дээ хэмээн Максимов үнэнээсээ байртай хэлсэн тул Серпилин хөхрөв.

	— Чамайг очихыг чинь хүлээж байна. Харин одоогийн буй комиссарынх нь тухай хэлж өгөөч!

	— Нэрийг нь үү... 

	— Нэрийг нь мэднэ ээ, Пермяков. Харин бусдыг нь л?

	— Ирээд долоо хоноогүй байгаа хүн дээ, Крымд корпусын комиссар явсан юм гэнэ билээ. Корпус нь Чонгарт байхдаа бидний ярьдгаар өөрийгөө харуулж чадаагүй болохоор бурхан комиссарынх нь ромбыг хуу татаж аваад дөрвөлжин зүүлгэчихсэн юм байна билээ. Хэний нүглээс болсон юм, өөрийнх нь ч байсан юм уу, хүний нүглийн төлөө ч тэгсэн юм уу, бүү мэд. Өөр асуулт байна уу? хэмээн Максимов дооглох, үнэнээсээ хэлэх хоёрын хооронд асуув.

	— Асуух юм ч олон байна л даа, харин чи бид хоёрт тийм цаг алга байна... 

	Хоёул бие биеэсээ салж ядан, машины дэргэд хэсэг зогсов,

	— Бид цанын батальон бэлдэж байгаа. Федор Федорович чи папах малгай, бас шинелиэ ч тайлах юм байгаа биз дээ? Тэнд чинь мэргэн буучид байх шүү дээ, гэтэл чи хүн хагас өндөр амьтан байна. Тэгээд ер нь чихтэй үстэй малгай, оготор дээл өмссөн нь дээр биз дээ гэж Максимов хэлэв.

	— Тайлна аа. Машинд цөм бэлэн бий. Тэр ч байтугай эсгий гутал бий. Харин мэргэн буучидтай нийлж чадахгүй, тийм болохоор чи санаа бүү зов. Миний хүсдэг юмны тоонд тэр чинь ордоггүй юм. Тэр тусмаа одоо гэж Серпилин хэлэв.

	— За ер нь тэгээд хэзээ нэг цагт хүсдэг юмны чинь тоонд орж байсан юм уу даа гэв.

	— Чамд юу гэж хэлүүштэй юм бэ дээ?.. Би сүүлийн өдрүүдэд эмнэлэгт хэвтэж, Достоевскийн зохиолыг дахин уншлаа. Чи санаж байна уу, үгүй юү, тэнд Раскольников гэж гардаг шүү дээ. Тэр Раскольников гэдэг хүн амьд явахын тулд юу ч хийхээс буцдаггүй.

	— Амьдрахын тулд, үхэхгүй байвал тохмын чинээ газар хүн амьтангүй, хав харанхуйд ч дув дуугүй зогсоод ч бол амьдарч чадна гэж хэлдэг биз дээ! Би хувьдаа үүнийг зөвшөөрөхгүй, харин тодорхой нөхцөлд амьдрахыг зөвшөөрнө шүү гэв.

	— Тухайлбал

	— Тухайлбал германчуудыг ялах нөхцөлд! Германчуудыг ялахгүйгээр ямар амьдрал байх вэ? Хав харанхуйд, айж бэмбэн, дув дуугүй алгын чинээ газар амьдрах гэж үү? Би ингэж амьдрахыг зөвшөөрөхгүй шүү! Чи ч лав зөвшөөрөхгүй биз дээ.

	Тэгээд Максимовын гарыг бас дахин чанга атгаад машиндаа суун яваад өгөв.

	Дивизийн штаб хүрэхийн тулд харгуй замаасаа эргэн засмалд орж, долоон километр хэртэй яваад, дахин өөр нэг замаар орох хэрэгтэй байлаа. Засмал хүртэл Серпилин зэгсэн хурдан явснаа засмал хүрэнгүүт шахам «Эм» нь явах замгүй түгжигдчихэв. Засмалын хоёр талаар явган цэргийн цуваа фронт руу цувран дундуур нь механик зүтгүүр бүхий гаубиц хэмээх хүнд их бууны хороо нүдний хараа үл хүрэх газар эцэс төгсгөлгүй үргэлжлэх ажээ. Цаашлаад зам уул өөд өгссөн учир машин хүч алдан ухарч, зам түгжирсэн бололтой байв.

	Жолооч хэд хэдэн ачааны тэрэг гүйцэж,

	замын хажуу талаар явснаа цасанд суув. Тэгээд хүрзээ барин харайж буугаад цас ухан ухарч гараад дахин засмалдаа орж бас нэг ачааны машин тойрч цасанд зоогдохоос эмээн дороо зогсов.

	Командлагчийн нарийн бичгийн дарга «Эм»-нээс харайлган гарч урагшаа, түгжигдсэн цувааныхаа толгой өөд гүйв.

	— Одоо зам гаргуулаад орхих байгаа! гэж жолооч итгэл төгс хэлэв.

	Тэр зөн биелсэнгүй: хорин минут өнгөрсөн боловч явган цэргийн ангиуд машинуудын завсар зайгаар орон явдал дундаа сунжран хойно хойноосоо, замын хоёр хажуугаар, замгүй газраар орон садран цувсаар байсан боловч машинууд урьдын адил хөдөлгөөнгүй зогссоор л байв.

	Серпилин «Эм»-нээс буун, нэг их тэвдэж бухимдалгүйгээр, дарга нар дээр очсоныхоо дараа савхиныхаа оронд сольж өмссөн эсгий гутлаараа цас чахруулан хойш урагш алхав. Дивиз дээр тэртэй тэргүй шөнө очиж таарах байсны дээр хороодоор шөнө явахаар төлөвлөн, унтахгүй бодолтой байсан тул яльгүй саатал сэтгэлийг нь нэг их тэвдүүлсэнгүй. Харин фронт өөд цувж байгаа цэрэг техник довтолгоо болох гэж буйг бас дахин сануулж байлаа.

	Серпилинд түгшүүртэй ч, баяр баясгалантай ч санагдав. Яг ярих юм бол тайван цагаас дивиз командлаагүй буйн дээр хэдэн зуун хүнтэй бүслэлтээс гарсан явдал хэдийгээр хэцүү байсан ч нэг талын сургууль болж өгсөн билээ. Тэгээд одоо болох гэж буй довтолгооны тухай сэтгэл түгшин бодлоо.

	«Эд лав ерөөс байлдаж огт үзээгүй шинэ хүч шиг байна. Дарга нарын олонх нь байлдаж үзээгүй байх. Дайнд ямар ч байлаа гэсэн эхний өдөр шиг хүнд өдөр хэзээ байх вэ дээ...» хэмээн замын нөгөө талаар машин, гаубиц их буунуудын завсраар өнгөрч буй явган цэргийн ангийг харан бодов.

	Энэ бодолдоо дарагдан Серпилин урагш хойш алхаж байтал нэг мэдэх нь ээ гүйсэндээ амьсгаадаж уухилсан, командлагчийн нарийн бичгийн дарга урд нь хүрч ирлээ.

	— Нөхөр генерал аа гээд өөрийнхөө дагуулж ирсэн өндөр гооногор хошуучийг гараараа зааж, — Энэ хэсэг дээрх цувааны хөдөлгөөнийг энэ нөхөр хариуцаж байгаа юм байна. Таныг саатаж байна гэдгийг хэлсээр байхад ямар ч арга хэмжээ авахгүй байна! Тэгээд бүр ядаад тан дээр авчирлаа! гэв.

	Серпилин өөд болон цэх зогсоод, урдаа зогсож буй дуулгаваргүй хошууч өөд харав.

	Хошууч гараа үстэй малгайдаа тулган ёсолж энэ маршилж яваа дивизийн нэг хорооных нь дарга, хошууч Артемьев гэж салхинд цохиулсан ч гэсэн золбоолог дуугаар илтгэв,

	Хошууч салхинд цохиулж, эрүүгээ тултал хоолойгоо боосон ч угийн эрүүл чийрэг хүн байлаа. Өргөн ханхар цээж, нар салхинд гандаж, сарны цайвар гэрэлд ч тоосгон хүрэн харагдах хүдэр хүрэн царайтай ажээ.

	Нарийн бичгийн дарга тэр хошуучийг тэр дорхноо хатуухан шан хүртэнэ дээ гэж горьдож байсан боловч Серпилин түүнээс эхэлсэнгүй

	— Ангинатчихаа юу? гэв.

	— Яг тийм, ангина! хэмээн цовоо сэргэлэн боловч сөөнгөтсөн хоолойгоор хошууч амьсгаа авалгүй хэлж орхив.

	— Ингэж түгжигдээд удаж байна уу? гэвэл

	— Одоохон нөхөр генерал аа явган цэргүүд очоод байгаа, тав зургаан ачааны машин гар дээрээ өргөж уул өөд гаргавал гүйцнэ. Тэгээд хоорондынх нь зайг тааруулж өгнө, тэгэхлээр бусад нь яах вэ, аяндаа зайгаа бариад явна биз. Арван минутын дараа гэхэд цөмийг нь зохицуулчихна. Би энэ ахлах дэслэгчид учрыг нь хэлсэн л дээ гээд ажлаас шал дэмий хөндийрүүлэх юм даа хэмээн дургүйцсэн хүний байртай нарийн бичгийн дарга өөд толгойгоороо зангав.

	— За яах вэ, тэгвэл арван минут өгье гээд Серпилин цагаа харж, харин тэрнээс илүүгүй шүү! Байлдаж байгаагүй юү? гэв.

	— Нөхөр генерал хэнийг хэлж байгаа юм бэ? Намайг уу?

	— Та хороо командалж байгаа болохоор хороог чинь, цаашилбал дивизийг чинь асууж байна.

	— Жагсаалын цэргийн олонх нь байлдаж байгаагүй харин удирдах дарга нар нь Халхын голд явсан улс... Тэгэхдээ тулалдаан... гээд зогсов. Бодвол хошууч Халхын голд болсон тулалдаан энэ дайны тулалдаануудтай яаж эн зэрэгцэх вэ дээ гэж хэлэх гэсэн бололтой.

	Серпилин үгийг нь таслав.

	— Удаан саатуулах эрх алга. Дивизийнхээ дайн тулалдааны алдрыг улам мандуулахыг ерөөе.

	— Баярлалаа, нөхөр генерал! Түгжээсийг одоохон гаргая гээд хошууч оготор дээлийнхээ ханцуйнаас цагтай гараа урагш сунган хараад цуваа даган гүйж одов.

	Дивизийн штабт Серпилин шөнийн нэг цагт хүрч очиход комиссар нь эзгүй хороодын нэг рүү явсан байлаа. Харин штабын дарга шинэ даргын ирэхийг хүлээн, унтаагүй байв.

	Серпилиний санал ёсоор тэд нэгэнт боловсруулсан тулалдааны төлөвлөгөөг задлан шинжив. Уг төлөвлөгөөг газар дээр нь баримжаалан үзээгүй ч гэсэн анхны сэтгэгдэл ёсоор Серпилиний санаанд нийцэв.

	Штабын дарга намхан пагдгар, ядарч, уйтгарласан хурандаа төлөвлөгөөгөө дивизийн шинэ даргын сэтгэлд таалагдахгүй, таалагдаж ч чадахгүй гэж бүр урьдаас хатуу бодсон хүн байв.

	Өөрийнхөө ярьж байгааг таалагдана уу, байна уу падгүй гэж тас зөрсөн хүний янзаар арван үг хэлэх тоолон нам зөөлөн дуугаар дивизийнхээ алагдсан даргыг дурсан «генерал Орловын саналаар» «генерал Орловын заалтаар», «генерал Орловын товлосноор», «генерал Орловын тооцоолсноор»... хэмээн дандаа ярих нь сүүл сүүлдээ Серпилинийг залхааж эхлэв.

	Хурандаа Ртищев та сонс! хэмээн Серпилин яриаг нь тасалж, — Тулалдааны төлөвлөлтөд та ч өөрөө оролцсон хүн үү» үгүй юу? Хэн боловсруулсан юм бэ? Та юм уу, биш үү? Алсдаа дайны данс тооцоог хэн маань дивизэд хөтлөх юм бэ? гэдгийг мэдэж байх нь над чухал байна. Би бол энэ үүрэг штабын даргад ноогдож байдаг гэж бодож дадчихсан хүн шүү. Та бид ер нь нэг л сургуулийн тогооноос гарсан улс баймаар юм. Хэрэв тийм биш бол эртхэн учраа ололцсон маань дээр байх! гэлээ.

	Ртищев тэр даруйдаа бус, дуртай дургүй Серпилин өөд өлийж харснаа тэгэлгүй яах вэ. Хамаг нарийн бүх тооцоог би өөрөө хийсэн юм гэж хэлэв.

	— Би үүнд огтхон ч эргэлзэхгүй байсан юм. Гэтэл та хэлэх ч юм дээр, хэлэхгүй ч юм дээр тувт «генерал Орлов ингэсэн юм», «генерал Орлов тэгсэн юм» гэж юунд ярина вэ? хэмээн эхэлснээ дутуу орхих гээгүй байсан Серпилин тулгаж эхлэн, — Надаас өмнө дивизийн дарга их сайн хүн байсан гэдгийг би фронтод байхдаа сонссон, армид ирээд ч сонссон. Ийм уламжлалтай сайхан дивизэд ирж байгаадаа маш баяртай байна. Гэхдээ хуучин даргаараа түрээ барьж нүд рүү чичлэхийг чинь би тэвчихгүй дээ. Яагаад гэвэл би одоо дивизийн чинь дарга учраас цаашдаа та ч юм уу өөр хэн ч байлаа гэсэн шууд ч бай, дам ч бай ямар ч хэлбэрээр атугай мөн бишийн тухай авч хэлэлцэх зүйл биш ээ! Дивизийн дарга Орлов ямар сайн хүн байсныг над сэнхрүүлэх гэж ахиад битгий оролдоорой гэдгийг танд хойшдын санамж болгоод хэлчихье. Би өөрийн өмнөх дарга болон штабын даргын тань хувьд таныг хэдийгээр амьд хүнийг магтаж бид дадаагүй ч гэсэн магтан дурсах тохиромжтой хэлбэр» тохирох цаг эгзгээ өөрөө олно биз. Энэ талаар та юу гэж бодож байна, бодсоноо илэн далангүй хэлээд өгөөч хэмээн Серпилин яльгүй дуугүй байснаа гэнэт цочир асуув.

	Серпилин бүр анхнаасаа аваад энэ хүнтэй ан зангаа шуудхан авалцъя гэсэн тул уулзсан даруй төрсөн сэтгэгдлээ илэн далангүй ийнхүү хэлээд хэрэв өөр шиг нь бас тэгж хүсэж байвал одоо хэлэх ярих гэснээ хэлэг хэмээн түүнд бололцоо олгов. Хэрэв хүсвэл ан зангаа авалцан учраа олох юм байна. Эс хүсэн өөрийнхөөрөө зүтгэвэл бүр л муу биз гэж бодлоо.

	— Нөхөр генерал танд юу гэж хэлэх юм билээ дээ? гээд Ртищев дуугүй болсноо уйтгартай хүнхэр нүдээрээ Серпилинийг дахин ширтэж, — Миша Орловын тухай тэгж хэллээ гэж та над бүү гоморхогтун. Гэхдээ нас барчихсан хүн шүү дээ. Албан ажлын хувьд гэвэл над одоо түүнд баригдах юм алга. Харин хорин жил хамт албан хаачхаад түүнийг мартнаа гэвэл хэзээ ч үгүй, мартахыг ч хүсэхгүй. Илэн далангүй хэлэхэд... гэтэл

	— Илэн далангүй нь л дээр! гэв.

	— Илэн далангүй хэлэхэд ингэж мартахыг өөрөө уриалж байгаа тусмаа миний хувьд л гэхэд та түүнийг орлож чадахгүй гэлээ. «Учраа ололцох юм байна аа» хэмээн Серпилин бодов.

	— Та дивизийнхээ даргад их хайртай байсан юм байна. Харин дивиздээ ямар байсан бэ дээ хэмээн Серпилин асуув.

	— Би дивизийнхээ тухай л хэлэх гэсэн юм. Таныг даргаар нь байхад ч би дивизээ хайрлах л шүү дээ. Харин ямар нэг юм хүсэх эрх над байвал би ганцхан юм л хүсэх байна. Юу гэвэл та урьдын даргыг минь аль болохоор сайн орлоосой гэдэг л байна. Би тэнд ямар хамаа байх вэ дээ гэв.

	— За байз, энийг чинь юу гэж хэлүүштэй юм бэ дээ? Та бол штабын дарга хүн шүү дээ хэмээн Серпилин тэсэж чадалгүй үгийг нь таслав.

	— Би ямар хамаа байх вэ? хэмээн Ртищев тэс хөндлөн дахин өгүүлж, — Гэхдээ манай дивизэд Омскийн явган цэргийн сургууль төгсгөсөн гуч гаруй дарга бий гэдгийг энэ бүх алдагдлын дараа одоо ч гэсэн би танд хэлмээр байна. Тэгвэл Орлов энэ дивизэд ирэхээсээ өмнө тэр сургуульд бүтэн арван жил алба хаасан хүн шүү дээ. Тэгэхлээр энэ ноён нуруу болсон тэр хүмүүсийн бодол санааг харгалзан үзэлгүй л горьгүй, бас уламжлал заншлаар нь даажигнаж болохгүй шүү дээ. Магадгүй би эхлээд танд: «Орлов Орлов!» гээд дэндүү эв дүйгүй ярьчихсан байж болзошгүй. Үнэнээ хэлэхэд ч би таныг мэдэг гэж бодсон юм. Үүнийг минь мартагтун! Гэхдээ үүний цаатай дивизийн эрх ашиг байгаа шүү дээ гэв.

	— Санал нийлж байна.

	— Энэ л хэргийн гол нь гэж хэлээд, Ртищев зэвүүрхэх сэтгэл нь арилснаас бүр ч гунигтай болсон харцаараа Серпилин өөд дахин харж, харин миний өөрийн тухайд гэвэл талийгаачийг хоромхон зуур ч мартаж огтхон чадашгүй нь. Хамаг бодол тийшээ явчхаад, сэтгэлийн гунигт дарагдчихаад байна гэж хэлэв.

	— Тийм ч байж болох юм. Харин цаашдаа яах вэ тулалдах уу

	— Тулалдалгүй яах вэ дайны хууль ухаан бодлоос гарахгүй. Үхэхээс, бусдаас илүү айгаад байх юм алга.

	— Хороодоор явах уу? гэж Серпилин асуув.

	— Хэрэг байна уу даа? Өглөө болбол яасан юм? гэж Ртищев хэлэв.

	Үүр цайтал яагаа ч үгүй байна, бүтэн таван цагийн зай байна. Харанхуй байгаа дээр өдөр явж болохгүй түрүүчийн шугамаар яваад ирье. Харин өглөө болохоор ажиглах байраар оръё. Генерал Орловыг ажиглах байрын тэнд алчихсан гэсэн байхаа? Аль хороонд тэр вэ?

	— Баглюкийн гэж Ртищев хариулав.

	— Комиссар аль хороо руу явсан бэ?

	— Тийшээ, Баглюкийн хороо руу!

	— Тэгвэл Баглюкийн хорооноос эхлэх шив дээ хэмээн Серпилин шийдэв.

	
АРВАН НАЙМДУГААР БҮЛЭГ

	Климович мэс заслын өрөөнд, гөлтгөнө бэлдэхийг хүлээн сууж байв. Хоногийн урьд бугуйныхаа дээхэн талд шарх олсноо ер тоохгүй байсан нь шөнөдөө бугуй нь өвчин ороод хоносон байв. Шарх бодсоноос хүнд байсан нь бугуйных нь яс цуурсан байлаа. Ийм шархнаас болоод жагсаалаас гарахыг бодоогүй ч гэсэн гөлтгөнө тавиулж боолгохыг зөвшөөрөхөөс өөр замгүй болжээ. Климович цамцныхаа ханцуйг мөрөндөө тултал эргүүлэн, нүцгэн гар дээрээ цэврүү үсрэхийг мэдрэн, хагархай цонхоор гадагш харан сууж байлаа. Цонх нь хагарсан нөгөө талын байшин, эмнэлгийн үүдэн дээр зогсож буй германы штабын нэг хар автобус харагдана.

	Москвагийн дэргэдэх манай сөрөг довтолгоо эхлээд, хоёр дахь хоногтоо явж байлаа. Эмнэлгийн батальон дөнгөж үүрээр авсан бяцхан хотын больницын байшинд байрласан нь энэ байлаа.

	«Эд түргэн ирж амжиж дээ! хэмээн Климович эмнэлгийн батальоны тухай сайшаан бодож суув.

	Гэтэл өөрийнх нь эмнэлгийн суман шөнө л хаа нэг газар цасанд саатаад ирж амжаагүй учир ийнхүү хөршийн эмнэлэгт боолгох хэрэгтэй болжээ.

	Энэ нь бяцхан хот байсан тул тайван цагт бол түүний нэрийг сонсоод, хаа байдаг билээ энэ чинь? Москвагийн дэргэд бил үү. Ижил мөрөн хавь бил үү... гэж лавлаад санах байлаа. Гэтэл одоо дөчин нэгэн оны арван хоёрдугаар сарын эхээр энэ нэр хөгжмийн нүргээн адил байлаа. Германчуудаас чөлөөлж авсан хот Германчуудаас чөлөөлсөн гэдэг үгэнд хараахан дасаагүй байлаа.

	Түүнийг шөнийн түргэн зуурын тулалдааны дараа 31 дүгээр буудлагын сумангийн хоёр хороо чөлөөлж билээ. Тэд өөрсдөөс нь зүүнтэйгүүр арван таван километр газар гүнзгий цөмрөн орсон алс дорнодын дивиз болон Климовичийн танкчдаас бүрдсэн хөршийнхөө ачаар л ийм амжилт олсон билээ. Танкчид бүр орой нь германчуудын ухрах замыг таслан, тэднийг нэг бол бүслэлтэд амь өрсөн тулалдах, үгүй бол хамаг юмаа байсан газар нь хуу хаяад нэн даруй амь зулбан зугтах хэрэгтэй болгожээ. Бяцхан хот болон түүний орчин тойронд германчуудын моторчилсон дивизийн ар талынхны хаяж зугтсан машин техник хаа сайгүй байх ажээ.

	Климович боож дуусахыг хүлээн нүдээ аниад суув. Эхлээд түүнд энэ мухар сандалд суусан чигээрээ, шархтай гараа ширээний ирмэг дээр тавиад унтчихмаар санагдав. Үүнд гайхаад байх юу ч байсангүй, юу гэвэл энд тэнд гарсан онгорхой цөмөрхийг таглан бригадыг нь газар газар илгээсээр байсан энэ нэгэн бүтэн сарын дотор Климович хоногтоо хоёр, гуравхан цаг дуг хийхээс үл хэтрэн сүүлийн хоногуудад бүр залгаагаар бүтэн цаг унтсан нь нэг ч үгүй билээ. Ийнхүү үүрэглэн унтмаар болсноо болиод, нойр нь хулжчихав. Болж буй явдлууд сэтгэл зүрхийг нь дэндүү донсолгосон байлаа. Цэрэг дайных нь ажлын дадал заншил гаднаас нь харахад яагаад ч цөмлөшгүй хуяглагдсан мэт авч хүсэл мөрөөдөл болсон довтолгоо сая нэг эхлэхүйеэ хүн гэдэг амьтан гагцхүү зовлон зүдүүрийг даахдаа муу биш, бас баяр баясгаланг даахдаа муу байдаг ажээ. Их баяр баясгалан хүнээс хамаг хүчнийг шаардан түүнээс болоод ядарч зүдэрдэг ажээ.

	Өчигдөр анх удаа тулалдаанд орон, явуут дундаа германчуудыг арван таван километр газар хол таягдан хаясан Алс дорнодын энэ багачууд цэргийн хүний хэний боловч атаархам тийм их баяр баясгаланг нэгмөсөн амссан ч Климовичийн амссан тэр баяр баяслыг тэд яахин ойлгож чадах билээ. Ухралт, бүслэлтэд муугаа үзэн басамжлагдаж, сүүлчийнхээ ганц танкийг эцсийн балга бензинээрээ шүршин, ардаа салах ёс гүйцэтгэх мэт зүрх шимшрүүлэм суунаг хар утаа үлдээгээд германчуудын танк дорно зүг нижигнэн цувсан зам дагасхийн ой дундуур бүтэн долоо хоног автомат үүрэн явж байсан тэр хүн л гагцхүү Климовичийг сайн ойлгож, өчигдөр өглөө үүрээр германы хориглолтыг сэт татан тэдний ар талыг цохиж эхэлсэн тэр мөчөөс эхлэн германчуудын штабын бичиг цаас салхинд хөглөрөн хийсгэж, хаяж зугтсан машин тэрэг хөглөрсөн замаар, хот дундуур давхин эмнэлгийн батальон дээр хүрч ирэх мөчийг хүртэлх бүтэн хагас хоногийн дотор Климовичийн амссан бах тавын хэмжээг сая ойлгож чадах сан билээ.

	Өчигдөр өглөө сэтлэлтийн дараа тулалдааны явц нэгэнт шийдэгдэн, тулалдааны төмөр лантуу балбахаа намдаж эхэлсэн яг тэр үед чих дөжирсөн Климовичийн «КВ» хэмээх танкны цамхгийг сүүлчийн тэсрэх сум цөм татаж дөнгөв. Танкнаасаа гараад үзвэл танк нь тас хар болчихсон тулалдаанаас өмнө ачсан багаж сэлбэг, ган гинж хэлхээ сэлтийг нь цөмийг салам цохисон байлаа. Танкныхаа аль ч талд гараад харсан гал утаанд тас харласан төмрөөс өөр юмгүй болжээ. Танкаа үзэж байх зуур дээвэр дээрээс герман автоматчин шүршин шархдуулав. Нөхөд нь тэр автоматчныг цааш харуулаад, Климовичийн гарыг боож өгөв. Климович «КВ»-гээ орхин «Гучин дөрөвт» суугаад цаашилж билээ.

	Өдөр германы ухарч явсан их бууны цувааг хэдхэн цөөн танкаар дайран орж, толгой бөгс хоёрыг нь анхны мэргэн буудлагаар хэмх цохин, замыг нь түгжиж чадав. Германчууд эхлээд тал тал тийш бут үсэрч дараа нь сэхээ орж, хэд хэдэн их буугаа эргүүлэн зоогоод, тэднийхээ галаар хамгаалуулан танк өөд цөмрөх гэж оролдоод үзэж билээ. Үүнийг зохих ёсоор үнэлэх хэрэгтэй. Иймээс цувааг ч устгах, галлаж буй их буу руу гал нээх бас хориглон хамгаалах энэ бүхнийг цөмийг шууд нэг зэрэг хийх xэрэгтэй болжээ. Танк дээрээс юм үзэгдэхгүй, дайсан мөлхөж ирээд шатаачилж буй их буу руу гал нээх, бас хориглон хамгаалах энэ пулемётынх нь хамтаар танкны завсар тал дугуйруулан хориглолтод тавив. Эцсийн эцэст, дайрч ирсэн германчуудыг цөмийг хядан их бууг нь хэмх буудан, ачааны машины нь шатааж дуусав. Тэгээд хам хумхан гүйцэд биш ч гэсэн тоолж үзвэл их бууны бүхэл бүтэн хороог устгасан байв. Дайн эхэлснээс хойш ийм явдал Климовичид ер тохиолдоогүй байсан билээ.

	Шөнө нь Климович германы автомашины цуваан дээр яг буучхав. Жолооч нар нь машиныхаа гэрэл, моторыг асаалттай чигээр нь хаяад ой дундуур бутран зугтав. Харин СС-ын дивизийн цэргүүд машинаасаа цасан дээр үсрэлдэн буумагц гар өргөн зогсоцгоов. Тэд зургаадугаар сард тэр үедээ хэзээ нэг цагт ийм юм болно гэж бодоогүй явсан бол эдүгээ арван хоёрдугаар сард ийм юм болдог гэдгийг бодож сурах хэрэгтэй болжээ. Климович маргааш өглөө нь германы хориглолтын алс гүн дундаас бэхэлсэн нэг зангилгааг эзлэн авч, германы явган цэрэг окопоос годхийн гарч, манай танкнуудаас амь тэмцэн хэрхэн зугтаж буйг өөрийн нүдээр харжээ. Климович өөрөө энэ дайралтад орж урдаа зугтаж яваа фашистуудыг өөрөөсөө хоёр зуу, хорин алхмын зайнд явахыг харж байлаа. Тэгээд пулемётоор араас нь шүршин гүйдэл дундаа эргэн улалзах нүүрийг нь харж явлаа... 

	Дайны үеийн турш түүний ой ухаан үй түмэн аймшигт дурсамжаар дүүрэн байсан нь тэр бүхнийг амсаагүй хүнд уул дурсамж нэг бүр нь нөгөө хүний бүхэл бүтэн амьдралтай лав эн тэнцэх байсан буй заа. Үнэнийг хэлэхэд түүний зарим нэгийг дурсан санахад элэг эмтэрч, нүд халтирмаар санагддаг. Ер нь тэгээд тулалдааны дараа танк дороос тэнд үлдсэн бүхнийг байгаа яг тэр янзаар нь гаргаж тэр танкчныг оршуулахад нүд халтирч элэг эмтэрмээр байдаг байв. Танк дотор ямар янзтай юм үлдсэн байдгийг үгээр хэлэхэд ч хэцүү билээ.

	Тиймэрхүү юмс хүний зүрхийг чулуужуулдаг гэж ярилцдаг. Гэвч чулуужуулахын зэрэгцээ бас шархлуулдаг юм шүү. Хүн гэдэг цаашдаа чулуужиж хатуужсан, бас тэгээд шархалж өр нимгэн болсон зүрхтэй амьдарч, тулалдаж явдаг юм даа. Энэ бол нэг зоосны хоёр тал гэсэн үг бөгөөд юу ч гэж ярилаа гээд түүнээс хүн хаашаа ч холбирон гарч эс чадна. Танкны урд амь тэмцэн зугтаад, ардаа үхэл ойрхон ирж байна уу, үгүй юу гэдгийг мэдэхээр эргэн эргэн харж давхиж яваа германчуудын өнөө өглөөнийх шиг дурсамж ч болов зүрх сэтгэлийг зөвхөн чангалаад зогсохгүй, бас шархлуулаад орхиж билээ. Яагаад гэвэл танкны урд агшин зуур ороод, мөн агшин зуур алга болсон хүний царай «Битгий дайраач!.. Айж байна!.. хэмээн амь тавьсан хашхирсныхаа хамт сэтгэлийн гүнд байсаар байдаг юм. Ой ухаанд үлдэж хоцроод, үл арилан Климовичийн ялж дийлсэн сэтгэлийн нэг хэсэг болон хоцорч билээ. Дайн тулаан хүнд зайлшгүй ул мөр үлдээдэггүй юм шигээр зарим хүнд санагдаж болох юм. Гэвч үнэхээрийн л хүн юм бол ердөө л тэгж санагдсан хэрэг.

	Тийм ч учраас гоолиг бус эелдэг дөлгөөн царайтай цэргийн их эмч залуу эмэгтэй, сувилагчийнхаа гараас бэлдсэн гөлтгөнө, боолтыг нь аваад, Климовичийн нүүр өөд харан гарыг нь болгоомжтой эргүүлж:

	— Нөхөр хурандаа таны гэр бүл хаа байдаг вэ хол уу? хэмээн гэв гэнэт хаа хамаагүй өөр юмыг санаа тавин асуусан.

	— Холоо хэмээн санаандгүй тулгардсандаа цочин хирдхийгээд өөрийнхөө аньж гүйцээгүй байсан шархтай зүрх сэтгэлд нь урилгагүй өнгөлзсөн энэ үгийг аманд орсон анхныхаа үгээр ийнхүү хамгаалж билээ.

	Саяныхаа бодож байсан юмны тухай дахиад бодохгүйн тулд өөр юм, түлэгдсэний дараа идээ бээр болсон толгойг нь боолгохoop өөртэйгөө хамт эмнэлэг дээр дагуулж ирсэн «гучин дөрвийн» шинэ жолооч-механикийг юу болж байдаг бол хэмээн бодож эхлэв.

	— Хаана нь цас, хаана нь шил шажигнаж байгааг ойлгох юм алга хэмээн Климович эмнэлгээс гарч наранд нүд гялбан онийсоор гудамж дүүрэн няцарсан шилэн дээгүүр эсгий гутлаараа гишгэлэн явах зуураа өгүүлэв.

	Климович оготор дээлийнхээ өрөөсөн ханцуйг ханцуйлж энгэр заамаа товчлоод боодолтой гараа дотуур нь сул унжуулан явж билээ. Түүнийг гадаа гудамжинд ахмад Иванов хүлээж байлаа. Тэрээр бригадыг шинээр эмхлэн байгуулсны дараа дахиад ар тал хариуцсан орлогч болсон байлаа. Энэ тушаалд найдвартай хүн тавихын үнэ цэнийг мэдэж байсан Климович энэ ажлыг хийгээч хэмээн Ивановыг бүр Халхын голын үеийн найз нөхрийн хувьд ятган гуйжээ. Одоо Иванов ч бас хуучин найз нөхрийн хувьд Климовичийг хот үзэхийн далимаар гараа боолго гэж албадан улмаар галын тэргүүн шугам дээрээс өөрийнхөө «Эм»-ээр ийш нь авчирсан ажээ.

	— Танканд орж чадахгүй нь дээ, нөхөр хурандаа гэхэд

	— Давгүй ээ, орчихно. Таны бие ямар байна? хэмээн Климович өчигдөр өглөө шархтсаныхаа дараа «гучин дөрөвт»-ийн дуулга бүр орой дээр нь арай ядан тогтож байв.

	— Зүгээр ээ нөхөр хурандаа, харин толгойны хагасыг хяргаад хаячихлаа гэв.

	Золотаревын толгойг овойж бандайтал боосон тул танкчны дуулга бүр орой дээр нь арай ядан тогтож байв.

	— Гэр лүүгээ явъя хэмээн бригадаа өгүүлэн Климович дуугарав.

	— Эхлээд дивизийн даргынхаар орвол яана? гэж Иванов гуйв.

	— Ямар баяр дуулгах гэж? хэмээн асуувал,

	— Жаал жуул юм авмаар байна... хэмээн Иванов гудамжаар нэг овоорон буй машинуудыг дүрслэн, гараараа агаар хий хаман үзүүлээд, — Явган цэргийн ангийнхан хуруу дүрчхэж магадгүй гэж эмээж байна. Түргэхэн гэгч нь ороод гаръя! гэв.

	— Анхныхаа олзыг авч амжаагүй байж панз хийх нь шив дээ? хэмээн Климович үрчийснээ Ивановыг бригадынхаа л төлөө санаа тавьж байна гэдгийг нь ойлгоод зөрөхөө болив.

	Иванов арын суудал дээр суугаад хаагуур явах, хаашаа эргэхийг жолоочид заахын сацуу авсан олз руу бригадын даргын анхаарлыг хандуулсаар явав.

	— Харахгүй юу тэрийг танкны хорооны хээрийн рац байгаа юм. Энэ бол тэднийхний явуулын засварын газар нь хэмээн Иванов хоёр танкчин тагийг нь онгойлгон моторыг нь ухаж байсан машин өөд заан хэлэв.

	— Чинийх үү? хэмээн Климович хариу хэлэхийн оронд асуувал

	— Тэгэлгүй яах вэ! Минийх! Шударгаар хэлэхэд хэний олз билээ дээ? Биднийх биш, хэнийх юм бэ? гэв.

	— Дайныг иймэрхүү янзтай эхэлсэн бол ч мөн учиртай байсан даа хэмээн Климович дивизийн штаб руу явах замдаа харамсан санаа алдав.

	Жолооч захын байшингийн дэргэд хүрээд тоормослов. Захын байшинд холбооны утас оруулсан байсан бөгөөд гадаа нь цагаан будагтай «Эм» зогсож байв.

	Таван минутын урьд энэ «Эм»-ээр Серпилин штабтаа эргэж ирсэн билээ. Удамбор цэцгүүд тавилсан намхан тасалгаа дотуур Серпилин энгэрийг нь задгай тавьсан үстэй оготор дээлийн хормойг дэрвүүлэн нааш цааш алхах зуураа сэтлэлтийн тухай Ртищевтэй сэтгэл догдлон ярилцлаа. Сэтлэлтэнд хүмүүсийг Ртищев, дагуулж орсон билээ. Уг нь өчигдөр сэтэлсэн авч хотыг чөлөөлсөн дараа өнөөдөр бүр ч сэтгэл их хөдөлж байв.

	— Хот дундуур орохтой зэрэг хүмүүсийн сэтгэл ердөө л сэргээд баяр хөөртэй болоод явчихсан шүү. Удахгүй тулалдаан болж маргааш тэдний аль нэг нь байхгүй болно оо гэдгээ мэдэж байсан ч гэсэн ямар янзтай явсан гэж санана! Үнэнийг хэлэхэд хороо маань хотыг авмагц сэтгэл нь ханаад, хотоос хүчээр гаргах хэрэг болно байхдаа л гэж би өглөөнөөс айж явсан юм. Тэгтэл үгүй, хотоо чөлөөлчхөөд цааш хөдөлсөн шүү! Добродедов хаа хүрснийг мэдэж байна уу?

	— Арван дөрвөн цаг гэхэд л лав Зарубинд байсан даг. Одоогоор холбоо алга. Утас татна гэж Ртищев хэлэв.

	— Мөддөө татаж чадахгүй ээ, одоо түүний хаа байгааг санана! гээд Серпилин газрын зураг дээр Зарубинаас цааш дөрвөн километр газрыг хуруугаараа зааж, — Би дөнгөж сая эндээс ирлээ! гэв.

	Серпилин шөнө нь хотыг чөлөөлсөн хоёр ч хороогоор орж амжаад штабаар түр ороод гарахаар ийнхүү хүрч ирсэн ажээ. Тэгээд хотын баруун талаар тойрч гарсан Баглюкийн хороо өөд явах санаатай байлаа.

	Ерөнхий нөхцөл байдлыг мэдэж байсан Серпилин хотыг ийнхүү түргэн булааж авсан нь танкчдын ач, бас германчуудыг яаран ухрах болгосон зүүн гарын хөршийн маань хүч гэдгийг ойлгож байлаа. Гэлээ гэхдээ л хотыг Серпилиний хороод чөлөөлсөн агаад одоо довтолгооны ид дундуур хөршийнхөө гавьяаг өөрийнхөө дивизийн амжилтаас илүү ихээр бодно гэдэг маань дивизээсээ дэндүү ихийг шаардана гэсэн үг байлаа. Серпилин довтолгооны өмнөхөн тун ч махран ажиллаад, одоо түрүүчийн үр шимийг амссан, чухамдаа өөрийнх нь дивиз Москва хавийн хотыг тэргүүлэн чөлөөлөлцөж анхны хохирол, завшаан болоход санаснаас нь хавьгүй бага байсанд Серпилинд бахархах сэтгэл төрж билээ.

	Нөхөр генерал, Арван долоодугаар танкны бригадын дарга хурандаа Климович байна! хэмээн танилцуулав.

	Серпилин эргэж ган шүдээ яралзуулан инээмсэглээд Климовичийн гарыг атгаж

	— Хурандаа болоод удаж байна уу? гэв.

	— Cap болж байна. Тэгэхэд цахилгаан мэдээний газрын үүдэнд баярын жагсаал болохын урд л тушаал гарсан дуулcaн уу гээд асуугаад байсан юм, харин би мэдээгүй байсан юм гэлээ.

	— Хурандаа Климовичийн танкчид хөршийнхөнтэйгөө хүч хамжин тулалдаж байна гэдгийг би сонссон хэмээн Серпилин нөгөө л баясгалантай чигээрээ өгүүлж, — Танкчид маань тийм олон биш болохоор Москвагийн дэргэд нэг зэрэг хоёр бригадын хоёр Климович гэж дарга баймгүй сэн билээ гэж би тэгэхэд бодож байсан юм гэлээ.

	— Би үнэнийг хэлэхэд нөхөр генерал тантай уулзана гэж бодоогүй байлаа. Орловтой л уулзах юм байх гэж бодож явлаа. Бид арван нэгдүгээр сарын эхээр түүнтэй хүч хавсран тулалдаж байсан юм... гэж Климович хэлэв.

	— Тиймээ гэснээ ерөөс инээж байсангүй мэт Серпилиний нүүрнээс инээмсэглэл нь агшин зуур ор мөргүй болоод, — Генерал Орлов эсэн энх байж, дивизээ довтолгоонд оруулах гэж тэсэж ядан мөрөөдөж байсан боловч тэр цагийг үзэж чадалгүй ертөнцийн мөнх бусыг үзлээ. Тэгээд Орловын оронд Серпилин довтолгоонд ороод явж байгаа нь энэ дээ. Дайнд хэнийг маань ч гэсэн үхэхгүйдээ гэж амь даатгасан сахиус гэж байх биш дээ гэлээ.

	Нөхрийн чинь удирдаж байсан дивиз уламжлалаа хадгалан дайснаас өшийг нь авахаар дайран довтолж явна аа гэсэн товчхон ч болов захиаг өнөө шөнө цаг гарган Орловын бэлэвсэн гэргийд бичих хэрэгтэй юм байна гэж Серпилин бодсоноо сүүрс алдав.

	Тэгснээ Климович та манай 11 дүгээр дивизтэй мөр зэрэгцэн тулалдсан хэвээр байгаа биз? хэмээн бодсоноосоо тэс ондоо юм асуув.

	Климович зүүн гарын хөршийнхөө захиргаанд байгаа, харин ийшээ эмнэлэгт ирээд далимд нь хот үзэх санаатай яваа нь энэ гэж хариулав.

	— Аль эртнээс тулалдаж байлаа ч гэсэн Ельнагаас өөр чөлөөлсөн хотыг үзсэнгүй!

	— Тийм шүү нээрэн л анхны хот, яриангүй үнэн, бодоход ч сонин! Та ч харин бас Елынаг чөлөөлж аз дайрсан хүн юм. Би зургаа дахь сараа байлдаж явна, тэгэхэд анхны хотоо л чөлөөлж байна шүү дээ? Тэгээд бас бурхан та бүгдийн ивээлтэйгээр чөлөөллөө гэж Серпилин хэлэв.

	Энэ үгийг хэдийгээр уужим сэтгэлийн угаас хэлсэн ч ямар ч байлаа гэсэн хотын дивиз маань авсан гэсэн сэтгэл хангалуун баясгалангаа нууж чадсангүй.

	— Хөршийн ёсоор сууж цай ууцгаах юм биш үү? Эсвэл танкчид гэдэг цай уудаггүй улс уу? гэв.

	Гэвч Климович бригадынхаа төлөө санаа зовнин яарч байсан учир цай уухаас татгалзав. Тэнд комиссар, штабын дарга хоёр байгаа, хамаг тушаал зохих ёсоор өгөгдсөн, одоо шөнийн тулалдаанд бэлдэж танкчдаа бензин шатахуун хийж буй гэдгийг Климович мэдэж байсан хэр нь сэтгэл яараад болж өгсөнгүй.

	— Баярлалаа, нөхөр генерал аа. Би явалгүй горьгүй. Гэхдээ танаас гуйх нэг юм байна. Амжилт олоход бидний хандив оролцсоныг та өөрөө нэгэнт зөвшөөрч байгаа учир ар тал хариуцсан туслах маань энд хоцорч, олзны зарим зүйлийг, ялангуяа тээврийн зүйлээс хэрэг болох нэгийг нь ашиглах бодолтой байна. Нэг үгээр хэлбэл өнчин хүнийг өрөвдөнө биз дээ гээд номхон зогсож буй Иванов өөд дохивол омог бардам дүртэй зогсож буй арын албаны дарга, «өнчин» гэсэн үг хоёр хоорондоо зохисонгүйд Серпилин инээмсэглэв.

	— Ээ дээ, таны өнчин хүүг гомдоочих байхаа даа... За тэр ч яах вэ, германчууд биднийг довтолно гэж мэдэж байж уу, үгүй юу, ар талд нь гapcaн болохоор та нарт байдал мэдэгдэж байгаа байх, юу гэж бодож байна! Манайханд олзлогдсон германчуудын зарим нь ийм довтолгоо болохыг мэдэж байсан гэдэг, нөгөө зарим нь удахгүй ухарна гэдгийг дуулсан гэлцэх юм.

	Климович жаахан бодолхийлснээ миний бодлоор бол германчуудын зарим анги ухрах тушаал бүр авчихсан байсан, зарим нь аваагүй байсан байх. Ерөнхийдөө л ямар нэг холион бантан болсон догоо... гэв

	— Лав тэгсэн дэг шүү хэмээн Серпилин зөвшөөрч, — Бид цагийн байдлыг анзааралгүйгээр долоо хоног хэртэй довтолгоогоо хойшлуулсан бол германчууд зохион байгуулалттай ухарчих ч байсан байж магадгүй байх гэж бодогдсон. Цагийн байдал нэг л тэгж үнэртээд байх шиг санагдана хэмээн сэтгэл хангалуун өгүүлээд, тэр байтугай агаар шиншлэн үнэртэж үзэв.

	Болсон явдалд сэтгэл баясахын зэрэгцээгээр тэр хоёр, германы эсэргүүцэл ямар нэг хэмжээгээр нугарах нь ч нугарчээ, гэхдээ маргааш юу болдог бол, бүү мэд хэмээн хоёул нэг л ижил юмыг бодож байв. Иймэрхүү түгшүүртэй бодол илрэн буйг бие биеийнхээ нүдний харцаар мэдээд салах ёс гүйцэтгэн гар барив.

	— Би бүслэлтээс гарахдаа яг эдний бригад дээр гарч ирсэн юм хэмээн Серпилин ярианы үеэр өөрийнхөө ажлаар дуу шуугүй оролдон суусан Ртищевт хэлэв.

	Ртищев толгой дохив. Ртищев ерөөс их ажиллаж, бага ярин дуугүй байснаараа Серпилинд: «Би ямар хүн бэ, би юу бодож санаж байна, танд падгүй хэрэг. Харин ажлын минь тухай өөрсдөө цэгнээд үзэхгүй юу, харан байтал ажиллаад л байна шүү дээ» гэсэн мэт дуу шуугүй байдаг байлаа.

	Ийм харилцаа Серпилиныг баясгахгүй байсан ч гэсэн сэтгэлд нь нийцэж байсны дээр ерөөс энэ тухай бодоод байх зав ч байсангүй.

	Серпилин үдээс урд хороодоор явсан учир дивизийн дарга хүн штабынхаа даргаас асуудаг өнөөх л зүүн баруун гарын хөршүүдээс юу дуулдана, буу сум, хэр авчирч байна? Ар тал хэр дөхөж ирж байгаа вэ? Дарга нар утасдаагүй биз гэсэн хэдэн асуултаа асуув.

	Зүүн гар талд байсан армийн ажил үйлс бүтэмжтэй байв. Баруун гарын хөрш хоцрон, түүнээс болсон доголдол яваандаа тасалдал болж, хувирах аюултай байлаа.Армиас штабын дарга утасдаж, байдал ямар байгааг лавласан байв. Зэмлэж буруушаагаагүй! Аль нэг дивизийг жишээнд дурлаагүйг бодоход одоогоор дуурайл болгохоор айл гараагүй байгаа бололтой, өчигдөр өнөөдөр хоёр өөрийнх нь дивизийн хувьд ямар амжилт ноогдож буйг тааварлаж болох байлаа.

	Серпилин энэ бүх мэдээг сонсоод оготор дээлээ ч тайлалгүйгээр цай уухаар яаран суув.

	— Аа ингэж байдаг бий! хэмээн эрс, даажигнангуй дуу босгон дээрээс сонсоод Германчуудаас Оросын талыг салгаж авах хэрэгтэй байхад газрын зураг дээр ганцхан цэг эзэлж авчхаад дивизийн даргатайгаа цайлаад сууж байдаг бий! гэх нь дуулдав.

	Буруу харан сууж байсан Серпилин үүд рүү эргэн харж, босон харайгаад номхон зогсож байсан штабынхаа даргаас агшин хэртэй хожуу босов. Хаалган дээр командлагч зогсож байлаа. Тэсгэм хүйтэн байсан ч дүрэм ёсоор нарийн чанд хувцаслажээ. Командлагч савхин гутал, шинель, папах малгайтай даарснаас царай нь минчийсний дээр ууртай ч байгаа юм шиг Серпилинд санагдав.

	— Байдал ямар байгааг илтгэгтүн! хэмээн явуут шинель малгайгаа тайлан, нарийн бичгийн даргынхаа гар дээр чулуудаад ширээ рүү алхав.

	Серпилин дэргэд нь газрын зураг дээр тонгойн, нөхцөл байдлыг илтгэн, өөрийнхөө зүүн жигүүрийн хоёр хорооны давшсан газруудыг харандаагаар тодруулан заав. Их ёсорхуу Ртищев хороодын дарга нараас бичгээр албан ёсны мэдээлэл авахаас наана сүүлчийн давшилтаар хүрсэн газруудыг цэгтэй зураасаар тэмдэглэсэн байлаа.

	— Юу, таны энэ зааж байгаа газар хүрчихлээ гэж үү? хэмээн Серпилинийг нөгөө цэгтэй зураас дагуулан улаан будгийн харандаагаар палийтал зурахад командлагч үл итгэх байртай асуув. Дивизийн дарга хүсэж байсан юмандаа хүрчихсэн болгосон мэтээр яарч байна хэмээн командлагч санагджээ. Тиймээс хүрчихсэн байна уу, хүрэх гэж зорьж байна уу, энэ чинь гэж асуув.

	— Хүрчхээд байна гэж Серпилин хариу хэлэв.

	— Нэг л итгэхгүй байх чинь гэвэл

	— Би нүдээрээ үзсэн юманд итгэж дассан хүн! хэмээн энэ мөч тэдний цаашдын харилцаанд ямар чухал болохыг ойлгон, бат нот хэлж, тэр ч байтугай одоо бүр энд, бас ийшээ хүрчихсэн байх гэж бодож байна... гээд хоёр хэсэг цэгтэй зураасан шугам татав.

	Харин энд би өөрөө очоод ирлээ гээд будгийн харандаагаараа палигар улаан зураасныхаа үзүүр дээр хатгав. Тэгээд цагаа харснаа тэр газруудад хэд хэдэн цаг минутад байснаа тодосгон хэлэв.

	Командлагч удирдлагынхаа хүмүүстэй ярилцахдаа Серпилинтэй анх ярилцаж эхэлсэн шигээ л голдуу тийм хүйтэн, ширүүн ярьдаг зантай хүн байлаа. Ялангуяа тэднийхээ хийсэн ярьсанд нь сэтгэл тааламжгүй байх буюу тэд уг чанартаа буруутай байвал дайрч ширүүн үг хэлэхэд гомдох эрхгүй гэж үзэн хүмүүст хатуу үг хэлдэг зантай хүн байв. Хэдий тийм ширүүн дориун зантай ч гэсэн хатуу захиргаа, тэнэг муйхраар муйхардах хоёрыг зааглан чаддаг хэм хэмжээтэй хүн байлаа. Тийм ч учраас хэргийн чанараар зөв зүйтэй байвал хариу эсэргүүцэл тавихыг зөвшөөрдөг байлаа. Эдүгээ яг л ийм хариу эсэргүүцэлтэй тулгарав.

	За тийм байдаг байж, тэгвэл энд байдал тодорхой байна хэмээн эрс ширүүн аялгуугаа өөрчлөлгүй чигээр хэлээд харин баруун гарынхан, Баглюкийнхан ямар байдалтай байгаа вэ? гэж асуув.

	Баглюк дээр одоо очно гэснээ Серпилин Ртищевт хэлээд Баглюк хэр ахиж байгааг илтгэгтүн! гэв.

	Ртищевийн илтгэснийг сонссон дараагаа командлагч, — За цай байвал нэг аяга уучихъя. Та ганцаархнаа уухад эвгүй байж магадгүй гэв.

	Тэгээд тоглож байна гэдгээ үзүүлэн инээмсэглэх төдий болов.

	— Бусад дивиз байдал ямар байгааг хэлж өгөхгүй юу, нөхөр командлагч аа! хэмээн командлагчийг цай оочиж эхлэх үес Серпилин асуув.

	Командлагч солийн харав. Хэрэв Серпилиний ажил ба заахгүй байсан бол тэр өөрөөр хариулах байлаа. Гэтэл Серпилиний ажил бүтэмжтэй сайн байсан учир командлагч нөхөрсгөөр

	— Давгүй ээ, Федор Федорович. Ер нь ажил үйлс сайн тийшээ эргэх чигтэй байгаа шүү. Дарга нарын маань чадвар л байлдагчдын дайчин сэтгэлээс хоцорч байна. Давшиж сураагүй байна, ердөө л дасаагүй байна! хэмээн ууртайяа давтаад заримыг нь бүр араас нь гараа өвдтөл түлхэх хэрэгтэй болж байна гэж нэмэв.

	Тэгээд өөдтэй түргэн давшиж өгөхгүй байгаа нэгийг нь араас нь хэрхэн түлхэж өгөх хэрэгтэйг үлгэрлэн хоёр гараа алгаар нь урагш харуулан түлхэж үзүүлэв. Нэг их хүчтэй эсэргүүцэлтэй тулгаралгүй урагшаа овоо зэгсэн ахисан нь хоёр жигүүрийнхэндээ сэтгэл зовнин хүлгэлзэнэ. Хориглон хамгаалсан хүчтэй зангилгаа эсэргүүцэлтэй тулгарсан хэсэг нь бас л хоёр жигүүрийнхэндээ сэтгэл зовоод лав давшиж зүрхлэхгүй зогсдог байлаа.

	Серпилиний дивиз өнөөдөр чухамдаа л бусдаас түргэн урагш давшсан учир командлагчийн сэтгэлийг бусдаас бага зовоон, тийм ч дээрээс хөрш дивизүүдээр нь оръё гэж эхлээд бодсоноо армийнхаа чөлөөлсөн анхны хотыг ядаж нүднийхээ булангаар ч болов хараад гарах сан гэсэн хүсэл төрөөд биеэ барьж чадалгүй, ийнхүү Серпилиний дивизэд хүрч ирсэн нь энэ билээ.

	— Түлхэж түлхэж, тэгээд сэтгэлээ уужруулахын тулд олзолсон машин техникийг чинь үзэхээр дарга нь шийдлээ шүү дээ! Ам бардам илтгэж болох зэгсэн их юм олзолжээ хэмээн чухамдаа л бодсон санаснаа илэн далангүй хэлэв. Өөртөө бат нот итгэсэн хүн л иймэрхүү илэн далангүй байж чаддаг билээ.

	Командлагч цайгаа ууж дуусаад босож

	— Баглюкийнх руу явна гэл үү? гэж Серпилинээс асуув.

	— Тэгсэн! гэхэд

	— За тэгвэл сонсож бай. Би таны хөрш Давыдовынх руу очиж, нурууг нь хөхөртөл урагш түлхэж өгье. Харин тэдний хоцорсноос та бас битгий нуугдаарай! Баглюкийг өнөө шөнө гэхэд ийшээ гарч ирсэн байх зорилт тавьж байна гэж хэлээрэй! гээд командлагч одоогийнх нь байгаагаас арван хоёр километр газар урагш буй төмөр замын өртөөг газрын зураг дээр зааж шөнө энд хүрч, шөнөдөө тэр өртөөг аваад цаашаа хөдлөх хэрэгтэй! Өглөөгүүр нь ажиглах байраа урагшлуулагтун» бүх штабаа урагшлуулбал бүр ч сайн байна гэв!

	Ингэж хэлснээ, Ртищев руу нэг хяламхийн хараад, нарийн бичгийн даргынхаа зүг толгой дохивол тэр нь шинелийг нь авчирч өгөв.

	Утас тачигнавал Ртищев түүнийг аваад, армийн штаб байна гэв.

	— Намайг Давыдов руу явлаа гэж илтгэгтүн! Нэг цагийн дараа тийшээ утасдана биз гэж хэлээд командлагч түргэн гарахад Серпилин бас дагалдан гарав.

	Командлагч довжоон дээр гармагц хүйтнээс дагжин чичирвэл шинелиэс оготор дээл нь дээр гэж Серпилин тэсгэлгүй хэлж орхив.

	— Би шинелиэс өөр юм өмсөж дасаагүй гэж командлагч хэлснээ Серпилиний эсгий гутал, оготор дээлийг хараад өөртэйгөө адилхан бүү бодогтун. Эсгий гуталтайгаа өртөө хүрвэл баярлалаа гэж хэлнэ. Харин савхин гуталтайгаа нэг байран дээрээ дэвслээд байх юм бол савхи ч тус болохгүй л дээ.

	Тэгснээ зэргэлдээ дивизийн дарга, ганган хурандаа Давыдов үргэлж савхин гутал өмсдөгийг нь санаад инээмсэглэв. Воскрессенск өртөөг шөнө авах хэрэгтэй гэдгийг дахин хатуу сануулаад Серпилинээс минутын түрүүхэн явлаа.

	— Өнөө шөнө тэр энэ гэлгүй тушаал ялгалгүй, цөм явган явах хэрэг гарах болов уу гэж сэтгэл зовж байна хэмээн машиндаа орж жолоочийнхоо дэргэд суухдаа Серпилин хаялж эхэлсэн шамаргыг цонхоор харан хэлэв.

	Серпилиний очсон Баглюкийн хороо шөнө нь эзэлсэн хотоос баруунаар давшиж эхэлжээ.

	Хотыг эзэлсэнд эдний хорооныхон хөршдөө атаархан өөрсдөдөө харамсаж байсан авч ерөнхийдөө аль алийг нь бодож санаад байх зав ч байсангүй. Тэдний хороо эхний хоногуудад зургаан тосгон чөлөөлсөн бол өнөөдөр өглөөнөөс хойш бас таван тосгон чөлөөлжээ. Хэрэв өчигдөр «чөлөөлсөн» гэдэг үг үнэн байдалтай таарч байсан ахал өнөөдрийн эзэлсэн бүх тосгоныг германчууд үнсэн товрог болтол нь шатаасан байлаа. Германчууд тосгонуудыг бүр шөнөөс эхлэн шатааж эхэлсэн учир тэнгэрийн хаяанаа нэг зэрэг хэд хэдэн улаан туяа татан харагдаж байв.

	Рябченкогийн батальон эхний хоногуудад их лав цөмрөн давшиж явснаа өнөөдөр төмөр замын зөрлөг дээр өглөөнөөс эхлэн Мачеха хэмээх бага шиг тосгонд саатан зогсжээ. Юу гэвэл германчууд тэр тосгоныг алдахгүйн төлөө амь тавин үзэлцсэн учир тосгоноос үлдсэн сүүлчийн цуцлыг авах гэж Рябченко дөчин хүнээ алуулж шархтуулжээ.

	Тэгээд одоо Рябченко урагш давшсан батальонуудыг гүйцэхээр ганцхан сумантай яаравчлан маршилж явав. Харин Малинин цас нэвсийтэл дарсан замаар сунжран цуварсан бусад суманг түрүүчийг нь гүйцүүлэхээр түргэлүүлж явав. Бас дахиад нэг тосгоныг авсан боловч эзлэхээс нь урд амжин шатаасан байжээ гэж дуулдав. Ийнхүү түймрийн утаа яаравчлалгүй горьгүй нь гэдгийг сануулж байв.

	Газар сайгүй утаа хэмээн замаар түрүүлж яваа Карауловыг гүйцэж ирснээ Синцов хэлэв.

	Хөл цас хунгарт шигдэн, бас тэгээд салхи яг нүүр өөд исгэрэн үлээх тул алхаагаа хурдасган Карауловыг гүйцнэ гэдэг бас л яггүй байлаа.

	Юу гэнэ ээ? хэмээн хэлсний нь дуулаагүй Караулов лавлан асуув.

	Энэ утааг хэлж байна аа.

	Караулов толгой дохисноо, сахал хөмсгөн дээрээ тогтсон цасыг бээлийгээрээ арчив.

	— Би явах зуураа тоолоод л яваа юм, өглөөнөөс аваад тав дахь утаатай тааралдсан бол одоо найм дахь нь болж байна. Улам л их шатаагаад байна даа. Найм! Бас бидний тэр авсныг тоололдоо, юу гэж нэрлэдэг билээ.

	— Мачеха7 хэмээн Синцов хэлэв.

	— Ёстой л хойд эх дээ! Тэгвэл ес дэх нь болж байна. Хойд эх байгаад үгүй болжээ хөөрхий. Хүн амьтан байсан л байгаа даа. Германчууд биднийг толгойгоо хаана ч шургуулах газаргүй болгох санаатай байна аа даа? Гайгүй яах вэ, цас мөсөн дээр унтсаар яваад та нарыг гүйцэхдээ л гүйцнэ. Тэд ийм хувалзууд байж газар сайгүй шатааж байгаагаас хойш бас газар сайгүй л олзлохгүй байх хэрэгтэй. Байшин шатаасны нь төлөө дух руу нь сум шигтгэ гэсэн тушаал бүх армид өгөх сөн! Чи юу гэж бодож байна? гэлээ.

	Синцов бас л яг Караулов шиг бодож явсан ба Караулов ч үнэндээ үнсэн товрог болтлоо шатсан Мачеха тосгонд баривчлагдсан галдан шатаагчдыг яг л тэгж цааш харуулсан билээ. Гэхдээ урьд нэгэнт хийсэн болон хойшид хийх гэж буй зүйлсээ ёс журам баримталдаг хүний хувьд зөвхөн уур хилэнгийнхээ эрхээр биш, харин тушаал шийдвэр биелүүлэхийн үүднээс хийж байхыг хүсжээ.

	— Морины саравчны дэргэд зогсож байсан офицерыг хэн тонилгосон бэ?

	— Комаров

	— Чамайг өөрийнхөө тасагтай хамт түймрийн цаад руу далд орохыг би харсан. Дараа нь германы автомат тачигнахаас өөр юу ч дуулдахаа больсон. Тэгээд та нарыг цааш харуулчхав уу даа? гэж бодсон шүү. Дараагаар нь гар бөмбөг тэсрэх дуулдаад германчууд буудахаа больчихно бил ээ!

	— Тэр чинь Караулов гар бөмбөг шидсэн юм гэж Синцов хэлэв.

	— Аа тийм үү. Би танай тасгийнхныг цөмийг нь э бод болгочхов уу даа гэж бодсон гэж Караулов хэлэв.

	Одоо Синцовын тасагт Комаров Синцов хоёр л үлджээ. Гэвч өнөөдөр тэднийх хэчнээн хүнтэй байлаа ч гэсэн Карауловын хувьд тасаг хэвээрээ л байв.

	— Хараа, бас нэг үхсэн хүн хэмээн Караулов тал нь цасанд булаастай хэвтээ германы хүүрийн дэргэд хүрч очин хэлэв. Герман нэг хөлөө дороо бөхийлгөн нугалаад, нөгөө хөлөө яг зам руу жийж хоёр гараараа толгойгоо даран гэдрэгээ унасан байв.

	Караулов жийсэн хөлийн ул руу нь эсгий гутлынхаа хошуугаар өшиглөвөл яльгүй нугарснаа буцаад байрандаа оров.

	— Үхсэн хүн ч зуныг бодвол өвөл нь өөр байх юм. Зарим нь бүр хүүхэлдэй шиг, хүн гэхийн төсгүй байх! гэж Караулов өгүүлэв.

	Эдүгээ Караулов дахиад түрүүлээд Синцов дараа нь, Карауловын өргөн дал мөрийг харан, ардаа Комаровын аахилж уухилан явааг сонсон явлаа. Тулалдаан эхлэхийн урд Комаров өвчлөн уушги цээжээр нь өвдөн, ханиад хүрсэн нь Леонидовыг чирч явах үедээ хатгалгаа туссан бололтой байв. Тэгээд хоёр дахь хоногоо амралт нойргүй, хатгалгаатай, үе үе бүгшин ханиалгасаар явав.

	«Леонидов маань өдийд Москвад юм уу, түүнээс ч цааш эмнэлэгт цагаан давуутай хөнжилд хэвтэж байгаа даа» хэмээн Синцов цагаан даавуун хөнжилд тасархай өлмийтэй хэвтэй Леонидовын тухай минут хэртэй ихэд атаархах сэтгэл төрөн бодов.

	Синцов өөрөө Леонидов шиг хөнгөхөн, эсвэл ядаж Баюков шиг шархтах юм сан гэж хүсэж явлаа. Малинин Баюковыг эрж олно гэсэн амандаа хүрсэн билээ. Баюков хариу захиа ирүүлэн, одонгоор шагнасан тухай мэдээ дуулгасанд баярласнаа илэрхийлээд, эдгэрч байна гэж бичсэн байв, Тэгээд Синцов Баюков шиг эмнэлэгт, цагаан даавуун дээр хэвтчихсэн түүнтэй адил эдгэрч байх сан гэж бодлоо.

	Тэгээд энэ бодлоосоо арай ядан салав. Ийм бодол дайн тулааны үед хүний санаанд олонтоо орж ирдэг бөгөөд харин түүнээ хэлэх нь ховор байдаг. Энэ бодол ичгэвтэр хулчгар гэдэг санааны үүднээс ангижирсан бус, харин тэр Мачеха тосгоны дүүжлүүрээс цагийн өмнө өөрсдийнх нь огтлон салгасан дөрвөн хүний хүүрийн тухай гэнэт орж ирсэн бодлоос болон тасалджээ.

	Тэр дөрвийн нэг нь эмэгтэй хүний хүүр байв. Тэр эмэгтэйг дүүжилсэн дөрөв давхарлан мушгисан, германы телефоны өнгийн утсыг Синцов тас огтолсон билээ.

	Синцов утсыг хутгаар тас огтлоод, хүүрийг аятайхан тэврэн цасан дээр тавив. Тэр эмэгтэй бүдүүн ноосон хар пальто өмссөний энгэрийн товчнууд задгайн цаанаас нэхмэл цамц нь харагдаж байлаа. Эмэгтэйн нэг хөлд түрүүг нь жигд бус тайрсан улламал эсгий гутал байх агаад нөгөө хөл нь ердөө л оймстой, өвдөг хавиараа оймс нь цоорсны цаанаас цагаан бие нь харагдах ажээ. Телефоны утас урт цагаан хүзүүнд нь гүн шигдэж толгой нь хажуу тийшээ гилжийгээд, харцных нь байдал: «Та нарт юу хэрэгтэй юм бэ? Намайг ингээд ямар ашиг байна аа?» гэсэн шиг ажээ.

	Цаазлагдагсад аль хэдийнээс нааш дүүжлээтэй байсан агаад тэднийг дүүжлүүрээс салгахдаа болгоомжгүй буулгах буюу ямар нэг юманд цохивол нүүр, гар нь хэсэг хэсгээр эмтрэн унах нь уу гэмээр мөс болон хөлдсөн тул шаазан ваар шиг тан тан хийж байлаа.

	Синцов тэр эмэгтэйг дүүжлүүрээс хэрхэн салгаж авснаа нэгд нэгэнгүй ахин дахин санахдаа Машагаа сэтгэл түгшин бодов. Тэр дүүжлэгдсэн эмэгтэй нэг хөлдөө эсгий гутал, нөгөө урагдсан оймстой байсан дээрээс лав тэгсэн байлгүй бяцхан биет эмч эмэгтэйг хэрхэн үүрч явснаа бас санаад, тэгснээ Машагаа хаа яваа бол?Амьд мэнд яваа бол уу, үгүй болов уу хэмээн сэтгэл түгшин бодов. Сүүлчийн удаа уулзахдаа түүнийхээ амь насны төлөө сэтгэл түгшин айж хэлсэн үгс нь эдүгээ энэ бүх явдлын дараа ямар ч утга учиргүй дэмий үгс байсан мэт санагдаж явав. Тэр маань сүүлчийн уулзалт байсан юм болов уу? Эсвэл үгүй юм болов уу? Салах ёс гүйцэтгэсэн сая сая хүний адилаар Синцов ч бас үүнийг мэдэхгүй явлаа.

	— За ямар шүү байна, хэр зэрэг дайтаж явна? гэх Малинины дуу Синцовын энэхүү гунигтай бодлыг таслав. Малинин замаар цувран хоцорсон батальоны сүүлчийг түргэлүүлсээр толгойн ангиудад ойртон ирж яваа нь энэ байв.

	— Дайн ч яах вэ муугүй л байна улс төрийн ахлах удирдагчаа хэмээн Синцов явуут дундаа Малинин руу эргэж хариу хэлээд, — Амжиж чадахгүй нь харамсалтай байна гээд урдаа суунаглан буй утаа руу толгой дохин заав.

	Тэнгэрийн хаяанд түрүүхэн олгойдож эхэлсэн бусад олон утаа одоо уй гашууны хар гар шиг цасан шуургыг бүрхэн сарниж эхлэхүйеэ энэхүү ойрын утаа замын урд улам улам багшран олгойдох ажээ.

	— Энэ чинь, бид ингээд л байлгаад байх хэрэг үү? хэмээн Синцов Малининыг зэрэгцэж ирэхийн үес асуув.

	Биднээс л болно доо гэж Малинин хэлэв.

	Малинин хэн бүхний мэддэг үнэн юмыг номчирхох дуртай хүн биш байсан ч энэ асуултад өөр юу ч гэж хариулах билээ дээ? Нээрэн биднээс л болох шүү дээ. Өөр хэнээс болох бил ээ? Өчигдөр өнөөдөр хоёр чадах бүхнээ хийж, чадах ядахынхаа хэрээр урагшаа хурдан давшсаар яваа Караулов, Синцов, тэдний араас алхаж яваа бусад байлдагч болон Малинин, Рябченко нарын хэн хэнээс уг хэрэг шалтгаалахгүй юм шиг санагдаж байсан хэр нь эцсийн эцэст чухамдаа тэднээс л хамаг хэрэг шийдэгдэж билээ.

	— Би тосгонд суудаг хоёр хүнтэй уулзсан хэмээн Малинин хэлэв. Малинин үүнээ жир нэг ярьж байгаа бус, анхны удаа ч ярьж байгаа биш гэдгийг Синцов бүр андахаа байсан аялгуугаар нь ойлгов. Малинин түүнээ бүх цувааны турш хүн бүхэнд ахин дахин ярьсаар явав. Тэрээр германчууд урьд шөнө засмал дээр хаясан хоёр танк дээрээ буудалцацгаасан гэж тэр хоёр над ярьсан. Хараа биз дээ, тэр хоёр танкийг? гэхэд

	— Харсаан гэлээ.

	— Тэдний моторчилсон цуваа ухарч байхад бензин нь дуусчихсан гэнэ ээ. Тэгээд тэд танкчидтайгаа хэрүүл зодоон болж, бүр сүүлдээ хоорондоо буудалцжээ! Тэгээд танкныхаа бензинийг тээврийн машиндаа хийж аваад арилаад өгчээ. Догь баримт байгаа биз? гэлээ.

	Малинин үүнийг Синцовоос улс төрийн удирдагч байсны нь хувьд, ухуулгад хэрэглэж болох догь баримт байгаа биз? хэмээн зөвлөлдөх мэтээр асуув.

	Синцов зам дээр германы хоёр танк хаягдсан байсныг санаад шөнө нь түүний дэргэд бензинээс болоод германы явган цэрэг танкчид үзэлцэж байсныг санаандаа ив илхэн төсөвлөн бодов.

	— Догь, догь баримт байна ганцхан... гэхэд нь

	Юу хэмээн Малинин түргэн асуув.

	Бидэнд ахиухан техник байдаг бол л зүгээр сэн!

	— За даа тэнгэр ийм байхад ч техникээс хөл нь өлзийтэй байхаа даа.

	— Тэр ч үнэн шүү, хөл нь өлзийтэй! хэмээн хэлснээ Синцов тугалга дүүжилчихсэн юм шиг хүнд болсон хоёр хөлөө арай ядан зөөж явав.

	Тэгж хэлээд дуугүй болчхов. Ядарсандаа болоод ярих ч дургүй байв. Гэвч Малинин тэрхүү дуугүй болсны нь өөрийнхөөрөө ойлгон: «сэтгэл их гунигтай явах шиг бололтой доо!» гэж бодов.

	Яг тулалдаан эхлэхийн урьдхан талд батальонд намын батлах тавыг авчран, Синцовоос бусдад нь өгч билээ. Малинин энэ талаар дивизийн комиссартай ярилцах зав байсангүй тул өөрийнхөө тухай үхэлгүй мөнх хүн гэж байх биш дээ гэж бодоод, арван минутын зав чөлөө арай чарай гарган Синцовын тухай товчхон захиаг шууд армийн улс төрийн хэлтэст хаяглан бичив. Түүндээ Малинин хорооны намын товчооны шийдвэрийг дивизийн намын комисс дэмий саатуулж довтолгоо эхлэхээс урьд энэ хүний хувь заяаг шийдвэрлэж чадсангүй, гэтэл энэ хүн чинь үнэн мөнийг олохоос өмнө нэг өдөр амиа алдаж болох шүү дээ гэдгийг хэргийн үнэнд бат итгэсэн үедээ ширүүн байж чаддаг тэр янзаараа хамаг хурц ширүүн үгээ гарган байж бичжээ.

	Малинин өдийд лав хүрээгүй яваа тэр захианы тухай Синцовт цагаас нь өмнө хэлэхийг хүсээгүй боловч ямар нэг үгээр сэтгэлийг нь дэмжих хэрэгтэй гэдгээ мэдэрч явав.

	— Чи намайг мартчихсан гэж бүү бодоорой. Ер нь тэгээд энэ тухай бодсоны хэрэггүй. Харин би чиний өмнөөс бодож байна.

	Малинин энэхүү эв хавгүй үгийг үнэн сэтгэлээсээ хэлсэн боловч Синцов өөрийн эрхгүй инээмсэглэв. Синцов Малининд итгэж байсан боловч тэр тухай бодохгүй байж чадсангүй. Тэгээд бас өөрт нь Малинин туслах эрх мэдэл ч байсангүй.Синцов өөрөө тэр тухай өчигдөржин өнөөдөржингөө бодсон боловч чухамдаа Малининтай ийнхүү зэрэгцэн алхаж явах энэ агшинд бодоогүй явсан бол сая л санаанд нь оржээ.

	— Одоо ч явж л байна... хэмээн Малинин өөрийнхөө нөгөө л зангаар зогсонгуут л... гэж залгаж хэлэв.

	— Ээ, Алексей Денисович! гээд Синцов уруу харж явснаа өөдөө болон, урдаа суунаглан буй утааг хорсолтойёо харан, — Би юу л бол цөмийг зөвшөөрөхөд бэлхэн байна, харин мөд л зогсохгүй юм сан! гэлээ.

	— Зогсохгүйгээр машин техник ч болов ажиллахгүй, хий хоосон юм яриад юугаа хийх вэ хэмээн дурамжхан, — Бид зогсолтгүй тувт явсаар байгаад Берлин орох хэрэг үү?.. гэлээ.

	— Вязьма ч атугай хүрэх... сэн

	Малинин эсэргүүцсэн ч биш, дэмжсэн ч биш, хоёрын хооронд амандаа үглэв. Вязьма тийм холгүй болсон ч гэсэн амралт амсхийлт сэлбэг сэргээлтгүйгээр Вязьма ч хүрч чадахгүй шүү дээ... 

	— Хөөш, зай тавиач хэмээн тэдний араас Комаров хашхирав.

	Малинин Синцов хоёр эргэн харж хажуу тийш болон зам тавивал Баглюкийн чарга хажуугаар нь гарав. Чарганд хөллөсөн хос морьд хатируулан гарах зуураа цас онги онги татан өнгөрлөө. Урд талын суудал дээр автоматчин сууж, ард нь Баглюктай зэрэгцэн оготор дээл, үстэй гутал өмссөн генерал суужээ.

	Чарга өнгөрлөө. Малинин замдаа дахин орсноо Синцовыг хажуудаа яваа юм байх гэж бодоод энэ бол дивизийн шинэ дарга явж өнгөрөх нь тэр, би түүнийг нэг удаа хорооны штабт довтолгоо эхлэхийн урд харсан юм гэж хэлэв.

	Гэвч Синцов Малинины хажууд явсангүй, харин замын хажууд нөгөө л хажуу тийш болсон тэр газраа өвдгөө тултал цасанд шигдэн зогсоод, Баглюктай зэрэгцэн сууж яваа хүний хойноос харсаар байв.— Тийм яриагүй мөн, андуурч таарахгүй Серпилин эсэн мэнд хажуугаар нь давхин гарав.

	— Хөөе, юундаа хоцорчихоо вэ, яваач гэж түүнийг Малинин шавдав.

	Синцов хунгараас хөлөө татаж хажуугийн цасан дээр гарч Малининыг гүйцэж зэрэгцэн алхлав.

	— Сая хэн өнгөрснийг та мэдэв үү? хэмээн Синцов хэсэг дуугүй явснаа хэлэхэд

	— Мэдэж байна дивизийн шинэ дарга гэлээ.

	— Хэн гэдэг вэ? гэж Синцов асуув.

	Малинин нэрийг нь санаж явахдаа хөмсөг атируулан бодов. Дивизийн даргын нэр санаанд нь энүүхэнд байх боловч ер орж ирсэнгүй. Нэрийг нь дэвтэртээ бичиж авсан авч цүнхэнд байсан тул энэ хүйтэнд бээлийгээ сугалахыг хүссэнгүй.

	— Нэрийг нь сонссон үедээ нэг л их таньдаг нэр шиг байсан. Одоо болохоор бүр мартаж орхижээ гэвэл

	— Серпилин үү гэж Синцов асуув.

	— Аа тийм тийм хэмээн Малинин Синцовын нүүр өөд дүрлийн ширтэв. Энэ нэр яагаад нэг их таньдаг юм шиг байсныг Малинин одоо л санав.

	— Нөгөөдөх чинь мөн үү? гэвэл

	— Яг мөн! гэлээ.

	— Еэ шударга ч амьтан бол доо! Алив, чарганы нь хойноос гүйгээч хэмээн Малинин өрөвдөн хэлэв.

	Малинин Синцовын өмнөөс учиргүй баясав. Юү гэвэл бүслэлтээс командад нь гарч ирсэн тэр хүн дивиз нь даргынх нь тушаалд хүрч ирсэн байдаг, тэгэхээр Синцовын учрыг олоход юухан байх вэ гэж баясав.

	«За гүйж чадахгүй нь дээ!» хэмээн Серпилинтэй уулзах сан хэмээн ямар нэгэн үл биелэх зүйл мэтээр урьд өмнө нь мөрөөдөхдөө толгойд нь орж ирдэг байсан тэр бодлоосоо тэс өөр юм бодов. Синцов ингэж уулзсан уулзаагүй хувь заяа нь заавал зөвөөр эргэн шийдэгдэнэ, өнгөрсөн үеийг нь мэдэх гэрч олдоод тэгж шийдэх биш, харин одоо яаж байлдаж байгааг нь мэдэх Малинин, батальоны дарга, Караулов одоо бас тэр ард нь бүг бүг ханиалгасаар яваа Комаров мэтийн хүмүүс байгаа учраас тэгж шийднэ гэдэг хэцүү боловч эрдүү бахархам бодолд өөрөө ч мэдэлгүй дасчихсан байв.

	Хувь заяагаа зөөлрөн энэрэхийг хүлээдэг тийм үе байдаг л байв. Люсинтэй уулзсан явдал тэнгэрээс өөрөө бууж ирсэн хишиг шиг санагдаж байсан боловч тэр нь хишиг биш, хувь заяаных нь цохилт болж билээ. Гэвч юм бүхэн гэнэт нэгмөсөн учир нь тайлдаасай хэмээн мөрөөссөөр байсан агаад ингэж мөрөөссөн үедээ хэн хэнээс илүү Серпилинийг л санан дурсдаг байжээ.

	Гэтэл одоо Синцов юм бүхэн өөрийнхөө явдаг жам ёсоор эргэлдэн тэгээд өөрийнх нь хэргийг шийдэхдээ цамцных нь хармаанд намын батлах байсан үеийн улс төрийн удирдагч Синцовыг мэдэх генерал Серпилиний үгэнд итгэх замаар бус, харин германчуудад Москвагаа өгөөгүйгээр барахгүй, германчуудыг эргүүлээд хөвж яваа өөр шиг нь олон мянган улаан цэргийн адил буюу эдүгээ бага түрүүч болчхоод яваа Синцовт нэгмөсөн итгэх замаар шийдээсэй хэмээн хүсэж явжээ.

	
АРВАН ЕСДҮГЭЭР БҮЛЭГ

	Рябченкогийн батальон зогсолтгүй явсаар гурван тосгон чөлөөлсний хоёр нь үнсэн товрог болтлоо шатаагдсан, нэг нь дөрөвний гурван хувь шатсан байв. Тэднийг ойртож очих үес гурав дахь тосгон бүтэн байсан боловч түрүүчийн байшин шатаж эхлээд удалгүй цагийн дараа гэхэд тал тосгон шатчихаж билээ.

	Энэ үзэгдлийг харсан тэд германчуудын галлахыг үл хайхран тосгонд орж, үнсэн товрог болтол шатаахаас нь урьд чөлөөлөв. Энэ бүхэн харан байтал нүдний өмнө болсон юм. Юу гэвэл дүнзэн байшингийн ханыг тас хөрөөдөн гаргасан нүхээр хэсэг герман цэрэг пулемётоор шүршиж байхад нөгөө хэсэг нь гүйлдэн байшин сав шатааж явлаа. Үе үе галын дүрэлзэх дөлөнд байшингаас байшин дамжин сүүдгэнэн гүйлдэх дүрсүүд харагдаж байв. Энэ явдал байлдагчдыг бүр улайруулсан учир тэд тосгонд ормогцоо дөнгөж эзэлсэн байшингуудаас шатаж буй дүнзийг нь суга татан хаялсаар түймрийг унтрааж чадаж билээ.

	Гэвч дараа нь шургаж унатлаа ядарснаа мэдэрч. Рябченко унтаж амрах тушаал өгөөгүй ч ганцхан алхам ч хөл солбих тэнхэл тасарсан байлаа.

	Рябченко харуул манаа тавьсан дараагаа бололцоо олдсон газар нь цай чанаж хүмүүсээ хооллуулж ундлуулах, хамгийн гол нь шалавхан унтуулж амруулахыг сумангийн дарга нарт тушаав. Байлдагчид бүтэн үлдсэн байшингуудад пиг дүүрэн чихэж, олонх нь унтахынхаа өмнө идэж уухын ч тэнхэлгүй үхсэн мэт унаж байлаа.

	Рябченко шөнө дунд Баглюк ирж, батальоныг довтолгоонд оруулах бий гэж эмээж байв. Ийм л юм бүү тохиолдоосой билээ. Хүмүүс маань жаахан ч болов нойр аваг хэмээн Рябченко бурханд залбирах нь холгүй байв.

	Дорнод тэнгэрийн хаяанаас шуурган дундуур улаан ягаан туяа Воскресснек өртөөн дээгүүр тусав. Шөнийн хоёр цагийн үес өртөөний чигээс Баглюк дивизийн даргын хамт чаргаар ирж Малинин Рябченко хоёрыг хүмүүсээ босго гэж шаардав.

	Баглюкийн өөр нэг хоёр батальон өртөөг авахаар дөрвөн цаг үзэлцэж байгаа боловч эзлэн авч тун ч чадахгүй байв. Германчууд ач тач үзэлцэн, өртөөг бүр харан байтал шатаасан нь тэр байлаа.

	Рябченког батальоноо босгон, сүүлчийн чармайлтаа гаргаж, урагш долоон километр газар давшаад германчуудын ар талаа татаж буй замыг таслахыг шаардав. Хэрэв тэр замыг таслах юм уу, ядаж тэр зам дээр хүрч очвол германчууд өртөөг хаяад ухрах байлаа.

	Баглюк ийм зорилт тавив. Хүмүүсээ босгоход хэдий цаг орох вэ? гэж дивизийн дарга асуув.

	«Хагас цаг» хэрэгтэй гэж Рябченко үнэнээ л хэлэв. Үүний хариуд лав харааж хашхичих байх гэж хүлээж, худал хэлээд санааны зовлон болж байснаас загнуулсан нь дээр гэж үзэв. Хүмүүсээ хагасхан цагаас бага хугацаанд босгон жагсааж тэр амжихгүй байсан тул босгож амжвал л яамай байлаа.

	Баглюк дуугаа өндөрсгөх төлөвтэй болж ирэв. Харин дивизийн дарга цагаа харж

	— За яах вэ, харин таны хагас цаг үнэхээр л хагас цаг байгаасай гэв.

	Рябченко Малинин хоёр хэцүү ажилдаа оров. Хүмүүсийг иймэрхүү ядарч зүдрэн ухаангүй унтаж байхад үер ус. гал түймэр, уул хад нурах, дайн байлдаан ийм онцгой явдлууд л гагцхүү сэрээж болох. Энгийн цагт тэгтлээ аймшигтай сонсогддог энэ бүх зүйлийг дайн тулалдааны аль ч өдөр нь өөртөө цөмийг нэгтгэн хамсгаж байдаг билээ.

	Эдүгээ довтолгооны хоёр дахь өдрийн сүүлчээр дал гаруйхан хүнтэй болсон Рябченкогийн батальон хагас цагийн дараа гэхэд хоёр эгнээ болон жагссан байв.

	Алсад түймрийн туяа улайрна.

	Рябченко «номхон» гэдэг команд өгөхөд, Серпилин батальоны жагсаал руу очив.

	Батальоны дарга, комиссар хоёрт Баглюкийн ярьсныг Серпилин товчхон давтаад тэр өртөөн дээр утаа, үнснээс гадна эрхбиш өөр юм үлдэж, маргааш бол эмэгтэйчүүл хүүхдэд толгой хоргодохоор юм үлдээх эсэх, хоёрдугаарт нь нөхөд чинь амь үрэгдэн энэ өртөөн дор эргэлтгүй хоцрох уу, үгүй юү гэдэг хоёр зүйл шалтгаалах гэж байна. Нөхөд чинь дөрвөн цагийн турш өртөөг дайрч байгаа боловч авч чадахгүй л байна, харин батальон өртөөг ороон, замыг хаамагц германчууд аяндаа зугтана гэдгийг хэлэв.

	Танай батальон өглөөний тушаалыг бүрэн дүүрэн биелүүлж, өнөөдрийн хувьд чадах бүхнээ хийснийг дивизийн дарга би мэдэж байна. Гэлээ гэвч одоо бас дахин хөдөлж, фашистуудын ухрах замыг таслахыг гуйж байна гэж хэлэв.

	— Та бүхнээс гуйх гуйлт гэвэл энэ байна. Том гуйлт шүү хэмээн Серпилин товчхон үгээ дуусгав. Серпилиний үг аялгуугаараа тушаалаас нэг их ялгагдах зүйлгүй байсан ч гэсэн, миний өгөх тушаал гэвэл энэ байна гэж хэлж болох байсан боловч «гуйлт» гэдэг үгийг хэрэглэжээ. Үг үг чигээрээ үлдэх боловч энэхүү үгнээс болоод ядарч зүдэрсэн тэд цөмийнх нь биш юм гэхэд, олон хүний зүрх булгилав. Тэгээд хөлс цусаараа олж авсан дулаан хэвтрээ орхиж дахиад л цасан шуурган дундуур урагш давшин, германчуудтай тулалдах хэрэгтэй болов.

	— Нөхөр генерал, батальон таны тавьсан зорилтыг биелүүлнэ! Биелүүлчхээд, үүр цайхаас өмнө илтгэнэ хэмээн Рябченко хийморь, золбоотойгоор батальоныг дарж буй тэр дүнсгэр байдлыг цангинасан дуугаараа үлдэн хөөхийг хүссэн мэт хэлэв.

	Рябченко командалж хүмүүс хөдлөв.

	Серпилин тэдний хойноос харан зогссоор, тэдний л адил ядарч зүдэрсэн царайд нь тэрхүү хүмүүст цаглашгүй талархан бишрэхийн илрэл, одоо энэ хүмүүсийн хийх гэж буй зүйлийн хамаг хүнд хүчрийг ойлгосны тэмдэг тодорч байлаа. Серпилин өөрөө тэдний нэг байсан бол одоо тэдний хийх гэж буйг мөн л хийх байсан бөгөөд тэдний амь хайргүй зүтгэлийг үнэлэхэд энэ явдал садаа болсонгүй. Өөрийн чинь тушаасныг албан үүргийнхээ ёсоор биелүүлэх л үүрэгтэй тэр хүмүүсийг талархан бишрэх ёсгүй болгох гэж үү? Чи өөрөө үүнээс ч хүнд хүчир тушаал үг дуугүй биелүүлж байхдаа өөр лүү чинь ширтэж буй тэр хүнийхээ нүдний харцанд ч болов ядаж талархал илрэхийг нь горилж байдаг гэж үү дээ?

	Цуваа дөнгөж жагсаж эхлэх үес баруун жигүүрийн эхэнд хачин өндөр нэг байлдагч нүдэнд туссаныг Серпилин цувааг хажуугаараа явж дуусахын алдад гэнэт санав. Баруун жигүүрийн эхэнд байгаа тул өндөр байлгүй яах вэ, гэхдээ Серпилиний анхаарал өндөрт нь бус, харин өөр нэг зүйл дээр тусжээ. Юу гэвэл баруун жигүүрийн байлдагчийн дүр ямар нэг зүйлийг санагдуулав... Эдүгээ тэгээд цувааны сүүлчийг хажуугаараа явж өнгөрөх үес энэ тухай санаснаа, энд хамгаалалтад нэг отряд үлдээхэд болоо биз дээ? хэмээн өөрөөс нь Баглюкийн асуухын хамт дахиад мартаж орхив.

	— Хэнийг хамгаалах хэрэг вэ? хэмээн Серпилин нүдээ дүрлийлгэн Баглюкийг ширтэж, — Намайг тэр үү, таныг уу? Хэрэв өөрийг чинь хамгаалах юм бол, сумангаа аваад явагтун. Яагаад гэвэл та өөрөө батальоны даргатай хамт тийшээ явна шүү. Тэгээд замыг хаалаа гэсэн мэдээ ирүүлэхээсээ нааш битгий буцаарай! Харин намайг хамгаалуулахаар үлдээж байгаа юм бол би одоо өртөөнд очиж өртөөг аван автал танайхны батальон дээр байна.

	— Та дивизийн командын байрыг нааш нь энд авчрахгүй юм уу нөхөр генералаа хэмээн тосгон руу гар сунган зааж, өөрийг нь батальонтой хамт явуулах гэж буй талаар ямар ч бодсон санасан юмгүйгээр Баглюк асуув.

	— Өглөөгүүр авчирна. Комендантын суманг хүрч ирүүт танд туслуулахаар өртөө рүү тэр дор нь явуулна. Тосгоныг эзгүй орхихгүйн тулд энд гурван байлдагч үлдээгтүн. Бусдыг нь цөмийг урагш нь явуул! Таван мөчийн дараа гэхэд энд нэг ч илүү хүн миний нүдэнд харагдах ёсгүй! гэв.

	Баглюк дивизийн даргадаа гурван байлдагч, өөрийн чарга, автоматчныг үлдээгээд, өөрөө эсгий гутлаараа цас хамсаар батальоныг гүйцэхээр явав.

	Серпилин холдож одсон дивизийн хойноос харснаа, өртөө рүү явахынхаа урд ойрхны нэг модон байшинд оров.

	Түймрийн үеэр орон байраа шатаалган хэлмэгдсэн хүүхэд эмэгтэйчүүд тэр байшинд галд ээн сууж байв. Серпилин тэдэнтэй мэндлэн хаалгаа чанга хааж малгайгаа аваад, хүн амьтан гал хөсийн дулаан илч түгсэн газар өнхөрч унаад унтаад өгмөөр санагдах тэсгэлгүй хүслэн нөмрөн буйг мэдрэн толгойгоо залхуутайяа илэв.

	Ахимагдуу насны нэг авгай толгойгоо бөгтийлгөн хутгаараа ширээ хусаж байв.

	— Та юу хийж байгаа нь энэ вэ? гэж Серпилин асуув.

	— Германчуудын хойноос хусаж байна хэмээн уруу харсан чигээрээ ширээгээ улам ч хорсолтой хусах зуураа хэлээд, — Үхээрүүд чинь ширээн дээр унтсан байхгүй юу? гэснээ сая цэх болон Серпилин өөд харж германчууд өчигдөр бага хүүг нь хэрхэн алсныг дуржигнатал ярьж гарав. Хүү нь шөнө үнээгээ ойд аваачих санаатай явтал германчууд хойноос нь хөөж очоод буудан алжээ. Тэр авгай амьсгаа авалгүй шахам хурдан урсган, өөрийг нь яриад дуусмагц л хамаг юмыг Серпилин засаж залруулаад өгөх гэсэн юм шиг горьдонгуй ширтэн байв. Фашистууд тосгонд нь байх завсраа хэн хэнийг хэрхэн алсныг тэнд байсан эмэгтэйчүүд ам өрсөлдөн ярилаа. Серпилин хаалганы дээд хөндөл түшин тэдний ярихыг сонссон, германчуудыг үзэн ядах хорсол нь дахин бадарлаа. Тэгээд тэр хорсол дээр ахиад юу ч нэмэлгүйгээр дээд хэмжээндээ тулсан юм шиг санагдаж байлаа.

	Нөхөр генерал хэмээн Баглюкийн үлдээсэн автоматчин араас нь хаалга татан онгойлгож, — Хоёр фашистыг тэр зооринд нуугдаж байсны нь барилаа. Тэднийг яах вэ? гэв.

	— Баяртай хэмээн Серпилин толгой дохин хэлээд, — Маргааш хүнс авчрахаар түймэрт хэлмэгдсэн хүүхдүүдэд жаал зугаа юм тараана гээд малгайгаа өмсөн, автоматчны хойноос гарч, — Хаа байна тэд чинь? гэлээ.

	Тэгснээ германчуудыг тэр дороо олж харав. Тэд баривчилсан хоёр байлдагчийн дунд зогсож байв. Тэр хоёр ботинк, шинельтэй, пилотка малгайгаа чихээ далдартал доош бумбалан углаж ясандаа тултал бээрчихсэн зогсож байлаа.

	— Аус вильхен дивизион! гэж Серпилин асуув.

	Зуун дөрөвдүгээр дивизийнх гэж германы нэг нь хариулав. — Унд зи!

	Мөн л зуун дөрөвдүгээр дивизийнх гэж хоёр дахь нь хэлэв.

	— Вас махен зи хир!

	Германчууд юу ч дуугараагүй боловч асуултын утгыг мадаггүй ойлгосон нэг байлдагч тэдний өмнөөс:

	— Эд гал командын шатаагчид байх гэж би бодож байна. Тэгээд сүүлчийн мөчид төөрөлдөөд энд хоцорчихсон байх гэж хариулав.

	— Цайген зи ире хенде? хэмээн Серпилин ширүүн хэлэв. Германы хулгасхийн гараа сунгав. Хажууд нь зогсож байв. Нөгөө нь огт хөдөлгөөнгүй зогсох ажээ.

	— Гараа үзүүл хэмээн Серпилин урагш алхангуут германаар дахин шаардав.

	Герман хулгасхийн гараа сунгав. Хажууд нь зогсож байсан байлдагч юу гэж генералын ам хамар луу хуруугаа дүрчих гээд байгаа новш вэ? гэсэн байртай гэдрэг нь түлхээд авах гэтэл Серпилин болиулав.

	— Унд ду? хэмээн Серпилин өөрийнхөө өндрийн хэрээр дээрээс нь тонгойн хоёр дахь германы гарыг үнэртэв.

	Хоёулынх нь гараас керосин ханхалж байв. Тэр хоёр таг дуугүй зогсоно. Нэг нь яльгүй чичрэн, нөгөө нь гарцаагүй буудуулахаа мэдэн, арга тасарсандаа мод шиг хөшчихлөө.

	— Чөтгөр шулам руу нь тонилго, хоёулыг нь бууд! гэж хэлээд Серпилин эргэн чарга руугаа алхав.

	Замд нь нүүрээ гараараа таглан, салхи сөрөн яваа хүмүүсийн дүрс сүүдгэнэн харагдав. Нэг нь алхаагаа нэмэн, Серпилинийг тосон гүйж ирвэл, нөгөө нь бас дорхноо гүйцэн ирлээ. Тэдний нэг нь дивизийн холбооны дарга, нөгөө нь комендантын сумангийн дарга байв.

	— Сая нэг юм хүрч ирдэг байна шүү! хэмээн холбооны даргад Серпилин дургүйцэн хэлээд, — За гэлээ гэхдээ оргүйгээс оройтсон дээр гэдэг биз дээ? Тийш нь утас татагтун. Маргааш байдал ямаршуу байх нь вэ, ямар ч байсан үд гэхэд командын байр энд ирсэн байна шүү гэв. Утсаа татаж дуусмагц Ртищевтэй холбоо бариад намайг Воскрессенкад байгаа түүнийг авахаас нааш очиж чадахгүй гэж хэлээрэй. Ртищев цаашаа гарсан биз? гэж асуулаа.

	— Чадаагүй, нөхөр генерал аа хэмээн холбооны дарга түгдрэн

	— Штаб ч яах вэ замд яваа, харин хурандаа Ртищев минад дайрагдчихсан гэж хэллээ.

	— Шархтчихаа юу? хэмээн Серпилин давхийн асууж, — Гаргаж аваа юу тэгээд? гэлээ.

	— Ердөө л тэнд нас барсан, нөхөр генерал аа?

	— Ээ ийм юм болох гэж бас байдгаа! хэмээн Серпилин гаслаад царцаж модойсон үстэй оготор дээлээ алгадав.

	Уйтгар шингэсэн нүдтэй энэ Ртищев ер нарт ертөнц дээр удаан наслахгүй, алагдах хүн байхаа даа гэсэн бодол анх уулзангуут л төрсөн агаад энэ бодлыг яаж ч хөөгөөд ер дахин дахин орж ирээд болдоггүй. Нүдийг нь хараад л ингэж санагдсан бол одоо ёрлосон юм шиг болжээ! Ингээд алагдчихдаг байжээ, хөөрхий! Дивизийнхээ шинэ даргатай ердөө долоохон хоног хамт байх учиртай байж дээ гэж бодлоо.

	Серпилин Ртищевыг өрөвдөн харамсахын сацуу өөрийнхөө ёрлосны үнэн болсонд дотор эвгүйцсэн ажээ. Тэгснээ:

	— Оронд нь хэн болсон бэ? Шишкин үү? гэсэн ердөө ганцхан юм л асуувал

	— Тиймээ гэж хариулав.

	— Миний хэлснийг цөмийг нь түүнд хэлээрэй! Рыбаков та харин гээд комендантын сумангийн дарга руу эргэж надтай хамт Воскресенск орогтун! Хүмүүс чинь их даарсан уу? гэлээ.

	— Их даарсан, нөхөр генерал!

	Хүрэлцэн ирсэн байлдагчид сумангийн даргынхаа ард бөөгнөрөн хурав. Энэ бол өчигдөр ч, өнөөдөр ч тулалдаанд оролцоогүй Серпилиний нөөц хүчин байлаа.

	— Арван таван минут дулаацаад Воскресенск руу хөдлөгтүн!

	— Хаашаа явах юм бэ? хэмээн комендантын сумангийн дарга асуув. Тэрээр хүрэх газраа хүрч ирчхээд байна гэж боджээ. Гэтэл одоо бас дахиад л урагшаа явах хэрэгтэй болжээ.

	— Юу хаашаа гэж? Тэр түймрийн туяа гарч, тулалдаан болж байгаа газар луу! гэхэд

	— Аль замаар? хэмээн учрыг хараахан олж амжаагүй байсан сумангийн дарга урьдын хэвээр балмагдангуй асуув.

	Ямар ч зам байхгүй. Тэр харагдаж байгаа улаан туяа замчлаад өгнө?! Тэр зүг явагтун! Замдаа бүү саатагтун. Би таныг тэнд хүлээж байна гэж хэлээд Серпилин чарга өөдөө алхсанаа байшингийн цаахна винтов дараагаар хоёр тас гээд явчихыг сонсов... Гал командын нөгөө хоёр германыг цааш харуулсан нь тэр ажээ.

	«Бичих хэрэгтэй болж дээ... Одоо ганцхан Орловын авгайд ч биш, бас Ртищевын авгайд захиа бичих хэрэгтэй болжээ... Юм гэдэг ч мөн хурдан юм аадаа...» хэмээн Серпилин гашуудан бодов. Тэгээд чарганд суусан хойноо дахин нэг урагшаа түймрийн улаан туяа өөд харж, Баглюкийг сэтгэл түгшин бодов. «Бушуухан л ар талд нь гараасай билээ. Тэгээгүй байсан цагт Воскресенскийг ч авахгүй дээ» гэж бодсоор явав.

	Нээрэн Воскресенск өртөөг авч хэрхэвч чадаагүй байв. Германчууд манай явган цэргүүдийг дайралтад орох тоолон миномёт, пулемётын шуурган галаар цасан дээр буцааж хэвтүүлэн, тэр завсраа байшинг дараалан шатаасаар байлаа.

	Ээлжит нэг ийм дайралт бас хяргагдан, хүмүүс өртөөний өмнөх цасан дээр дахин хэвтэж байх үес Серпилин хүрч ирэв. Гарын дор хэдэн их буу бол энэ ундуй сундуй цуван ирж буй хүмүүс дайсны пулемётын хэдэн цэгийг нам хаагаад, өртөөнд цөмрөн орж аль хэдийн амжих байлаа. Гэвч их буу байсангүй, замд шуурганд суугаад, ирж буйн тэмдэг ч байсангүй, Серпилин Баглюк хоёрын явсны дараа энд хоцорсон дивизийн комиссар бүр хүлээж ядаад цөхрөхдөө өөрийн биеэр явж, чихнээс нь ч бол чирээд, их бууны нэг суман нааш нь авчирдаггүй юм бол чухам хэний хүү болдог бол хэмээн хангинаж бил ээ! Тэгээд дайралтад орох тоолон хүмүүс нь цөөрөн хорсоор, өртөө юу ч болоогүй юм шиг дараалан шатсаар буйг комиссар дахиад харсангүй.

	Серпилин ч үүнтэй маргасангүй, үнэндээ их бууны нэг суман нааш нь аваад ирдэг юм болов уу? Их бууны тэр суман ирвэл энд аминд орох зүйл болох байлаа.

	Комиссар мориндоо мордон, шуурган дундуур манарган арилав. Серпилин довтолгоог зогсоо гэж тушаав. Их буу ирэх, өртөөг Баглюк ороож авах хоёрын аль түрүүлэх нь мэдэгдэхгүй байв. Ямар ч байсан энэ хоёрын нэггүйгээр өртөөг авч чадахгүй байлаа.

	Хүйтэн улам тачигнасаар байсан боловч Серпилин анзаарсангүй. Түүний командлалын түр байр одоо өртөөнөөс хагас мод зайтай газар, яг улаан зам дээр, төмөр замын чулуун товгор дотор байрлажээ. Гэвч Серпилин дотогшоо орсонгүй, тувт гадна нь байн энэ зүг германчуудын хүргэж хараахан галлахгүй байсан минаас ханаар хаацайлан зогсож байлаа. Серпилин шатсаар буй Воскресенск өртөөнөөс хараа салгаж огтхон ч эс чадан, Баглюкийг бодон сэтгэл түгшин ууртай зогсох ажээ. Тэнгэр ийм муухай шуургатай байгаа ч гэсэн нэг цагийн дараа гэхэд, өөр ямар нэгэн хүч зогсоочихгүй бол германчуудын ар талаас, засмал дээр гарч ирэх ёстой байлаа. Гэтэл түүнийг юу зогсоох билээ. Тэгээд бас яаж зогсоох бил ээ? Хүрч ирсэн хойно нь германчуудын араар ороож байх зуур ганц хоёр цаг үзэлцэхэд тэднийг устгаж болох байлаа! Гэхдээ Баглюк яг цагтаа хүрээд ирдэг юм гэхэд бас дахин нэг цаг хүлээж энэ түймрийг яах ч арчаагүй харан хүлээх ёстой байлаа.

	Комендантын суман яагаад ч юм саатаад ирээгүй л байв. Германчуудын ар талаас Баглюкийн гараад ирмэгц чухамдаа тэр комендантын суманг л аттакт оруулахыг Серпилин хүсэж байлаа. Серпилин Рыбаковт ердөө арван таван минут амрах чөлөө өгсөн байжээ. Цагийн байцаар бол тэр суман хүрч ирэх аль хэдийн болчхоод байлаа. Серпилин бүр тэсэж ядаад, Рыбаковыг түргэлүүлэхээр хүн явуулав.

	Серпилинийг ингэж бухимдан цухалдаж төмөр замын манаачийн шовгорын хананы ард зогсож байхад нь армиас Максимов ирэв. Максимов эндээс таван километрийн зайд машинаа хаячхаад явган иржээ. Тэрээр цасанд их булуулсан учир Серпилин хэн болохыг нь тэр даруй таньж чадсангүй. Максимовын ард бас нэгэн хүн бөртөлзөнө.

	— За, Федор Федорович хэр тулалдаж байна даа хэмээн Максимов нүүрээ арчин малгайныхаа цасыг сэгсрэх зуур баясгалантайяа асууж. — Воскресенскийг одоохон авах нь уу? чамайг түргэлүүл гэж командлагч тушаалаа. Тушаасан өдөр аль хэдийн өнгөрсөн гэж байна гэв.

	— Өдөр ч дандаан буруу явдаг болж шүү дээ! хэмээн Серпилин адрав.

	Тэр хоёрын санал хоёр өөр байв. Урьд шөнө германчуудын эсэргүүцэл бараг газар сайгүй сулдан, хариуд нь бүр Серпилинийг гүйцэн, урагш ахисан гэдгийг армийн командлалын байрнаас гурван цагийн урьд гарсан Максимов мэдэж байлаа. Максимовыг нааш гарахын нь урьд командлагч захиж хэлэхдээ Серпилинээс мэдээ ирээгүй удлаа. «Воскресенскийн тэнд л суучихсан шиг бололтой гэж би айж байна. Үзээд ирээрэй!» гэж хэлсэн боловч нийтийн хөхөн хөөрсөн сэтгэлд автсан Максимов өөрийг нь өртөө хүрч ядсаар явтал эзлээд авчихаа биз дээ хэмээн бат итгэсэн явлаа.

	Тэр ч байтугай энэ итгэлдээ хууртсанаа мэдэн Воскресенскийг авч чадаагүй, шатсаар буйг магадалсан хойноо ч гэсэн цаашдаа юм бүхэн амар хялбархан бүтнэ, ганцхан дайралт хийгээд л өртөө манайх болно, тэгээд довтолгоог гарамгай сайн эхэлсэн 31 дүгээр дивиз урьдын адил тэргүүлсэн хэвээр явна гэж илтгэх л үлдэнэ гэсэн шиг Максимов боджээ.

	Серпилин бол харин хөршийнхөнд нь юу болж байгааг ч мэдээгүй, мэдлээ гээд ч байдлыг нь хараахан хөнгөвчлөн өгч чадахгүй байлаа... Серпилин тушаал биелүүлээгүй, энэ золигийн Воскресенкт тээглэж баруунаас нь ч, зүүнээс нь ч орох гэж оролдоод бүтэлгүй дахин түгжигдэж толгойн дайралтад хүмүүсээ тавин, нөхцөл байдлын улмаас батальоноо оруулбал зохих байсан тэр гүнзгий тойруулга руу шууд оролгүй хожидсон гэдэг тэс ондоо зүйлийг л мэдэж байлаа. Тэгэхлээр одоо биеэ барин, нэг бол Баглюкийг, үгүй бол их буу ирэхийг, болж өгвөл аль алины нь хүлээвэл бүр ч сайн байлаа.

	Серпилин өдөржингөө Баглюк болон бусад хороон дарга нарыг шахаж шаардан түргэлүүлэх ажлаар хөөцөлдсөн учир харин одоо өөрийг нь шахаж шаардахаар ирсэнд сэтгэл тун эвгүйцлээ. Серпилин өөртөө болон Максимовт цухалдан унтууцаж: «Яаж энэ чинь одоохон авах юм бэ?» гэсэн тэнэг асуулт тавин, тийнхүү сэтгэл тавгүйцсэнээ огтхон ч нууж эс чадав.

	— Хүн амьтантай суурин газрыг эзэлж авна гэдэг чинь өндөг чанахтай адилгүй шүү, армийн улс төрийн хэлтсийн даргаа гэж Максимовт хэлээд, — Шүүрхий шиг болгоё гэвэл гурван минут, аргуухан шиг болгоё гэвэл таван минут л биз! Хэрэв ганцхан бид буудаж байгаа бол минутаар тооцож болох сонж, гэтэл тэнд чинь цаад муусайн германчууд бас буудаж байна шүү дээ! гэлээ.

	Түүний хэлснийг нотлох адил германы сумангийн мина, манааны шовгороос зуугаадхан метрийн зайтай тэсрэв.

	— Дайрахгүй, ямар юмаа хүлээгээд байгаа юм бэ? гэж Максимов шаардангуй асуув. Серпилиний хариу зэвүүг нь хүргэсэндээ ч ингэсэнгүй, харин өөрийнх нь байхад энэ Воскресенск өртөөг авчхаасай гэсэн хүсэл нь бадарсандаа тэгж хэлээд одоо өөрөө ч болов хүмүүсийг босгон, тэдэнтэй дайралтад орсон ч хамаагүй, ер юу ч хийхээс буцахгүй байв!

	— Нэг батальон араар нь ороож авахаар яваа. Гэтэл хүмүүс нь ядарчихсан, цасан шуурга балбаж байдаг, чадах ядахынхаа хэрээр л явж байгаа шүү дээ. Тэгээд германы ар талын засмал дээр гарч ирэхийг нь хүлээж байна гэж Серпилин хэлэв.

	— Тэгвэл Пермяков хаа байна? Өөр хороонд яваа юу? гэж Максимов дивизийн даргыг асуув.

	— Үгүй ээ, энд байгаа, бид цөмөөрөө энд байгаа... Бид энэ Воскресенскийг л авдаг юм бол уу чамайг даа... хэмээн Серпилин харааж энд л хамаг учир байна. Үүнийг аваад орхивол л урагшаа бүлт үсрээд бүх хорооны урд гараад явчихна л даа! Комиссар их буу тосоод явсан, их бууг маань цасан шуурга саатуулчхаад байна. Их буу л аваад ирдэг юм бол гайгүй та нарыг нэг болгоод өгнөө! гэж занана.

	— Тэгвэл зэгсэн шиг гар нийлж байгаа юм биз дээ? гэж Максимов асуув.

	— Хүн бүхэн л чадах ядахаараа хөдөлж байна гэж хэлээд Серпилин шатаж байгаа өртөөний зүг гар занган чичилж муусайн новшнууд л ийм үед гар нийлэхгүй байг бурхны өршөөлөөр бид ч харин новшнууд биш юм шүү! Дарга нарынх нь гар нийлж, ганзага таарахгүй бол цэргүүд нь сүйрдэг жамтай шүү дээ! гэлээ.

	— Төмөр замын сургууль шатаж байхыг нь хараач та минь хэмээн Максимовтай ирэн, эхлээд ард нь алсхан, харанхуйд зогсож байсан нөгөө хүн гэнэтхэн гунигтай дуу алдаад урагш ухасхийн гарч ирээд, түймэр өөд саравчлан харав.

	— Та шовгорын араас урагшаа битгий гараарай. Болгоомжтой харахгүй бол горьгүй шүү, цаг зэвүүн байгаа шүү, минад авхуулчихна л гэж мэдээрэй! гэж Серпилин тэр хүнд хэлэв.

	Серпилин Максимовыг улс төрийн хэлтсээс аль нэг байцаагч дагуулж яваа юм байх гэж эхлээд бодсоноо одоо харин энэ хянуур биш хүнийг районы намын хорооны нарийн бичгийн дарга болохыг нь танив. Өглөөгүүр энэ хүнтэй дөнгөж чөлөөлөгдөөд байсан хотод яаруухан уулзалдаад гарсан билээ. Энэ өртөө ч бас тэдний районд хамаарагдаж байсан тул нарийн бичгийн дарга Воскерсенскийг хэзээ авах бодолтой байна гэж Серпилинээс асууж байж билээ. Энэ бол өглөө болсон хэрэг «Үгүй энэ чинь, өнөөдөрхөн өглөө тэгсэн бил үү?»

	— Таныг эхлээд таньсангүй шүү. Баян болох нь дээ! гэж Серпилин хэлэв.

	— Тэр ч юу л бол... хэмээн түймэр өөд харсаар, нарийн бичгийн дарга урамгүйхан дуугарав. Тэгснээ тэсэлгүй, дөнгөж сая дүрсхийн өөдөө бадарсан түймрийн шинэ дөлийг сайн харах санаатай ил газар ухасхийн гарч, — Барааны агуулахыг шатааж орхилоо... хоёр, дөрөв дүгээрийг нь! хэмээн дахин харамсан дуу алдав.

	— Надтай хамт явъя гээд болдоггүй. Аль хэдийн... гэснээ Максимов үгээ үл дуусган: — Федор Федорович, өртөө хэзээ авна байх гэж бодож байна? хэмээн Серпилинээс сэмээрхэн шивгэнэн асуув.

	Серпилин цагаа харав.

	— Баглюкийг л хүлээж байна. Хагас цагийн дараа гэхэд л засмал дээр гарч ирэх ёстой юм сан... Заавал ч үгүй дээ гэж давтан хэлэв.

	— Тэр ч бүр чадах ядах бүхнээ л хийх хүн дээ! гэж Максимов хэлэв.

	— Хэн хэчнээн юу хийж чадахыг хэн мэдэх хэрэг вэ? Баглюк чадах бүхнээ хийх хүн гэхэд түүний оронд өөр хүн түүнээс ч илүү их юм, түүнээс ч түргэн хийх юм бил үү бүү мэд! Би ч гэсэн өнөөдөр чадах бүхнээ л хийлээ гэж бодож байсан. Гэтэл миний оронд өөр хүн байсан бол энэ Воскресенскийг аль хэдийн авчих байсан ч юм бил үү, хэн мэдэх вэ!

	— Давгүй ээ. Федор Федорович, авахаа л авна. Харахгүй юу, өглөөгүүр Давыдов яаж бүтэлгүйтэж байв даа, гэтэл гурван цагийн өмнө, Екатериновкийг авлаа гэсэн мэдээ явуулсан байна шүү дээ гэж Максимов хэлэв.

	— Нээрэн үү хөөе! Эр хүн гээч! гэж Серпилин хэлэв.

	— Зуун хорин гурав, ерэн хоёр ч гэсэн бас урагш суга давшсан... гээд Максимов тэдгээр дивизийн хүрсэн заагуудыг тоочив.

	— Тийм бий... сайн хэрэг байна маш догь хэмээн Серпилин хэлсэн хэр нь ухаан бодол нь өөрийнхөө авч хараахан чадаагүй буй өртөөний бодлоос агшин зуур ч салж чадахгүй байв.

	— Бас бусад агуулахыг нь шатааж байна гэм хэмээн нарийн бичгийн дарга түрүүчийнхээ адил саравчилсан чигээр нүд салгалгүй харсаар байв. Одоо будааны агуулахыг шатаана даа, гал бүр дэргэд нь тулж очлоо гэлээ.

	— Та одоо юу гэж гуаглаад байгаа юм бэ? хэмээн Серпилин тэсэлгүй дуугарч, та юу гэж хүнийг шаналгаад байгаа юм бэ? Би өртөөг чинь бүрэн бүтэн авч өгөх гэж мөрөөсөөгүй хэрэг болж байна уу? хэмээн хамаг л харамсал цухалдааныхаа хүчийг нэгмөсөн гаргав.

	— Үгүй, энэ ч харан байтал нүдний өмнө шатаад байна шүү дээ! хэмээн нарийн бичгийн дарга санаа алдав.

	— Харсаар байтал шатах ч шатаж л байна а даа... хэмээн Серпилин харамсалтай, давтан, — Над ч бас харах нүд байна... гэж хэллээ.

	Яг энэ үед шуурган дундаас комендантын сумангийн дарга Рыбаков гарч ирэв. Түүний араас бас хүмүүс цуврах нь үзэгдэнэ.

	— Нөхөр генерал, илтгэж болох уу?.

	— Хагас цагийн урьд бол илтгэж болох л байлаа! Над довтолгоо эхлэх хэрэгтэй байдаг. Гэтэл та хаа байв? хэмээн Серпилин ширүүн хэлэв.

	— Хүмүүс маань даанч сульдчихжээ, нөхөр генерал

	— Мэдэж байна.

	Рыбаков буруутай болохоо мэдрэн хүмүүс маань амраад авбал замдаа амарсан цагаа нөхөөд авч болно гэж бодоод, арван таван минутын нь оронд дөчин таван минут амраасан буруугаа мэдэн генералын өмнө дув дуугүй зогсов. Хүмүүсээ хэдийн ингэж амраасан боловч тэд шургаж унах нь холгүй сульдсан учир замдаа ганц минут хожсонгүй. Рыбаков буруутайгаа мэдэж байсан ч гэсэн үүнээс өөрөөр яагаад ч болохгүй байсан, хурдалъя гэснээс бус удааширъя гэж огтхон ч бодоогүйгээ бас мэдэж байлаа. Түүнээс гадна бас дивизийн дарга өөрийн нь юу гэж ч хараалаа гэсэн ялгаагүй, хорь юм уу, гучин минутын дараа чухамдаа Рыбаков л комендантынхаа суманг авч дайралтад орно, яаж ч хараалаа гэсэн дайралтад оруулахаа болихгүй гэдгийг Рыбаков мэдэж байлаа. Ийм дээрээс Рыбаков бусад үед бол өөрийгөө их буруутай гэж бодон лав гэмших байсан бол одоо нэг их гэмшсэнгүй. Серпилин ч бас үүнийг ойлгон, дүрэлзэж ирсэн уураа дараад, Рыбаковыг хүмүүсээ бушуухан жигдрүүлж, дайралтад ороход бэлдэн тэнд цуглуул гэж уужуу тайвуу хэлэв. Серпилин тэгээд түүнд гүн цасан дундаас ёрдойн харагдаж буй саравчны дээврийг заан тэнд бөөгнөрүүл гэж заав. Тэрхүү саравчны дэргэд батальоны командлалын байр байсан билээ.

	Тэгээд Рыбаков зүрх сэтгэл, хүсэл зоригоороо хийх гэж буй хүнээс, тушаалаар ер шаардаж болох уу даа гэсэн хүний байртай дивизийн дарга өөдөө ямар ч аймшиггүй, зарим талаар хэнэггүй харснаа «гүйцэтгэе!» гэж хэлээд, цасан шуурган дундаас улам улам олноороо гарч ирсээр буй хүмүүс рүүгээ эргээд явчихлаа.

	— Федор Федорович аа! Эднийг удирдаад дайралтад орвол яасан юм? Оръё хоёул... хэмээн Максимов цасан шуурган дундуур хажуугаараа өнгөрч буй суман өөд дохин хэлэв.

	— Хүлээ, Максимов, бүү яар... Би өдөржингөө яарсан хүн харин одоо... яарахаа болиод байна, та нар хажууд байхад ядаж яарах маань жаал дарагдаад байна гэснээ районы намын хороон дарга өөд дохиж, — Та бидний мэдэлд түлээ байгаа биш, амьд хүмүүс байна шүү дээ... тэгэхлээр зүгээр нэг галд хийчихийг хүсэхгүй байна. Хүлээнэ хүлээнэ гэдэг хэцүү л байна, гээд яах вэ, хүлээнэ дээ. Баглюк ирэх ер хариугүй л дөхөж байх ёстой, бүр хариугүй ойртож баймаар сан... Цаг мөч гэдэг бидэнд юу болохыг Баглюк ч өөрөө ойлгож яваа. Чиний ирдэг яамай, харин намайг яаруулж л битгий үзээрэй, яах вэ яльгүй хугацаа өгч үз.

	— За тэгвэл яах вэ, дайралт болтол ядаж урагшаа, батальон руу дөхвөл яасан юм? гэж Максимов хэлэв.

	— Тийшээ очоод яах юм? Армийн ар тал биш шүү дээ! Эндээс германчууд хүртэл таван зуугаадхан метр байна, хоёр зуугаадхан метр ойртмоор байна гэж үү?

	— Тэгмээр байна

	— За тэгвэл яв яв... харин би эндээ үлдье. Энд над хоёр батальон, хоёр гар байгаа болохоор хоёулаар нь жолоодолгүй горьгүй... 

	Серпилин нэг бол өөртэй нь хамт явна, үгүй бол ганцаарыг нь явуулахгүй гэж Максимов бодов. Гэтэл Серпилин өөрийн нь хориглохыг үзэн яддаг, хүн учир бусдыг ч хориглохыг хүсдэггүй байлаа. Батальон руу явах л гэж байгаа бол яваг. Хэрэв Серпилин биеэ хэд хувааж бол эндээ ч үлдэж, хоёр батальон руугаа ч явах л байлаа.

	— Яв яв. Харин тэндээ л битгий шингэчхээрэй хэмээн Серпилин нэмж хэлэв. Энэ үгийг ямар нэг утгаар хэлсэнгүй, харин өнөөдөрхөн алагдсан Ртищевийг санаад тийнхүү хэлэв. Уг нь Ртищев чухамдаа галын урд шугам дээр биш, ар талд алагдсан ч гэсэн л ингэж хэлэв.

	— Чи энд үлдэх үү, яах вэ? хэмээн Максимов нарийн бичгийн даргаас асуув.

	— «Чамтай явъя» гэж тэр нь хэлээд, мөрөндөө буй винтовыг засав. Нарийн бичгийн дарга винтовтой явсан юм санжээ. Серпилин түүний нь сая л анзаарав.

	— Хаахнуур явдаг юм бэ? Энэ саравч чиглээд үү? хэмээн Максимов асуувал

	— Таныг хүнээр замчлуулаад өгье гэснээ Серпилин холбоочныг нааш ирүүлээд орхи хэмээн хашхирав.

	Максимов яваад өгөв. Нэг минутын дараа Серпилиний өмнө дивизийн комиссар амьсгаадаж хөлөрчихсөн зогсож байв. Комиссар нүүрнийхээ хөлс цас хоёрыг нэг зэрэг арчин байж ямар нэг юм сөөнгөтсөн хоолойгоор асуусны нь Серпилин эхлээд дуулсангүй.

	— Энд ямар шүү байна даа? хэмээн комиссар асуусан байв.

	— Одоогоор янздаа л байна... Рыбаков саяхан ирээд байна. Хэрэг чинь бүтэв үү? гэж Серпилин асуув.

	Хэрэг бүтсэн эсэх нь комиссарын баяр хөөртэй царайгаар аяндаа илэрхий, асуултгүй байв. Комиссар их буу үнэндээ л чирч ирсэн байв. Хөлс гоожсон нүүр царайных нь байдлаас үзвэл их бууг чирч ирсэн гэдэг бүр яг л утгаар нь үнэндээ авчирсан ажээ. Өөрөө ч хүртэл бусадтай хамжин их буунуудаа цасан дотроос чирч авчирчээ.

	— Үнэндээ дөрвүүлийг чадсангүй, гурвыг нь л авчирлаа. Тэнд авчирчихсан, эндээс зүүхэнтэй, одоо зоож байгаа. Их буучид арван минутын дараа гал нээнэ гэж амласан... Нэгийг нь шуудуунд унагачхаад яаж ч оролдоод болсонгүй. Үхтлээ ноцолдлоо... 

	— Чөтгөр аваг, дараа л авна биз. Гурав чинь л болоо баярлалаа гэж Серпилин хэлээд энэ ядарч зүдэрсэн, хижээл хүнийг тэврэн авч, нүүрээ түг түг хийтэл мөргөн хэдэнтээ үнсэв. Тэгтэл өртөөний цаана алсаас, өртөөний дээгүүр түгсэн улаан туяаны цаанаас Баглюк Рябченко хоёрын гарч ирвэл зохих тэр газраас Серпилиний хүсэн хүлээж байсан зүйл болох тулалдааны чимээ алсад бүдэгхэн сонстож эхлэв.

	— Баглюк! гэж Серпилин хэлээд, мөрөн дээрээс нь дааж давшгүй хүнд чулуу аваад хаячихсан шиг уртаар сүүрс алдав.

	Малинин түр зуур эмнэлэг болгон хувиргасны нэгэн байшинд модон шалан дээр, дөнгөж гэсэж эхэлж буй хөлдүү сүрэл дэвсээд хэвтэж байв. Хажууд нь бас хэд хэдэн шархтан суух нь сууж, хэвтэх нь хэвтэж байлаа.

	Байшин дотор бүдүүн дүнз утаа уугиулан шатаж байв. Сүх авч явсан хүн нэгээхэн ч үгүй тул тэрхүү дүнзийг нэг үзүүрээр нь пийшинд шургуулан, шатаж дуусахын нь алдад байн байн цааш ахиулан түлхэж байлаа.

	Малинин цоо буудуулсан гэдэс нь хутгаар зүсэх адил аюултай өвдөхийг, бас байшингийн хананы цаанаас сонстох тулалдааны чимээ энэ хоёрыг нэг зэрэг мэдрэн хэвтэх бүлгээ. Энэхүү тулалдааны чимээ нэг ширүүсэн нэг намдан байснаа яваандаа баруун тийш, германчуудын ар тал руу холдоод явчхав. Тэр бүх байдлыг ажвал өртөөг манайхан аваад германчууд улам ухарсаар байгаа ажээ. Германчуудын ийнхүү ухарсан нь Малинин Рябченко хоёр, тэдний батальоны ач гавьяа байсан ба батальон яаж ийгээд засмал дээр гарч, цасанд дарагдаж эзгүй хаягдсан энэ байшингийн дэргэд хүрч, өртөөний зүгээс хүч сэлбэн татсаар байсан германы ар талд цохилт өгсөн билээ. Үүнээс эхлэн, дараа нь засмалыг бүр эзэгнэж аваад, дахиад засмалаар нэг ч германыг галын шугам руу гаргалгүй тасалж авч билээ.

	Харин үүнд Малинин оролцож чадаагүй билээ. Юу гэвэл тулалдааны бүр эхээр германы цуваа руу дайрч эхлэх үес түүнийг шархтуулжээ. Германчууд хариу ширүүн гал нээх үес Малинин гэдсээрээ шархтаж билээ. Малинин чухамдаа л ингэж шархтах вий хэмээн хэзээ ямагт айдаг байжээ. Гэдсээрээ шархтана гэдэг үхнэ гэсэн үг гэж санадаг байжээ. Караулов ухасхийн давхиж ирээд: «Алив шалавхан боогоод өгөөч, нөхөр улс төрийн удирдагч аа!» хэмээн хашхирахад нь Малинин чухамдаа үхнэ гэж бодсон дээрээс ч «хэрэггүй, би нэгэнт өнгөрсөн хүн!» гэж аахилж уухилсаар хэлж билээ. Анх ажилд орохдоо гайгүй, би өөрийг чинь тулалдааны дундаас чирч гаргана гэж амлаж байсан нөгөө настай асрагч авгай Куликова өөрийг нь боож өгөөд, цасан дээгүүр чирч эхлэхэд нь: «Алив хүлээж бай, босъё гэж хэлээд үнэндээ ч нээрэн өндийж тэгснээ бүр босоод: «Нэгэнт л боссоноос хойш үхэхгүй дээ!» гэж бодож билээ. Тэгэхдээ ердөө гуравхан алхаад ойчдогийн даваан дээр асрагч авгай, тэрхэн үед хажууд тааралдсан нэг цэрэг хоёр түшиж авчээ. Ид шидээр шахам гурав алхсан энэ үеэс эхлэн үхнэ гэдэгт нэгэнт итгэхээ больжээ.

	Малинин үхнэ гэж итгээгүйн дээр өөрөө батальоны комиссар, бас тэгээд эргэн тойронд нь шархтан байлдагчид хэвтэж байсан явдал өвдсөн ч шүд зуун тэвчиж, ёолохгүй байхад нь тус болов. Түүнээс гадна зориг зүрх муутайхан зарим хүмүүс шархтаад эргэн тойрондоо болж буй явдалд ямар ч падгүй болсонгүй нь бас ёолохгүй байхад нь тус болов. Малинин хананы цаана, гадна болж буй үйл явдалтай цуг аж төрөн тулалдааныг чих тавин сонссоор гадна юу болж буйг бодлынхоо хэрээр шархтнуудад тайлбарласаар байлаа.

	Серпилиний бодсон зөв болов. Рябченкогийн батальон германчуудын ар талаар, засмал дээр гармагц тэд өртөөнөөс ум хумгүй ухарчээ. Гэтэл батальон өөрт нь тушааснаас илүү их юм бүтээв. Батальон замаа таслан эзэгнээд, ухарч буй германчуудын дайралтыг няцаан цохиж, машин техникээ хаян, тал руу эргэтэл нь бут цохив. Тэгмэгц Батлюк нөхцөл байдлыг мэдрэн, хүмүүсийнхээ хагасыг Рябченкотой үлдээгээд, өөрөө талын баруун гар барин, тэнд цасан тал дунд байгаа гурван байшинтай нэргүй нэг гацааг булаан авч бүгээд тэндээсээ хэд хэдэн пулемётоор галлаж, германчуудыг өөрсдийгөө тойрон тал руу бүр лав эргэн их цасан дундуур ухрахаас өөр замгүй болгов. Үүнээс илүү хүч тэдэнд байсангүй.

	Куликова бага эмч хоёр шархтнуудыг боож байлаа. Явж чадах шархтан ч энд цугларчээ. Учир нь тэднийг ар талд шөнө болсон хойно явуулахаас Рябченко айж байлаа. Явж чадах нэг нь шуурганд төөрч болох байсны дээр Малинин шиг нэг хэсгийг нь авч явах унаа гэх юм юу ч байсангүй. Зөөврийн унаа ирэхийг хүлээнэ гэвэл өглөө болгох хэрэгтэй байв. Энэ үес үүр цайх хариугүй ойртож байлаа. Тэрнээс гадна ухарсан германчууд хаашаа ч орсон юм билээ хэн мэдэх вэ дээ? Шархдагсад ар талд явахдаа энэ харанхуй шөнө яг тэдний дээрээс ч буучих юм бил үү, юмыг яаж мэдэх вэ. Ганцхан энэ бодлоос болоод л нуруу руу хүйт дааж байлаа.

	Засмал дээр тулалдаан намдаад хагас цаг болжээ. Гагцхүү баруун чигт, Баглюкийн эзэлсэн суурины тэнд л үе үе пулемёт шүрших агаад урд талд лав ганц хоёроор хоцорсон германчуудыг ч юм уу эсвэл ердөө шуурган дундуур ганц хоёрхон буудах л сонстоно. Шуурган дундуур юм сүүдгэнэх шиг санагдахыг алийг тэр гэх вэ дээ.

	Байшинд хэдийгээр пийшин галласаар байсан ч хүйтэн жихүүн, хонгиурдан хүүгэх салхи хаалга үүдийг ховх татан нээж, бөглөсөн майхан цувыг яраад бөөн цас орж ирнэ.

	Асрагч авгай Куликова цастай хувин пийшин дээр тавьж цас хайлаад шархтнуудад өгнө. Ус нь халуун авч өвс сүрэл хөвсөн булингартай ажээ.

	Малинин уумаар санагдавч ууж тэвчсэнгүй.

	— Хөөе, Куликова хэмээн Малинин дуудаад, — Бололцоо гаргаад яваад ирээч, хэрэв ойр байгаад галын шугамаас буусан байвал бага түрүүч Синцовыг олоод нам гүм байгаа дээр нэг ороод гарахгүй юу гэж хэлээд орхи гэв.

	— Тэгье л дээ хэмээн Куликова дурамжхан хэлснээ, — Чи харин унтсан чинь дээрсэн, Ярих чинь дэндэж байгаа юм биш биз... Эдгэрч тэнхэрсэн үедээ эмнэлэгт ярих цаг бишгүй л нэг гарна даа... одоогоор дуугүй байвал дээр байх гэжээ.

	— Ярьсан үгтэйгээ хамт сүнсээ гаргачихгүйн тулд уу?

	Хаалган завсраар цасан шуурга исгэрэн догширно, Куликова авгай гарч одвол, Малинин хойноос нь нэг харснаа нүдээ анин цаашдаа өнөөдрийнх шиг их хохирол үзвэл хүн хүчнээ сэлбэлгүй горьгүй, эс тэгвэл даамай их байлдаж чадахгүй дээ... «Юу гээч вэ энэ чинь? Хэчнээн ч хүн тэр болтол амь үрэгдэн, тэр цагийг үзэж эс чадах вэ... Өдөр болгон, үхээд л байдаг үхээд л байдаг, ямар ёрын амьдрал гэж ийм байдаг байна аа!» хэмээн бодов. Ёрын амьдрал гэж Малинин дотроо дайныг тийнхүү нэрлэв. Үнэндээ ч тийм байлаа. Малинин өөрийнхөө амь насыг энэхүү ёрын амьдралд сайн дураараа авчирсан агаад ингэлгүй болохгүй гэж өөрөө үзэж байсан ч гэсэн дайн бол үнэндээ л ийм байдаг билээ.

	Малинин баруун гаргүй эмнэлэгт хэвтэж байгаа хүүгээ баахан бодтол аль нэг хүн өөрийг нь «Алексей Денисович...» хэмээн унтаж буй эсэхийг нь шалгах гэсэн мэт бүдэгхэн дуудахыг нүд аниастай чигээрээ сонсов. Лав Синцов ирж дээ гэж бодоод, нүдээ нээвэл Синцов биш, харин батальон дарга Рябченко тэр гэхийн төсгүй хачин царайтай зогсож байв. Залуу гоолиг царай нь улаан буурал сахал самбайнд дарагдан, үхтлээ эцэж ядарснаас хөгшин ч юм шиг харагдана. Рябченко морин цэргийн урт шинельтэйгээ Малинины дээрээс тонгойжээ. Шинель нь урагдаж түлэгдсэний дээр өдөр байлдагчидтай хамт түймэр дотроос түлэгдсэн дүнз мод чирсээр байгаад хар хөө болчихжээ. Довтолгоо эхлэхийн түрүүхэнд шархтсан зүүн гар нь хар даавуугаар боолттой, баруун гараараа хүрзний хугархай иш хүчлэн тулсан нь баруун хөлийн хурууны нь яс хөлдсөн байснаас өсгий дээрээ арай ядан зогсоно.

	Энэхүү хорин дөрвөн насандаа юм бүхнийг үзэж Москваг тулан тултал ухарч ч явсан, одоо эцэст нь дайснаа хөөн хоёр дахь хоногоо давшиж яваа, батальоных нь дарга, ахлах дэслэгч Рябченко ийнхүү Малинины өмнө иржээ. Энэ завсар гурван ч удаа шархтсан, түүнээс хоёр удаад нь эмнэлэгт хэвтэлгүй, жагсаалдаа байсаар эдгэрсэн, хөл гараа хөлдөөж ч явсан, Малининд бол хүү нь болмоор батальон дарга тэрхүү Рябченко билээ.

	— Юу гэж ирээв, батальон даргаа? хэмээн Малинин сульдаж доройтсон, өвчин шануурлаасаа болоод хачин бүдэгхэн ярьж байгаагаас Рябченко үгийг нь сонсохын тулд ийнхүү наалдах шахан тонгойж буйг үл ойлгон, — Юу гэж ирээ вэ? хэмээн дахин асуув.

	— Шархтнуудаа эргэхээр гэхэд

	— Тулалдаан хэр вэ? гэж дахин асуулаа,

	— Зүгээр гээд Рябченко Малинин руу харснаа, бусад шархтнуудыг цөмийг нь тойруулж хараад ядарч зүдэрсэн ч гал цогтой инээмсэглэж, — Өглөө болтол тэсэж чадвал ч яах вэ ээ. Дайсныг яаж сүйдийг нь хийснээ үзэх сэн гэхээс нойр хүрэхгүй байна шүү. Манайхан урагшаа явж германы машинууд талаар нэг цасанд суучихсан байхыг үзлээ гэж ярьж байна гэв.

	— Үүр цайхаар тоолохгүй юу даа.

	Малинин өөр үед бол «тоолъё» гэж хэлэх байсан бол одоо «тоолохгүй юу даа» гэж хэлсэнд нь Рябченко хаанаас ч хамаагүй олж ир хэмээн явуулсан чаргыг үүрээр хүрээд ирэхлээр батальоноос бүр яваад өгнө, тэгэхлээр ахиад хэзээ ч уулзалдахгүй» эдгэрдэг юм аа гэсэн ч ийм нас дээр гарcaн хүнийг ингэж хүнд шархтсаны дараа фронт руу, тэр тусмаа галын тэргүүн шугам дээр байгаа батальон руу явуулдаг ч бүр хол «Хаанаас явуулах вэ дээ?» хэмээн гуньхран бодов. Тэгснээ:

	— За бие чинь яаж байна даа? гэж асуув. Юу гэвэл Малинины төлөө сэтгэл түгшсэнээ илэрхийлэх өөр үг олдож өгсөнгүй.

	— Бид, энд ажрахгүй зуухны дэргэд

	— Гайгүй ээ. Ээгээд л хэвтэж байна. Ажилдаа оч, биднээс болоод тэндээсээ бүү хөндийр гэснээ асрагч авгайд хэлснээ дахин санаад, — Хэрэв бололцоо олдвол Синцовыг нааш нь түргэн явуулчихгүй юү. Хэрэг байна... гэж Рябченкогоос гуйв. Рябченко толгой дохив. Ямар хэрэгтэй болохыг нь мэдэж байлаа.

	— Чи харин яв даа гэж Малинин хэлэв. Залуу хүн болохоор арван тавт шиг аз хийморьтой гялалзаж байна гээд инээмсэглэн, — Гэвч өвчин нь хөдөлснөөс болоод инээх ч гэж зэрэмдэглэсэн хачин юм болсон учир Рябченко золтой л нулимс асгаруулчихсангүй.

	— Яв даа, яв хэмээн түүний нулимс хурсан нүд рүү халз ширүүн харан хэлээд, «Явдаа яв, явж эсэн мэнд аж төрөгтүн. Амьд явахыг л чамаас эрхэмлэн гуйя! Чи яагаа ч үгүй залуугаараа, надаас бараг хоёр дахин дүү байна. Чи амьд мэнд явах хэрэгтэй! Хүн амьд мэнд явах ёстой юм бол чи л яриангүй амьд явах ёстой хүн... Амьд яв гэж чамд хэлж байна, дуулж байна уу чи, батальон дарга Рябченко!» хэмээн хамаг зүрх сэтгэлийнхээ угаас санаан дотроо нэмэн хэлж байлаа.

	Тэгээд Рябченко шалавхан эргээд, модоо тулсаар бушуухан гарч одов. Учир нь батальон даргад энэ дайнд харсан үзсэн юман дотроос нь нүд халтиран хамгийн хэцүү зүйл хэзээ ямагт шархдагсад л байдаг байлаа. Рябченкогийн гарч явсан хойно Малинин хаалган завсраар майхан цув дэрвэлзэн, доогуур нь цас түргэн орж ирсээр буйг харж байлаа. Хажууд нь бас гэдсээрээ шархтсан нэг байлдагч зогсоо зайгүй нэгэн хэв гиншин яраглаж Малинины адил юм ууж болохгүй байсан ч уух юм тувт гуйн омголтсон уруулаа долооно.

	Малининыг удахгүй аваачна, тэгэхлээр улс төрийн хэлтэст бичсэн захианыхаа тухай хэлэх өөр завшаан тааралдахгүй гэдгээ ойлгож байсан учраас Синцовыг дуудаач гэж гуйсан билээ. Тэгээд ийнхүү Синцовын ирэхийг хүлээж байхдаа Синцовын тухай биш, харин батальоныхоо тухай өөртэйгөө огт холболгүйгээр буюу өөрийнхөө тухай батальонтойгоо огт холбоогүйгээр бодон хэвтэж байлаа.

	Малинин өөрийгөө хар эрчээрээ давхиж яваа галт тэрэгнээс чулуудагдсан хүн шиг л мэдэрч байлаа. Үүнд ганцхан агшны өмнө бусадтайгаа хамт давхиж байсан бол одоо газар ойччихсон, дөнгөж саяхан суугаад явж байсан, дахиад хэзээ ч суухгүй тэрхүү хажуугаараа хурдлан өнгөрөх аварга том галт тэргийг харан хоцорч байх шиг л байв. Дайн гэгч цаг мөч болгондоо хүнийг нэг бол бүрмөсөн, эсвэл түр зуур хагацааж байдаг ажээ. Тэгэхдээ нэг бол үхлээр, үгүй бол шархтуулах буюу эрэмдэг зэрэмдэг болгон хагацуулдаг билээ. Энэ бүхнийг, энэхүү хагацал гэгч юу болохыг хөндлөнгөөс нь хэчнээн ч хараад сэнхэртлээ хэзээ ч үл ойлгох бөгөөд гагцхүү өөрийн толгой дээр буусан цагт л сая бүрэн ухдаг жамтай юм.

	Малинин өөрийн нь оролцоогүйгээр батальонд ямар нэг юм зүй зохисоороо хийгдэнэ гэдэг бодолд ерөөс дасаж дадаагүй билээ. Гэтэл одоо түүний үгүйд юм бүхэн ёсоороо хийгдэн, өөрөө тэр хүмүүст хэрэгтэй биш, харин хүмүүс өөрийг нь чарганд хэвтүүлэн ар тал руу бушуухан аваачих хэрэг гараад байлаа. Батальон яах вэ цаашаа явдаг ёсоороо л яваад өгнө. Ингээд өөрөө батальонд хүрч очдог хүмүүстэйгээ мөр зэрэгцэн алхдаг, харцаараа ч, дуу хоолойгоороо ч ер юугаараа ч тус хүргэдэг нь нэгэнт өнгөрсөн байлаа. Одоо тэднийхээ төлөөнөө өөр юу хийж чадах вэ? Юу ч чадахаас өнгөрчээ. Ийнхүү бодон гуньж хэвтэхдээ өөрийнхөө тухай бас бодлоо. Бодохгүй ч яах бил ээ? Заримдаа санаа бодлоо илэрхийлдэг албан тасалгааны цөөхөн тэр үг илэрхийллээр нь бол ерөнхийдөө болон үндсэндээ өөрийнхөө тухай бус, харин бусдыг л бодож хэвтэв. Ерөөс муу биш, тэр байтугай шилдэг сайн үй олон хүн өөр шиг нь ийм байдалд орохлоороо өөрсдийгөө тун бага бодож байсан дайны тэр бүх өдөр шөнөө нөхөх адил гагцхүү хар амиа улайран боддог ч гэсэн, одоо шархтай хэвтэж байгаа ч гэсэн Малинин бусдыг л бодон хэвтэж байлаа! Өөрөөсөө илүү бусдыг бодох тэр хэмжүүр нь эдүгээ нас залуу бус, тэгээд бас маш хүнд шархтсан энэ хүний лав хамгийн гол чанар, хамгийн хүчтэй зүйл нь байсан буй заа.

	Малинин гэдсээрээ шархтсан, шархтах шархтахдаа их хүнд шархтсан гэдгийг Синцов хоёр цагийн өмнө дуулсан боловч эхлээд тулалдаанд ороод завгүй, дараа нь тулалдаан зогссон үед эзэлсэн галын шугамаа дур мэдэн тушаал шийдгүй орхиж болохгүй байлаа.

	Тэгээд одоо Рябченкогийн зөвшөөрмөгц тийшээ ирээд Малинины их муу байгааг нүдээрээ үзэв. Малинин үхэхгүй гэж бодож байсан ч Синцовын золгүй царай өөрийг нь тэсэхгүй нь дээ яана аа гэж аяндаа хэлээд өгч буйг Малинин ойлгов. Түүний нь ойлгосон ч гэсэн үл зөвшөөрөн, би үхэхгүй гэж бодож байлаа.

	Юуг нь ширтээ вэ?.. Чи ямар лам багш биш, би хойдохоо уншуулах гэж чамайг залсан биш. Чамтай ярих юм байна, тэгээд л дуудсан юм.

	Синцов автоматаа шал дээр тавиад ойртон суув.

	Малинин хариугүй, тамир тэнхэлгүй байсан ч уурламагц сөөнгөтсөн хоолой нь тодоссон тул Синцов үг бүрий нь тодхон сонслоо.

	— Чамайг өөрийнхөө оронд үлдээж чадахгүй нь тоогүй байна хэмээн Синцовын нүдийг ширтсээр Малинин хэлэв.

	Синцов юу ч хариулсангүй. Юу ч гэж хариулах билээ дээ? Баярлалаа гэж хэлэлтэй биш дээ... 

	— Намд эргүүлж авахаас нааш сониныхоо газар битгий очоорой хэмээн Синцовын нүдийг ширтсэн чигээр хэлэв. «Ямар ч сонины газар очих сонирхол алга! Тийшээ очих гэж би ингэж зүдэрч яваа хэрэг болж байна уу? хэмээн Синцов хашхирмаар санагдавч Малинины харцтай дахин тулгарч Малинины ерөөс энэ тухай бодоогүй, харин Синцовыг батальоноос одоо ч, хожим ч битгий яваасай гэж хүсэж буйг нь ойлгов! Синцовыг энд, батальондоо үлдээнэ гэж мэдвэл ердөө л дотор нь онгойх байлаа.

	— Би чамайг яах гэж дуудсан юм бэ гэвэл... гэснээ өвчнийхөө намдахыг хүлгэлзэн дуугүй болов. Тэр дороо ярьж эхэлсэнгүй. Юу гэвэл энэ хэлэх гэж буй юмаа Синцовт хэлэх хамгийн гол зүйлээ гэж үзэж байлаа. Гэхдээ энэ бол Синцовт гол зүйл байсангүй харин Малинины түрүүчийн хэлсэн зүйл гол нь байв.— Би уржигдар бичсэн ... гэж хагас дутуу хэлэв.

	Яг энэ агшинд саравчны дэргэд германы автомат залгаагаар хэсэг шүрших, бас манай пулемёт хариу шүрших сонстов. Синцов Малининтай салах ёс гүйцэтгэж амжаагүйгээр барахгүй, энэ тухай бодох ч завдал бололгүй, шалан дээрээс автоматаа шүүрэн авч хоёр гуравхан харайгаад саравчны үүд хүрч хаалган завсраар шагайв. Гадаа буудах чимээ улам ширүүслээ.

	Малинин хананы цаана эхлээд үргэлжилсэн чанга, дараа нь цөөн, тэгснээ улам бүр холдон холдсоор бүр цөөрөх буун дууг чих тавин түгшүүртэйеэ сонсож, тэнхэл алдран хэвтэв. Дайралт няцаагдлаа, тулалдаан дуусаж байгаа юм байна хэмээн дотор онгойн бодно. Гэтэл дайралт няцаагдаж дуусаагүй тулалдаан ч дуусаагүй, харин өөрөө л ухаан балартан, сонсохоо больж байгаагаа мэдсэнгүй.

	Малининыг ухаан алдаад сэргэхэд эргэн тойрон дун цагаан байв. Цэвцгэр цагаан тэнгэрээс жижигхэн ширхэгтэй цас ганц хоёрхон хаялан хоёр нүдний баруун зүүн буланд тэнгэрийн хаяа тулан тултал цагаан цас үргэлжлэн харагдана. Малинин чарга дээр гэдрэг харан хэвтэж явах бөгөөд чарга дээш доош болон цасан дээгүүр нэгэн жигд намуухан гүвэлзэн гулсах ажээ. Хажуу бөөрнөөс нь шахан бас нэгэн хүн хэвтэх агаад түүний толгойн тушаа хөтөч шингэн дуугарч чиш-үү хэмээн морио шамдуулна. Малинины хөлд Караулов банз тавин шулуухан боосон хөл, чухамдаа өвдөгнөөсөө дээгүүр бяцарсан хөлөө жийн салхинаас хурган толгойгоо нугдайлгаад тамхи татаж хөндөлдөн суужээ. Чарганы ард өөр бас чарга явах ажээ, цаад талын чаргыг хэн жолоодож яваа нь үл харагдана. Харин арын чарганы урд суудал дээр үл таних нэгэн байлдагч цус болсон марлиар нүдээ даран боосон явна.

	Малинин ухаан орсны дараа энэ бүхнийг үзсэн боловч бөглүү тэвчээд явж болмоор, өчигдрийнхийг бодвол өвчин биш гэмээр шахам болсноо чагнан, хэдэн минут дуу гарсангүй.

	Малинин Карауловыг дуудах гэснээ болиод. «амьд бололтой» гэж бодон, хажуудаа хэн байгааг мэдэх санаатай сэмээрхэн тэмтэрч үзэв. Хажууд нь буруу харан хэвтсэн үхсэн хүн байв. Малинин ердөө л тэмтэрч эхлэнгүүтээ тэр үхсэн хүний мөчир адил дорсойн хөлдсөн, мөс шиг хүйтэн хуруунуудыг барьчихав.

	Бурхан багшид сүнсээ хэн тушаагаа вэ? гэж Малинин асуув. Караулов энэ дууг сонсоод. учиргүй баярлан эргэж

	— Ядаж таныг ухаан ороосой хэмээн цөм бодож явлаа! гэж хэлээд нүүрээ үрчийлгэн байж, хоёр гараараа хөлөө өргөн засав.

	— Энэ хэн бэ? хэмээн Малинин хөдөлгөөнгүй чигээр, нүдээрээ хажуу дахиа заан асуув.

	— Гришаев. Анх хэвтүүлэхэд амьд л байсан юм сан гэж Караулов хэлэв.

	Гришаев гэдэг бол нөгөө гэдсээрээ шархтсан, саравчинд хэвтэж байхдаа дуу тасрахгүй яраглан ёолж, ус өгөөч, хатаж үхэх нь хэмээн гуйсаар байсан залуухан байлдагч билээ. Гэтэл одоо мөс шиг цэл хүйтэн, талийгаач болчихсон Малинины мөрийг нуруугаараа өвдтөл даран хэвтэж байлаа. Малинин арван нэгдүгээр сард байх үед галлаагүй хүйтэн саравчны цэл хөрчихсөн мөс шиг шалан дээр унтаж байснаа санав. Тэгэхэд хэвтэнгүүт хамаг бие цэл хөрөн даарсандаа болоод унтаж байгаа үгүй хоёроо нойрон дундаа өөрөө ч ойлгохгүй байж билээ. Тэгснээ дараа нь хамаг бие тавигдан дулаацахыг мэдрээд нам унтсан байв. Тэгээд нойр ханан сэрсэн хойноо харвал хоёр байлдагчийн нэг энэ Гришаев шахан хэвтээд тулалдааны урд өөрий нь нойр аваасай гэж хайрласандаа оготор дээлийнхээ хормойгоор хучиж өгсөн байж билээ.

	— Чамайг бас хэдийд шархтуулчих аа вэ, Караулов? гэвэл

	— Яг өглөөгүүр. Фашистуудын шөнө нь талд хаясан машин үзэх санаатай явсан юм байхгүй юу. Нэг үхээр нь тэнд нуугдаж хоцорсон байснаа кабинаасаа гранат шидчихгүй юу хэмээн хөмсөг зангидан байж хэлэв.

	— Манайхан олон машин олзлоо юу?

	— Олоон олон, талаар л нэг хаячихсан байсан. Хэчнээн ч болсон бэ, бүү мэд, намайг байхад л бүр тоолоод байсан

	— Таныг тэгвэл ч хоёр дахь цуваанд үлдээсэн хэрэг үү? — Юунд хоёр дахь байх бил ээ? Биднийг чарга дээр яг суулгаж байхад Баглюк давшилтад орох тушаал өгөхөөр хүрч ирсэн.

	— Баглюк амьд уу?

	— Амьд аа

	— Рябченко?

	— Амьдаа, харин үхтлээ даарсан даа

	— Хэчнээн шархтныг аваачиж яваа юм бэ? Одоо гуравхан чаргаар уу? хэмээн Малинин саравчинд хэчнээн хүн хэвтэж байсан билээ, бас дараа нь тулалдаан болсон... гэдгийг баримжаалан санаа зовнингуй асуув.

	— Яагаад гурав гэж? Урд бас хоёр яваа шүү дээ нийтдээ хориод хүн авч яваа. Харин хөнгөн шархтай нэг нь дивизийн даргын хүрч ирсэн дулаацах байр луу очицгоосон гэж Караулов хариулав.

	Малинин бусад шархтны тухай бодлоосоо болоод өөрийнхөө шархыг дахин санаж өвчнөө мэдэрч нүдээ анив.

	— Тамхи татна уу? Би ороогоод өгье гэж Караулов асуув.

	— Үгүй ээ хэмээн Малинин шорвог оргисон аягүй бөөлжис амаараа гарах шахам амтагдаж буйг мэдрэн хариулж

	— Хэдэн цаг яваад байна? гэж хариу асуулаа,

	— Дөрвөн цаг. Армийн командлагч замд тааралдсан, бүр эхлээд гарангуут шахам. Угтаж ирээд аль ангийн хүмүүс, хэн хэн явааг асуусан. Та тэгэхэд ухаангүй байсан. Их хөгжилтэй хүн байна бил ээ! Ажил үйлс их бүтэмжтэй байна гэж хэлж байна. Бушуухан эдгээд, Смоленскийн дэргэд уулзацгаая! гэж ерөөсөн шүү!

	«Хэрэв тэгдэг бол ч сайхан л хэрэг байна сан» хэмээн Малинин өөрийнхөө талаар бодов. Тэгснээ командлагч ийм их цастайд ямар унаагаар явсан хэрэг вэ? гэж асуув.

	— Булуу тэрэгний кабинд сууж явсан. Булуу нь бидний дөхөж очиход цасанд яг суучхаад байсан. Тэргээ цаснаас гаргаж байх завсар өөрөө явган тосож ирсэн.

	Караулов дуугүй болон бодол болоход Малинин командлагчтай уулзсан тухай Карауловын ярианд сэтгэл баяссан хэр нь Смоленск хүртэл мөн ч хол байна аа даа, хаа ч байсан юм. Хэлэхэд ч амархан, хийхэд хэцүү шүү дээ. Гэтэл Смоленскээс цааш бас хэдэн зуун бээр газар байдаг. Цөмийг нь л дайсанд алдчихсан, бас тэр газар чинь сая сая хүн байгаа. Түүнийг эргүүлээд авдаг юм бол уу! гэж сүүрс алдан явав.

	Одоо бодол санаанд нь өөрийнх нь хүнд шарх дайнд эргэж очиж чадах болов уу ер гэсэн итгэлгүй байдал хоёр нь голлон нөлөөлж байсан боловч хамгийн гол нь урт удаан, хүнд хэцүү амьдралынх нь явцад бүрэлдэн тогтсон юмыг дандаа сайн сайхан талаас нь авч үздэг тэр үзэл нь гол үүрэг гүйцэтгэн ямар ч юм хийлээ гэсэн цөм л хөдөлмөр шүү дээ, цөм л амар хялбар биш, тэгэхлээр заавал дайны тухай ярих хэрэг байна уу? гэж асуух мэт байлаа.

	— Нээрэн удахгүй Смоленскийг чөлөөлөх болов уу? гэсэн дуу Малинины ард сонстов.

	Хөтөч хийж яваа хүнийг Малинин нэг бол эмэгтэй хүн, үгүй бол хүүхэд байна гэж бодож явсан билээ. Тэгээд эндүүрээгүй болохоо одоо ойлгов. Юу гэвэл тэр асуусан дуу их шингэн, нарийхан бүр хүүхдээрээ дуу байв.

	— Чи хэн гэгч вэ? Хэдэн настай вэ? гэж Малинин асуув.

	— Арван тавтай.

	— Саяын гацааных. Өөрөө явах гэж саналаараа морьтой юутайгаа ирсэн юм.

	Нээрэн байлгүй яах вэ. Цэргийн хүн бидний үүрэг гэдэг чинь хэрэв чөлөөлж чадахгүй бол эргэж ирэх ёсон үгүй гэсэн үг шүү дээ хэмээн Малинин инээмсэглэнгүй хэлэв.

	— Үгүй дээ би, итгээгүйдээ тэгсэн юм биш хэмээн Малининд үл үзэгдэгч хөтөч гоморхонгуй хандаад, — Би танай ангид ч үлдсэн болно гэлээ.

	— Тэгвэл уучлаарай.

	— Дэслэгч ээ, тамхи өгөөч! хэмээх хүүхдийн дуу зүрхтэй боловч нэг их итгэлтэй бус сонстов.

	Карауловын харц ширүүн болсноо татаж дуусаагүй байсан ороолттой тамхи амнаасаа аван, үзүүрийг нь тастаж хаяад Малинины толгой дээгүүр хүйтэнд час улайн бээрсэн бяцхан гарт нь бариулав.

	— Энэ чинь таньдаг газар байх шив хэмээн Малинин нүднийхээ булангаар харан хэлэв. Замын хажууд германы хоёр танк байх нь дурсгалын хөшөө мэт ажээ. Нэгнийх нь их буу нөгөөгийнхөө цамхаг pуу хараалаастай байх тул түүнийг эндүүрэхийн аргагүй байлаа. Түүний хажуугаар өчигдөр өнгөрч явахдаа бензиний нь юүлж авсан юм гэнэ билээ хэмээн Малинины өөрийнх нь ярьж явсан нөгөө хоёр танк байв. Ингэхийг бодоход буцаад бүр хорин километр явчихсан байх нь ээ. Батальон маань өчигдөр өглөөнөөс хойш урагшaa их л хол явчхаж дээ... 

	Ингэж бодсоноо Малинин, — Өөрийн чинь оронд Рябченко хэнийг отрядын даргаар томилсон бэ? гэж Карауловоос асуув. Тэгээд өөрийнхөө хүлээж байсан «Синцов!» гэсэн хариуг сонсоод улс төрийн хэлтэст бичсэн захианыхаа тухай түүнд хэлж амжсангүйгээ бодон харамсав. Малинин тэр захианыхаа тухай одоо дахин бодохдоо, дивизийн намын комиссыг саатуулсан гэж шал дэмий зэмлэж байгаагаа мэдээгүй явсан билээ. Юу гэвэл тэнд дивизийн комисс ямар ч буруугүй байлаа.

	Дивизийн намын комиссоос армийн улс төрийн хэлтэс рүү лавлан явуулсан Синцовын намын хэрэг урьд өмнө нь нэгэнтээ сонсож өөрийн гараар дамжуулан гаргасан тэр зааварлагчийн гарт ирсэн байв. Тэр баримт бичиг гэдэг нь цэргийн хүний андашгүй бичгээр томоор хичээнгүйлэн бичсэн, дэвтрийн ердөө л нэгэн хуудас байсан юм. Түүнд бүслэлтээс тус армийн хэсэг дээр гарч ирсэн улаан цэрэг Золотарев улс төрийн удирдагч Синцов И. П-ийн нас барсан нөхцөл байдлыг улс төрийн хэлтэст бичээд хэрэв бололцоо олдвол гэр бүлд нь мэдэгдэхийг хүссэн байлаа. Энэ бичгийн талаар ямар нэг арга хэмжээ авах цаг бололцоо байсангүй, ураад хаячихна гэхэд зүрх хүрсэнгүй, тэгээд эдүгээ одоо намд эгүүлэн аваач гэж хүссэн бага түрүүч Синцовын өргөдлийн хажууханд, «Илтгэх зүйлс» гэсэн хавтсанд байлаа. Энэ үед давшилт ид эхлээд, армийн улс төрийн хэлтсийн дарга хорооны комиссар Максимов гурав дахь хоногоо галын тэргүүн шугамд байсан тул илтгэх хүн байсангүй.

	— Тэгвэл чиний оронд Синцов болсон хэрэг шив дээ! За яах вэ, хэмээн Малинин хэсэг дуугүй болсноо Карауловт хэлэв. Үүнийг батальондоо байгаад хэлж байгаа юм шиг, өөрийнх нь сайшаан дэмжсэн үг л шаардагдаж байсан мэт хэллээ. Тэгээд, — Батальоны дарга ар тийш явахаас дахиад татгалзаа юу? гэж асуув.

	— Хэрхэвч үгүй гэсэн! хэмээн Караулов сайшаангуй хэлэв.

	— Хэнийх вэ? хэмээн агаарт дүнгэнэх чимээ гарахыг сонсон, толгойнхоо ард хөвгүүний давхийн эвгүйцэхийг мэдэрсэн Малинин асуухад

	— Манайхан гэж Караулов хэлэв.

	— Шархдагсдын дээгүүр, өвлийн цайвар тэнгэрийг зүсэн, дорноос өрнө зүг манай дөчөөд бөмбөгдөгч онгоц алгуурхан цувж өнгөрөв. Түрүүчийн чарга зогсоход дараа дараачийнх нь бараг шил шилээ даран зогсов.

	Жолоо барьж явсан хөвгүүн, Караулов, Малинин хэн нь ч болов адилхан тэнгэр өөд баясангуй бишрэн харж, дотор нь уужран санаа алдацгаав.

	— Яав, харагдахаа болиод, далд орчхов уу? хэмээн хүнгэнэх чимээг сонсохоо болиод, онгоцнуудыг харцаараа үдэн явуулахын тулд ядаж тохой дээрээ ч өндийх тэнхэлгүй байсан Малинин асуулаа.

	— Үгүй ээ, арайхан далд ороогүй байна, одоо харагдахаа бараг больж байна гэж Караулов дуугарснаа бяцхан хар цэгүүдийг тэнгэрийн алс хаяа тулан далд ортол харцаараа үдэв.

	Малинины шөнө нь ухаан алдсан саравчаас баруун тийш арван километр хэртэй газар, хүнд шархтнуудыг ачин ар тал руу цувж яваа морин чаргануудын яваа энэ газраас бол гучин километр газар цасан шуурга сая нэг зогссонд баясан, гүн цасанд мацан Рябченкогийн батальон баруун зүг давшиж явлаа.

	Өчигдрийн тулалдаанд арай бага элдүүлсэн Серпилинны хороо цэрэг бусад ангиас урагш цөмрөн, түрүүнд давшиж явсан учир Воскресенскийг авсны дараа батальон өглөөнөөс аваад нэг ч буу дуугаралгүй, гагцхүү цасан дунд хаясан германы машинууд болон алагдаж хөлдөж үхсэн герман цэргийн хүүртэй үе үе тааралдан давшсаар явав. Тэд буун дуу гаргалгүй явсан нь, мэдээж зөвхөн түр зуурын хэрэг байв. Учир юун гэвэл баруун, зүүнээс исгэрэх салхины чимээгээр их буун нүжигнэх, чимээ сонсогдсоор байсан агаад сүүлчийн хагас цагт тэнгэрийн яг хаяанд түймрийн утаа дахин харагдав.

	Синцов, Комаров болон тэдний сумангаас үлдсэн өөр нэг хоёр автоматчин хэдүүл Рябченкогийн морины араас цувран дагаж явав. Рябченко эмнэлгийн батальон руу аль хэдийн очих хэрэгтэй байсан боловч мөчөөгөө өгөхгүй, хөлдөөсөн хөлөө дөрөөнөөсөө мултлан унжуулаад, буух хэрэг гарвал хэрэглэх санаатай өчигдөр хийсэн таягаа ганзагалан урагш зүтгүүлсээр л явав.

	— Бага түрүүч ээ, сэлбэг хүч удахгүй ирэх болов уу? хэмээн Комаров Синцовтой мөр зэрэгцэж ирэнгүүт асуув.

	— Би яаж мэдэх вэ? гээд Синцов мөрөө хавчиж хаа нэг газар германчууд дээр тулаагүй байсан цагт сэлбэг хүч ирэхгүй, ийм цасан дундуур машинаар л сэлбэг хүчин авчрахгүй нь лав, өнөөдрийнх шиг бидний ингэж зогсолтгүй явж байсан цагт сэлбэг хүч гүйцээд ирдэг бүр хол хэрэг хэмээн дотроо бодов.

	Комаров бол сумандаа ийм их гарз учирсанд гуньхран тасгийнхаа дарга буюу одоо отрядын дарга болсон хүнээсээ санаа сэтгэлийн дэмжлэг эрэн ийнхүү асууж байхад Синцов харин шөнө саравчны дэргэд сүүлчийн тэр мөчид халз урдаасаа ухасхийн гарч ирсэн германыг Комаров намхааж өгөөгүй бол ч аль хэдийн бодио хөтлүүлэх байсан даа, тэгээд бодох санах юм юу ч үгүй болж өнөөдөр тулалдаан болох болов уу, үгүй болов уу, тэр тулалдаанаас амьд мэнд тарах болов уу, үгүй болов уу гэх мэтийг бодож явахгүй байсан хэмээн бодон алхаж явав.

	Гэвч одоо энэ бүхний тухай үгээр тоочиж явахын хүслэн ч байсангүй, ердөө л Комаровын нүд өөд талархангуй харан юу ч дуугаралгүй, харцаараа л үг сэтгэлээ илэрхийлж явлаа.

	— Өнөөдөр германчуудыг хөөж гүйцэх болов уу, үгүй болов уу, чи юу гэж бодож байна? хэмээн Комаров асуув.

	Синцов нүүр өөд нь харснаа, Комаров бас яг л өөр шиг нь юм бодож явааг ойлгов. Юу гэвэл нэг талд нь германчуудыг бушуухан гүйцэхийн хүслэн байвч нөгөө талд нь өчигдрийн тулалдааны дараа олдсон амсхийлтээс хагацах дургүй байжээ.

	— Гүйцэх байлгүй хэмээн энэ бодлоосоо салахыг эрмэлзэн явдлаа хурдасгасаар Синцов хариулаад, — Утаа ахиад л харагдаж эхэллээ шүү дээ! гэв.

	Тэдний хурд нэмэн ширүүлсээр яваа зүгийн тэртээ цасанд, шатаж буй тосгоны хар утаа улам бүр дээш хөөрөн багширсаар байлаа. Синцовын урд явсан батальон дарга Рябченко тэрхүү утааг нэг халхлан, морь нь займран хажуу тийш болохуйяа дахин ил харагдана.

	— Комаров, хөөе Комаров? гэхэд

	— Юу гээ вэ? гэлээ.

	— Тамхи байвал өгөөч! гэвэл

	— Явуут дунд яах гэсэн юм бэ? гэж хариуллаа,

	— яах вэ дээ, гэнэт л татмаар болоод явчихлаа... гэснээ яагаад татмаар болсноо Синцов тайлбарласан ч үгүй. Татмаар санагдсан учир бол энэхүү багшрах утааг харан, хэчнээн их юм туулж өнгөрөөсөн ч бүхэл бүтэн дайн өмнө маань байна гэсэн зовуурьт бодолд биеэ дасгах гэсэндээ тамхи хэд сормоор санагдсан билээ... 

	 

	1955— 1959

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1968 оны хэвлэлийн Хэвлэн нийтлэлийн мэдээлэл

	Өрөлтөд 1967 оны 10-р сарын 19-ний өдөр.

	Хэвлэлтэд 1968 оны 5-р сарын 17-ны өдөр.

	 

	Хэвлэсэн тоо 15,015.

	 

	Цаасны хэмжээ 60X90/16.

	Хэв хуудас 31.

	Т. X. 29,4

	 

	ҮНЭ 8 тө 68 мө.

	 

	Зах № 411

	★

	Сүхбаатарын нэрэмжит Хэвлэлийн комбинат

	Улаанбаатар, Сүхбаатарын талбай, 2.

	
Заметки

		[←1]
	 Шапошников гэдэг хүний зохиосон автомат




	[←2]
	 Ертөнц дээр хүн төрөлхтөн анх Адам, Ева гэдэг эр эм хоёр хүнээс эхлэн өсөж үржсээр ирсэн хэмээн Христосын судар бичигт, өгүүлдэг. Үүнээс үндэслэн юмны эх үүсвэрийг ингэж ярьдаг. Орч.




	[←3]
	 Комар гэдэг нэр нь шумуул гэсэн үг тул тэгж дайрч буй ажээ




	[←4]
	 Гутлын тос гэсэн үг




	[←5]
	 Хуванцар (ЦБ)




	[←6]
	 Тумбочка буюу жижиг шүүгээ (ЦБ)




	[←7]
	 Хойд эх гэсэн үг. Орч.

